
1.   Hercszlag  
 

Wiela jes? Trza by tak polekuśku stôwać do roboty. Mały elektrycny weker na 

telewizorze skazuje trzi śćwierci na szóstô. Za łoknym już chnet łod szczwôrtyj 

słychać ćwiyrkolynie ptôków, ftore już gynau czujóm, już wywóniali wiesna. 

Dziamble już dôwna wyrobiajóm we krzach przi łochrónce i na plantach kole 

knapszaftu. A i szkworce roztopiyrzajóm sie we astach agaca na prociw łokna. 

Jesce przed łozwidniokym idzie usłyszeć amzle, ftore już przifurgli ze gorkich 

krajów. Nôjgłóśniyjsze sóm ale jak zawdy łoszkliwe stroki, ftore sie już tak we 

miastach zadómówiyli, iże terôzki bez côłko zima jes jich fol przi aszynkiblach i 

takich ci terôzki we mółdzie kóntynyjrach do zortowaniô roztomajtych chabozi. 

Bali i briwy, a barzij – cukrówki i herliczki, tómpióm uwziyńcie po blaszannym 

fynsterbrecie i gurglujóm choby nôjynte. Z tymi giździorskimi, skrojcowanymi 

ptôkami jes możno nôjgorzij, bo poradzóm zagiździć, sfifrać do imyntu côłke 

łokna, a trefióne na dródze to i przed autokiym sie niy weknóm ...  

Wstowej niyszporku! Eźli cie dzisiôj by miôł lyń trôpić? Ja, trza ruknóńć, trza 

na isto sztreknóńć sie ze tego pykola... Nó, ale jakosik dzisiôj jes ci to fest 

procne. Czamu? Niy jes to niymoc po jakimsik fajerze, niy jes to na zicher 

jakisik ci tam kacynjamer abo pranie na dekel, kiej sie nôgle cowiek sztreknie ze 

prykola i niy poradzi sie ze sztramskigo śniku wycucić. Ino cosik mi sie deczko 

ćmi we palicy, przed łoczami furgajóm mrowce ...  

Ja, niy ma sie co smolić... do badywanny, łogolić sie... tela, co cosik mie driny 

boli, targo corôzki barzij we pojstrzodku ziôber... krajzuje te targanie aże do 

łopatki, plyców i ramia... Jużech ci tak miôł... to przyjńdzie... na zicher 

przyjńdzie... czamu by niy miało ustać, czamu miało by mioe to dziyrżić...  

Mamulka tyż ci sie już we drugij izbie jachrô... eee już wylazła ze aptrytu... 

Nic to, przyjńdzie... ale jakosik we palicy sie ćmi, cosik’eh na zicher dzisiôj 

bamóntny... Smolić to... hymda, binder... jak jes za łoknym? Termómyjter na 

rómie za łoknym... Nó, dosik gorkô jak na kwiyciyń... na „Józefce”, na tym  

kościylnym zygôrze pizło szejść a sam na termómyjtrze jes już côłke szesnôście 

gradusów. Blank przi mojim łoknie łozrośniynty chnet do niymożybności agac. 

Corôzki wiyncyj liści na stromach a pojstrzód nich uwijajóm sie już łod pôruch 

tydni amzele, szkowrónki, cyze, modre majzy ... stroki wrzescóm jak nôjynte ... 

aże we gowie tómpie. Zawdych miôł rôd na wiesna, kiej ćwiyrkolyli, śpiywali 

szkworce, ftorych bez łostatnie lata mocka sam u nôs furgało... Ze antryju, bez 

kuchyń na balkón, tam już klara świyci z wiyrchu... stary Siyrpiński depce tyż 

już do kościoła, ale czamu bez plac a niy jak zawdy łod hulice. Przecamć łod 

hulice bliżyj, a jimu prôcno łajzić pod krykóm. I jesce ci swoji kolana łobkłôdô 

kapuściannymi liścióma... bezmać to jes dobry medikamynt na rojmatyka... 

Styknie, kiej dzisiôj łobleka ino sóm ancug, bez zómermantla pójńda do roboty. 

Przeca to już wiesna côłkim pyskiym. Bez noc szykowniście dzisiôj blyndowôł 

miesiónczek... cheba pôłniô. Możno to i skuli tego jeżech dzisiôj taki deczko 

niywyspany? Cosik bółech na łodwieczerz nerwyjs i jesce jakisik taki we sia, 



 3 

wnótrznie łozdyrgotany. Ale targô driny... corôzki barzij... bywało, iże mie cosik 

driny doskwiyrało ale niy tak jak dzisiôj, niy tak jak terôzki... 

Babeczka tyż już wylazła ze izby i terôzki łóna bydzie sie rychtować do roboty, 

zawdy z rańca jes deczko rojszpróngu we chałupie podwiyl sie łoba blank do 

łostatka niy wyrychtujymy... 

Strzoda, jedynôstego kwiytnia... dzisiôj procny dló mie dziyń we werku, bo ci  

wczorej  po połedniu przikludziyła sie ku nóm delegacyjô łod Madziarów, ze 

takigo werku Ózdi Kohászati Üzemek. Bydóm sie sam u nôs góścić aże do 

niydzieli. A we pyndziałek jada, musza jechać do Warszawy ... tref na Kruczyj 

we Ministerstwie Hutnictwa i Przemysłu Maszynowego u jednego wicyministra, 

jada wrółz ze dyrechtorym ze „Baildy”, ze Hajnóm Christophym.   

– Elza, cosik sie symnóm dziyje... boli, pierónym mie we pojstrzodku dudów 

targô... i bamóńci mi sie cosik w łebie... czuja sie jak wypluty kanold... jeżech 

na zicher słaby jak cwist... 

– Jezderkusie! Tego mi ino terôzki potrza... jô już jes zniyskorzóno, boch ci 

prziłobiecała mojimu łordynatorowi, iże przijńda skorzij, bo łón mô jakosi swoja 

priwatnô pacijyntka... 

– Ale, jô dziołcha niy szpasuja, mie sie tam terôzki z rańca gupoty niy trzimióm, 

ino na isto niy poradza przijńść do sia... ło stopierónów ale targô... 

– Zôgibej ino rynkôw hymdy... zmiyrza ci ciśniynie... Legnij sie a niy tańcuj mi 

sam po izbie... nó, już ... 

– Nó, dobra... môsz, plómpej ... 

– Jezderkusie!  Usmolónie... môsz Ojgyn 140 na 125... cosik niyrichtik, cosik 

sie ze cia na zicher dziyje niydobrygo... Môsz sam te dwie pile... a kaj môsz ta 

przepisanô bez Giynka Konowalskigo nitroglicerina? 

Eee tam, przeca nic mi niy ma... to zarôzki przyjńdzie, niy ma sie co trôpić... do 

roboty, to jes przeca terôzki nôjważniyjsze, żôdne ci tam wynokwianie... 

Ja, ja... to sie tak po prôwdzie napoczło we Gody, kiere my ze mojóm Elzóm 

przetrôwiyli u szwigrów, u jeji łojców we Witkowicach. Te côłke Gody, a i ku 

tymu niyskorzyjszy Zilwester, byda pamiyntôł pierónym dugo. Nôjprzodzij, tak 

chnet bez tydziyń, tak ci mie targali zymbole, iże niy szło szczimać ... bóło ci to 

niy do wydziyrżyniô. Moja Elza prała mi jedna za drugóm szprice a jô juzaś, tak 

coby łóna tego niy uwidziała, łykôłech gorzścióma roztomajte pile, ftorech sie 

skorzij spatrzôł. Co to jes ból zymbisków miarkujóm ino te, co to przeżyli. Idzie 

ze tyj bolyści prać rzicióm ło próg a i to blank nic niy pómoge. Jezderkusie! 

Trza bóło suchać mamulki a niy śmiatać jij, kiej kludzióła nôs ze bracikiym do 

naszyj chorzowskij szule „piytnôstki” kaj bół canart dlô dziecek...   

Gryfnô, srogô chojna, krisbałm jak sie patrzi... zawdy elzin łojciec rychtowôł 

take jedle, żôdne tam plastikowe. Musieli być na zicher richticzne jedle, bo sie i 

do poły lutego dotrzimali. Szykowniste, farbiste glaskugle, bómbóny, pôrã ku 

tymu paradajsków, jak zawdy, jak łod dzieciynctwa cowiek boczół. He, he 

widziôłech niyskoro na podzim take jabecka, te rajske jabecka kole hółchsztrasy 

we Parku Hutników jak sie po zadku szło do rydakcji „Góńca Górnoślónskigo”. 

Kciôłech sie jich deczko na Godne Świynta nazbiyrać, ale przeca niy byda we 

ancugu po stromie skokôł a naprańce, ftore tam na bance szlukali sie po lekuśku 

jabola, to ani za dziesiyńć złociokówniy kcieli rzici dźwignóńć. 

Lamyta, janiylske wosy... i krisbałmowe lampecki, bo świycek sie już nikaj 

przeca łod dôwna na chojna niy wiyszało. Trociniôk łozfaklowany, we łobiuch 

kachlokach tyż fest nahajcowane, woda we grocicy nalóno, coby bez côłke 

Gody niy potrza bóło smycyć wody ze studnie... Dziepiyro pôrã krapków 

czystygo szpritu do dziury we jednym łoszkliwym zymbisku po kieluch dniach i 

papiyrzanny smónd na sztrachecli ze watóm, dało ci mi deczko ukojyniô, dało 

łoddychnóńć. Nó, tóż tyż zarôzki nadrobiyli my ze szwigerfatrym to, co my... 

niy... wysłepali bez te Gody. Miszóng – ta gorzôła, pile i szprice żgane w rzić – 

bół ci pierónowy. Co za tela, to ani kormik niy wećko. Ale, przikludziyli my sie 

na łostatek do dóm, do Chorzowa i tak we gyburstak mojij Elzy (szczwôrtego 

stycznia) łobalółech sie jak dugi na zol we antryju ... bóła to – jak móndroki 

gôdajóm – „zapaść”... jesce tak do łostatka niy hercszlag ale już łorganizmus 

dôwôł skozać, iże czegoś chopie już miôłeś za tela. Na sóm łostatek stycznia, 

dwadziestego pióntego (gynau pamiyntóm) ciepnółech, i to na na szlag, kurzyni 

cigaretów. Ludzie! Bakôłech côłkie trzidziyści lôt te łoszkliwe cigarety, i to 

jesce te carmyny, ło kierych sie wtynczôs gôdało (skuli jejich wónianiô), iże to 

sóm pomlyte ajzynbanowe szwele. 

– Glingnij Ojgyn terôzki wartko do twojigo werku, do dyrechtora Wieczorka, 

iże dzisiôj niy przijńdziesz, boś jes richtik festelnie niymocny! – Elza prawi ze 

srogij izby i sama tyż sie już wartko rychtuje, łoblyko do roboty... robi we 

lazarycie na Karolce za hyjbama.  

– Coś ty jako? Jô miôłbych niy pójńść do roboty? 

Łón, Ojgyn zawdy bół taki gupi za robotóm, zdało mu sie, co werk bez niego 

zahaltuje, bez niego sie wszyjsko tam łobali... Tyn werk, ta Huta „Kościuszko” 

to bóło jego côłke życie, bez huty jego życie blank niy miało cweku. 

– Chopie, jak ty wyglóndôsz... trziśćwierci do śmierci... jak ółma gôdali... 

– Eee tam, deczko popuścióło, już mi lepszij... łoblykóm sie, jesce mocka, za 

tela czasu... nó, wartko... idymy.  

Zawdy wylazowali ze chałpy, ze swojigo familoka jednako: łóna z przodku łod 

łochrónkowyj zajty budónku, na ulica przi szkółce, łón na plac, na szryjg bez 

trôwniol, bliżyj do przistanku „szóstki” w kiyrónku chorzowskigo Rynku, skany 

już myckóm ciepnóńć do dyrekcji Huty „Kościuszko”. Trzi sztoki po 

betóniannych słodach na dół, dźwiyrze... sto pierónów... zawarte. Kiej sie 

sómsiadóm tuplikowało, coby te dźwiyrze bez zima zawdy za sia zawiyrać, to 

filowali na cowieka, choby na ipty, ale dzisiôj, na łujmie, choby naskwol – 

zawrzite. Kluce... jezderkusie, juzaś napoczynô targać za mostkiym... serce... 

jes, łotwarte, ze czasym u mie corôzki barzij knap... ale boli, niy idzie luftu 

chycić. Ale gryfniste sóm ci te mode liście i piyrsze kwiôtki na diosich 

gruszkach, hagydornach i kasztaniokach. I te ptôsie larmo. Już chnetki budka 

„Ruchu” i jesce ino dwie ulice, światła, zignalizacjô, przyjńście dlô piechciôrzy 



 5 

i wrółz haltynsztela, idzie sie tam zicnóńć podwiyl banka niy przijedzie... Niy, 

niy wydola... Wrócić sie nazôd, do dóm... niy, niy tam byda sóm (mamulka już 

pewnikiym pokwanckała sie do kościoła), a kiejby tak sie co złygo stanóło? 

Żôdyn niy hilfnie. Dójńda do banki... ale, jak sie łobala drógóm, to ludzie 

pomyślóm, iżech naprany... Niy, do lewa, letko dójńda do winkla Krziżowyj, 

sklep mónopolowy, stana na drugij zajcie... sam musi przijechać autok po 

mojigo dyrechtora... zabiera sie śniym do huty. Pila pod lynzyk, aha, jużech 

miôł. Ale mój dochtór pedzioł, co moga jich brać wiela mi jich ino potrza aże 

niy bydzie hilfy dochtora... 

Ja, pôrã dni po tym cufalu ze praskniyńciym na zol przi gyburstaku mojij staryj, 

zakludzióła ci mie łóna do mojigo kamrata dochtora, imiynnika Konowalskigo, 

Niy, cobych sie za tela trôpiół, to niy. Ino – jak tyż to łón mi niyskorzij słósznie  

tuplikowôł – beztóż, co kôżdymu chopowi po śtyrdziystce zdo sie kuknóńć do 

dochtora, tak na wszeli zdarzyni. Ale, fto by tam ło tym myślôł, kiej wszyjsko 

naobkoło sie tak uwijô, tak gibko ranżyruje... 

– Pizło ci już Ojgyn śtyrdziyści piyńć lôt, żyjesz, używôsz na côłki karpyntel, 

tóż tyż musisz napocznóńć deczko dôwać pozór na ta swoja wnótrznô plómpa, 

bo łona, jak i kôżdy inkszy wihajster, drugda pôradzi zrobić cosik niy za tela dlô 

szpasu. I musisz tyż na isto chopie ślecieć ze basiska – eklerowôł mi Gynek 

Konowalski jak krowie na granicy. 

Razinku łón mi to prawi, kiej sóm mô cheba bez sto dwadzieścia kilo żywyj 

wôgi. Ale pewnikiym mô prawie, bo kiejech ciepnół kurzynie cigaretów, toch 

przibrôł jake możno piytnôście, łoziymnôście kilo. Niyftore gangole leżeli na 

mie, choby po modszym braciku byli.  

Jezderkusie! Niy pôrãdza luftu chycić... jesce jedna pila pod lynzyk, wiela jes? 

Ja, łoka mrzik i autok musi samtyndy przejyżdżać. Siedna sie razinku na tym 

mojim koferku... jedzie ...  

– Co sie stało, panie Ojgyn? – Zeza spuszczónyj szyby łodzywô sie szpotlawy 

Acik... łostôł łojcym, a synek urodziół mu sie we lazarycie kaj robi Elza... 

Nic niy gôdóm (niy pôrãdza dalszij luftu chycić, i targo jak sto diosków), drab 

wlazuja rajn... na zadek, dyrechtor zawdy siadô z przodku... jadymy, to bóło ino 

pôrã dómów dalij łod krôjcoka kajech na tasi zicnół... 

– Co? Bóło za tela wczorej przi wieczerzy ze tymi Madziarami we hotylu? – 

pytô sie dyrechtor kiej ino mie ujzdrzôł, ale niy czekôł na łodpowiydź...  

Jadymy, bele jak nôjgibcij być we biurze... kafyj... niy, dzisiôj możno ino szolka 

tyju... niy doczkóm na sekrytarka... pila, dwie łorôz...   

Autok sztopnół, widza wylazujóncego dyrechtora... 

– Acik! Jedź śniym na retóng, kludź go na pogotowie... łón ci sam jesce we tym 

autoku wykopyrtnie... – pedziôł dyrechtór.  

– Acik, niy na retóng, ino niy tam... gzuj do mojij do lazarytu na Karolce... 

wartko.... 

Procnie jakosi te ślypia łozewrzić... ale blynduje... kaj żech jes? I czamu ta frela 

po biôłu tak ci na mie zaziyrô... Jezderkusie! Sztreknóńć sie... po jakiymu jô 

leża? Jôch miôł być już we robocie... A Elza co sam robi? Cóż łóna sam... a kaj 

jô jes? Przeca to niy moje biuro... wszyjske po biôłu... jezderkusie! Janioły, 

janielice? Ale niy, to niy mogóm być janieli, przeca śniymi jes Gynek Kapek 

(juzaś Giynek, Eugeniusz... wiela jich sam jes?)... dochtór... ło sto pierónów, 

same Gynki... Fto to już kiesjik gôdôł?  Ja, pamiyntóm, starka Klara spóminała, 

iżech tak sie łozwôł, jakech sie za bajtla, za śpikola dowiedziôł, iże byda miôł 

bracika... mamulka śległa we drugij izbie... jôch miôł dziepiyro dwa lata... 

– Mómy go nazôd – kajsiś ze daleka słysza chopski, znôjómy głós... 

Przeca jô leża na prykolu, na blank biôłym łobleczyniu ... Kaj sóm do dioska 

moje szczewiki? Binder, hymda... co sie sam wyrôbiô? Kaj jô tak po prôwdzie 

jes? Werk niy, we niybie tyż niy (Ojgyn, ty sie bydziesz bez côłko wiycznóść 

we piykle parszczół – prawiyli straka Klara)... nó, tóż kaj?  

A te szlauchy, rułecki i... zgôście te fóncle... niy to klara bez łokno blynduje... 

ale już forhang zacióngli, lepij... 

– Kuknijcie panie Ojgyn na mie – wystrachany głós... dziółszynny... zaziyrô na 

mie... kaj jô jes?  

– Nó, już przitómny, już jes nazôd ze tyj drugij zajty... 

Ojgyn niy do ostatka prziszôł do sia. Niy sztimowało mu, iże leży na prykolu, 

niy łoblecóny, jakeś cudze fresy na niygo zaziyrajóm... jes i Elza... 

– Co sie stało ... kaj jô jes? Mogesz mi Elza pedzieć? Jezderkuasie, a wiela to jes 

godzin, czamuch jesce niy we robocie, niy we werku? Kaj sóm moje szczewiki? 

– Dejcie mi moje szczewiki!  

Ja, zawdy trza mieć we lazarycie swoji szczewiki, bo inakszij – tak stare baby 

miynióm – cowiek moge już ze lazarytu niy wylyjźć ... Dwa Ojgynowe kamraty 

pruli kiejsik mercym do Warszawy, deczko mroza na mokryj dródze, na tyj ci  

„gierkówce”, ftoro łodgrôwała rólô autobany we latach siedymdziesióntych. A i 

dzisiôj jesjedzinóm wartkóm cestóm do Warszawy, bo wszyjske nasze ministry 

bez łostatnie dwadzieścia lôt niy sprawiyli żôdnyj inkszyj autobany ... chocia 

mocka za kôżdego prymiyra snochwiali.  

Ze bocznyj drógi fóra ze napranym kuczerym... Nôgłe brymzowanie, poślizg, 

auto dwa razy wykopyrtło i zahaltowało we przikopie. A przitrefiyło sie to jake 

możno trzidziyści kilomyjtrów za Czynstochowóm. Jasiu Hoppe bół wtynczôs 

szoferôkym (niy ze fachu ino uciychy, miôł rôd jejździć szykownistymi 

autokóma) i łón jakosik zahaltowôł na lynkiyrze, prasknół ło ta linkiyra ale za to  

Jyndrek Krawcyków wyleciôł bez przedniô szyba i łostôł leżeć na asflacie ... 

kiej sie ino spamiyntôł, tyż wartko napocznół zuchtać za swojim jednym 

szczewikiym, kiery mu ze szłapy przi tyj panie, tyj łoszkliwyj kraksie śleciôł ...  

Ojgyn spojstrzód tych wszyjskich gymbów nad niym spomiarkowôł swojigo 

kamrata, dochtora ftory mu przikôzôł nosić te pile, ta nitroglicerina... Łón tyż 

mu dziepiyro wytuplikowôł, co tyż to sie na isto stało. Prziwiózło Ojgyna sam 

pod lazaryt werkowe auto, szoferôk wkarowôł jak majtnióny rajn i jedne, co na 

zicher wiedziôł, to to, iże sam robi Ojgynowo babeczka, u kieryj jego starô dwa-

trzi tydnie tymu śległa – trzeci jego synecek to bół. Niy usuchnół dyrechtora, 

ftory kôzôł go kludzić na Strzelców Bytóńskich, na pogotowie, ino po gibku 

prziwióz go na Karolka, bo mu sie zdało, iże tam na zicher nôjgibcij mu 

spómogóm. Ku tymu richticzny cufal, bo i dochtory dziepiyro sie klechtali do 

roboty, a i Elza, ojgynowo starô, tyż już fóngowała ... piyrszô szprica to łóna 

Ojgynowi dała, chocia niy jes to podug regli, kiere zakôzujóm bliskij familiji 

wszelijakich zabiygów przi niymocnym familijancie.  

Kiej już Ojgyn na zicher spamiyntôł sie, prziszôł do sia, napocznół zarôzki tyż 

filować niyciyrpliwie naobkoło i na łostatku uwziyńcie łoznôjmiół: 

– Jô musza być dzisiôj we robocie i tela ... 

– Nó ja, panie Ojgyn ... dzisiôj to wy pewnikiym już nic niy ... musicie! – 

pedziôł stary dochtór (i dyrechtor tego lazarytu) Hajna Kozler. Razinku łod 

terôzka jô, i ino jô, sam byda łozsóndzôł fto i co mô robić ... i to razinku przi 

wôs, panie Ojgyn. Mieliście pierónym srogi hercszlag i kiejby niy pile, ftoreście 

społknyli już dóma, i te ci jesce wrażowane sztyjc pod lynzyk, a i dziynka 

zmiyrnóści szoferôka, niy musi waszô Elza rychtować sie do pochówku... môcie 

możno terôzki, sam na tym lazarytowym prykolu, panie Ojgyn, jakisik winsz, 

króm pyndalowaniô do roboty? 

Chop wyblyszczół ślypia, pomedikowôł deczko, połobziyrôł naobkoło i blank 

po cichuśku ale fest uwziyńcie rzyknół: 

– To jô bych sie zawinszowôł chocia jedna glaska  Ballantines’a ... bez ajzu i 

bez wody ... 

Zrobióło sie blank cicho i łorôz wszyjske te po biôłu we tyj lazarytowyj izbie 

parskli głóśnym śmiychym ... 

– A czamu, panie Ojgyn, whisky mô być bez ajzy i bez wody – ze pieróńskim 

śmiychym spytôł sie szefarct, ordinator Kozler.  

– Nó... – społyknół szpajchel Ojgyn i rzyknół jesce , ale blank po cichuśku – bo 

kiejby whisky miało by być ze ajzóm i wodóm, to te pieróńske szpyndlikôrze, te  

Szkoty tak by ta gorzôłecka... zapakowali! 

Nó, i zatym bez trzi tydnie zwyczajnyj lazarytowyj laby. Piyrsze śtyry abo piyńć  

dnioszków przikrymplowany do roztomajtych insztrumyntów, wymyślatych 

norychtów, jakiesi rułki, dróty i inksze fizymatynta i ino, kiej już wszyjske 

dochtory sie kajsik potraciyli, móg przi hilfie jego babeczki pójńść do haźlika, 

bo i na to miôł szpera, coby mu juzaś ta wnótrznô plómpa niy napoczła jesce i 

tam we tym lazarycie sztinkrować.  

I ino popołednióma zeza dźwiyrzy słyszôł Ojgyn jak inksze niymocne, ale już 

barzij łod niygo wizgyrne, rajcujóm przi szkacyniu.  

Ja, ja szkat to szykownistô, i festelnie móndrô karciannô gra. Piyrszy rółz tak na 

isto dowiedzôł sie, iże takô gra istniyje łod swojigo fatra Jerzego (Jorga abo 

Georga, bo roztomajcie go mianowali), ftory kôżdy tydziyń bół ugodany ze 

kamratami na szkata. Kôżdy tydziyń trefiali sie u inkszego śnich nó, i rółz we 

miesióncu przilazowali kamraty dó jego łojca. A Ojgyn ze modszym bracikiym 

musieli być sztryng i blank cichuśko, coby tych szkaciôrzy niy szterować. Blank 

już ale niy boczół, ale możno bół już piyńć abo szejść lôt stary, kiej jego łojciec 

dôł mu zwólô, coby ... ale blank po cichuśku, ani słówecka mrónknóńć ... móg 

już ofyn pozaziyrać, móg zmustrować jak chopy szkacóm.  

Niyskorzij sóm szkaciół, kiej napocznół bakać we werku na „morganie”, na 

nôjgorszyjszym walcwerku we Hucie „Kościuszko”. Łod tego tyż czasu miôł 

rôd łozprawiać farbistô gyszichta ło jednym swojim sómsiydzie ... 

Rółzcasu, na starego berkmóna Gustlika Myrcika, kiery côłkie swoji życi grôł 

we szkata, prziszoł taki dziyń, kiej Pónbóczek pedziôł: styknie! I wzión go do 

sia, do niyba. Podwiyl jesce mu niy zawarli truły, kamraty ze kierymi sztyjc tego 

szkata grôł, ciyngiym pinkolół, wrajziyli mu do kabzy ślubnygo ancuga, we 

kierym go starô kciała pochować, jedna tajla kartów, coby Gustel móg sie tam 

na wiyrchu, w niybie tyż deczko poszkacić. Przifurgła ci niyskorzij ta grzysznô 

duszycka starego Myrcika do świyntego Pyjtra a tyn kuko, filuje i po jakim łoka 

mrziku dó nij gôdô: 

– Bółeś, Gustel, dobry chop, żôdnymuś niy ubliżowôł, i chociaś nikedy deczko 

za tela wysłepôł (fto tam i we tym niybie cosik niy szluknie? coby już sam ło 

tych  wszyjskich kieckowych, znacy sie kapelónkach niy gôdać), fest tyż drugda 

zapierónowôłeś, ale nigdy niy we złóści, przijńdziesz sam dó mie, do niyba. Ino! 

Ino, chopie szkatkarty musisz sam u nôs we siyni łostawić, bo niy lza we niybie 

gracać sie, abo machlować ze kartóma, a możno jesce i ku tymu zapierónować! 

Na to tyn nasz Gustlik – a niy bół ci to chop nôgły, porwany – rzyknół opaternie 

do świyntego Pyjtra: 

– Wiysz Pyjtrus! Kiej jô sam blank niy byda móg poszkacić, to piykne dziynki 

za wszyjsko. Jô tam wola pójńść do piykła, tam na zicher trefiã ta côłkô moja 

czelodka, wszyjskich mojich sznapskamratów, kamratów ze werku i byda sie 

móg tam pôrã szpilów machnóńć, ździebko pozornie pôrãjcować, i mieć uciecha 

ze tego mojigo bogobojnygo życiô – pado Gustel, i tak jak stôł, we tyj jego 

śmiyrtelnicy i ślubnym ancugu we kierych go starô pochowała – biere sie coby 

pójńść nazôd, zamiyrzô pyndalować na dół do piekła, kaj możno mu dadzóm 

zwólo na szkacynie ze kamratami.  

Strópiół sie festelnie świynty Pyjter, żôl mu sie chopa zrobiyło, pomedikowôł 

deczko, podrôpôł sie po tyj siwyj brodzie, pometlôł we pajach, poszmatłôł tyż ci 

ździebko we wosach i na łostatek polekuśku i ze słósznościóm rzóndzi: 

–  Wiysz Gustel! Możno i môsz ty prawie, jô ci dóm zwólo i sam bydziesz tyż 

sie móg ździebko poszkacić. Nó ale, wiela razy bydziesz sam grôł, tela razy 

bydzie na ziymi dysc, chlapaka, ślómptaczka i jakosik srogszô wija. 

I tak tyż łod tego czasu bóło. Kiej ino sam u nôs na Ślónsku siómpi dysc – 

pewnikiym stary Myrcik rajcuje. Kiej juzaś festelnie gruchnie – Gustel trómfuje. 

A kiej pierónym rzgmi – to stary Myrcik przedrzistôł szpil ze kontróm. A kiejby 

tak jesce Gustel przerómbôł grana ze śtyróma – pewnikiym łorôz  zećmi sie, 

napocznie rzgmieć i zrobi sie fujawica.  

Szkat i szkaciôrze festelnie sie sam na naszym Ślónzeczku zagniyździyli, sztram 

usadziyli, chocia możno terôzki i Poznaniôki, i tam kajsik jesce na Pomorzu tyż 

grajóm, i to niy tak blank źle. Neści by to szło możno pedzieć tak, co sam u nôs, 



 9 

we Chorzowie, we Piekarach, we Zôbrzu, Rudzie i kaj tam jesce na tym côrnym 

ale piyknym Ślónsku, richticzne nasze ślónske karlusy, chopy, fyrniôki i żyniate 

szkacóm łod zawdy. A łojce i starziki uczóm swoji dziecka, wnuki, przôcieli, i 

te juzaś tyż swoji dziecka, i swoji nowe pociotki, i tak już łod wieluch, wieluch 

pokolyń, łod telich czasów! Przeca richticzny Ślónzôk, nasz chop, berkmón, 

szmelcyrz, fojerman i fto by tam jesce, kiery jes samtyjszy, prawy pniôk (chocia 

terôzki i inksze krzôki, i ptôki tyż już pôradzóm) musi we szkata grać, musi ze 

srogóm uciychóm na isto szkacić. I co Ojgyna, i niy ino jego, nôjbarzij terôzki 

nerwuje i pôradzi łozgzukać, to to, iże już i baby tyż ci napoczli szkacić, a to ino 

możno skuli zôwiści, coby tak richtich łobadać, co tyż to te jejich chopy we tych  

szpilach pôradzóm ujzdrzić. Ja, ja... wyparfimuje sie takô mamzela jedna ze 

drugóm, lica napudruje choby mulôrz pucu na ściana naciepôł, jakimsik łostrym 

lipynsztiftym szczekacka sie posztrajchuje i festelnie medikuje, ji sie na isto 

zdô, co wtynczôs, kiej ci jóm ino ze kartóma we gracach chopy uwidzóm, 

zarôzki blank, do kna łogupnóm, i bydóm przi kôżdym szpilu zawalate jak ta 

znómiynnô flaszka knót.  

Bez te piyrsze pôrã dni we lazarycie festelnie Ojgyna mory brali. Dwa kroki za 

dźwiyrzami chopy mieli srogô uciycha ze szkacyniô a łón przikrymplowany do 

tych wszyjskich insztrumyntów, musiôł ino suchać jak inksze rajcujóm. Suchać 

tych wszyjskich szkatowych ausdruków, tych krojców ze śtyróma, granów 

ajnfachowych, szelach bez trzech, chaji przi wysznajdowanyj cyjnie, łoszkliwie  

przedrzistanych granach ze śtyróma, wyrajcowanych ino beztóż, iże jakisik istny 

erbnół śtyry dupki a iże niy miôł co grać, to wypołół grana.  

Przeca styknie łozpańtać sie, pościepować te wszyjske rułki i wyjńść ganc 

ajnfach do siyni, kaj lazarytowe kamraty majóm chocia ino ździebko uciychy 

przi tych jednóstajnych i blank niyszpanownych lazarytowych dnioszkach.  

Nôjważniyjsze u szkaciôrzy jes zawdy pytani: fto dôwô i fto piyrszy tajluje? 

Znacy, fto piyrszy łozdôwô karty? Szkata sie grô tak na isto, to ino we trzech 

chopa, ale przi takich szkatowych turniyjach, do stoła zicuje śtyruch chopa, tela 

co tyn, kiery tajluje, razinku łozdôwo musi na nôjsómprzód pauzować. I skuli 

tego tyż baby niy majóm rade szkata, bo tyn na pauzie... nalywô gorzôłecka (abo 

leci pó nia nasztela, kiej już jij niy nastyknie).  

Piyrszym, ftory pauzuje jes tyn, kiery ze côłkij tajli wycióng nôjwyższyjszô 

kartã. Rest siadô podle raje ze jego lewyj zajty. Tyn grôcz ze lewyj zajty łod 

tego co tajluje, co łozdôwo – jes na przodku, a juzaś trzeci (lebo tyn co tajluje – 

kiej szpilujóm we trzech) jes ci na zadku, i tako jes kolyjność przi tiszu.  

Napoczynô sie aukcyjô, znacy rajcowanie, we kieryj to aukcyji nôjważniyjszóm 

zachóm jest: wert farby, kierô sie rajcuje, wiela sie mô dupków lebo chopców, i 

na łostatek wiela sie mô szkartek ze jednyj maści. Niy idzie sam tak na isto 

pedzieć wszyjskigo, bo to tyż niy jes ksiónżka do szkata. Nó ale, côłki czôs idzie 

przecamć ło to, coby zbamóncić tego, ftory za tela niy pôrãdzi grać. 

– Machluj szłapami, to możno nóm co gibcij pójńdzie! – gôdajóm do tego, ftory 

niy pôradzi jesce za dobrze tasować i mu sie możno jesce karty metlajóm. 

– Hebnij ta tajla – znacy: przełóż te karty! 

– Niy kukiej pod kiecki – gôdô sie do wrazickiego, kiery gawcy inkszymu we 

karty. 

– Chebaś ze świekróm szkata we chlywiku turnowôł – gôdô sie do takigo juzaś 

miglanca, kiery cosik tam spaskudzi przi graniu. 

– Wyfuknij ze galot, bo trómfy furgajóm – to do dziada, kiery blank niy pôrãdzi 

spokopić iże „kolor” lebo „atu” trza musowo zawdy łobsużyć. 

– Nó, tóż jadymy ze muzykóm – kiej ftosik dowo kóntra soliście. 

– Mómy, lebo niy mómy raus? – znacy mómy, lebo niy mómy trzidziyści jedyn 

łoczek, kiere trza mieć, coby niy dołożyć jednygo rajcowaniô tymu, kiery grô. 

Idzie jesce wysznajdować kierymuś cyjna, lebo tyż mieć trzi dupki ale pieróńsko 

murować, abo tyż jesce mieć blank dugo flyjta, znacy wiela katrów ze jednyj 

farby. To wszyjsko sóm na isto farbiste szkatowe ausdruki. 

Nôjwiynkszóm łostudóm dlô richticznych szkaciôrzy byli łod zawdy i sóm do 

terôzka roztomajte przemóndrzałe kibice, łoszkliwe klugszajsry. A nôjgorsze 

śnich to te, kiere same niy grajóm ale wszyjsko nôjlepszij wiedzóm i sztyjc jim 

sie gymba niy zawiyrô. Te, kiere wszyjsko skritikujóm, i rajcowanie, i jak fto i 

cym wylôz, co dociep, kaj sie przeciep i take tam. Dlô takich to stary 

chorzowski szkaciôrz i gołymbiôrz Konrad Neumann i jego kamraty majóm 

jedna łodzywka: 

– Chopie, dej sie pozór, bo na Lipinach jednymu takimu rajcy ślypie widôłkóm 

wydubali i na belówie go do rantu wykludziyli! 

Po rozgrywce juzaś solista rachuje swoji wzióntki i jak mô za tela gôdô: 

– A mie tam styknie, móm szejśćdziesiónt jedyn łoczek, i szlus. 

Ze tyj króciuśkij gyszichty gynau widać wiela tak po prôwdzie idzie nôjść 

roztomajtych słówecek, ałsdruków, kiere ino we szkacie, przi szkacie i u tych 

szkaciôrzy idzie sie usłyszeć a co już ci polekuśku kajsik sie traci jak i inksze 

ślónske prziwyki i cyrymónije.  

Szkat to niy je lecy jako gracka, to jes  – jak to mondrôki gôdajóm – „szlachetna 

gra kraciana” chocia z biydóm prziszło by sam porachować ji chocia dwiesta lôt. 

Nôjbarzij miaródajnym sie zdo, co wypokopiynie wszyjskigo i narychtowanie 

regli tyj gracki idzie ściepnóńć na takigo saksońskigo anwaltra i „notariusza” 

Ferdynanda Hempla, kiery do kupy ze jednym magistrackim byamtrym, radcóm 

Neefe – skuli tego, co sie jim pierónym przniyło, mierzło – prziszli na te idy, 

wyśtudiyrowali ta côłko ta gracka we szynku, we takij kaczmie pod mianym 

„Ratskeller” (zawdy, jak idzie zmiarakować, kole magistratu sie słepało) znacy 

ratuszowô pywnica we Altenburgu, dôwniyjszyj stolicy we Turyngii, deczko na 

zachód łod Drezna. Wszyjsko to dziôło sie we 1817 roku, chocia gôdało sie, co 

we szkata bezmać szpilowali tyż już kajś bali i kole 1750 roku we Osterlandzie, 

takij dziydzinie wele Lipska (to ale żôdyn tam potwiyrdzić niy poradzi!). I jesce 

jedne. Żôdyn tak po prôwdzie niy poradzi pedzieć skany wziyno sie te miano: 

skat (lebo – jak to dôwnij pisali – „scat”), chocia na zicher te razinku miano jes 

starszyjsze łod samyj gracki. Wszyjsko, co ludzie ło tym berali, wziyno sie łod 

takigo – jak to terôzki gôdajóm – tajlóngu, łod tego, co je we tym szykownym 

szkacie nôjważniyjsze, to co jes bali i dlô niyftorych jak łostatniô deska retóngu, 

co je nôjważniyjsze dlô tego szkaciôrza, takigo móndrale, telkigo angyjbera, 

kiery za tela rajcuje. Tela ino, co ło tym fto tak na isto wygrô idzie dziepiyro 

pedzieć, kiej jes cufal, trôf i tyn na isto... niyświadómy tajlóng. Ku tymu trza 

mieć, rachuje sie jesce dobry filip, dobrô pamiyńć, wartkość, „bystrość umysłu” 

–  jak to sztyjc  gôdajóm Polôki, kiere sie szkata naumieli. I trza jesce pierónym 

dôwać pozór (nó, możno dôwnij) na to, co fto tam ci rajcowôł. Terôzki bele fto, 

bele co rajcuje a niyskorzi jes zwada, bo żôdyn niy poradzi spokopić, ło co 

kamratowi sie rozłajziyło, bo côłki kómszt rajcowaniô tyż już sie kajsik traci i 

corôzki mynij szkaciôrzy poradzi richticznie i do łostatka wyrajcować swoja 

karta. Tajlóng, a tak po prôwdzie „skat”, to jes tyn pieprz, te korzyni tyj gry 

(chyciyli to Ślónzoki ze miymieckigo „teilung” – dzielenie, podział, rozbiór). To 

te dwie szkartki, ze trzidziystu dwiuch, kiere sie łodkłôdô bez tyn czôs, kiej sie 

rajcuje, i wtynczôs kiej côłke trzidziyści kartów je łozdowanych, co sie juzaś 

mianuje – tajlowaniym. 

Tak jakosik łod połowiny XIX wiyka idzie pedzieć, co szkat poszôł we świat, i 

napoczli inksze grać we ta gracka dalszij łod nôs. Ze Altenburga, bez Drezno i 

Lipsk, gracka ta łozszyrzóła sie na côłkie Miymcy, dalszij powandrowała do 

Francji, przepłynóła bez kanał La Manche. A juzaś ymigranty, te kiere pitali do 

Hameryki, tam tyż napoczli grać. Grali wtynczôs kiej niy bóło roboty a tym tam 

wszyjskim chopóm sie festelnie mierzło, bo naobkoło bóło ci na isto cepiato, nó  

i ... ze babami festelnie knap. Juzaś inkszy chop, kiery mianowôł sie gynau tak 

samo jak tyn, co tego szkata wypokopiół (tyż Hampel tela, co bół ci to srogi 

profesor ze gimnazyjóm) – napisôł piyrszô ksiónżka we kieryj zebrôł do kupy 

wszyjskie zakóny, wszyjskie regle i „przepisy”. Z tym ci ale jes skuplowanô 

juzaś gyszichta, kierô sie nôjczyńścij łozprawiô wszyjskim modziokóm, ftorzi 

napoczynajóm dziepiyro szkacić.  

Trefiyli sie przi szkacie kamraty. Napoczli rajcować i łorôz glacaty Antek pytô 

sie tego kurdupla Edka: 

– Coś ty sie tak do sto pieronow chichrôł we tyj bance, kiej my ze AKS-u jechali 

sam nazôd do Pyjtra? 

– Anó, to beztoż, iże tyn łochyntol, co styrcôł kole mie, kiej już pichnoł tyn 

portmanyj tyj staryj babie, wrajziół ci go mie do kabzy. I skuli tego tyż mogã 

terôzki grać swami we szkata, bo tak by tak przegróm niy moje betki! 

Kiej i kaj napoczli sam u nôs na Ślónsku (i we Polsce) grać we szkata niy idzie 

gynau pedzieć. Cheba ino tela, co to musiało być richtik u nôs na Ślónsku – tak 

ze słósznóścióm miynióm wszyjske richticzne Ślónzôki – a to skuli tego, co sie 

sam we piyrszych latach dziewiytnôstego wiyku mocka ludzi ze Miymiec 

przikludziyło do samtyjszych nowych grubów i modernych – nałónczôs  – 

werków. W szkata grali wszyjskie, i do dzisiôj jes to cheba nôjbarzij gryfnô i 

wywołanô gra we karty. Gracka, kiero majóm radzi i mode, i stare, robole, i 

inżiniery, a łod pôruch lôt, bali i baby. I, tak jak kiejsik familije grali, śpiywali 

nasze śpiywki, starziki flyjgowali, cichtowali briwy, harcery, basztardy lebo 

akwarijowe rybecki, tak terôzki szkacynie starziki, łojce dowajóm skôzać, 

naumióm swoji dziecka, i dziecek – dziecka.  

Znajóm Chorzowiôki jednego szkaciôrza, łod zawdy szkaciôrza – Konrada 

Neumanna (pizło mu już bez dziewiyńćdziesiónt lôt), kiery możno i do dzisiôj 

mô dwa ptôki: szkat i jesce do niydôwna briwy. Jego farbiste, ałsdruki, 

przisrywki, szpasowne kónski, to tak na isto lynzykowe, ślónskie perle, perle 

naszyj samtyjszyj gôdki (chocia i ździebko tam jes ze miymiecka). Nó, bo  

kuknijcie ino! Farby, kolory we kartach, maści to podle szkaciôrzy: ajchle, 

krziże, krojce – znacy polskie trefle; wajn, grin, wino – to piki; herce, rółty, 

cerwióne – to „literackie” kiery, a na łostatek szele, dzwónki, kulki to przeca – 

karo. 

Byli jesce kejsik czasy, kiej chnet we kôżdym werku, na kôżdyj grubie byli 

kluby szkatowe. Terôzki to ino łostatki (chocia, możno jich corôzki wiyncyj) 

sóm we tych gryfnych dómach kultury, kiere idóm wszandy za betkóma. Juzaś 

turnieje tych wszyjskich szkaciorzy sóm kajsik po szynkach, po knajpach, 

biyrsztubach. Grô sie (bez lato) na „Lidze” (dôwniyjszyj „dolinie górnika”), we 

Domu Kultury na Lompy, we Starym Chorzowie abo we hajduckim „Duo” (to 

ino we Chorzowie chocia tak jes we kôżdym ślónskim mieście). Jes ci tyż i liga 

polskigo szkata tela, co sie łó nij za tela niy gôdô, bo i pijyndzy tam niy ma tela, 

co we fusbalu, szponsory jakisik sie niy garnóm ku tymu, bo niy idzie przijńść 

skuli szkata na piyrsze zajty cajtóngów abo do tego radijoka ze luftklapóm, 

znacy – telewizyji.  Piyrszô „olympiada szkatowo”, srogi turniyj szkatowy 

zbajstlowali jesce we 1886r we Altenburgu. Niyskorzij, kiej ino sie tam trefiali 

na „kongrysach”, moc ci na nich dyszkutiyrowali i uchwôlali roztomajte zakóny 

i regulki, a wszyjsko to, co wypokopiyli, zarôzki sprôwdzali na łostatkowym 

„turniyju”. I wiycie, tyn Altenburg to bóła zawdy stolica szkata tela, co po drugij 

wojnie, kiej już ci łóne zrychtowali ta côłko Deutsche Dramatische Republik 

(niy metlać ze Richtik Fajnymi Niymcami!) – drugô stolica szkata, to bół 

Bielefeld, wele Hannoveru. Nó ale, to już niy bóło to. I terôzki juzaś, po tym 

łobalyniu muru berlińskigo, wszyjsko jes tam we tym Altenburgu nazôd.  

We 1899r (na kongresie we Altenburgu) narychtowali tyż piyrszy narodowy 

zwiónzek, ferajn łod szkata, a juzaś na jedynôstym kongresie, we 1927 roku 

zrychtowali piyrszy i – do terôzki jedziny – Skatgericht, znacy sónd skatowy, 

kiery jes nôjważniyjszy dlô wszyjskich szkaciôrzy na côłkim świycie (u nôs we 

Polsce tyż, choby niyftore łoszkliwce i klugszajsry we Warszawie gôdali blank 

co inkszego, bo te łoszkliwe Warszawiôki i to kcieli by lobalić i zrychtować na 

swoja mółda). Mało fto ale miarkuje, iże we tym Altenburgu, chnet 100 km łod 

Drezna jes jedyn, jedziny na côłkim świycie dynkmal, kiery postawiyli ci we 

1903r. Pokazuje ci łón śtyruch chopców, szkatowych dupków jak sie łóni sztram 

pieróm do kupy ze sia. Nó, i ino szkaciôrze miarkujóm, kiery zawdy jes ci tam 

miyndzy niymi nôjważniyjszy... to jes na isto dupek krojc!  

Tam tyż, we takim gryfnym zómku, ftory wandluje sie jesce łod czasów tego 

cysôrza Fryderyka I Barbarossy (Rudobrodygo) ze dwanostego wiyku, jes ci 

gryfne muzyjóm kart i muzyjóm szkatowe, i werci sie je tak na isto łobejzdrzeć, 

tak jak i Ojgyn ze swojimi kamratóma Miymcami bez lato 1989 roku.  

Łozblyndziół sie deczko Ojgyn na tym swojim prykolu. Przeca wiela idzie gnić 

we betach? To jes dlô niygo niy do wydziyrżyniô. Jesce dwa, trzi dni tymu 

nazôd dnioszek miôł za knap godzinów ... niy nastykło na wszyjsko czasu a 

terôzki juzaś godzina za godzinóm cióngnie sie jak dziôd po słodach abo jak 

smónd po galotach. Siednóńć yntlich do szpilu, porajcować, poszkacić choby 

ino ło cigowe bobki... 

Nó ale, łod tego jedynôstego kwiytnia 1990r. wszyjsko musiało melać inakszij. 

Dochtór, i ku tymu jesce dyrechtór tego lazarytu, przikôzôł sztram Ojgynowi 

wybrymzować, sztopnóńć ze tym tyraniym bez côłki dziyń choby ipta. 

Przecamć na zicher werk bez niygo niy zawrzóm, walcwerki we „Kościuszce” 

bydóm dalszij walcować, bydóm sie sztyjc kulać i walkować glajzy i inksze 

żelazło, a łón już łod terôzki musi pierónym dôwać pozór, coby juzaś ta jego 

wnótrznô plómpa niy popśniyła. Niyftorzy ze côłkóm słósznóścióm gôdali, iże 

tyn hercszlag go pewnikiym dopod skuli tego, iże dwa miesiónce skorzij ciepnół 

na szlag kurzynie cigaretów.  

 

2. Wszyjskich Świyntych  
 

Wartko jakosik latoś ślecieli te gorke latowe miesiónce, te festelnie zgniyłe dlô 

niyftorych i łobciynżliwe dlô inkszych – miesiónce, te... côłke samtyjsze lato. A 

eźli to bóło richticzne, szykowne i gorke lato? Anó, roztomajcie to bóło. Dlô 

jednych szykowniste a dlô inkszych juzaś blank niy do wydzierżyniô i – dô sie 

pedzieć – fest usmolóne. Ale czas, dnioszki, tydnie, miesiónce fyrtajóm choby 

nôjynte, iże cowiek ani sie pozdô kiej po zimie jes wiesna, zatym lato i juzaś 

wartko tómpie podzim. I idzie sam terôzki przijńść na te idy i pedzieć gryfnie za 

Josephym Eichendorffym (we tłómaczyniu Petera K. Sczepanka) sztrofkó:  

„I jak ta zegara wskazówka na wieży –  

ciągle wraca i świata historię mierzy –  

i nikt nie odgadnie gdy krąży –  

którędy też w naszą przyszłość podąży.” 

Mocka by sam szło ło tym gôdać ale wszyjske samtyjsze, pniokowe ludzie 

miarkujóm, iże wszyjsko naobkoło kroczô już pomaluśku ku Wszyjskich 

Świyntych. Juzaś przilazuje ku nóm tyn dziyń we kierym trza już na zicher 

ździebko wybrymzować, wyhaltować i poślyńczeć deczko ło tym, co tyż nôs 

wszyjskich pryndzyj abo niyskorzij czekô. Kôżdy snôs musi łodumrzić, łodpioć 

lebo pójńść pod sosiynki. A wtynczôs bydzie przileżitość spomiarkować nasze 

wszyjskie pogrzybowe zwyki i cyrymónije. I tak łod cichyj, diszkrytnyj próśby 

ło rzykani, bez tyjater dlô maluśkich jak we kwiytniu 2010r. kiej chowali 

naszygo prezidynta, jego babeczka i inkszych dzieiwyńćdziesiónt śtyruch ludzi, 

kierzi skapli we katastrófie polskigo fligra pod Smolyńskiym, aże bali i po 

cylybrowne, łobrzóndkowe zjôdanie umrzików – na côłkim świycie pogrzybowe 

cyrymónije sóm blank i szokujónco roztomajte. Idzie sam bali pedzieć, iże... 

moc farbiste!  

Dlô Ojropyjcyka pokora, to gódne i dostójne, niywłôśnie wlazujónce we łocy 

pokazowanie lutości po zemrziciu kogosik ze familije abo ze nójbliższyjszego 

łotoczyniô. Ale dlô wieluch nôrodów, kiere łostali wiyrne prastarym tradycjóm, 

znômiynnym jes jawne łopłakowanie umrzitych (jes tyż i takô insztytucyjô 

„płaczków”), głóśne ślimtanie, łokrziki, biczówanie i praskanie palicóm ło mur. 

Kiejby sie tak jaki cudzy przipatrzół, przifilowôł na nasze polske (niy gôdóm ło 

ślónskich, bo to blank inkszô lajera) cyrymónije pogrzybowe, łosobliwie terôzki, 

we łostatnich latach, kiej małupicowanie inkszych nôrodów wlazło nóm już we 

prziwyk, to mógby pomyśleć, co pochówek u nôs jes nôjważniyjszóm celybróm, 

nojistniyjszym wydarzyniym w życiu cowieka. Przecamć bez côłkie dwa tydnie 

kwiytnia 2010r. naszô telewizyjô bóła jużcić jednym srogim tyjatrym. We 

wszyjskich stacyjach telewizyjnych, ze lepszyjszym abo gorszyjszym talyntym, 

nasze ”wybrańce nôrodu” łodgrôwali kónsztik pod mianym „Żałóba narodowô”. 

We wszyjskich partyjach łorôż zarojóło sie łod egzaltówanych i festelnie 

łozhisteryzówanych Hamlytów i Ofelii. Te polityczne żałóbniki potajlowali sie 

na dwie zorty. Piyrszô – to niyutulóne we jankuryji i bólu ludzie, ftore ku takij 

tragedyji niy poradziyli sie placu nôjść i skuli tego lôtali łod telewizyji do 

telewizyji, łobnoszónc sie ze swojim żôlym. Drógóm zahôczali jesce zawdy ło 

roztomajte zyndsztele i tam kminiyli wiela ino wlejzie. Na wizyji ślimtali, i 

dôwali do wymiarkowaniô, iże gôdka sprôwiô jim srogi ból, ale juzaś i ta śmiyrć 

prezidynckij pôry, i nôjbliższych kamratek i kamratów sprawióła, iże muszóm 

kolyndować po wszyjskich telewizyjach. 

Drugô zorta żałóbników politycznych to ludzie, ftorzi tak po prôwdzie dugo 

ślynczeli eźli razinku przijńść do telewizyjnygo sztudija abo i niy, jednakowóż 

uzdali, iże pójńdóm tam ino beztóż, coby na wizyji łoddać hółd tym tragicznie 

umrzitym kamratkóm i kamratóm, co ło pôrze prezidynckij już niy spómnóm. I 

gôdô sie łó nôs Polôkach, iże sómy nôrodym ciyrpiyntników. Festelnie mómy 

rade być jankorne, podziwiómy przegranych, do wygranych łodnoszymy sie ze 

niychyńcióm, podyjzdrzliwóścióm i srogóm zôwiścióm. Co kwilka kogosik 

wycióngómy ze groba, sprôwôdzómy prochy, bajstlujymy pogrzyby. Sómy 

takim jednym dupnym IPN-ym – gracómy sie we przeszłóści i... we truchłach. 

Ja, i niy dló nôs uciycha ze świyntowaniô, roztomajtych festów, hulicznych 

korowodów. Bali i we te niyliczne, z gróntu uciyszne świynta (Konstytucyji, 

Niypodlygłóści abo Świynto Wojska Polskigo) wolymy klynkać na mszach, stôć 

ze fanami pod dynkmalami, suchać apyli polygłych i skłôdać wiyńce. Ludzie, 

kiere sam we tym czasie dó nôs sie przikludzali na pôrã dnioszków świdrzyli ze 

zadziwiyniym na to, co wyprôwiało sie na hulicach, w dómach, we radijokach i 

telewizyji. Niyftorzi przirównowali do launy po śmiyrci naszego papiyża. Ale, 

przecamć to niy tyn wymiar cowieka, niy tyn wpływ na losy świata, i blank niy 

te zasugi. Barzij jednakowóż przipóminało to, blank niy do spokopiyniô do 

dzisiôj, powszychnô histerijô, lamyncynie i łozdziyranie prziłodziyniô po 

śmiyrci Bieruta. Trza jednakowóż wiyrzić, iże przijńdzie czôs na łotrzyźbiynie 

po śmiyrci prezidynta pod Smolyńskiym. A móżno ci już tyż  i spłynóło te 

łotrzyźniynie przi słówecku  – Wawel. Naszô prezidynckô pôra pochowali ze 

szpicparadóm pojstrzód królów, sprawców Polski, pojstrzód srogich naszych 

narodowych wiyszczów – sumniyniów Polski! Eźli to niy jes sztolc, paradzynie 

sie, brak proporcyji i miyrnóści? To co to na isto jes? 

A przeca śmiyrć to bezmać ino szczysne przyjńscie do lepszyjszego świata i 

doczkanie – przi srogim rzykaniu – na nasze skuplowanie ze pónbóczkowym 

môrtwychstaniym.  

Etiopczyki na tyn przikłôd na cycha srogij żałóby łostrzigajóm swoji kudły, 

sujóm hasie na gowa i łozdropujóm fresy aże do kwie. Jesce możno jakiesik sto 

lôt tymu nazôd niyftore plymia ze Afriki Połedniowyj gdowa po śmiyrci jeji  

chopa zawiyrali na miesiónc we festelnie izoliyrowanyj kómorze. Po miesióncu 

takigo przimusowygo łodosobniyniô gdowa musiała, skorzij powrótu do swojij 

chałupy, gynał sie côłkô łoszpluchtać, i jesce ku tymu fest łostróm bergówóm 

ponarzinać sie na cyckach, ryncach i szłapetach.  

Juzaś Indijanery ze plymia Tlinitów ze Alaski na znak pokory łokłôdało sie po 

gymbach kamlokami i łopôlało se kudły, szkóciny nad fojeróm. Jeźli ta żałóba 

tyczóła, kuplowała sie ze dalszyjszym pociotkiym  – żałóbniki ino malupernie, 

deczko strzigli wosy, suli sie na gowa hasie ze spolónygo ciała umrzika. Juzaś 

ze roztomajtych króników, ftore dotwali do naszych czasów miarkujymy, iże 

kiej taki nôród Scytów łopłakowôł kipniyńcie swojigo króla, to tyż tameszne 

ludzie strzigli se kudły, haratali rynce, łozdrôpowali czoło i kichol, łobrzinali se 

same szpicka uchola, i jesce ku tymu przebodnyli sie graca... ale ino lewo – 

łostrym bodziokiym. Inksze indijanery, Komancze niy ino łostrzigali wosy i 

haratali sie po ciyle, ale tyż łobrzinali łogóny i grziwy kónióm. Juzaś u tych 

Indijanerów ze sztamu Arapaho umrzitych łopłakiwali ino baby, côłkie 

zmaraszóne kwióm ze poharatanych rynców i szłapów. Jesce inakszij bóło u 

côrnych Australijskich aborygynów, kaj ichnie gdowy łozdrôpowali sie fresy i 

przipiykali faklami cycki, rynce i giry, a ku tymu jesce we te łoparzyliny 

wciyrali tyż hasie.  

Wiela starożytnich nôrodów szło jesce dalszij. Na tamtyn świat do kupy ze tymi  

zezwłokami posywali, wyprôwiali niy ino iścizna niyboszczyków, ale i jejich 

słóżóncych, côłkô gadzina dómowô a poniykedy i côłkô familijô umrzika. 

Świadyctwô takich cyrymóniji pogrzybowych archyjologi znôjdowali ci we 

roztomajtych grobówcach i zarkofagach scytyjskich wodzów, sumeryjskich 

mónarchów i sprawców sztamów Hameryki Strzodkowyj. Bali tyż i proste, 

ajnfachowe ludzie we roztomajtych tam zakóntkach świata stôli ło to, coby 

wrajzić do grobu umartego przôciela jakisik użyteczny dinks: wijaczka, szafla, 

sajdôk abo przinôjmni drzewiannô łeżka. Te rzecy nôjczyńścij łómali na kónski, 

bo przecamć wiyrzyli, iże to, co bóło złómane na tym świycie, bydzie na isto we 

côłkości na tamesznym, na drugim świycie. Miyniyli tyż, iże królóm i sprawcóm 

bydzie tam we tych zaświatach potrza słóżby, totyż przi pochówku, przi tych 

wszyjskich pogrzybowych cyrymónijach uśmiyrcali słóżóncych dziysióntkóma, 

a możno i setkóma.   

Araberski rajzynder Ahmad ben Fadlan kajsik we X wiyku łopisôł cyrymónijô 

pochówku, kieryj bół świôdkym fórt nad Wołgóm. Chowali ci jednygo Warega 

przinôleżnego do wyższij wôstwy, do ichnij hiyrarchiji. Ciało tego zemrzitego 

spôlóno we kanie wrółz ze umiyłowanym kóniym, niywólnikóma i babami. We 

Indiach juzaś do niydôwna jesce gdowa po dobryj wóli wlazowała na sztapel, 

coby zgoreć do kupy ze umrzitniyntym chopym. Tyn siaróński zwyk „sati” miôł 

blank ajnfachowe wytuplikowanie, gróntne wyłóżynie – przeca łogdowiałym 

kobiytóm żôdyn wtynczôs już niy pómôgôł, a wydać sie drugi rółz blank już niy 

mieli łóne prawa.  

Nôrody barzij szprymne, próbowali serwać ze łobyczôjym uśmiyrcaniô słógów i 

familijantów, i harastaniô iścizny. Powóływali sie juzaś przi tymu na świynty 

spokój dlô niyboszczyków. Starożytnie Egipcijanery wkłôdali do zarkofagów, 

nôjprzodzij niywólników ze łodkraglowanymi gowami, a po pôruch wiykach  

drzewnianne figórki, kiere mieli zastympować żywych niywólników. Chińcyki 

juzaś we tym samym cylu szafnyli, sprawiyli ze terakoty côłkô armijô, kierô 

wachowała cysôrza Qin Shi Huanga (skorzij côłkie armije zakopywali, zasuli ze 

wódzym żywcym). Niyskorzij juzaś wystrzigali ze papióru wszyjske rzecy 

używane przi pochówku – banoty, nôczyniô, szmuki, ciaćka i miechtaczki, a 

bali i pijóndze. A wszyjsko to na łostatku bóło pôlóne na mogiyłach przódków. 

Anó, wiyrzóno, co umrzite przódki przemiyniajóm sie we duchy i skuli tego 

uważowali, co mogóm sie łóne wygodzić rzecami zwekslowanymi we smónd. 

Prôwdziwe bóło ino jôdło, kiere smycyli na grób. Ale i ta warza bóła zjôdanô 

zaobycz bez nawiydzajóncych przôcieli.  

We Chinach powstała ci piyrszô na świycie uciwilizówanô, wysztudiyrowanô 

we nôjmyńszych dobraczynach kultóra pokory, żałóby. Prôwdy, te dógmaty 

„konfucjanizmu” akuratnie łokryślali, jak dugo mô na tyn przikłôd zetwać dlô 

wszelijakich familijantów pokora. Nôjstarszyjszy syn i babeczka nosiyli żałóba 

po łojcu familiji bez côłkie trzi lata, reszt chopców – dwa, a chop po swojij 

babie – ino piyńć miesiyncy. Bez côłkô żałóba niy mógli łożynić sie abo wydać. 

Niy mógli tyż fajrować, jôdać słódkości i suchać muzyki.  

Inksze religije tropiyli sie ło to, coby pokora niy zetwała za tela dugo. Buddyzm 

łograniczô czas twaniô żałóby po łojcach do sto dni, po inkszych pociotkach i 

bliskich – do śtyrdziystuch dziywiyńciuch dni. We islamie gdowie dozwôlô sie 

drugi rôz wydać za śtyry miesiónce po śmiyrci chopa.  

We naszyj wiyrze, we krześcijaństwie łopłakiwało sie bliskich bez côłki rok, 

dzisiôj jednakowóż we Kościyle katolickim łokrys pokory skróciyli do trzech 

miesiyncy, a u prawosławnych – do śtyrdziestuch dni. Zaczym, jak wiyrzóm 

wyznôwcy prawosławiô, duszycka wandruje, a przociele, kiere jesce żyjóm, 

majóm ji pómôgać rzykaniym i nabożyństwami we cyrkwi. Jes ci to podane do 

takigo tybetańskigo „bardo” – takigo szczygólnygo stanu we kierym duszycka 

sie znôjduje bez śtyrdziyści dziewiyńć dni. Bez tyn czôs, szpecijalnie naimany 

lama powiniyn łodczytować rzykani ze Ksiyngi Umarłych (Bardo thodol), kiere 

majóm zapywnić umrzitymu łodpowiydniô „reinkarnacjô”.  

Światówe religije niy pochwôlajóm pokazowaniô bez côłko pokora festelnie 

sztramskich ymocjów, takich jak na tyn przikłôd u nôs po tyj katastrófie pod 

Smolyńskiym. Im wiyncyj łofiarów, wiyncyj kwie, wywołane miana – tym 

lepszij, tym srogszô tłóka. Te tulmy gaferów... Styrcóm jak zawdy, bo zynzacjô, 

bo pogrzyb, bo wiezóm tróła hulicóma. Presujóm ci sie w ciźbie i zaziyrajóm, 

wyblyszczajóm ślypia. Jak we strzydniowiyczu na jawnych egzykucyjach na 

rynku miasta. Umiyranie, pokora, ciyrpiyntniczô śmiyrć ... Nasze narodowe 

„hobby”, naszô łozrywka.  

Judaizm juzaś i islam zakazujóm swojim wyznawcóm na znak żałóby harataniô 

sie, targaniô wosów, urzinaniô brody i robiyniô „tatuażu”. Łobie tyż te religije 

niy dôwajóm zwóle na naimanie zawodowych płaczków. We judaiźmie na znak 

pokory wszyjskie pociotki i przociele muszóm zrobić take ci „keriyah” znacy 

łozedrzić, łoztargać do imyntu swoji łobleczynie. Juzaś dziecka, po śmiyrci 

łojców, łoztargajóm szaty ino kajsik kole syrca. We składach izraylskich idzie 

sie już terôzki bez łostudy lajstnóńć takô żałóbnô prziłoblyczka, i to ci już ze 

wytarganóm dziuróm na wyżce syrca.  

Nó ale, niy wszyjskim klapuje, sztimuje taki wycyrklowany, rugowany jankor. 

Bali i we łobrychtowanyj Ojropie na pogrzybach czynsto idzie trefić festelnie 

ymocjónalne reakcje. U Rusa, jak za blank starych dôwnych czasów, kobiyty 

rozszmatlajóm kudły i głóśno ślimtajóm, we chałpach na wszyjskich zdrzadłach  

muszóm być zanawiyski, coby niy wcióngło w nie duszycki umartygo.  

We Azji abo Africe juzaś chned a chned idzie trefić pochówkowe zwyki, kiere 

zagrôżajóm zdrówiu abo i życiu żałóbników, tym barzij tam, kaj jes tyn festelny 

„fanatizmus” religijny. Islam na tyn przikłôd, blank niy poradzi wyplynić takij 

ci cyrymóniji we ichnie świynto Aszury – na pamióntka Hasana i Husajna, 

szyickich ciyrpiyntników, zakatrupiónych bez wrógów we VII wiyku. We 

dziydzinach, kaj szyity sóm wiynkszóścióm, w dziyń świyntych ciyrpiyntników 

hulicóma cióngnóm procesyje ze czôrnymi fanami, łodbywajóm sie cyrymónije 

we kierych ludzie same sie haratajóm po côłkim ciele. Na pamióntka Hasana i 

Husejna żgajóm sie pitwokami i inkszymi roztomajtymi ocelowymi ketami, i 

wrzescóm ku tymu Wach, Husajn! (król Husajn). Juzaś na nôjbarzij katolickich 

Filipinach kóżdyrok mocka wiyrnych biczuje sie po plecyskach karwaczami na 

szimel mynki Zbawiciyla. 

Inkszość we podyjńściu do pokory, do żałóby we roztomajtych kultórach 

skazujóm tyż roztomajte farby przi żałóbie. W krajach krześcijańskich farbóm 

pokory jes côrny, chocia we Szpaniolsku i we Francyji blank do łostatka 

strzydniowiyczô farbóm żałóby, króm côrnego, bóła tyż jesce i farba biôłô. We 

Chinach, Japonii i inszkych jesce krajach Dalekigo Wschodu biôły jes do dzisiôj 

żałóbnóm farbóm. Biôłô truła na trzeci dziyń po śmiyrci, bez blank biôły tor 

wykludzajóm ludzie łobleczyni we biôłe lajnianne szaty. A juzaś na ichnie 

pogrzebowiny, łoblywanie skórki rychtuje sie ino biôłe jôdło – rajs, warzónô 

kurza, kónski szpek. Niyftore juzaś plymia Afriki i Oceanii po umrziciu jejich 

bliskich garniyrujóm sie côłkie ciało biôłóm farbóm. We niyftorych afrikôńskich 

krajach farbóm żałóby jes szarłat. U Koreańcyków przijynte jes noszynie przed 

trałercugym, pogrzybowym kónduktym żałóbnych fanów. Takô fana, to ci jes 

festelnie dugi pôs szarłatnygo sztofu na kierym biôłymi i żółtymi literkóma, 

tymi ichniymi hiyroglifami, wypisane jes miano umrzitego.  

Kirgizy juzaś – kiej umiyrô mody cowiek – bez wiyrchni łotwór we jejich jurcie 

wystôwiajóm srogachnô falyta ze szarłatnóm fanóm, jeźli cowiek we strzydnim 

wiyku – ze côrnóm fanóm, a jeźli to już jes grajzik, starzik – to biôło fana.  

We wiyluch kultórach fajrowanie żałóby przinoleżi ino do babów. To ci ino łóne 

łopłakujóm umrzitego, łodprôwiajóm cyrymónije pogrzybowe, przestrzygajóm 

noszyniô pokornych szatów i prziłoblyczków. Naobkoło Morza Strzódziymnygo 

stare baby noszóm żałóba po wszyjskich umrzitych pociotkach, przocielach i 

krywnych, beztóż tyż praje zawdy sóm łóne po czôrnu. Ojropyjske kobiyty bez 

côłkô pokora tyż noszóm sie po côrnu – côrny hut (ze szlajerym), szczewiki, 

sztrymfy i hółzynsztrymfy, a bali tyż i prodło. Chop styknie, co pokôże sie we 

côrnym ancugu, abo jakimsik inkszym côrnym łobleczyniu ino na pogrzybie. 

We tradycyji nôrodów cywilizówanych fónguje łokryślónô cyrymónijô łostatka 

pokory. Jeji cyl, to wkludzynie familijantów umrzitego do nórmalnygo życiô.  U 

takich na tyn przikłôd Karaimów żałóba jest fertich po jedynôstuch miesióncach 

i wtynczôs bajstluje sie sroge łoblywanie skórki, pogrzebowiny przi kierych 

jôdô sie ino biôłô halwa. U Kirgizów juzaś cyrymónije skuplowane ze fajrantym 

żałóby, majóm festelnie łodświyntny charaktyr, takô szpic parada. Jejich na isto  

łostatniym akordym sóm pogrzebowiny we rócznica śmiyrci tego istnego. W tyn 

dziyń wszyjskie przociele, familijanty ściepujóm, seblykajóm ze sia côłke côrne 

prziłodziynie i wciepujóm je do fojerki, coby sie spôlyli. Nôczynia, szkorupy we 

kierych rychtowane bóło jôdło na te łoblywanie skórki, łostawiô sie na pôrã dni 

łobrócóne do góry spodkiym i ku tymu jesce na grobie stôwiô sie portryt tego, 

kiery zemrził.  

Dlô niyftorych nôrodów to wszyjsko, te côłkie cyrymónije łostatka żałóby sóm 

ważne jesce i skuli tego, iże we kólturach tych miyni sie, co ludzie we żałóbie 

sóm niysnożne. Na Hawajach na tyn przikłôd niy ino te, kiere styknyli sie ze 

umrzikiym, ale i ludzie, kiere ino byli na pochówku, bez dugi czôs podpôdajóm 

pod te „tabu”. Polinezyjcyki juzaś zezwłoki do kupy ze jejich rzecami miynióm 

za cosik opaśnygo, za cosik, co przicióngô złe móce, co przicióngô zagłada. I to 

jes jesce jedyn grónt, coby wszyjskie te rzecy połómać i zakopać kajsik 

głymboko. Przeca to miarkujecie, co i u nôs mocka ludzi kce jak nôjgibcij 

zlikwidjyrować, pozbyć sie wszyjskich bambetli môrtwych familijantów. Nó, 

sóm i inksi, kierzy na prociw – bieróm je ze sia i przechowujóm jak nôjdrogsze 

rylikwije. We takij Hameryce jes niymało takich, kierzy we swojij chałupie na 

nôjważniyjszym placu trzimajóm urna ze spolónymi resztkóma umrzitego łojca 

cy mamulki.  

Jesce inakszij jes u Aborygynów ze Malanezji, kaj gdowa stoji we słówie na 

znak żałóby przechowywać kielco (abo i côłki gybis, jak tyn istny taki miôł) 

zemrzitego chopecka bez kielanôście lôt. Niyftore plymia ze srogóm zocóm 

zbiyrajóm kostyry swojich wódzów i sprawców, i pytajóm sie „móndrych 

przodków” ło dorada we łopresyji, przi roztomajtych mecyjach. Poniykedy 

srogo zoca i reszpekt dlô môrtwych kupluje sie ze cyrymónijóm ćkaniô jejich 

miynsa, co jes ci sródze niybezpiyczne, łosobliwie kiej sie jôdô miynso ludzi 

umrzitych na jakiesik choróbska zakaźne. Wedle niyftorych móndroków 

śmiyrtylnô niymoc mózgu, mianowanô bez „tubylców” – „kuru”, pojstrzód 

miyszkańców Papui-Nowyj Gwinyji łozpowszechnióła sie ino skuli razinku tyj 

cyrymóniji. Podane praktyki mieli tyż i australijske aborygyny tak, iże już we 

niyftorych dziydzinach niy bóło ci blank żôdnych babów, bo to przecamć babóm 

i dzieckóm przinôleżało natynczôs zjôdanie ciôł umrzitych. 

Terôzki, we spółczysnyj zachodnij kultórze łobyczaje, zwyki skuplowane ze 

fajrantym żałóby sóm ło wiela mynij skómplikowane i wymyślate. Zaobycz 

ludzie łoficijalnie trzimajóm żałóba kajsik kole miesiónca, dwiuch, zatym 

pokora jes już corôzki mynszô, corôzki czyńścij côrne łachy weksluje sie na 

inksze... łomijô sie tyż szpera na roztomajte łozrywki.  

Zwyki, prziwyki, cyrymónije skuplowane ze pochówkiym i niyskorzyjszymi 

Zaduszkami to jedne. A mie sie sam terôzki spómniało cosik inkszego (niy 

miarkuja po jakiymu, ale zawdy). Idzie mi sam ło jednego starożytniygo Judy 

Machabeusza (po hebrajsku „młot”). Tyn wódz Izraela, Juda Machabeusz wiód 

piyrsze we côłkij historii pówstanie ło wolność religijnô. Bóło to kajsik we II w 

przed Pónbóczkiym a tyn istny padnół bitwie. Terôzki tyż ale wszyjskie cytujóm 

roztomajte kónski ze tych „Ksiąg Machabeuszy”. I to mie sie terôzki tyż 

przitrefiyło. Wyczytołech cosik takigo ło roztomajtych łofiarach przi 

Wszyjskich Świyntych i Zaduszkach, a wandluje sie to łod takich słówecek 

napisanych zarôzki po tym, jak to tyn Juda dôł pozbiyrane pijóndze na darek za 

tych, kierzy kipli we tyj haji:  

„Bardzo pięknie i szlachetnie uczynił, myślał bowiem o zmartwychwstaniu. 

Gdyby bowiem nie był przekonany, że ci zabici zmartwychwstaną, to modlitwa 

za zmarłych byłaby czymś zbędnym i niedorzecznym; lecz jeśli uważał, że dla 

tych, którzy pobożnie zasnęli, jest przygotowana najwspanialsza nagroda, 

byłaby to myśl święta i zbożna. Dlatego właśnie sprawił, że złożono ofiarę 

przebłagalną za zabitych, aby pozostali bez grzechu.”  

Tak tyż mómy szykowny dowód na to, iże już we drugim wiyku przed naszóm 

yróm we Izraylu panówało przekónanie, iże idzie, bali trza rzykać za umrzitych i 

skłôdać za nich łofiary.  

Ja, trza zabrymzować, trza poślynczeć deczko nad swojim żywobyciym i chocia 

ino próbować spomiarkować eźli wszyjsko łostanie take same, kiej mie już sam 

niy bydzie? Czy ksiónżki, tastatura kómputra łodbadajóm sie łod mojich 

palcysków, moje ancugi, hymdy i szlipsy zaboczóm wónianiô mojigo ciała? A 

ludzie, przociele? Eźli bydóm chocia bez łoka mrzik gôdać łó mie, bydóm sie 

dziwać mojij śmiyrci. Bez kwilka możno ja – zatym blank przepómnóm. Niy 

kmińmy sie, przocielu, ludzie pochowióm we pamiyńci jednako wartko, jak 

przisujóm we ziymi, we grobie naszô truła. Naszô bolónczka, przónie, wszyjskie 

nasze pragniynia łodyjńdóm do kupy snami i niy łostanie po nich bali i prózny 

plac. Na ziymi na isto, prôwdóm niy ma próznych miyjsc!  

 

3. Powstanie Pnioków 
 

Zimno, gynsto suje mokry śniyg, kiej napoczynajóm buczeć ziryjny we Hucie 

„Kościuszko”  i we Hucie „Batory”. Fajrant szychty na dziyń, piyrszyj szychty, i 

jak zawdy ze werku, poleku wylazujóm usiotane ludzie: smelcyrze, walcyrze, 

baniorze i fto tam jesce. Walter Kucharczyk, Erich Moczygymba ze „morganu”, 

Antek Pikulik i majster Paul Skwara ze swojim liplingym Hajnóm „Tajwanym” 

kroczali, jak zawdy po szychcie, pod „Flota” na jedna laga (nó, góra dwie, co 

nôjwyżij trzi...) biyru, coby przed łobiadym przeszpluchtać gôrdziyle po procnyj 

szychcie na goróncym. Chopy przibadane do bakaniô. Wszyjske, króm Tajwana, 

robiyli we werku jak jich łojce i starziki. Bo samtukej we Chorzowie, ale tyż i 

we wszyjskich pobliskich miastach jak: Świyntochlowice, Bytóń, Zôbrze, Ruda 

Ślónskô, chopy i côłke jich familije tajlowali sie na tych, kierzy robiyli we 

werku, i na tych, kierzi bakali na grubie. Dyć żysz na isto we kôżdyj familiji na 

zicher musiôł być jaki berkmón abo huciorz, abo i łobie te zorty ludzi łorôz. 

I chocia pogoda poradzióła lecy kedy złószkliwić côłki dziyń, dzisiôj chopy szli 

ze srogóm uciychóm na piwo. A bóło sie ze czego radować. Wczorej, we tych   

Wszyjskich Świyntych bół srogi i ważny szpil. Ruch Chorzów (wtynczôs jesce 

Unia Chorzów) gościóła na swojim szpilplacu przi Dugij we Hajdukach fest 

wywołany gyzelszaft fusbalorzy ze Dynama Kijów, ftorymu wklupała aże piyńć 

do nula. Wszyjske mieli jesce we łoczach, we pamiyńci dwa tory szczelóne bez 

Gerarda Cieślika, i tyż gryfniste tory Pohla, Suszczyka i Alszera. Za trzi lata tyn 

sóm Gerard Cieślik, już na sztadijónie „Ślónskim” szczeli – możebnie, co  

nôjszykowniyjsze we jego karijyrze – dwa gryfniste tory srogij legyndzie 

ruskigo fusbalu, dwa lata modszymu łod sia Jaszynowi (Лев Иванович Яшин), 

ale ło tym te chopy jesce niy wiedzieli. Podwiyl co, zbakane do imyntu arbajtry 

łobsztalowali po ladze, znacy po zajdlu piwa i po secie. I chocia chnet wszyjske 

chopy we Chorzowie tajlowali sie na kibiców Ruchu i AKS-u, i ciyngiym skuli 

tego bóła zwada, tak dzisiôj wszyjske zgodliwie rzóńdziyli ino ło tym, jak to 

nasze fusbaloki wybiyli ruskim fusbalokóm tyn fusbal z gowy. Ale tyż, szło ci 

to spomiarkować, iże blank na łostatek tak by tak bydzie jak zawdy nôjsrogszô 

diskusyjô ło fusbalszpilerach, ło naszych samtyjszych chopcach, chorzowskich 

fusbalokach.  

Dlô wszyjskich gwiôzdóm napoczynôł być wtynczôs Gerard Cieślik, ale dlô 

starszyjszych barzij geldowôł chorzowki fusbalok, jedynôście lôt łod Gerata 

starszy – Ernst Wilimowski, kiery sóm ło sia gôdôł, iże jes Górnoślónzôkiym, 

chocia grôł i we reprezyntacyji Polski i... Miymiec. Bół tyż pojstrzód tych 

wszyjskich nôjbarzij wywołanych, ino śtyry lata starszyjszy łod Cieślika – Tyjo 

Wieczorek, chowanek KS Bytków, fusbalszpiler Germanii Künigshütte i zarôz 

po wojnie – AKS-u Chorzów. Kiej sie ale trefiół przi piwie Walter ze Erichym, 

to  musiało dójńść do spiyrki ło Ruch Chorzów i AKS Chorzów. Zawdy szło ło 

to, ftory śnich tak na isto napocznół era fusbalu we Chorzowie. Bezmać Ruch 

Chorzów sprawiyli gynał 20 kwiytnia 1920r (to bół gyburstak Adolfa) we tyj 

dôwniyjszyj Bismarckhütte (we Hajdukach). Juzaś ło AKS-ie idzie przeczytać, 

iże jego: „... kolybkóm bół plac kole kościoła św. Józefa na Pniakach (terôzki  

Chorzów II) przi zbiygu Hummereistrasse i Pudlerstrasse (terôzki ul. Karola 

Miarki i Pudlerskij), naprociw dómów magistrackich.  

A napoczło sie to wszyjsko, kiej tyż 22 siyrpnia 1910r. na plac przi kościyle św. 

Józefa na Pniakach przyszło kielanôstuch chopców ze richticznóm kulóm, 

takóm jesce żółtóm sznórowanóm wyngiyrkóm, i powołało do życiô piyrszy we 

Königshütte fusbalklub, ftory mianowali wtynczôs Verein für Rasensporte 

(Towarzystwo do Gier Sportowych na Trawie). Załóżycielym, piyrszym 

prezesym, trajnerym i ku tymu tyż jesce i fusbalorzym we jednym, bół 

włóściciyl sznórowanyj wyngiyrki, rodzóny cyzarok ale po łojcu Italijok – Kurt 

Pallavicini.  

– Niy fandzol Tajwan, iże to bóło na „Pniakach”... to przeca łod zawdy byli 

Pnioki i tela! – rozjargôł sie majster Skwara. 

– Eee tam... Pnioki abo Pniaki... przeca to ganc egal, wszyjsko po jednych 

pijóndzach, prôwda? 

– To niy ma ganc egal – przituplowôł Paulowi Walter Kucharczyk – bo do 

samtyjszych, richticznych Ślónzôków, Ślónzôków-pniôków a niy jakichsik ci 

tam ptôków abo krzôków tak ja ty Tajwan, to ta naszô dziylnica, to łod zawdy i 

na zawdy to bydóm Pnioki i... ino Pnioki...  

Chorzowiôki łoburzajóm sie festelnie, szprajcujóm sie, kiej na ta dziylnica gôdô 

sie Pniaki. Ale tak po prôwdzie piyrwótne miano tyj kolóniji, ftore wandlowało 

sie łod tamesznego wyrymbowiska, łod łostawiónych we ziymi pniôków, to byli 

zapisane we magistrackich papiórach – Pniaki. Miano te z niynôgła przijyno 

ślónski charaktyr i tak we świadómości miyszkańców fónguje do dzisiôj jako – 

Pnioki. A to wszyjsko bóło juzaś gynał skuplowane ze założyniym i łozwojym 

Królewskij Huty (werku i strzódmiyściô dzisiyjszygo Chorzowa). Jesce we 

XVIII wiyku wiynkszóść tego łobszaru, tyj dómyny zajimali sroge lasy, ftore 

cióngli sie łod rzyki Rawy bez mała do Logewnik i Chropaczowa. Wzniysiynia, 

gróniczki byli pokryte lasami sośnicowymi i świyrckowymi, a łobniżynia, tam 

kaj terôzki sóm te Pnioki, Świyntochlowickô Ligota Górniczô, Szarlociniec i 

piyrwyjszô  Erdmannswille – lasami dymbowymi. Hmmm, na wyrżniyńcie tyj 

dómbrowy wpłynóła wojna ło... wyzwolynie Stanów Zjednoczónych Ameryki 

Północnyj we latach 1775-1783. Tego by na zicher niy wypokopióło bali i sto 

hamerikóńskich stolôrzy. Skuli tyj chaji, tyj wojny Ojropa łostała łodetniyntô 

łod dostawów drzewa na szifowe maszty ze ynglickich kolóniji we Hamerice. 

Hamburske i szczecińske wyrfty, stócznie łodbiyli sie to we łoziymdziesióntych 

latach XVIII wiyku na Górnym Ślónsku, kaj poradziyli sie lajstnóńć kôżdyrok 

kielanôście tysiyncy dymbów. Beztóż tyż na łostatek tych łoziymdziesióntych 

lôt wiynkszóścióm samtyjszych stromów byli stromy sośnicowe, świyrckowe i 

brziskowe, a na côłkim łobszarze terôźniyjszygo Chorzowa i jego łokoliców, 

pozostałóścióm po piyrwyjszych dymbinach łostali sie ino miyjscowe miana 

take jak: Dąbie, Świyntochlowickô Dómbrowa abo ganc ajnfach – Dąb.  

Kiejby tak kuknóńć fest do zadku, trza by sam napocznóńć jesce łod takij ci wsi 

Chorzów, kole kieryj już we XVI w. fedrowali mocka rudy strzybła, blaju i rudy 

żelazła. We 1787 roku żół ci tam ks. Ludwik Bojarski, kiery blank ci móndrze 

wypokopiół, co tukej na takich – jak to wtynczôs mianowali – Wzgórzach 

Chorzowskich, sóm srogie lyce, tuste pokłady wónglo. Erbnół łón urzyndowe 

„nadanie”, darowisko i postawiół samtukej piyrszô gruba „Fürstin Hedwig”, 

kiero niyskorzij prziflostrowali do „Königsgrube” znacy gruby „Król”, 

zrychtowanyj bez – terôzki już festelnie wywołanego – Fridricha Wilhelma 

grôfa von Reden. Urodziół sie tyn Fridrich Wilym we Hameln (we dolnyj 

Saksóni) we familiji ło starucnych tradycyjach grubskich. Grubiôrzami byli jego 

ujek Klaus Fryderyk, jego kuzin Fryderyk Otto Burchard. I to tyn razinku ujek 

Klaus uzdôł ło berkmóńskim wybildowaniu modego Friedricha Wilhelma von 

Redena. I jak sie niyskorzij wykôzało, bół ci to chop, kiery tak na isto sprawiół, 

co sam te gruby i werki wyrychtowali. Trza jesce dopedzieć, iże Chorzów to 

bóła ci wtynczôs już srogo wiyś miyndzy Bytkowym, Dymbym, Zołynżym, 

Maciyjkowicami, Świyntochlowicami i Chropôczowym. Deczko niyskorzij, bo 

we 1802r. zrychtowali piyrszy srogi piec (z miymiecka – der Hochofen) i już ci 

sztartła robota we nowym werku, we „Königshütte” znacy, we tyj Królewskiej 

Hucie. Jesce tak kole 1798r. Prusoki lajstli sie côłke łoziymnôście morgów 

ziymi ze Górnych Logiewnik i dwanôście morgów ze wsi Chorzów, coby tam 

juzaś zrychtować tyn blank nowy werk, ftory za Fryderyka Wilhelma III, 

mianowali ci „Królewska Huta kole Chorzowa”. Łozporzyndzynie ze 27 môja 

1799r. jes ci tak na isto historicznym poczóntkiym miasta.  

Corôzki wiyncyj bóło hajerów na grubach i smelcyrzy we werku. Stôwiali tyż ci 

roztomajte – jak to kiejsik gôdali – kolónie we ftorych wszycka mógli miyszkać. 

Po piyrszyj takij kolónii „Königshütte” (napoczli budowa łod łośmiuch chałpów 

postawiónych we 1798r przi dzisiyjszyj hulicy Kalidego) byli jesce niyskorzij: 

„Charlottenhof” i „Erdmannswille”. Królewskô Huta fóngowała już łod 1802r i 

trza bóło dlô wszyjskich huciorzy postawić nowe chałpy, coby ludzie mieli kaj 

miyszkać. Gôdki ło tym, coby na granicy dwiuch miast Świyntochlowic i tego  

Chorzowa zrychtować nowô łosada, twali kajsik łod 1830r. ze łówczysnym 

włóściciylym Świyntochlowic grôfym Karlym Lazarusym Henckel von 

Donnesmarckym. Tyn grof Henckel von Donnesmarck przinoleżôł do jednyj ze 

nôjznómiynitszych ślónskich familiji. Wyharyndowôł 25 zidleróm kole 140 

morgów, a miano Pnioki dlô tyj kolóniji wziyno sie łod wyrymbowiska, i łod 

łostawiónych we ziymi pniôków. Dróga bez te piyrwyjsze Pnioki wiydła śladym 

niyskorzyjszij hulicy św. Józefa a sóm zidlóng bół podany do tych, ftore skorzij 

byli już zrychtowali, znacy Świyntochlowickij Ligoty Górniczyj i Szarlocińca.  

Do 1841r. dziylnica Pniaki przinoleżała jesce do gminy Świyntochlowice, i aże 

do 1868r., kiej to Pniaki przipisali do Królewskij Huty, bóła łóna samódziylnóm 

dziylnicóm. Miały ci te Pniaki (Pnioki) swój herb ze św. Barbórkóm we korónie 

na gowie i ze kiylichym i hostyjóm przed nióm.  

Ta kolónia zrychtowali we latach 1836-1838 na tym lyśnym pniokowisku łod 

kierego tyż sie przijyno miano gminy – Pniaki. Pojstrzodek tyj gminy – kierô 

miała we 1840r już bez 20 chałpów i miyszkało tam chnet 250 ludzi miyndzy 

spółczysnymi hulicóma Opolskom a Mariańskom – bół ci tak jakosik, choby 

przi dzisiyjszyj hulicy Józefa. Gôdali tyż jesce na ta côłko dziydzina miyndzy 

Marijańskóm a dzisiyjszóm hulicóm Janasa tak gryfnie, chocia z miymiecka: 

„Mittel-Logiewnikier Pniaki”. 

Kôżde miasto, kôżdô gmina, kôżdô dziydzina fónguje zawdy kole jeji fary, jeji 

kościoła i to możno terôzki barzij jesce jak sto abo dwiesta lôt tymu nazôd. Tak 

tyż bóło i wtynczôs. Nojprzodzij we tyj Królewskij hucie wystawiyli kościół 

waniylicki św. Elżbiety, ale tyż małowiela niyskorzij, stôł już kościół – 

„Barbórka”, do kierego przinależeli wszyjskie te łosady, kiere niyskorzij 

poskłôdali we jedne miasto. Byli to: łosada Królewsko Huta, kolonie Brzezie, 

Erdmannswille, Lipiny, Dolne i Wiyrchnie Hajduki, Wiyrchnie i Dolne 

Logiewniki, Pniaki i Namiarki, Szarlociniec i Świyntochlowice. Bóło ci tego 

mocka za tela i jedyn kapelónek, radca Paweł Łukaszczyk medikowôł, coby 

wystawić jakisik nowy, inkszy kościół. Medikowôł, medikowôł aże we 1902r 

lajstnyli sie tameszne ludzie łod jednego ci samtyjszygo bambra Franciszka 

Kocury za côłkie 60 000 marek 2 hektary gróntu do kupy ze jednym hektarym 

erbniyntym łod „laurahuckigo towarzystwa akcyjnego” i już ci tyż zarôzki  

napoczli stôwiać tyn nowy kościół. Dalszij to już wartko poszło. Szesnôstego 

paździyrnika 1904r wmurowali tyn „kamiyń wóngiylny” a we 1907r kościół bół 

już fertik. Na łostatek trza jesce dopedzieć, iże Pnioki to niy bóła dziydzina kaj 

by byli jakiesik urzyndy, ale bóło pôrã cygielni (Jana Klyci lebo panoczka 

Flacka, kiery tyż fondnół samtyjszym ludzióm „Pniokowsko Paniynka”) i 

szachta „Maria” gruby „Król”, na kierô nasze zawdy gôdali „Maryna”. Takim 

tyż knifym jedne ze tradycyjnych mianów Pniaki-Pnioki przetwało do dzisiôj we 

świadómości Chorzowiôków. 

Chopy łobsztalowali jesce po jednyj ladze i już blank zgodliwie łozprawiali sie 

ło wszyjskim co skuplowane bóło i ze fusbalym i ze tymi Pniokami a na łostatku 

Paul Skwara – jak zawdy to u niygo bóło po szlukniyńciu śtyruch, piyńciuch 

sznapsów –  napocznół spóminać roztomajte fale ze jego żywobyciô. 

– Wiycie chopy – napocznół majster Skwara –  sóm roztomajte gyszichty, kiere 

jesce nasze starki i starziki łozprawiali. Łóni zawdy kajsik na łodwieczerz zicli 

sie tak kole familoka na stolicy lebo na zydelku i łozprawiali, berali co jim tyż 

do palicy przilazło, co tyż jim sie tyż spómniało. Kiejsik tyż, jesce za bajtla, za 

śpikola, rubo przed drugóm wojnóm usłyszôłech jak starô Góminiôrka fabulyła, 

wykłôdała sam u nôs, blank kole familoka takô łozprôwka:  

Jedyn grubelok, hajer ciyngiym sie kwolół, herziół sie, co mô takô babeczka, 

kierô sie śniym jesce blank nigdy niy wadziyła, niy jargała i niy bóła śnij sieka, 

nikiej niyftore inksze baby. Kamraty niy kcieli w to uwiyrzić i tak sie ugôdali, 

coby to jakosik pornóńć i jużcić uwidzieć eźli to je prôwda, co tyż tyn nasz 

murcek rzóndzi. Jedyn ze tych kamratów rzykô tak: 

– Kiej ci dzisiôj starô do na łobiôd łowiynzina uparszczónô, to ji rzyknij, iże ty 

kcesz mieć ino miynso uwarzóne. A kiej by ci tak dała uwarzóne – to gôdej, co 

môsz rôd ino uparszczóne. 

Nó, i tyn hajer drużnie poszôł do dóm. Kiej ino wlôz do chałupy, zicnół sie przi 

stole a jego baba dôwo mu ta łowiynzina uparszczónô. 

– Jô już móm zatela tego parszczónygo miynsa, jô by rółz kciôł uwarzóne! – 

gôdô tyn berkmón babie. 

– Môsz prawie, festnie sie ze cia zgôdzóm, sam môsz inksze miynso, uwarzóne 

boch dzisiôj razinku poła uparszczółach a poła juzaś żech uwarzóła.  

No, i do zwady, do haje niy dojńszło. Kamraty juzaś sie na grubie ugôdali, 

dogwarzili i jedyn śnich gôdô: 

– Tóż musisz chopie zrobić tak. Kiej ino wylejziesz ze szpóngu i wyjedziesz już 

na wiyrch ze gruby, to sie niy szpluchtej, ino taki jakeś jes côrny deptej do 

chałupy i legnij sie prómp do prykola.  

Chop zrobiół jak mu kamraty doradziyli. Baba gawcy sie zestrachanô, przilazuje 

kole niygo do tego prykola i pytô sie go: 

– Hanzliczku, Hanzliczku, cosik mi sie zdô, coś ty jes festelnie niymocny, móm 

gzuć po naszygo dochtora, abo co? 

Chopowi sie gańba zrobiyło, sztreknół sie ze tego prykola, wyszpluchtôł, 

łokómpôł sie we badywannie, i ... juzaś wije niy bóło, niy bóło – jak to moja 

starka gôdali – łognia na dachu! 

Na drugi dziyń rano we robocie już niy poradziyli nicego wypokopić, coby baba 

Hanzlikowo rozgzukać, rozhajcować do imyntu. Napytali jednego starego 

sztajgra, kiery wszyjsko wiedziôł i miarkowôł, coby jim dôł jakosik dorada. Tyn 

stary Karlik gôdô do Hanzlika tak: 

– Kiej terôzki na to, co jô ci sam rzykna, ta twoja babeczka sie na isto niy 

wnerwi, niy weznóm jóm pieróńskie mory, to mogymy ci jóm wstyrknóńć na 

óltôrz na plac tyj naszyj świyntyj Barbórki i ino ciyngiym jesce do nij rzykać. 

Nó, i pedziôł mu, coby we nocy do tego jejigo prykola nawalół, nasrôł a zarôzki 

ze rańca, kiej go ino baba bydzie cucić do roboty, rułowato wszyjsko ji 

łopedzieć, co tyż mu sie bez ta noc przidarziło. 

Hanzlik starego sztajgra i kamratów posuchôł i zrobiół jak mu kôzali. Z rańca 

jego babeczka cuci, nó i uwidziała co tyż sie we tyj nocy stało. Wartko ci sie 

łoblykła i w te pyndy pylła sie do Hanzlikowyj mamulki. 

– Mamulko, Świekro ty moja nôjmilyjszô, a rzyknijcie mi co tyż sie robi, kiej 

sie dziecko we prykolu zesrô? 

– To ty moja niywiôstko niy miarkujesz? To przeca kôżdô dobrô mamulka 

wejźnie i umyje te dziecko, poskludzô i wypiere wszyjsko ! 

– Ja, gôdôcie? Nó, tóż bydźcie takô dobrô i pójńdźcie se sam symnóm waszego 

synecka Hanzlika wyporzóndzić, bo sie we prykolu zesrôł. 

Mamulka w te pyndy przipruła do nich do dóm, zrobiyła synkowi taki krach, 

jakigo jesce żôdyn we tym familoku niy słyszôł. A te berkmóny na dole, kiej sie 

wszyjskie ło tym zwiydzieli, to ci sie na isto nadziwić niy poradziyli, co tyn 

jejich kamrat Hanzlik mô takô dobrô i móndrô baba. 

Stary Skwara deczko sie zastarôł, szluknół rest piwa ze zajdla, skrziwiół fresa, 

bo przecamć piwo bez szuminów, to gynał jak jscochy smakowało, pozaziyrôł 

na kamratów i rzyknół jesce na łostatek: 

– Eźli jô to łod staryj Góminiorki usłyszôł toch niy jes blank do łostatka isty ... 

– Ja, ja panie majster – przerwôł mu Hajnel „Tajwan” – to niy starô Góminiorka 

łozprawiała a Karlik ze „Kocyndra” .... 

– Możebnie, możebnie ... a mie sie to możno terôzki ino spómniało, bochmy u 

mie dóma ze familijóm wczorej, przi Wszyjskich Świyntych, kiej my sie już 

nazôd ze smyntorza przikludziyli, spóminali tego chopa, richticznego Ślónzôka, 

ftorymu sie latoś we marcu zemrziło. A jaki ci łón szykownisty pogrzyb miôł we 

Katowicach.  

 

4. Môj (gyburstak Józefa Kosmalli)  
 

Gryfny môj, łostatek tego łod zawdy miyłósnygo miesiónca. Pewnikiym wteda  

wszandy napoczli kwiść moiki i gyńsipympki a chopcy i dziołchy – jak to już 

przecamć łod Jadama i Yjwy sie dziyje – corôzki wiyncyj czasu trôwiyli na 

zolycyniu. Do szykownistego kościoła Narodzyniô Nôjświyntszyj Mariji Panny 

we Bodzanowicach (Botzanowitz) słajziyli sie kôżdô niydziela ludzie ze 

Kucobów, Wichrów, Karmónki a i ze Olesna niyftorzi sie sam przikwanckali, bo 

kościół bół festelnie wywołany. Ło tym kościele spóminô sie już we 1447 roku a 

juzaś kajsik kole 1758r – farorz Piotr Paweł Koss spisôł dziyje tego kościoła po 

łacinie. Do dzisiôj idzie tam łobejzdrzić sztramski i szykownisty stary ółtôrz ze 

piyńcióma figórkami z XV wiyku, krzciylnica i „pieta” jesce ze piyrszyj półowy 

siedymnôstego wiyku. Wtynczôs jesce, a bół to rok 1884, ludzie sakóm-pakóm, 

wrółz póńtowali do łobrôzu Madónny Królujóncyj, ftory bół jesce starszyjszy i  

wandlowôł sie gynał ze 1380r.  

Bół gryfny i ciepły môj. Naobkoło przepiyknie zielóno, we pobliskich lasach 

wóniało świyżóm czetynóm, sosiynióm ... wiesnóm wóniało nôjbarzij. Wszandy 

biôło i modro łod flidru i kasztóńców. Ptôszki wesoło świyrgolyli, uwijali sie 

przi rychtowaniu gniôzd ... wszyjskim, bali i tym, ftorzi musieli procnie bakać, 

kciało sie juzaś żyć. I modyj Marijce Kosmallowyj tyż tyn wiesiynny światek 

wydôwôł sie szykowniyjszy a łosobliwie kiej musiała deptać miydzóm do swojij 

roboty a naobkoło skwitniały już adóniski, narcizle, mercbechery, bolioczki i 

anymónki, napocznli zatym kwiść majglókle, mojiki i gynsipympki. Bóło tyj 

szwarnyj dziołsze dziepiyrô łoziymnôście lôt i zdało ji sie, co terôzki, latoś musi 

sie cosik we tym jeji fest zastaranym życiu zwekslować. Jedzinô cera 

bodzanowickigo chłopowiny niy mógła marzić, fantazjyrówać ło luksusach ale 

chocia by sie znôd jakisik sztramski, i niy chacharski synek, ło ftorym niyrółz 

we śniku blyńdzióła. Bo przecamć już wteda Bodzanowice to bóła nałónczôs 

zadbanô, chocia już festelnie starô wiyś. Spómino sie ło Bodzanowicach 

(Botzanowitz) już we 1447r, a we 1753r lajstnół sie ta dziydzina na swe zabrany 

ślachcic Henryk Leopold Reichenbach. Erbnół te Bodzanowice niyskorzij jego 

synek Karol Henryk Fabian, ftory juzaś skalół ta wiyś przi  łostatku 

łoziymnôstego wiyku. Wszyjsko szło ku lepszymu. We półowie XIXw 

postawiyli we wsi dwa sroge piece do wytôpianiô żelazła; napoczła sie i tam, we 

Bodzanowicach tako ci ypoka industriji.. 

Marijka bedinowała we dwórze kaj cufalym trefiyła na szykownego karlusa. 

Chop bół moc starszyjszy łod nij ale jóm to blank niy szterowało. Zdało ji sie, 

co świat stôł sie łod tego czasu barzij farbisty, ptôszynta jakosi uciysznij wele 

nij świyrgolyli ...  

Marijka rada chodziyła do swojigo kościoła i zawdy tyż niy poradziyła sie 

doczkać swojigo szaca (zdôwało ji sie, iże to bydzie richticzny szac) z kierym 

niyskorzij szła na dugi szpacyr. Drugda brôł ci tyż jóm ze sia do kuczobskich 

lasów, poniykedy do Kostrzynia abo i do samygo Rosenbergu (Óleszna). Szli 

tyż nad Liswarta abo nad jyzioro we Kuczobach, kaj ze srogóm uciychóm łoba 

wrółz toplali sie we wodzie. Śleciało drabko lato, ludzióm, ftorzi przajóm na isto 

czas jesce gibcij tyrô, napoczli sie żniwa i Marijka niy miała już za tela możno 

czasu dlô umiyłówanygo. A i łón jakosik corôzki mynij sie we wsi pokazôwôł. 

Na licach, do terôzka czyrstwych i łozradówanych corôzki czyńścij uwidzieć 

szło jakisik jankor, zamyjślyni ... 

Jesce na łodwieczerz, kiej już po pôciyrzach gasióła lichocnô świycka we izbie 

sztyjc spóminali jij sie lygyndy, ftore swojij dziołsze łozprawiôł na tych dugich 

szpacyrach jeji kawaliyr. Przi miesióncku, kiery ji świyciół gynał na gipsdeka 

forsztelowała sie jak to zôcny ksiónża Henryk, ftory miôł festelnie rôd góny, 

zapuściół sie w gynsto kniyja dociyrajónc do przepiyknego miyjsca, kiere 

mianowôł Góróm Rółzy. Tak ci sie te miyjsce ksiónżu spodobało, iże przikôzôł 

postawić tam jegerski zómek. Do tyj warówni książa zabiyrôł co i rółz swoja 

gryfno babeczka, ksiynżno Jadwiga. Świóntobliwô niywiasta sztyjc rzykała i 

pokutowała, i beztóż tyż chnetki wele zómku postawiyli tameszne ludzie 

szykownistô drzewniannô kapelka poświyncónô świyntymu Walyntymu, tymu 

patrónowi niymocnych na filipie, i ciyrpióncych na wielo niymoc i na krymfy. 

Kcieli jesce na gwôłt ścióngnóńć możno jake tajle relikwiów tego świyntygo ze 

kościoła palastowego we Rudach Raciborskich.   

Pojstrzód dwórzanów spómnianygo ksiónża Henryka znod sie dziylny riter 

Woko ze rodu Bergów i piyknô Rółza (Rosa), ftorô prziwandrowała ze dalekich 

strón. Zawitała wrółz ze swojim festlenie już niymocnym łojcym ze familije 

ksiónża Henryka, ftory zuchtôł za cudownymi zdrzódłami wody lyczniczyj. 

Tam trefiyła ritera ze familije Bergów, ftory zakochôł sie ze wzajymnóścióm we 

piyknistyj Rółzie. Na łostatku Rółza do kupy ze swojim łojcym, siestróm Woka 

Jolantóm i jeji umiyłówanym riterym Zawiszóm dokulali sie do poszukowanych 

zdrzódeł przi kierych, w dniu św. Michôła 29 wrzyśnia jeji łojciec doznôł na isto  

cudownygo łozdrowiyniô. Chnetki tyż na zómku ksiónży Henryka łodbyli sie 

dwa wiesiela: Jolanty ze Zawiszóm i Rółzy ze Wokóm. Mode zamiyszkali podle 

ksiónżyncygo dwóru i blank łosobliwie ugarniyrowali swoji chałpy. Rółza côłkô 

swoja chałpa posztrajchowała na zielóno, zgódnie ze farbóm swojich łoczów a 

ściany ku tymu jesce prziłozdobióła czerwiónymi rółzami. Podanie uczynióła to 

i Jolanta, i posztrajchowała juzaś swoja chałpa na czôrno, i tyż ugarniyrowała 

jóm całbrownymi rółzami.  

Po wieluch, wieluch  latach już côłkô łosada wyróżniała sie malónkóma tyj 

królowyj kwiôtków – rółzy. Na placu kapelki św.Walyntego niyskorzij jesce  

postawiyli kościół ku ćci św. Michôła, uzdrówiciyla łojca Rółzy. Po śmiyrci 

naszych bahatyrów mieszkańce łosady uzdali jóm mianować Rółżannóm Góróm 

na czyść gryfnyj Rółzy i dziylnygo Woko ze rodu Bergów. Bezmać tyż juzaś ze 

skuplowaniô jejich mianów wandlować sie miało miymiecke miano tego miasta 

Rosenberg.  

Szykownistô ta powiarka przipóminała jij ło szacu, ftory sie kańsiś zapodziôł i 

blank już niy miała nôdziyji, iże go kiejsik jesce trefi. Wartko przikulwitała sie 

tyz wtynczôs zima a już ło szaroku dwadziestego szóstego lutego (to bóło we 

szczwôrtek) 1885r przi na isto srogij zimie, dziołcha śległa i na tyn, dló nich niy 

nôjgryfniyjszy ze  światów, przikludziół gryfny synecek, kierymu Marijka dała 

na krzcie Jółzel (możno po łojcu, po jeji szacu?). Niy miała ci łóna letko 

wtynczôs, bo przeca takô zowitka i dôwnij, i do dzisiôj (przi tych naszych 

posłach i kościylnych synatórach barzij papiyskich niźli nasz Łojciec Świynty) 

ludzie blank niy mieli we reszpekcie a ino łod wszyjskich ci bodzanowickich 

siodłoków sekiyrówanie i nónkanie. 

I tak napoczła sie gyszichta Jółzla Kosmalle, ftorego dzieckowe lata niy byli za 

tela szczysne. Synek rosnół, ale brôł łod wszyjskich hiby, lyjty jak to kôżdy we 

wsiach podciep, znôjda. Nó ale, zółwizół jednakowóż na ludzi wyloz. Bół ci tyn 

Jółzel twardo uwziynty i po pôruch latach wyuczół sie za piekôrza, a kiej ino 

prziszôł do majoryntnych lôt, wykludziół sie nôjprzodzij do Breslau a zatym do 

Logewnik. We Logewnikach Jółzel trefiół na szykownistô dziołcha, Ana łod 

Lebiodów ze Zôbrzô. A, iże już bół fachmanym, miôł ci już tyż zrychtowanô 

szykownô baksztuba, ruk-cuk łożyniół sie ze Anóm i chnetki tyż, jesce skorzij 

wypraskniyńciô Piyrszyj Wojny Światowyj przekludziyli sie do Königshütte (do 

terôźniyjszygo Chorzowa). Nó, i napoczła sie ta wojna na łostatek lipca 1914r. 

Diosecko to bóła wojna, bo już wtynczôs piyrszy rółz napocznół prać sie brat ze 

bratym ino skuli tego, co ta zimiô zawdy bóła potajlowanô miyndzy miymiecko 

a polsko nôcyjô. Kiej tymu Jółzlowi-piekôrzowi pizło trzidziyści lôt, uplóncnół 

mu sie synek (we paździyrniku 1915r), kierymu na krzcie dali Kosmale aże trzi 

miana: Georg, Helmut, Franz. 

Tyż i Mamulce Marijce Kosmallowyj sie już zemrziło a ta jeji rodnô wiyś 

Bodzanowice do kupy ze Kikami, Kuczobami, Wichrowym łostała po traktacie 

wersalskim ze 28 czyrwca 1919 roku po miymieckij strónie a za Prosnóm i 

Liswartóm, na polskij zajcie łostali miyjscowości: Kamieńsko, Kuźnice, Podlęże 

Szlacheckie i Starokrzepice. Trza ino dopedzieć, co i Marijka, jeji synek Jółzel 

do kupy ze babeczkóm Anóm i jejich syneckiym Georgym, Helmutym, Franzym 

byli przeca lod zawdy richticznymi Ślónzôkami. Starzik to po swojich łojcach 

mianowôł sie przodzi Kosmalla a za bajtla wołali go Józik. Starka zasik bóła po 

łojcach Lebiodzinô, kieryj na krzcinach dali Ańdźka znacy Ana. I richtik łod 

Zôbrzô, bez Logiewniki, Bytóń aże do Chorzowa Lebiodów bóło tela, wiela na 

beszóngach łod Murcek aże do Breslau. Do dzisiôj jesce stare Chorzowiôki 

boczóm stawy, rybnioki, kiere sie mianowali „kosmalowe stawy” i we kierych 

toplało sie mocka roztomajtych utopców i inkszych gizdów, ftore ci  ludziskóm 

ciyngiym machlowali na łostuda. 

Staroszki, te kosmalowe byli przodzij siodłokóma, a kiej ino małowiela (inksi 

gôdajóm zatela) przidubli, to i piekôrzami byli i wielgi szynk sie sprawiyli. Tyn 

szynk to Ojgyn jesce pamiyntôł, chocia Starzika Jółzla już blank niy znôł, bo sie 

starzik wartko straciół bez drugô wojna.  

Jedne ale jes na isto we tym wszyjskim festelnie ważne. Coby sam niy gôdać, 

we żywobyciu i tyj familiji, i wszyjskich możno sam ludzi u nôs na Ślónsku, 

nôjważniyjszy bół, i do terôzka jes ci chlyb. I to we żywobyciu wszyjskich 

ludzi, nie ino piekôrzy. Chlyb, to chlyb. Ale tyż niy zawdy tak jednakowóż bóło, 

niy zawdy dyć tyn chlyb, to byli te nasze pecynki, ftore jesce łod dzieciynctwa 

znómy. Nôjprzodzij, za blank starego piyrwyj ludziska ćkali reż, pszynica i 

inksze łobiyli we ziôrkach, krupach lebo nikiej mółka. Niyskorzij wypokopiyli, 

co idzie to piyc na takich łozhajcowanych srogich bergach abo we hasiu. 

Mianowało sie to „podpłómyki” abo placki (tela, co jesce niy trzite, jak terôzki 

samtyjsze mamulki i starki piekóm). Już dôwno tymu szło wyczytać u takigo 

jednego srogigo móndroka Zygmunta Glogera, iże ze chlebym, ze mółkóm 

sknółtlowane byli roztomajte zwyki i wierzynia. Fto niy słyszôł ło żurze, 

siymiyńcu, kisiylu (inakszij – żilyju), lemiyszce, roztomajtych krupicach, 

krupach, pynczokach, zaciyrkach, prażuchach, i ... jak by tam jesce to wszyjsko 

gynał niy mianować. I Ojgyn tyż jesce boczół, kiej Starka Ana, abo starka Klara 

piykli we hasiu abo placki na blasze, take rajbkuchy bez dróżdżów ino posolóne 

abo posute cukrym. To bóła przecamc blank cosik inkszego niźli te moderne 

terôzki „chipsy” i inksze pieróństwo, kiere ćkajóm łod kolybki, łod malutkóści 

dziecka, modzioki a i ku tymu te stare mamzele lebo zwiykowane knakry ze 

gybisym ... nôjradszij we kinie ... 

Idzie tyż spokopić, co niy ino u nôs, ale we côłkij Polsce i kaj indzij na świycie 

chlyb bół skuplowany ze roztomajtymi łobrzyndami, świyntami, i tyż pôłno bóło 

zortów i mianów prziflostrowanych do dni abo jakich fajerów. Byli chlyby na 

wiesioły (kołocze i korowaje), na zapusty (reczuchy, pampuchy, kreple abo 

chróstki), na Wielkanoc (baby, babówki i polskie mazurki), na Wilijo, pogrzyb 

cy zaduszki (perebuszki, peretyczki). Bół tyż dôwnij „chlyb żałóbny” lebo 

„żałósny”, kiery sie rychtowało na stypa po pochówku. Już we 1674r jedyn istny 

pisôł na isto słósznie: „Czamu chlyb, kiery bez cufal na deliny śleci, całujymy? 

– bo chlyb jes świynty! I świyntô go urodziyła ziymia”.  

I tak bóło na tyj ziymi, we wszyjskich samtyjszych dziydzinach zawdy. Terôzki 

ale idzie bele kaj ujzdrzić, łoboczyć roztomajtych soróni, kierzy we myckach, 

nôjczyńści we tych iptowatych „bejsbolówkach” poradzóm siednóńć do stoła. 

Co tam do stoła? Łóńskigo roku przi Godach szło we telewizyji uwidzieć chopa, 

ftory dirigowôł dzieckowym chórym we kościele we Zakopanym ...i bali we 

kościele niy ściepnół ze swojij iptowatyj palicy farbistyj, sztrikowanyj mycki.  

A łod zawdy, dôwniyjsze Ślónzôki nikaj i nigdy niy siednóm do jôdła we côpce, 

bo na stole jes chlyb, tyn świynty chlyb, kiery sie kusikuje kiej na dyliny śleci i 

kierego sie do hasioka niy wyciepuje, a ino ze reszpektym do łognia wciepnie, 

spoli, kiej go jes za tela, kiej pôra sznitów ze wieczerzy łostało. A już Cyprian 

Kamil Norwid, chocia niy bół Ślónzôkym niy bół, we takij srogij tynsknicy za 

swojóm dómowiznóm pisôł:  

„Do Kraju twego, gdzie kruszynę chleba 

Podnoszą z ziemi przez uszanowanie 

Dla darów nieba ... 

Tęskno mi Panie.” 

Bo tyż ci łod zocy dlô sznitki chlyba, naszego jôdła powszednigo, już przeca ino 

krok do reszpektu dlô nôjbliższych, dlô swojij dómowizny, do łotaczajóncygo 

nôs szykownistego świata. Zawdy tyż, i to u biydnych, i u zabranych, za starego 

piyrwyj we kómorze leżôł chlyb pod biôłym tisztuchym abo srogóm, tyż biôłóm 

sznuptychlóm. Bół taki srogi móndrok Samuel Adalberg (zemrził we 1939r), 

kiery poskłôdôł mocka roztomajtych powiarków, powiadaczek ło chlybie. Pôra 

śnich zawdy we ojgynowyj familiji fóngowało, bo byli richtik móndre i na isto 

szykowniste:  

„Chlebym i solóm ludzie ludzi niewolóm”, 

„Kaj chlyb i woda – tam niy ma głoda”, 

„Chlyb mô rogi – biyda nogi”, 

„Chlyb cudzym pitwokiym króny – niy smakuje”, 

„Doł Pónbóczek chlyb – do i zymby ku tymu”, 

nó, i jesce ku tymu takô gryfno staropolskô przipowiarka, iże  

„Chlyb, piwo i świca –  prziłozdobióm ślachcica”, 

a co kiejsik znaczóło, iże richticzny fyrszt musi mieć dobry dómowy chlyb, 

zawdy dobre, swojskie piwo (możno i jakosik nôlywka) na stole i ku tymu 

światło, zawdy dobre światło a niy kopciuch, jak to dôwnij bywało. Do moresu i 

dzieckowyj wyćwiki przinoleżeli jesce tyż powiadaczki, iże:  

„Fto chlyba niy kce, niy godziyn kołocza”, 

 a to beztóż tyż, co:  

„Fto chlebym gardzi, to nim Pónbóczek jesce barzij”. 

Bół ci taki dochtór we Krakowie Szymon Syreński, na łostatek szesnôstego 

wiyku (a zemrziło mu sie we 1611r), kiery gryfnie ło chlebie pisôł tak: 

„(...) hanyż albo kmin polny, u nas bardzo pospolity, używają do chleba (...). 

Chleb z nim pieczony, nie tylko w smaku przyjemny, ale i pomocny w wielu 

chorobach (...)”.   

Ale tyż ziôrka czôrnuchy piekôrze mieli, i możno do dzisiôj majóm rade 

wciepować i do rżannego, i do biôłego chlyba dlô posilynia filipa i dlô smaku 

nôjmilyszego. Tuplikowôł ci łón tyż, iże gorki chlyb wszyjskim szkłódzi a chlyb 

rżanny na poły ze pszynicznóm mółkóm nôjlepszij smakuje. I to możno jes 

prôwda, bo wiela razy, i to niy ino Ojgyn ale i wszyjske dziecka we Chorzowie  

dostali hiby łod swojich mamulek, kiej przismycyli do dóm pecynek chleba łod 

Niysłonego ze Pudlerskij, tela co ze łobiuch zajtów łobgryzióny.  

Nó ale, dôwnij, te kiere sie wiela niy ajnbildowali, mieli festelnie radzi chlyb 

upieczóny ze pytlowanyj mółki. Kiej bół srogi głód to i ze eriki, ze bukwie, ze 

lyskowych łorzechów, ze dymbioków, ze ajchli tyż piykli chlyb, coby ci ino 

czymśik szczewa, bachory zasztopować, zaszpóntować. A i wtynczôs, dôwno, 

dôwno tymu byli take, co ciyngiym jamrowali, iże sóm piekôrze, kierzy chlyba 

bez dróżdżów niy poradzóm sprawić, zawdy lejóm – miasto kwasu abo tego 

nôciostka –  dróżdy łozwodniónych, coby chlyb bół puszyty i festelnie rosnół.  

Nó ale, jakech pedziôł, bezmać po gorkim chlybie moge cowiek zachorzeć. A 

tyż, jak pisôł jedyn istny, dochtór i krakowski profesor, Szymon Syreński, iże 

chlyb rżany jes festelnie zdrowy i maszkytny, ale te cudoki ze inkszych krajów, 

kiere jesce dó niygo sie niy przibadali, niy czujóm tego smaku i gôdajóm, iże 

idzie śniygo zaniymóc. 

A bezmać napoczło sie to wszyjsko ze tym chlybym, iże pierónym dôwno tymu 

jakisik głódny cowiek wyszalowôł, wyłuskôł przigórzć ziôrek ze kłósków dzikij 

trôwy, łozgryz w gymbie i społyknół. Eźli mu to smakówało, abo niy ... nic to ... 

nafolowało mu ale żełóndek. Zatym cowiek naumiôł sie uprôwiać trółwa, po 

łobsiycyniu prać jóm łobłuszczkami, coby łoddziylić ziôrka, te juzaś – melać 

miyndzy bergami na rube łosucie. Terôzki potrza bóło dolôć małowiela wody, 

uklepać placek i pokłaść go na łozhajcowany do gorkości we fojerze kamiyń. 

Bezmać tak jakiesik dwanôście tysiyncy lôt tymu nazôd piykli chlyb. Nôjstarszy 

– jak do siela – archeologi znodli na Krecie a miôł ci łón kajsik kole 6100 lôt.  

Nôjsómprzód pecynki byli plaskate i twôrdawe. Dziepiyro Egipcijóny kole 2600 

lôt przed Pónbóczkiym piyrszy rółz upiykli chlyb na nôciostku. Jes mocka 

łopowiyści jak sie to stało. Jedna śnich gôdô, iże jakosik niywólnica zaboczóła 

ło bryji ze łobiyli łostawiónyj na słóńcu. Miała łóna upiyc śnij placki dlô 

swojigo pana. Kiej sie pokôzało, co ta bryja napoczła gerować, wystrachała sie 

festnie, iże bydzie miała srogo sztrofa za spapranie i popśniynie ciôsta. Uzdała, 

co upiece jednakowóż placki ze tego zgerowanego ciôsta. I wtynczôs pokôzało 

sie, iże te placki byli barzij puszyte i szmektniyjsze niźli do siela. Tak tyż kajś 

łod śtyruch tysiyncy lôt nôjlepsze famchmany-piekôrze piekóm chlyb na 

nôciostku, chocia terôzku po gibku wiyncyj sie piece na dróżdżach ale na isto 



 31 

nôjszmektniyjszy jes chlyb piecóny po starymuchoby ino u Antka Kupnego we 

Maciyjkkowicach. Trza sam jesce dociepnóńć, iże po blisku Piekor jes jedzine 

we Polsce Muzyjóm Chlyba we Radziónkowie panoczka Pyjtra Mankiewicza. 

Miało te muzyjóm być nôjprzodzij we takij  zabytkowyj kamiynicy ze szumnym 

fróntónym (do kupy ze zabytkowym piekarszczokiym) postawiónyj za pierónym 

starego piyrwyj bez fachmana-piekôrza we Bytóniu, ale ichnie łoszkliwce 

byamtry wszyjsko popśniyli i te muzyjóm uwziynty chop zrychtowôł na łostatku 

we Radziónkowie przi hulicy Nałkowskij. I potrza sam tuplikować, przeprzić, 

iże spojstrzód nôjroztomajtszych wypieków nasz polski, a ku tymu ślónski chlyb 

niy mô dlô sia równych we côłkim świycie.  

  

5. Filozofijô życiô (Tajwan) 

 
Cowiek, taki ajnfachowy cowiek tak poniykedy wróży sie, medikuje jak by tyż 

to szykownie bóło wiyść życie uzalyżnióne ino łod jednego jedzinego cylu. Na 

tyn przimiyr: kôżdydziyń zicnóńć sie na bance kajś poblisku krajcoka i zbiyrać 

szprymi, cichtować pozornie, kiej przikludzi sie tam na tyn przikłod chop, kiery 

jakiesik pôra lôt tymu nazôd snochwiół, iże zrobi do sprawónku, wyrojmuje 

dyliny we izbie. Taki se stary knaker z blank biołóm brodóm i posmorszczanymi 

nikiej roziny licami, ze srogimi choby babskie rzicie, fest splynckniyrzónymi i 

skurzónymi gracami, ze fachu stolôrz abo cimerman. Spichnółech sie kiejsik ze 

takim istnym kole budki ze cajtóngami i spytôłech sie go eźli mógby mi łón 

sprawić, abo ino zwekslować kónszczek parkytu deczko pod drzewniannym 

fynsterbretym na kiery mi festelnie ciurlikała woda nałónczos srogigo dyszczu 

łóńskigo roku bez lato. Łón zarôzki, chyntnie poszôł symnóm do dóm, tam ci 

sztamajzom podziugôł, podubôł jedna dónga ze tych  dylinów, coby mieć jakisik 

szimel ... łozprawioł mi tyż ze srogim jankorym, iże biere szajdóng ze swojóm 

staróm ... i take tam ... roztomajte jesce inksze belery. 

To bóło jakiesik możno dwa lata tymu nazôd. Możno i trzi ... niy miarkuja już 

terôzki gynał. Nigdy sie ale już ku mie niy wróciył. Lecy kedy trefióm ci go, 

cylna tego chopa na naszyj hulicy, u u dôwnego masarza Nity abo kole budki z 

cajtóngami kaj przedowaczkóm jes jedna brylatô dziołcha. Spichnółech sie tyż 

śniym kejsik niynazadnie we maluśkim szynku kole naszego chorzowskigo 

magistratu. Zawdy mi tyż gôdôł, łobiycowôł forgot, co chnetki przijńdzie, iże 

terôzki to już na isto dugo niy zetwô. Datum rzyknie chnetki tyj brylatyj 

przedowaczce we budce niy ino ze cajtóngami, cigaretami ale i inkszymi jesce  

zachami, świyckami i papiyrzannymi kwiôtkami na mogiyły. Jednakowóż to 

nigdy niy nastôwało. A dyciś mógbych przecamć łobsztalować se inkszego 

fachmana, alech uzdôł, co tego niy byda robić. Przecamć kiejech sie już ze 

jednym chopym, jednym zdało sie fachmanym ugôdôł, to niech tyż tak łostanie. 

Kca ino ujzdrzić jak tyż to ta gyszichta dalszij sie łozwinie. I poniykedy ślyncza 

jakby to tyż bóło szykowniście – zicnóńć sie kôżdydziyń na tyj baneczce kole 

krajcoka i direkt zapisować kôżdy gmyr tego cowieka. Możno tyż i jô przi tyj 

przileżitości do łostatka spokopiółbych tym knifym zagôdka jego życiô, jego niy 

nôjwicniyjszyj, a możno i blank procnyj egzistyncyji?  

Kiejsik juzaś, monej bydzie to ze jakiesik śtyry lata tymu nazôd, czytôłech we 

takim ałslynderskim cajtóngu (możno to i bół „Süddeutsche Zeitung”, ftory ci  

móm rôd czytać) ło jednym istnym, ło Szkocie, kiery sie mianowoł jakosik tak 

Melvin Mackintosh, Gregor Macperson  (abo cosik kole tego), kiery poradziół 

na szlag łodmiynić côłke swoji życie. Słożół we fyrmie kindygónek, dôł na szlag 

wymówiynie ze roboty, skalół zatym swoja starô chałpa, lajstnół sie gryfnisty 

campingautok i bez pôrã dni przekludziół sie blank nad ploso, nad te wywołane 

we świycie jyzióro Loch Ness, na połednie łod miasta Inverness. Łod tego czasu 

siedzi tam ci nad tym plosym i mustruje durch i jednym ciyngiym ta woda, ftoro 

ze daleka wyglóndô choby łoztopióny, do łostatka łozszmelcowany blaj. Czekô 

zmiyrnie aże pokoże sie tyn tojfel, ta côłko stwóra Nessie, jak pieśliwie łó nij 

godajóm tameszne ludzie. Czekô tak już na ta Nessie jakiesik możno piytnôście 

lôt. We tym artikelu bóła srogô fotografijô na kieryj jes ci łón knipsniynty ze 

łoptikrułóm na karku jak dziyrżi grace we kabzi, a gawcy sie kajsik na bok, 

hanej fórt. Na tyj fotografiji szło jesce uwidzieć ćmawy flek, takô piska na 

wodzie. A możno razinku wtynczôs to bóło te howado, pokôzała sie yntlich ta 

wyczekiwanô stwora – Nessie? A możno ganc ajnfach ino jaki makel, bruch na 

cajtóngowym papiórze? 

Wiela to już lôt tymu nazôd bóło, wiela lôt śleciało łod mómyntu kiej ftoś tyn 

piyrszy rółz ujzdrzôł ta stwora ze Loch Ness, abo przinôjmni mu sie zdało, co 

jóm uwidziôł. Bóło to bezmać we 1933 roku kiej familijo, jedne môłżyństwo 

Mackayów bez jakosi minuta cichtowało tam we wodzie jyziora ta dyrgotliwo, 

łogrómnucno szlanga, take dziwucne stworzyni. Łodtónd tulmy ludzi, srogachne 

hormije kludzóm sie nad te ploso, bali i jô kciôł tam kiejsik pojechać alech niy 

miôł tego mazla. Kupluje sie to juzaś wszyjsko gynał ze jednóm blank inkszóm 

gyszichtóm, ftorô stare walcyrze ze chorzowskigo werku łozprawiajóm już łod 

gryfnych pôruch lôt.  

Żôdyn już niy boczy jak łón sie tak richtik po łojcach mianowôł. Wszyjskie go 

sam we Chorzowie, we „Kościuszce” wołali Tajwan, a to cheba beztóż, iże kiej 

ino łón sie sam do tego Chorzowa przikludziół, miyszkôł na „Tajwanie”, we 

takim wulcu, hotylu robotniczym, kiery przinoleżôł do tego werku, do Huty 

„Kościuszko”. Jaki bół stary, tyż żôdyn niy poradziół gynał pedzieć. Przijechôł 

do werku zarôzki po wojnie. Na tela bół mody, iże go bez wojna do wojoków 

niy wziyni, a na tela stary, co już ci do szule niy musiôł łamzić, ale móg zarôzki 

we werku napocznóńć robić. Bakoł na „morganie”, na nôjgorszym walcwerku, 

na takij „walcowni drutu”. Samtyjsze ludzie zawdy sie spiyrali ftory walcwerk 

bół barzij łoszkliwy, kaj robota bóła gorszô, na kościuszkowskim morganie abo 

na ciyńkij blasze we Hucie „Batory”? I na jednym i na drugim walcwerku 

bakanie bóło niy dlô normalnych ludzi; mógli tam bakać ino te, kierzy łod 

dziada pradziada przibadane byli do ciynżkij roboty na gorkim.  

Żódyn tak do łostatka niy miarkowôł eźli Tajwan bół żyniaty abo niy? Nó ale, 

jakosik ci tam frela zawdy sie kole niygo metlała. Tyż niy za tela gryfnô – nikiej 

i łón – ryszawô i piegatô nikiej tyn kołocz ze posypkom, ale ze takóm ci tam 

jakosik srogom żałóściom, jankorym we tych jeji brónotnych łoczach. I bóła 

śniym do kupy, i niy bóła. Tak choby do kupy byli, ale tyż kole sia niyrôz tak 

przelazowali, nikiej blank cudze. Piestrzónek na palcysku miała, bo ji go kiejsik 

we gorzôle po werkowyj „trzinôstce” sprawiół, fóndnół ji go chocia do łostatka 

niy miarkowôł skuli cego. Przilazowała ci drugda do tyj jego ajncli we tym 

werkowym wulchauzie z rańca, zmaraszóno, ściorano, na fleku ... 

I tak to sie kulało: łod piyrszego, łod forszusu do piytnôstego, do geltaku. Łod 

„trzinôstki” do „Florijana”, stówa, abo dwie (na śtyruch) ze „majstrowskigo” i ... 

rółz do roku raja do „pracowniczej kasy zapomogowo-pożyczkowej”. Szło tyż 

borgnóńć na halbecka lebo ino choby na kwarytka łod starego Hertla, wojôka ze 

Wermachtu, kiery we swojim holcbajnie portmaneje kukôł i szło borgnóńć u 

niygo na cinze pôrã złotków. 

Nó ale prziszôł, przilazowôł kiejsik na niygo taki dziyń. Szluknół bół możno 

pôrã ino sznapsów, a możno i niy, i szôł ... szôł blank pomaluśku na banhof, na 

Stary Chorzów. Wiycie, to już terôzki bydzie cheba ze śtyrdziyści pôra lôt tymu 

nazôd kiej tak poszôł piyrszy rółz, a niyskorzij to sztyjc wylazowôł na tyn sóm 

banhof, starochorzowski zaboczóny banhof. Szôł ci tak beszóngym kole glajzów 

aże na sóm łostatek i styrcôł ... styrcôł i gawcół kajś tam, daleko kaj żôdne już 

możno ślypia niy sióngnóm ... Przeszôł tak tam a nazôd, i juzaś sztopnół, stanół 

sie przi samiuśkich glajzach i ino zaziyrôł.  Gawcół, zdrzôł, kukôł kajsik hań-

tam daleko. Nic naobkoło blank niy widziôł, ino stôł i gawcół. Tak, jak szli te 

glajzy, fórt daleko. Przitrefiało sie i tak, co go to na łodwieczerz chytało. Bóło, 

iże ło szaroku, kiej nad Maciyjkowicami klara dziepiyro gryfnie wylazowała. A 

bóło tyż, iże we toplaka, we dyszcz abo kiej suło śniygiym. Żôdyn niy wiedziôł 

kiej go to chyci, i żôdyn do dzisiôj tego niy wiy, niy poradzi zmiarkować, co łón 

tam ujzdrzôł, ale tak stôł i ciyngiym filowôł tam, kaj te glajzy zakryncali już na 

Bytóń. A ślypia to mu sie ze modrych blank ćmawe robiyli, i we tych ślypiach ci 

miôł cosik takigo choby ipta, choby blank niy ze tego świata. Możno na isto 

widziôł sie, kiej jedzie tam kajsik daleko, tam kaj ino te glajzy wiedóm, bez 

Bytóń, Kępno, Ostrów, Poznań aże do Gdyni. I niyskorzij srogie morze, morske 

wele, sroge szify i wiater, kiery cis wszyjsko hań-tam daleko. Wykludzić sie ze 

tego smrodlawego, zakopcónego Chorzowa tam, kaj jesce jes ździebko czymsik 

świyżym dychać, pitnóńć jak nôjdalszij łod tego dôwnego chorzowskigo luftu, 

ło kierym niyftorzi gôdali, co go szło kroć choby kyjza, taki bół gynsty, taki, iże 

samtyjsze łożyroki blank niy potrzebowali zagrychy, styknół jim na isto tyn luft. 

Luft we kierym czuć bóło i „Azoty”, i smónd koksów ze „Kościuszki”, i bynzol 

ze „Hajduk”, i jake tam jesce łoszklistwa, kiere niyskorzij ślatywali na dachy, na 

cesty, na drógi, na stromy blank siwe, chocia nikej kaj indzij, tyż na wiesna byli 

festelnie zielóne. 



 34 

A Hajnel „Tajwan” styrcôł i blank ci go nic niy łobłajziyło, gawcół na te glajzy 

choby pod niymi szwele rachowôł. Pewnikiym ckniyło mu sie do tych rajzów ło 

kierych tela czytôł ... a możno ta tynsknica łostała mu po łojcu baniorzu kajsik 

ze Podlasiô, Biôłegostoku lebo Kielec. Moge tyż być, iże jechôł tak ino we tyj 

swojij palicy abo krajzowôł tym, łod cygaretow, łod szportków zbrónotniałym  

palcyskiym po karcie, a kiej tak styrcôł kole glajzów gawcół sie tak jakosik 

markotnie kaj te glajzy wiydli i we palicy mu sie zdało, iże jechôł, jechôł hań-

tam ... szlakym Ignacygo Domeyki.  

Niy bół bildowany, ale poradziół palcyskiym pokôzać na karcie gorkie Hawaje, 

i Tahiti ze tymi gryfnymi dziołchami, kiere kiejsik uwidziôł we cajtóngu na 

takim landszafcie nasztrajchowanym przez tego malyrza Paula Gauguin`a, i 

miarkowôł kaj jes Polinezyjo, i Markizy, Australiô, chocia niy za fest poradziół 

zmiarkować, spokopić jak te ludzie we tyj Australii lebo Nowyj Zelandii 

poradzóm pyndalować ci tam do góry szłapami. Stôł, mrónczôł, mamrôł ci tam 

cosik po fusiskiym. Stôł, ale choby go blank niy bóło. Ludzi kole siebie tyż niy 

widziôł, i blank niy zawôdzało mu, iże gawcyli sie na niygo choby na jakigosik 

ćmiyla i gypieloka. A możno ino medikowôł ło tyj szykownistyj, szekuladowyj  

Gauguinowskij jawajskij libście ze małupicóm ze tego cajtóngowygo landszaftu. 

Ino tyż po palicy sztyjc mu sie belóntała takô śpiywka: 

„ ... przyślę list, a potem ty przyjedziesz do mnie,  

odnajdziemy szczęście swe daleko stąd....”   

Poradziół tak styrceć bez dwie-trzi godziny, i wtynczôs niy szło go szterować, a 

i jimu niy zawôdzało to, iże robi sie ćma, siómpi dyszcz, suje śniegym ... Bo tyż 

żôdyn, i łón sóm tyż niy wiedziôł, kiej go ta tynsknica chyci, kiej go dopadnie 

tyn jankor, ta – jak to móndrôki gôdajóm – „chandra” siednie mu na gnyk. 

Żôdyn tyż ale wandrus ci tam śniego niy bół, tela co ino we gowie to miôł ... 

jankor, srogi jankor. Tak nikiej tyn ptôk we klôtce, kónop, sztiglic, amzel, 

kierego ptôkôrz zawar, coby gryfne basztardy nacichtować na przedej. Ino 

pomyślónek mu tyrôł choby szwalba w lufcie kiej kce citnońć kobuchowi. I sóm 

dlô sia sztramski sie taki zdôł choby tyn nasz polski łorzeł, adler ze goldowymi 

pazurami jak ze naszygo polskigo godła. Adler ze goldowymi pazurskóma ale ze 

żałobóm pod niymi.  

A niyskorzij nyjbelszlajer mu ze ślypiów ślazowôł, napoczynôł ci już blank 

łocucóny naobkoło gawcyć i szôł zatym „Pod Strzecha”, „Pod Beczka” lebo na 

Wolka do dôwniyjszego szynku, do „Bałtyku” i napoczynôł słepać. Poradziół 

tak tintać i ze trzi dni za kupóm aże kajś prasknół we ajnfarcie, we przikopie, 

kole płota przi „Prezidyncie”, przi tyj grubie, kierô już dôwno niy fedruje. 

Nikedy go kamraty do wulchałzu przikludziyli jak go kiery trefiół takigo fest już 

napranego i łobelanego. A kiej ci juzaś już prziszôł do sia, bół już blank monter, 

ze żôdnym kamratym ło tym falu niy gôdôł, a kiej go fto ło te styrcynie przi 

banhowie, przi glajzach napasztnół, to lôł sie żurym i udowôł, co na isto niy wiy 

ło czym te istne gôdajóm. Ino chichrôł  sie tak jakosik pod fónsym cichuśko ... 

som do sia ... 

Jes ci na isto telo ciyrpiynio szwela, granica za kieróm napoczynô sie ino 

cichuśkie, szpasobliwe lachanie nikiej ta côłko Mona Liza, Gioconda na 

łobrôzku ... (tak ci to jakosik cheba nasz Czesław Miłosz pedziôł?). A Tajwan? 

A tyn karlus chocia na isto pewnikiym tam żôdnego Leśmiana niy znôł, możno 

ino czytôł, ale czuł, iże cosik we tym jes, cosik skukane pod westóm na syrcu, 

na duszy ślegnie a juzaś we palicy cosik lekuśko sie zdo: 

„A słowa sie po niebie włóczą  i łajdaczą – 

I udają, że znaczą coś więcej, niż znaczą!” 

I wiedziôł tyż, iże tyn nasz srogi Polôk, kiery szkryfloł ino po anglicku we takim 

szykownym romanie („Lord Jim” – Joseph Conrad) ło niym pewnikiym to tyż 

gôdôł, co ino trza „..iść za marzeniem i znowu iść za marzeniem – i tak – ewig – 

usque ad finem (wiecznie – aże do łostatka). 

Bez côłkie lata to tak zetrwało. I tyż żôdyn niy poradziół tak richtik pedzieć kiej 

sie to Tajwanowi napoczło, po jakiymu sie napoczło, i czamu ci go to chytało 

roztomajcie, i we gryfnym môju, i we lato, we siyrpniu, i kiej śniegu już nasuło 

côłkie hółdy a ajscapy wisieli ze kôżdego dachu nikiej srogie pitwoki, łon szôł 

na banhów i styrcôł choby baba łod tego biblijnygo Lota.  

Juń we siedymdziesióntych latach, kiej wszyjskim sie zdôwało, co Pónbóczka za 

szłapy łobłopiyli, łón lôz na tyn banhów. Jak wypraskła ta côłko „Solidarność” 

łón dalszij łamziół (rółz go i zómowce zawarli bez cufal, bo możno jakisik cug 

by móg wykopyrtnóńć). I żôdyn tyż niy poradziół spokopić kiej ci sie tyn 

Tajwan straciół ze tego banhowa we Starym Chorzowie i ze ... werku, ze Huty 

„Kościuszko”. Tela ino, co łostatnie lata te glajzy kiere wiedóm łod Chorzowa 

Starego na Bytóń i dalszij sóm corôzki barzij zarościałe, zarośniynte trowóm 

(tam kaj jich jesce chachary, elwry niy pichli, niy ebnyli, niy zachachmynciyli 

na złóm, na pôrã jaboli).  

I tak jakosik żôdyn sie niy spodziôł kiej i Tajwana już blank niy nastykło, kiej 

go już żôdyn przi glajzach niy widziôł, kiej to wszyjsko kajsik sie straciyło, 

kajsik sie zapodzioło, i ino wyrcy, mróncy kajsik we daklach starô śpiywka tego 

kapelónka Franciszka Leśniaka: 

„I młode lata nasze 

Upłyną prędko w dal, 

A w sercu pozostanie 

 Tęsknota, smutek, żal.” 

Medikuja sie tak terôzki i blank niy poradza tego wszycka tak gynał do kupy 

poskłôdać. Wszyjsko mi sie richtich metlo, i tyn stolôrz łod dylinów, i tyn Hajna 

Tajwan, i tyn côłki szkot Melvin Mac Gregor, i jesce wiela inkszych fali, ło 

kierych sam niy ma placu, i czasu móno jes za knap, coby ło nich łozprawiać.  

Ale idzie sie wystawić taki łobrôz – tyn Szkot Melvin Mackintosh (abo Gregor 

Macperson) łod piytnôstuch lôt uwiónzgnół nad rantym tego plosa, poziyro tak 

kajsik we inkszô zajta a razinku terôzki, we tym łoka mrziku blank przi niymu 

pokazuje sie Nessie, ta ci stwora, kieryj tyn Melvin Mackintosh (abo Gregor 

Macperson) niy wyświdrzół, niy wywachowôł, bo praje kukôł kaj indzij. I jes ci 

to łobrôz chopa, kiery côłkie swoji życi poświynciół czymuś, co możebnie blank 

niy istniyje. Tak tyż ci jes ze tym werkowym Hajnelym „Tajwanym”, kiery tyż 

ino żół marzynióma aże sie kajsik straciół. Poniykedy idzie sie forsztelować, 

wystawić se, iże ftoregoś dnia i Melvin Mackintosh (abo Gregor Macperson), i 

tyn stolôrz-cimerman, i kamrat Hajna-Tajwan sóm łobsztalowane do niyba.  

Przelynknióne, zestrachane ze spuszczónymi palicami stowajóm przed naszym  

Pónbóczkiym a tyn zadowo pytani:  

– A cóżeście to zdziyłali ze swojim życiym? 

A Melvin Mackintosh (abo Gregor Macperson) łodrzyknie, iże côłkie życie 

czekôł po darymnicy na pokôzanie sie tajymnyj, szlangowatyj stwory nad tym 

plosym Loch Ness. Hajna-Tajwan rzyknie juzaś, co łón kciôł pójńść we szyroki 

świat, i tyż to sie psu na buda zdo. 

A wtynczôs Pónbóczek zapytô sie frech: 

– Po próżnicy, po darymnicy, psu na buda ??? 

A tyn Melvin Mackintosh (abo Gregor Macperson) i Hajna-Tajwan kuknóm we 

pokôzanym bez Pónbóczka kiyrónku a ze niybiańskich czyluści wyłoni sie 

szlangowatô stwora ło takij ćmawyj skórze i dugim karku na kierym bydzie 

maluśko gówecka. Abo pokôże sie stary knaker ze blank biôłóm brodóm i 

srogimi, fest splynckniyrzónymi, moc zmaraszónymi i skurzónymi gracami, we 

kierych bydzie dziyrżół dłótko i drzewniannô dónga ze mojich dylinów. I na 

zawdy łostôwo ajnfachowe pytani: eźli werci sie bez côłke życie na cosik 

czekać?  

 

6. Łojciec (łoświyńcimskô gyszichta ...)  

 
Richticzne Ślónzôki niy wykludzóm sie ze swoji ziymi, niy łopuszczóm swojich 

chałpów, familoków choby niy wieda co sie sam dziôło. Fónguje u nich ta już 

przirodzónô miyłóść do miyjsca urodzyniô. Ślónsk, ślónskô ziymiô dlô nich, to 

przeca już łod dzieciyńctwa umiyłówanô dómowizna. Ło sia myślóm, 

spozorujóm sie ino we kategoryjach Ślónzôka i Ślónzôczki, juzaś miyszanie sie 

fórt we jejich życie miymieckij abo polskij włôdzy poradziyli zawdy ściyrpieć, 

jak strzimôwali ci doskwiyrne i szterowne bzuczynie koprucha, jak ci taki 

iptowaty, fółglowaty  hopsztos historiji abo tyż niyłobadane pónbóczkowe 

łozsóndki. Łod zawdy tyż nórmalne samtyjsze ludzie côłke swoji życiówe 

darzyni umiyszczajóm ino we procnym chlybie i bakaniu we werku abo na dole, 

na grubie a juzaś côłki swój frajny łod robiyniô dziecek czas, poradzóm na isto 

do łostatka przetrôwić we swojich wygłôskanych, wyłopatrowanych zegródkach 

abo tyż na cichtowaniu mycoków i briwów. Beztóż tyż te Ślónzôki durch i 

jednym ciyngiym łod wszyjskich łobcisnóm i nachytajóm fangi po zymbolach, a 

kiej już jim tyż wytrzasnóm tyn ostatni, umiyrajóm ze wymiarkowaniym dobrze 

i blank ci do łostatka spôłniónygo łobowiónzku, kiejby tyż to razinku łod tych 

wszyjskich hibów i utrôpiyniô przibiyrało jim na srogij zôcności.  

Kiej Jółzlowi Kosmalli bóło już trzidziyści lôt uplóncnół mu sie synecek (we 

paździyrniku 1915r), kierymu na krzcie dali aże trzi miana: Georg, Helmut, 

Franz Kosmala. Już terôzki sie tak szrajbowali a niy jak starka Marijka, bez dwa 

„l” Kosmalla (niyskorzij jesce rôz to juzaś zwekslowali miano i terôzki łostało 

Kosmała). Georg urodziół sie we Breslau, miyszkôł we Logewnikach, ale côłke 

zdrzałe życie przetrôwiół we Chorzowie. Wiydło mu sie blank dobrze jak na 

tamte czasy. Łojciec, wywołany już wteda piekôrz a niyskorzij srogi gospodzki 

poradziół Jorgowi (jak go dóma mianowali) i Lyńce, jego szwesterze, 

zagarantjyrówać włóściwe wybildowani. I to bół ci tyn ojgynowy tatulek. 

Starzik Józef, ze starkóm Anóm i jejich synkiym Georgym (Jorgym) 

przekludziyli sie nôjprzodzij do Logiewnik a niyskorzij samtukej do Chorzowa. 

Ojgynowy łojciec, króm tego, co urodziół sie tam we Wrôcławiu, côłkie swoji 

życie, już łod synka przebómlowôł we Chorzowie. Tu tyż po pôruch latach 

bildowaniô dwadziestego pióntego môja 1935r we Państwowym Gimnazjum 

miana Odrowążów erbnół matura, te wywołane „Świadectwo Dojrzałości”.  

Ze tóm szulóm to tyż bóło moc maszkytnie. Tak na richtik, to mianowali ci je 

przód: Państwowe Gimnazjum Matematyczno-Przyrodnicze, skorzij tyż jesce 

jako „wyższô szkoła realno”. Już za tyj Polski Ludowyj bóło tam sztramske 

Licyjóm Pydagogiczne a niyskorzij przekludziyli ze powojynnyj hulicy 

Dzierżyńskigo (terôzki Katowickij blank kole dôwniyjszygo Hotylu Grof 

Reden) tameszne Technikum Chymiczne. Ło tyj szuli trza by sam nôjwiyncyj 

rzóńdzić, bo w nij sie skuplowali, co tam skuplowali?  ... blank i do łostatka 

pometlali żywoty dwiuch samtyjszych chopów: ojgynowego fatra Georga i 

jednego zôcnego rechtora, Krakowiôka profesora Mariana Batko. Tyn istny, tyn 

rechtór napocznół uczyć we tym spómianym gimnazjum piyrszego września 

trzidziestego drugigo roku. Bez trzi lata, aże do tego ci tysiónc dziewiyńćset 

trzidziestego pióntego roku sztudiyrowôł u niygo Jorg mianowany skorzij 

Georgym. Trefiyli sie łóne łoba jesce rółz niyskorzij ale już we  Krakowie, kaj 

Georg napocznół sztudiyrować we Akadymii Handlowyj. We môju 1939r erbnół 

diplóm ukóńczyniô tyj zôcnyj i fest we świycie wywołanyj uczylni.  

Bez tyn czôs, kiej Georg-Jorg sztudiyrowôł we tym Krakowie, przidarziła mu 

sie przileżitość, coby porajzować po Miymcach. Dló niygo to bóło blank 

ajnfach, bo przeca miôł familijô na drugij zajcie szweli, naszyj granicy, kierô 

bóła sam u nôs miyndzy Chorzowym a Bytóniym. Ze tóm granicóm to tyż bóły 

skuplowane roztomajte fale, skuli tego, co ze Königshütte, a łod 1922r po 

Plebiscycie – Chorzowa, krajzowała do Beuthen (Bytónia) banka, bo we wyniku 

potajlowaniô Górnego Ślónska 15 czyrwca 1922r srogszô czyńść tego miasta i 

côłkigo krisu łostała we granicach Miymiec. Stare ludzie łozprawiali, jak to szło 

bez ta szwela we jedna zajta szmuglować sie roztomajte sztofy, noczyni i take 

tam bele co, a ze Chorzowa na miymiecko stróna przeciepować... jôdło.  

Gôdôł ło tym, tuplikowôł to gynał srogi Ślónzok Stanisław Ligoń, mianowany 

jesce przed wojnóm Karlikiym ze „Kocyndra” we Radiu Katowice gynał 9 môja 

1948r.  

Procno bóło zawdy wszyjskim pisać, gôdać ło tych czasach zarôzki po piyrszyj, 

ale tyż i po drugij wojnie, bo sztyjc kôżdymu jakiesik gupieloki przeciepujóm, 

co bóło ci blank inakszij, niźli mi to samtyjsze staroszki i łojce prawiyli. 

Wszyjsko musi być gynał sknółtlowane ze naszóm polskóm politykóm. I bóło 

tak łod zawdy. Co inkszego ludzie przeżywali za staryj Polski, a co inkszego 

szło wyczytać we tamesznych cajtóngach abo usłyszeć we radijoku. To nóm we 

Polsce łostało do dzisiôj. Za balek nôs ciśli te łod Bieruta, Gomułki, tego Igloka 

ze Sosnowca i nic sie niy zwekslowało, chocia mómy już bezmać blank wolnô, 

słebódnô Polska. Łostało po starymu we kraju, kaj nôjwiyncyj do pedzyniô 

majóm te historikery IPN-u i kapelónki. Terôzki niy idze pisać, gôdać, iże bez te 

śtyrdziyści powojynnych lôt bóło wiynkszóścióm lepszij niźli jes terôzki, bo 

przeca niy wszyjske poradziyli sie napytać do tego kapitalistycznygo grotka. 

Tak tyż bóło, kiej zarôzki po wojnie pisôł ło niyftorych rzecach Karlik ze 

„Kocyndra”. Wiynkszóścióm przeciepujóm to inkszym ludzie, ftore tak po 

prôwdzie we majoryntnóść wlejźli dziepiyro pôra lôt tymu nazôd i zdo jim sie, 

co terôzki już we tyj „dymokracyji” wszyjske filipy pozjôdali, i wszyjsko 

miarkujóm lepszij nikej te ze tego fimlowatego IPN-u  ...  

Tyż zarôzki po drugij wojnie łozprawiali gyszichta ło czasach „za staryj Polski” 

zarôzki po potajlowaniu tyj czyńści Ślónksa na miymieckô i polskô zajta, kiej to 

po naciepniyntym nóm siyłóm „plebiscycie” i po łostatnim Powstaniu Ślónskim, 

nasz Ślónzek wróciół sie po szejściuch wiykach niywóli do polskij Maciyrzy 

(nó, niy côłki Ślónsk, i niy dlô wszyjskich bóła to Maciyrz!).  

Machiawelske szachry i gyszefciôrske szwindlyrzynie cudzych macherów 

„diplómatycnych” sprawiyli, iże Ślónsk potajlowany łostôł na te dwie zajty, 

Ślónsk polski i miymiecki. Tak tyż wtynczôs tysiónce Polôków skôzano na 

dalszyjszô niywólô i poniywiyrka pod włódaniym hojrockigo i mstliwygo 

Prusôka. Styranô śtyrolytnióm piyrszóm wojnóm Polska, niy miała ani siyły 

(abo możno i niy kciała?) ani tyż wypróbowanych szczyrych przocieli – coby sie 

wzajym plyco w plyco wyringować, fasnóńć dziyjówô sprawiydliwość. Wól niy 

wól musiała te szafniynte bezkurcyjstwo ściyrpieć.  

Nastali ci tedyć lata „sómsiydzkigo spółżyciô”, ftore bóło wiyncyj niźli procne. 

Po prôwdzie zawrzito mocka roztomajtych miyndzynaródowych  „paktów” i 

stanowiyni, garantjyrujóncych „myńszóścióm” po łobiuch zajtach słeboda i 

łopiyka, tych jednakowóż stanowiyni fałeszny Prusôk nigdy niy wypołniôł. Dlô 

sia nagabowôł zawdy jak nôjwiyncyj, sóm ale nicego niy dotrzimowôł ... Ta ci 

„myńszość” miymieckô po polskij zajcie żyła se jak u Pónbóczka na zapiycku a 

truc tymu bóła durch i jednym ciyngiym niyzadowolniónô i krziwdowanô. 

Natynczôs sztand wiynkszóści polskij po miymieckij zajcie bół zażałówaniô 

gódny i moc niyszczysny. Skazowajóm na to roztoliczne dokumynta i szrifty, 

ftore łobstôli łod tych czasów i – do niydôwna jesce – żyjónce świôdki, kiere ci 

te piykło we dôwniyjszym Reichu dóświadczyli i łobstoli. Tak jak i ojgynowe 

starziki ze łobiuch zajtów.  

Wtynczôs (a bół to już łostatek dwadziestych, i napoczniyńcie trzidziestych lôt 

łóńskigo wiyku) Polska i Polôków złoszkliwiali, absztosowali podug ordnóngu i 

zowiściyli wszyjskigo – luftu, ziymi, wody, chlyba, miynsa i fetu ... łosobliwie, 

iże życie bóło na miymieckij zajcie łograniczane i do łostatka wycyrklowane.  

Niyskorzij, już za Adolfa, głódzóno pruskigo łobywatela jako, iże już wtynczôs 

(Führer z tym sie blank niy dekowôł) rychtowali sie Miymce do nowygo napadu 

na Polska i przerôbiali łóne masło na kanóny. Juzaś wygłódzóny pruski patrijółt 

wandrowôł musowo na polskô stróna i łopychowôł sie, młóciół wiela wlejzie ... 

Tameszne Ślónzoki żôdnymu tego niy bróniyli, za piyrsze, iże byli nôródym  

słynóncym ze szczyróści i góścinnóści, za druge, iże wtynczôs ci tu na polskij 

zajcie Ślónska chleba, wusztu i inkszych jesce maszkytów bóło za tela ... 

Ślónzôk zawdy poćciwy i dobrodajny medikowôł, iże idzie tego przepadzitego 

dracha nejsnadnij uholkać, eźli mu sie dô zwóla, coby sie naćkôł, łobjôd aże do 

nabónckaniô. I to możno by bóło na tela skorzij jednyj szpasownyj łozprôwki, 

ftoro podle Karlika ze „Kocyndra” idzie sam terôzki łopedzieć:  

Dziôło sie to to na takim kónsku granicy polsko miymieckij ... poblisku chnet 

samstónd. Prziszli świynta wielkanocne, zawdy na Ślónsku festelnie i ze 

uciychóm fajrowane. Ta polsko-miymiecko szwela to bóła rzyka. Ze polskij 

zajty wachuje nasz wojôk a na miymieckij zajcie – pruski Grenzschutz. Jes 

wczas ło rozwidnioku, ze dalyka dolatywo klang kościylnych gloków. I kiej po 

łobiuch brzegach rzyki wachmajstry sie zglajchowali, zatrzimôł sie Miymiec i 

wrzescy: 

– Guten Morgen Kamerad! ... 

– A szczyńść Boże, chopie! – łodrzykô Ślónzôk. 

– Dzisiôj mómy Wielkanoc – prawi Miymiec – a my ci sam muszymy wrółz 

deptać i wachować niy naszygo dobra, niy naszych włóści. 

– Nó ja – łodpedziôł nasz ślonski Hanys – gyszeft państwa to tyż ci i nasze 

dobro, chopie ... a słóżba niy dróżba! ... 

– A wiysz kamracie, iże u nôs we Miymcach jes ci taki chopie prziwyk, iże 

ludzie sie na Wielkanoc dôwajóm gyszynki? Jô tyż ci chopie narychtowôł taki 

jedyn maluśki gyszynk ... môsz ... chytej! – i prawiónc to, przeciep bez ta rzyka 

maluśki pakslik zawiniynty we papiór i łobwiónzany sznórkym. 

Ślónzôk zadziwióny tóm niypotkanóm uprzyjmnóścióm szwôba podziynkowôł, 

nó i kôżdy śnich poszôł we swoja stróna. Zaciykawióny tym gyszynkiym Hanys  

łodwinół paketlik ... poczerwiyniół ci sie na fresie ... zatym zblôd ze zgorszyniô, 

ze ałfryjgóngu ... zapierónowôł festelnie, chlistnół ino fest bez zymbole i wciep 

tyn gyszynk do rzyki. Wiycie! Driny bół ci ... szajspapiór (używany, stytrany), 

ftorym tyn syn „Herrenvolku” kciôł we swojij gupocie urznóńć sie ze Polôka, 

wciś Polôka za balek.  

Ślónski wojôk łozgzukany do żywygo tym soróństwym i grubelajstwym myślôł, 

medikowôł, jakô by sam tymu Prusôkowi dać pouczka, i wypokopiół. Poszôł na 

wachsztuba, wyjmnół ze szrancka, ze szpindu krzinecka, ftorô dôstôł na świynta 

łod swojich łojców. Łodkroł pitwokym kwader wusztu, dociep jesce pôra jajec, 

srogi krajiczek kołôcza, kłopeć wandzónyj szpekzajty, łowinół to wszyjsko we 

farbisty papiór, wrajziół rajn do kartónga, łobwiónzôł ci fajnistóm szlajfóm i 

poszôł na ta swoja sztreka i czekôł na tego łoszkliwego Prusôka. Kiej ci sie już 

go doczkôł łozwôł sie ku niymu tak: 

– Hej, chopie, kamracie, posuchej ino! ... I nôs łojcowie nauczyli moresu i 

reszpektu dlô cudzych ... kciôłbych ci sie wynadgródzić ... chytej, chopie! – 

Gôdajónc to, ciepnół bez rzyka pakslik wyproszczónymu Miymcowi i dodôł:  

– Nó, tóż chopie, sómy kwita! Kôżdy dôwo to, co moge dać, i co mô! 

Możno i niy za tela szpasownô ta gyszichta ale wiela gôdô ło tamtych latach, ło 

miyndzywojniu, ło czasach za staryj Polski we kieryj prziszło żyć Georgowi. 

Ze porynczyniô tego swojigo profesora Mariana Batki wykludziół sie Georg-

Jorg na jedyn ze nôjstarszyjszych miymieckich uniwerzityjtów Ruprecht-Karls-

Eliteunivesität we Heidelbergu. Tyn uniwerzityjt ftory bół założóny we 1386r. 

Tak po prôwdzie ale, to nôjstarszyjszy miymieckojynzyczny uniwerzityjt bół we  

Pradze (Univerzita Karlova v Praze) gróntowany we 1348r bez króla Czech 

Karola IV Luksymburskigo, ale jednakowóż do terôzka nôjbarzij sie Miymce 

kwolóm razinku tym Heidelbergiym.  

Przebómlowôł we tym Heidelbergu ojgynowy tatulek jakiesik ci śtyry-piyńć 

miesiyncy a niyskorzij wróciół sie nazôd do Krakowa, kaj sztudyrowôł aże do 

diplómu. Robiół jesce jakiesik sztudija podiplómowe ale to już po wojnie, po 

tym jak jesce wróciół ze fróntu (bół modszym oficyjerym we II Armiji Wojska 

Polskigo po szuli we Lwowie). 

We 1939r wypraskła ta diosecko drugô wojna światowô. Modego Georga-Jorga 

zawarli i wywiyźli do Auschwitz siódmego lutego 41-go roku. Na lewyj gracy 

(jak już wtynczôs wszyjskim heresztantóm) wydziyrgali mu numer 10204. 

Niycôłkie dwa miesiónce niyskorzij do tego samygo łoświyńcimskigo lagru 

dostôł sie i Marian Batko (miôł numer 11795). Pewnikiym nigdy sie tam driny 

we tym lagrze niy trefiyli, bo Georg siedziôł we bloku XXIV a Marian Batko we 

bloku 2. Szczimôł w niym Marian Batko ino niycôłkie trzi tydnie, kiej mu sie 

zemrziło we kómorze, we bunkrze tela, iże bloku jedynôstego. Rechtór Batko 

poszôł na śmiyrć do bunkra bloku 11 za swojigo dôwniyjszego szkolorza Mietka 

Pronobisa (żył jesce kajsik na łostatek dziewiyńćdziesióntych lôt). Umrził ci łon, 

tyn rechtor 27 kwiytnia śtyrdziestego piyrszego roku; bół ci chop dziepiyro 

śtyrdziyści lôt stary. 

Ojgynowego faterka juzaś trzimali tam we lagrze aże do 31 siyrpnia 1943r. 

Wykludziół go ze tego Auschwitzu jego swok, dziywiyrz Alojz Ficek, kiery tam 

targôł – tyż to bół piekôrz – côłkie fóry chleba, pieczónygo we swojij baksztubie 

przi dôwnyj hulicy Mickiewicza (Bismarckstraβe) i Wodnyj (Wasserstraβe) we 

Chorzowie. Bóła to gyszpantnô gyszichta podle ftoryj szłoby i niy jedyn fylm 

nakryńcić. Ludzie, kierzy to wszyjsko przeżyli, kierzy niyskorzij poradziyli 

jesce ło tym łozprawiać, byliby we sztandzie szykowniste scynarijusze pisować, 

poduk ftorych szłoby gyszpantne, interesantne i sztramske filmy nakryńcić.  

Utropóm tyż jesce dlô Georga-Jorga bóło i to, iże musiôł tyż ci do łostatka 

wojny pod sztrofóm  – tak przikazôwôł papiór, lagrowy Entlassungschein – 

meldować sie kôżdy miesiónc na katowskim gestapo. 

Jesce blank przed wojnóm, przed zawarciym Georga we lagrze zolyciół łón ze 

szykownóm dziołchóm, ftorô miyszkała na Kreuzstraβe (terôzki Krziżowô) 

chnet poblisku chałpy kaj urodziół ci sie bół pod dziewiytnôstkóm inkszy srogi 

Ślónzôk Juliusz Ligoń, starzik spóminanego sam Stanisława, znacy Karlika ze 

„Kocyndra” i tyż wele Fabryki Mydła Schmidta pod numerym 24. Skuplowała 

jich ze sia miyłóść do Wiydnia kaj Sukienników Rółza rada jeździóła po kapliny 

ze kierych robiyła zatym szykowniste babske huty dlô nôjsrogszych gryfnioczek 

i sztajfiyrek chorzowskich podle cyzarokowyj mółdy. Wiesieli bóło przi srogij 

piździawicy we sobota siedymnôstego marca 1945r. Bół ci to już dló nich 

łostatni driker, bo Rółza bóła już ciynżobnô ... we siyrpniu prziszôł na tyn 

światek jejich synecek Ojgyn.  

Jesce łod sztudynckich czasów – terôzki, po wojnie już Jerzy – szykowniście 

poradziół grać na ciji i laucie. Przepiyknie, chnet ci ópyrowo poradziół śpiywać, 

miôł bildowanô sztima. Po wojnie jesce lecy kedy kukôł do swojij mamulki do 

szynku na Puddlerstraβe (Pudlerskij). Kosmalowô kaczma fóngowała bez côłkô 

wojna, bół ci tam i bilijard, i szło sie we cichóści szluknóńć piwa i jakisik 

gryfny achtlik gorzôłecki. Kóntmanóma byli i stary Wilym Pilawa, i Jółzel 

Świyntek, i ślepy Hajna i ... mocka, mocka inkszych. We tyj chorzowskij 

dziylnicy byli nałónczôs dwa galantne, i herske szynki: Kosmalowy i łod 

Sznapki na Krziżowyj. Ale u Any Kosmalinyj bół takô dómowô atmósfyra. Tyn 

szynk to sie wieluch we Chorzowie poradzi spómnieć, bo go staryj Anie 

Kosmalinyj wziyni za Bieruta i dali ji ino maluśko lodownia. Jake lody 

poradzióła tyż Ana kryńcić we takij mesingowyj kanie, kierô fyrtała sie we 

takich srogich bergach ajzy. Starô Ana, gospodzkô, bóła ci to baba fest, takô – 

jak to za staryj Polski gôdali – ramón-baba, kierô i faska piwa poradzióła 

wciepnóńć na rolwaga abo na fora. Jeji chop Jółzel wtynczôs już bół cherlok, 

słaby nikiej cwist, a muskle to ci miôł choby żyniaty kopruch – taki, co to sie łó 

niym gôdało, gwizdek na damfmaszinie. Nó ale, tyż sztyjc piyknie dudlół na 

krzipkach, móndharmónice, na ciji i śpiywôł, gor po dobryj halbce a ku tymu – 

szykownie tańcowôł. 

Tam tyż, we kosmalowym szynku tak jakosik zarôzki po wojnie, przed 

piyrwszóm po wyzwolyniu Wielkanocóm przitrefiół sie taki fal. Tydziyń skorzij 

26 marca, we Palmowô Niydzielã, kierô tyż zawdy sam na Ślónsku bóła gryfnie 

fajrowanô, wszyjske tameszne ludzie, wiynkszóścióm chopy ale i baby tyż, po 

sumie przilajzowali do Kosmalinyj, coby sie deczko przed łobiadym zmócnić. 

We tyn dziyń świyńcióło sie palymki. We tych palmach byli zawdy tyż i kociki, 

baźki ze łoziny, wiyrzbowe, kiere sie łykało, coby cowiek kucaniô, abo tubery 

niy łapnół, i na wszyjskie jesce inksze choróbska chyrtónia i zymbisków. Możno 

to i bół taki zabobón – jak gôdajóm niyftore angyjbery – ale tak zawdy bóło, 

ludzie wierzyli i szlus. Ana, starô Kosmalino miyszkała razinku gynał nad 

swojim szynkiym i we ta niydziela musiała już łod szaroka szynkiyrzić we 

kaczmie. Bo przed łobiadym, ale po poświyncyniu palymków, chopy wlazowali 

na jedna laga i na jedyn szpil bilijarda. Miyszkôł ci tyż tam, antryj w antryj ze 

Anóm Kosmalinóm Wilym Pilawa u kierego zawdy bóło knap ze złociokóma, a 

smacysko na gorzôła, abo chocia kufa piwa, miôł zawdy srogie. Prziszoł ci łón 

tyż wteda po mszy do tyj kaczmy ze takóm palmóm a suszóło go ... nikiej sto 

diosków, bo we sobota z kamratami pôrã szpilów we szkata zmachlowali, a i we 

bilijarda ździebko łod nich wygrôł. Nó, tóż miôł we chyrtóniu choby na jakisik 

Saharze, lynzyk ci miôł nikiej starô fuzekla, w gymbie nikiej w tryjtku łod 

Cieślika a capióło mu ze gymby tak, choby wyfukła yjzlowi spode łogóna 

łoztrzaskanô flaszka po zgerowanym biyrze. 

Co tam za tela łónacyć i tuplikować. Fto słepie, tyn sie to poradzi forsztelować. 

A we kabzi u niygo wymiecóne do prózna; rest musiôł jesce we „Barbórce” 

wciepnóńć do takigo bojtla na patyku (tak kiejsik zbiyrali na „taca”), bo ichni  

kościylny kôżdego takigo miglanca gynał uwachowôł. A, iże bół taki zwyk, co 

łykało sie te kociki ze łoziny, te baźki, tak tyż i łón połobrywoł gorść kotków i 

pado do tych, co już tam skorzij byli, takich samych łochyntoli jak łón, cy sie fto 

śniym niy wetnie, iże łón jak sam styrcy côłko gôrść tych cicików łorôz łyknie. 

Jedyn wigyjc, szpasownik sie śniym ło achtlik gorzôły wetnół. Stary Pilawa 

wciep ta gôrść kocików do gymby i napocznół łykać. Łykô tak i łykô, i corôzki 

barzij sie szarłatny na fresie robi, napoczynô sie dowić, ślypia mu wylazujóm na 

wiyrch, wyblysco sie choby dziobła abo utopka na kosmalowych sublach 

uwidziôł, i aże ci go ciepło na dyliny, łobalół sie choby go krymfy chyciyli. 

Gawcyła sie na to za szynkwasym starô Ana Kosmalino i łorôz rycy: 

– A dyć hilfnijcie mu, bo mi sie sam blank przi niydzieli udowi i jesce byda 

miała łostuda ze policajtóma abo szandarami, i ani stary dochtór Elke mu niy 

spómoże, bo sie na niydziela do familije na wieś wykludziół. 

A miyszkoł ci we placu (łod Listopada) Jółzel Świyntek, kiery bół we fyrmie 

magistrackij za guliktrałchra. Wrôz tyż fuknół ci po niygo Lojzik Bregula. Nó, i 

dziepiyro tyn Jółzel ci tego starego Pilawy retnół, jak mu chyrtóń przetkôł 

takóm fedróm do borowania, do brandzlowaniô haźlików. A już przeca za 

starego piyrwyj zwiykowane ludzie gôdali:  

– Niy być chopie przepadzity, jedyn kocik styknie, coby łod choróbska hilfnońć, 

a i jesce niy łykej na sucho. Nôjprzodzij szluknij deczko wrawego piwa a zatym 

dziepiyro łykej na zdrowie!  

Stary Kosmala, jak już sam bóło gôdane, grôł na bele cym i to pewnikiym po 

łojcu Jerzy erbnół ta grajfka do graniô i śpiywaniô. Drugda tyż przilazowôł łod 

swojij mamulki Kosmalinyj nazôd do dóm deczko chycóny i wtynczôs brôł cija 

abo ta lauta i napoczynôł grać. Ino, tak lecy kedy, bóło to diosecko markotne. 

Rôz to bóła tako arijô: „Śmiyj sie pajacu ...” (Vesti la giubba...) ze opery 

„Pajace” (Pagliacci) Ruggiera Leoncavalla, inkszym razym serynada Schuberta 

abo cosik ze Bacha. Terôzki to Ojgyn już gynał spokopiół, ale wtynczôs, za 

bajtla nie poradziół zmiarkować po jakiymu tatulkowe łocy tak jakosik sie 

napoczynali blysceć, zawiyrôł sie zatym we izbie i ani mamulka, ani łón ze dwa 

lata modszym bracikiym niy mógli tam rajn wlazować. Pewnikiym to beztóż, 

iże łón łod przikludzyniô sie ze tego lagru nic ło tym, co tam i łón, i inksi 

przeżyli, niy łozprawiôł. Dziyrżół to we sia ... to go tak tropióło. Kiejsik ino, jak 

już bół festelnie niymocny, pôrã tydni przed śmiyrcióm, pedziôł swojimu 

starszyjszymu synkowi ino tela: 

– Wiysz Ojgyn, kiejby sam dó nôs, do Polski Chińcyki wlejźli, to jô bych sie 

sóm piyrszy nôjsrogszy myrdek, warkocz przipnół. 

Bo wtynczôs ci u nôs Chińcyków malowali ze takimi srogimi warkoczóma i ze 

słómiannymi hutami na łebach. Wiela, wiela lôt niyskorzij zwiedziôłech sie, co 

Miymce kôzali tam we tym lagrze muzykantóm ciyngiym grać. Kiej te 

heresztanty wylazowali do roboty i kiej przikludzali sie nazôd to łod bramy, łod 

takigo paradnego ajnfartu na ftorym bóło naszkryflane: „Arbeit macht frei”, 

musieli suchać waloszków Straussa lebo inkszyj muzyki. Kónsków bóło 

niywiela, pôranôście, sztyjc te same rano i na łodwieczerz, marsze i waloszki 

abo jakiesik śpiywki, a te co juzaś ślegli we lagrowym lazarycie miarkowali, co 

jejich kamraty terôzki maszyrujóm nikiej automaty tam a nazôd; do roboty, i ze 

roboty. Tak po prôwdzie, to na isto ino te muzykanty mieli ździebko nôdziyji, co 

tak wartko do gazu niy pójńdóm, chocia niy kôżdymu sie to udało. Możno z 

tego wziyno sie mojymu Faterkowi na taki jankor, kiej przi ciji lebo laucie 

spóminôł te dwa lagrowe lata.  

I wiycie? Wyczytołech kajsik takie słówecka, kiere byda tyż możno aże do tyj 

śmiyrtki boczół: „Dzięki perwersyjnemu użyciu muzyki Schuberta, Straussa i 

Bacha nazistowscy oprawcy nabierali przekonania, że postępują szlachetnie”. 

Mój Tatulek blank maluśko łozprawiôł ło tym lagrze, ło tym Auschwitz ale 

zawdy mu sie deczko ślypia blysceli, kiej spóminôł ta rajza do Heidelbergu.  

 

7. Stan wojynny (napoczniyńcie targów)  
 

Zima, ta zima zarozki po łoznojmiyniu „stanu wojynnego” bóła dosik łostro.  

Mocka śniygu nasuło a i mróz poradziół dopolić ludzióm, razinku nôjbarzij tym 

polskim wojôkóm, ftorzi do kupy ze zómowcóma mieli wacha przi drógach, na 

chnet wszyjskich srogszych cestach, stôli na winklach, na krajcokach przi tych 

jejich koksiôkach. Tak po prôwdzie ludzie już nałónczôs wrzyśniówygo Zjazdu 

„Solidarności” i po tym, jak Kukliński we listopadzie śmietnół z Polski do USA 

mógli spodziôć sie nôjgorszyjszego. Gôdało sie ło ruskim wojsku blank przi 

naszych granicach, i to i łod wschódu, jaki i ze enerdowskij zajty. W lufcie cosik 

wisiało, ludzie czuli, iże cosik musie sie sam  we Polsce stać, cosik, co jesce niy 

szło tak do łostatka mianować. Nôjbarzij ale tropiyli sie samtyjsze, Ślónzôki, bo 

zawdy bez łostatnie dwiesta lôt same łoszklistwa sie na tyj ziymi metlali. 

Dwadzieścia lôt łod tamtyjszych, blank niywicnych dnioszków wiela sie już 

napisało, mocka ludzi lo tym łozprawiało, i niy byli ci to szpasowne łozprôwki.   

A wszyjske samtyjsze miarkujóm, iże sam u na Ślónsku zawdy ftoś machlowôł, 

chechlôł we tym naszym garcu i blank ci sie Ślónzôków niy pytôł eźli dajóm 

zwólô, eźli jim sie to zdô, lebo niy. Już kiejsik poplebiscytowô granica 

potajlowała jim umiyłówany Ślónsk ale ku tymu jesce namiyszała we palicach i 

sercach wieluch Ślónzôków, jednakowóż kôżdy rómraj mô swoji napoczniyńcie 

i szlus. Chocia na pociyszyni szło zawdy wytuplikować, co Polôki abo Miymce 

sóm na tyj usiotanyj ziymi ino drugda, poniykedy a Ślónzôki ... zawdy.  

Nó ale, idzie tyż wytuplikować, co za kôżdym łoszklistwym styrcôł jakisik 

chop, jakisik diosecki łochyntol, kiery Ślónzôków w zocy niy miôł, kierego te 

Ślónzôki festelnie szterowali, festelnie mu zawôdzali. Niy inakszij tyż bóło tyż 

we tym pamiyntnym łoziymdziesióntym piyrszym roku łóńskigo wiyku. 

Wtynczôs, kiej wypraskła – jak to szapasownie eklerowôł niyskorzij Ojgyn – 

kiej ... łón sóm rozfechtowôł sam we Chorzowie trzeciô wojna.  

– Ja, na isto joch ta trzeciô wojna rozkuloł, łozfechtowôł! – już po wieluch 

latach tak naskwol łozprawiôł przi gorzôle Ojgyn.  

Idzie pedzieć, iże kôżdy, fto chocia do hilfki deptôł rzyknie na to, co bóły ino 

dwie sroge, światowe wojny. Ale ojgynowe sznapskamraty miynión i gôdajóm 

choby swojimu Farorzowi ze „Józefki” we suchatelnicy, iże ta haja, ta côłko 

łostuda, to niy bół żôdyn cufal, ino to sie przidarziło skuli ... fusisków. I niy 

idzie sie śniymi wadzić, bo przecamć idzie to i tak wytuplikować jak to 

łozprawiôł stary powstaniec Bónuś Śliwa ze Krojcki:  

Nôjprzodzij to bół jedyn pieróński łoszkliwiec, kiery sie Otto von Bismarck 

mianowôł. Niyftorzi wiedzóm, a inkszym to jô gôdóm, co łón miôł ci szykowne  

fusisko pod kicholym, choby jakosik srogo i rubo keta z pancra, ze panthery abo 

ze löwa.. Co łón sam nóm Polôkóm, a jesce barzij Ślónzôkóm napochoł, niy trza 

gynał eklerować. Niyskorzij  bóła piyrszô wojna światowô, po kieryj nôs tu – 

niy zarôzki, niy zarôzki – we Chorzowie, na Pniokach prziflancowali do Polski, 

chocia ... niyftorzy faflajóm, iże to bół tak by tak darymny futer, bo nasze ludzie 

ciyngiym pitali do Rajchu. Machlowôł przi tym taki jedyn istny, kierego 

Kómandantym mianowali. Miôł ci tyż srogie, chocia łoklapnióne, fusisko. 

Jakiesik dwadzieścia lôt po tyj piyrszyj wojnie wypraskła drugô wojna 

światowô. Wlôz sam dó nôs tyn fusiaty Adolf ze szajtlikiym ze prawyj zajty, 

kierego wojôki łobalyli ta bajera sam u nôs na Ślónsku we Glywicach. Juzaś przi 

łostatku tyj drugij wojny, już we styczniu śtyrdziystego pióntego, prziflostrowôł 

nôs do Rusa drugi taki fusiasty Jółzel, ftory chocia ku tymu jesce wyrzynół łod 

nôs fusiastego Adika ze jego ...  „Gott mit Uns” – dopedziôł Bónuś Śliwa, 

szluknół deczko biyru, sztachnół sie fajfkóm i rzóndziół dalszij.  

– Terôzki już po maluśku miarkujecie, iże wszyjsko co niyszczysne sam u nôs 

bóło, to zawdy kole tego metlôł ftosik ze srogim, szumnym fónsym. I terôzki 

łostatni fal ze fusiskiym. Tak jakosik trzidziyści pôra lôt tymu nazôd, Ojgyn sie 

tyż take szykowne fusisko ucióngnół. I tu ci go cheba diosek podkusiół. Dyciech 

sie jô ani niy myrgnół, ani sie i Ojgyn niy spodziôł, kiej już ci łón bół żyniaty. 

Nó ale, kiej mu sie to już przidarzóło, to napocznół medykować, iże ci już mu 

sie przecamć nic gorszygo trefić niy może. Łobabiół sie, wzión sie na gynik 

baba, tóż tyż cóż jesce go moge niyszczysnego trefić? A dyć kaj tam. Moge!  

We łoziymdziesióntym roku łóńskigo wiyku bez taki dupny płot we Gdańsku 

chibnół, fuknół jedyn kurdupel – dejcie pozór! Tyż ze fusiskiym (a niy bół to 

jedyn ze tych cwilingrów łod IV Rzeczpospolityj, ftory tyż miôł fusisko) – i tak 

ci napocznół sie ci roztopiyrzać, iże wszyjsko sie we Polsce blank i do łostatka  

rozlajerowało. Takech sie jó tyż rozhajcowôł, iżech wartko kôzôł Ojgynowi 

tyrać do golaca, coby mu łón te jego szkuciate fusiska łodchlastnół. 

Nó ale, jego babeczka Elza go gryfniście ucholkała, padała co niy ma cweku 

prask robić, bo przeca tyn nasz wielgi iglok Edek ze Sosnowca chnet ci tam 

śniymi we tyj gdańskij „Oliwii” ordnóng wyłónacy.  

A toć. Wyłónacół! Tela, iże łostuda sie we côłkij dziedzinie zrobióła na côłki 

karpyntel, wszyjsko sie pobelóntało i porojmowało. Taki bajzel ci bół, iże już 

wszyjsko, króm łoctu i mosztrichu bóło na szkartki. Forsztelujecie sie, mogecie  

sie to wystawić? Bali i gorzôła, i cigaryty tyż na szkartki! Łostuda i skôranie 

boskie nikiej sto pierónów. Nic, ino na zicher jakosik nowô wojna sie z tego 

musiała wypiytnôścić. 

Wiela tyż niy zetrwało, kiej moja starô wrółz ze jego staróm i świekróm polejźli 

ci kiejsik, nôjprzodzij do Farorza, a zarôzki  niyskorzij do manglowni – kajsik 

na Świdra, bo starô pióntkowô już pôra lôt tymu swoja manglownia na Krojcce 

zawarła – poklycióła ze sómsiôdkóma, przikarycyła sie do dóm i pado ku mie: 

– Suchej Bónuś. Tu niy ma szpasu, tu może przińść do haje, trzaby jakisik forant 

robić, jak to dôwnij nasze Mamulki robiyli. Skludzić trza do kómory roztomajte 

jôdło, cuker, mółka, hawerfloki i bele co. 

Nó, tóż kiej my sie spichli pod „Flotóm” na piwie ze Ojgynym, napoczli my 

medikować. Cuker, mółka, bółnkawa, a ło gorzôła to ci sie już żôdyn niy starô. 

Przeca na isto cowiek niy moge ło suchym pysku szczimać, choby niy wiym 

jako wija sie sam u nôs rychtowała. A dyć muszymy same tyn reszt przitargać. 

I dejcie pozór! A Ojgyn fórt mô te swoji fusiska, ftore mu starô kôzała łostawić. 

Nó, tóż jak nasze stare (moja, znacy ojgynowô tanta, i jego Elza wrółz ze jego 

świekróm) pedzieli, zgłobiómy, sztaplujymy, co sie ino do, kajplujymy ci tam  

roztomajte szkartki i nazgóniómy wszyjskigo na ibrich. Zasik, kiej ino nasze 

baby poklechtali sie ze inkszymi babami na tôrg, wrółz my ze Ojgynym wartko 

przikludziyli do lałby we zegródku trzi drzewianne faski po kapuście, kupowato 

i do pôłna nafolowali jagódków, świyntojónków, łopadlorek, zdrzałych birnów, 

śliwków uherków i co mi tam jesce we grace wlazło. Posuli my to wszyjsko 

cukrym, nachabiónym skutnie łod ojgynowyj świekry, prziklapnyli to wszyjsko 

deklym i musieli terôzki doczkać, aże sie to gynał, dobrze zageruje. Nikedy 

wlazowalichmy ze Ojgynym i jego bracikiym do lałby, i ździebko my tam 

zawdy upyndziyli ... tak ino deczko na kostpróba. 

Nó ale, we tym  już łoziymdziesióntym piyrszym roku lato drap ci przetyrało, a 

na podzim tyż wczas napoczło śniygym suć, i zajm my sie wszyjske pozdali, 

trza sie już bóło polekuśku do Godów rychtować. 

My ze Ojgynym i jego bracikiym i jesce jednym jejich kamratym przikludziyli 

do lałby gryfny hajcóng i kieby co, koza, taki żeleźniôczek, a ku tymu ze śtyry 

kółlkastle wónglo, i jesce roztomajte rułki, glaski. Zgwoli cego to wszyjsko, niy 

byda wóm sam tak gynał eklerowôł – cióngnie dalszij po szluku biyru Bónuś.  

– Tela moga rzyknóńć, iże kiej my ino mieli żdziebko frajnego czasu, to zarôzki 

my gzuli do tyj lałby, gibko hajcowali pod blachóm, do takij małyj kanki lôli 

tego zgerowanygo zaciyru, bindowali szlauch ... kokotek łod wody na côłki 

driker, stôwiali my to wszyjsko na fajerka i juń ... przeca miarkujecie, co ci bóło 

dalszij ? 

I tak ci nóm to szykownie fyrtało, aże do tyj soboty dwanôstego grudnia. Musi, 

abo my za tela wysłepali, abo zaboczyli tyn łogyń zasuć hasiym, dosik iże tak 

wele dwanôstyj kiej ci niy dupnie choby ze kanóny, jak ci niy drzistnie nikiej 

bez wojna, jak niy prasknie choby ruskie bómby na łostatek drugij wojny ze 

fligrów ściepowali. Porwôłech sie z tego śniku, wypolółech na dwór, a Ojgyn, 

jego bracik i kamrat tyż choby miechym piźnióne, wydarli ze lałby, i wszyjskie 

my sie wrółz do kupy szczaśli w dźwiyrzach z wojôkóma i „zómowcóma”, 

kierzy wkarowali dó nôs z gywerami i rebulikóma w gracach. Jedyn śnich 

wrzesknół ci cosik na nôs – na zicher wóm niy moga pedzieć, eźli to bóło 

„hyndy hołch”, eźli inakszij „ruki w wiyrch” – i dôwej łobmacywać nôs bele 

kaj, nikiej te, co to wiycie, co to terôzki sóm ze kołami skuplowane, nó te ... 

pyndale. 

A sam ci dalszij rzgmi, wali i szczylô. Te zmarzniynte jesce przed kwilkóm 

istne nic, ino chelmiska barzij wciskajóm na palice i sznupióm, kaj tyż my 

skludziyli, poschróniali te „materiały wybuchowe”? Ludzie, co to sie ci za 

rojmóng zrobiół ? Jôch taki stary, ach niy wiedziôł, iże akuratny bimber to jes 

sztof nikiej dynamit na grubie. Nó, gôdóm Wóm ... Sodóma i Gómora sam we 

łogródkach sam u nôs na Krziżowyj. 

Niyskorzij wziynli nôs i wrajziyli do takij kibitki, i wywiyźli do lagru. Mogecie 

sie to forsztelować? Moja starô ze ojgynowóm babeczkóm i jego świekróm sie 

tropióm – niy, niy łó mie – ino eźli my ci tyj côłkij lałby niy szpryngli do luftu 

abo jesce co gorszygo. Dyciś jô, tak prôwdóm to i powstańcym i wojokiym u 

Andersa bół ale coby mie, Ojgyna, jego bracika i kamrata zarôzki brać za jakisik 

partizantów, diwersantów abo jesce cosik łoszkliwszego. 

Nó ale, tak po poruch dniach wypuściyli ci nôs, i kulwitómy sie wszyjske wrółz 

po maluśku do chałpy. Nôjprzodzij – jak zawdy – do Pyjtrowego szynku na laga 

piwa podlónego deczko gorzôłeckóm. A naobkoło pôłno wojôków i szandarów. 

Ludziska brónczóm ło jakisik wojnie, na kôżdym krajcoku pancer abo inkszô 

pieróna. Nó richtik akuratnô wojna. Jesce ku tymu – jak mi niyskorzij moja 

starô pedziała – taki jedyn jynerôł we ćmawych brylach klyciół cosik ło tym 

„stanie wojennym” i jakisik ci tam WRON-ach. Gôdóm Wóm, blank choby na 

filmie ło śtyruch pancyrnych abo ło Hansie Klosie – Bónuś ucich i po kolyjnym 

sznpasie i szluku piwa rzóńdziół dalszij.  

– Nó, i terôzki skapliście sie cheba, jakechmy ci ta trzeciô wojna napoczli, pra? 

A to  wszyjsko ino bez te dioseckie ojgynowe fusiska, kiere bez tela lôt w Polsce 

zawdy do jakisik wije melały i łod kierych wszyjsko, co niyszczysne we naszyj 

dziedzinie, na isto sie zawdy napoczynô.  

A my, coby dziobła niy szterować i na łostuda jego staryj, uzdalichmy, co Ojgyn 

pójńdzie do golaca i te szykowne  fusiska zrazjyruje i szlus. Tym barzij, iże u 

nôs wtynczôs chnet co drugi chop cichtowôł take fónsy, choby tyn, co to „niy 

kciôł, ale musiôł”. Króm tego sie jesce takô mółda zrobiyła, iże kôżdy śniym sie 

kciôł knipsnóńć, coby go wszyjskie we reszpekcie mieli. Dó mie już niy, ale do 

Ojgyna tyż niyskorzij jesce przijnszli, co to łón bezmać tyż bół „internowany”, 

taki „kómbatant” śniego bół, ale skuli tego, coch łón już te fusiska zgolół, już ci 

go do tyj ferajny niy kcieli. A jô ci łod tego czasu do polityki blank ci sie niy 

wtykóm. Bo jak pedziôł ci kiejsik jedyn srogi angyjber: „polityka, to jes sztuka, 

taki kónsztik, jak łyknóńć żaba i sie blank na gymbie niy skrziwić i ku tymu niy 

udowić”. I to blank jedno cy sie mô fusisko, abo i blank niy! – skóńczół Bónuś 

swoja łozprôwka.  

A Ojgyn we pyndziałek – jak zawdy – blank ło szaroku poszôł do werku a tam 

już łod proga jego szef, inżiniyr Jyndrek Krawczyk kôzôł mu deptać nazôd do 

dóm, i przijńść nazôd do werku ło siódmyj na łodwieczerz ... wyznacyli go na 

takigo kómisôrza, ftory miôł bez dwanôście godzin kôżdydziyn (i bez nocnô 

szychta) reskiyrować walcwerkiym, „morganym” we „Kościuszce”. Skuli tego 

bóło tyż jesce niyskorzij mocka łostudy, miyndzy jego przocielóma, kamratami, 

we lazarycie u ojgynowyj babeczki. A to możno skuli tego, iże wtynczôs tak po 

prôwdzie żôdyn niy miarkowôł, cóż tyż to sie bydzie dalszij dziôło. Te, co 

bezmać byli we „opozycji” a tak na isto, ino sie do tyj côłkij „Solidarności” 

prziflostrowali, mieli go za „kómucha”, chocia łón śniymi nigdy niy miôł nic 

spólnygo, nic do kupy.  

Wteda popśniyli sie roztomajte kamractwa i przocielstwa, bo jedne kcieli 

ciyngiym wyrobiać, a inksze przili do spokoju i równowôgi. To jesce dugo 

bydzie we ludziach pokutjyrówać, tego sie niy dô przepómnieć, tym barzij, iże 

te, co sie terôzki wryli na te warszawske abo brukselske zesle, niy dajóm sie łod 

nich łodchlastnóńć i ciyngiym ci sie roztopiyrzajóm, choby mieli ino tytka 

„sztyropianu” pod rzicióm. Możno tak już mómy u nôs we Polsce, iże nôjbarzij 

sie sztyjc roztopiyrzajóm te łochyntole ale kómbatanty, fore przi dziyjówych 

zakryntach historyji jscali jesce do piôskownicy i na chlyb gôdali pyp.  

A sam zima miała sie już ku łostatkowi kiej dyrechtor Ludwik Warwas zawołôł 

do sia Ojgyna.  

– Ale wartko! – przikôzôł.  

W lufcie czuć już bóło wiesna i kôżdy, i to niy ino Ojgyn, bół taki jakosik ci 

śniynty. Ludzie byli możno barzij niźli inksze wiesny jankorne. Blank niy szło 

wymiarkować, co to jesce we tyj Polsce sie przitrefi.  

Drógóm bez lagerplac rudy żelazła, w dół bez glajzy, walcwerk „demag”, jesce  

niyskorzij słodami na hółchsztrasa nad glajzowiskiym hajzybany, na dół i direkt 

na pórtiyrnia, i zarôzki za bramóm, budónek dyrekcyji huty. Piyrszy sztok, 

kabinyt Warwasa, sekrytarka już czekała na Ojgyna ale na jego pytajóncy 

weźrok zruszóła ino ramiym i wkludzióła go rajn do dyrechtora. 

– Zicnóm sie pónie inżiniyrze .... 

Ooo niydobrze, usmołónie idzie pedzieć – pomyślôł se Ojgyn – dyrechtor zawdy 

gôdôł mu za jedno (łoba gôdali se za jedno, ale przi ludziach Ojgyn by sie na to 

niy łopowôżół). Cosik łoszkliwego wisi w lufcie ... 

– Sam móm papiór we wtorym jes napisane, coby my narychtowali jakisik 

werkowy sztand na Miyndzynarodowe Targi Poznanske – rzyknół dyrechtór. 

– Ale, co jô ... 

– Doczkej! Jescech niy skóńczół. Ty poradzisz – jak cie znóm – szykowniście 

kminić, tóż tyż musisz wartko napisać łodpowiydź, iże nóm to niy sztimuje, my 

niy muszymy sie przeca za tela ryklamiyrówać ... nó, miarkujesz ... łodrzyknij, 

iże nóm to wisi jak kilo fynsterkitu na zicherce ... ino tak szykownie ... ale do 

łostatka – skutnie. 

– Nó, żôdnô zgłoba, turbacyjô – już sie biera do tego. 

Na drugi dziyń, zarôzki po siódmyj, Ojgyn już bół we dyrekcji i czekôł zmiyrnie 

na swojigo dyrechtora.  

–  Siadej Ojgyn! 

– Móm, napisôłech ... 

– Doczkej! Jescech niy skóńczół – rzyknół chropato Warwas. – Sam môsz drugi 

szrift i to łod dyrechtora naszygo zjednoczyniô, łod Kazimiyrza Sądy  ... czytej! 

Ojnyn napocznół czytać a ta jego łodpowiydź na piyrszy papiór corôzki barzij 

parzóła go we palcyska. 

– Ja, ja Ojgyn ... niy ma wyjńściô, muszymy zrychtować srogi sztand na te MTP 

i to, do sto pierónów! niy ino dló nôs, ale dlô côłkigo polskigo hutnictwa – 

pedziôł, ale ze takóm jakosik ci tam złóścióm. 

– Nó .. tóż ... – niy poradziół wymiarkować Ojgyn – móm dalszij kminić, i 

udôwać, iże nôs to nic niy łobłajzi ... 

– Czyś ty jaki, Ojgyn? Sam niy ma żôdnego terôzki kminiyniô ... dyrechtor 

Kazimiyrz Sąda niy dyszkutjyruje ... łón przikôzuje i tela ... Jimu sie zdô, iże jes 

na fusbalplacu RUCH-u i reskiyruje zarzóndym tego fusbalklubu ... 

– Nó, tóż jako to bydzie? Fto to bydzie rozbiół .. bo ...  

– Ty! I fertik! Bez rajcowaniô ... ty .. ciebie mianuja na lajtera „Ekspoyzcji 

polskiego hutnictwa na 54 MTP” ...  

– Ludwik, bój sie Boga ... jô? Przeca jô sie blank na tym niy rozumia! 

– Ja, ty! Wejźniesz sie jednego do pómocy ... nôjradszij ci dociepna  inżiniyra 

Rowińskigo ... robiół bez côłke lata we Zjednoczyniu Żelaza i Stali pod Kaziym 

Sądą, sam we naszym werku mu sie ckni po tym jak go łóńskigo roku wytrzaśli 

ze tego zjednoczyniô ... i to bydzie dlô cia srogo hilfa.  

Nó i napoczli sie mecyje. Pisanie, szkryflanie, namôwianie wszyjskich we 

inkszych werkach, we inkszych hutach ... 

Do kupy na spólnym sztandzie miało wystôwiać jedynôście werków. Napoczli 

sie rajzy do Warszawy (tam bóła fyrma PROMEX, ftorô stôwiała te sztandy, 

mieli swojich archityktów, artychów, masziny i co tam jesce potrza do tego 

bóło). Napocznół Ojgyn jejździć i do Poznaniô. Bóła to ale blank inkszô robota 

łod tyj, ftorô robiół do terôzka. Blank, ale to blank cosik inkszego. Na włóśnyj 

skórze uczół sie tego tak dzisiôj modernego „marketingu”.  

Nôjważniyjsze ale bóło cosik inkszego. Skuli tego, co jynerôł Jaruzelski ze 

swojimi WRON-ami wkludziół we Polsce stan wojynny, mocka krajów 

ojropyjskich, ale i Amerika niy kcieli przikludzić sie na te – do terôzka nôjbarzij 

wywołane – targi we Polsce. Róncz kcieli zbajstlować wszyjsko, co sie ino dało 

na łostuda tymu Jaruzelskimu. Napoczli ci łóne bojkotjyrówać wszyjsko, co 

Polôki wypokopiyli. Bezmać pamiyntali jesce łostatek Miyndzynarodowych 

Targów Poznańskich we 1956r. tyn „czôrny szczwôrtek” 28 czyrwca, kiej to ło 

szaroku wybuch sztrejk we Zakładach Przemysłu Metalowego H. Cegielski (do 

tego 56 roku mianowanych Zakładami miana Józefa Stalina ... krótko ZISPO) i 

niyskorzij na hulice wylejźli zdeszperówane tameszne arbajtery. Beztóż tyż niy 

szło, niy poradziół sie Ojgyn wykuglować łod tego wszyjskigo. Musiôł zrobić 

to, co sie jego dyrechtor umiyniół.   

Bóło jesce ale cosik w tym łoszkliwego. Jedyn ze dyrechtorów huty bół we tym, 

tak dzisiôj potympianym, SB i to srogóm fiszóm. I to nôjbarzij łón, do kupy ze 

dyrechtorkóm PROMEX-u Wandóm Mikulskóm, namówiół tego dyrechtora 

zjednoczyniô Kazimiyrza Sądy na to, coby to razinku Hucie „Kościuszko” 

przikôzać zrychtowanie sztandu na tych targach.  

Zwykowo, łod jesce staryj Polski te Miyndzynarodowe Targi Poznańske 

napoczynali sie we drugo niydziela czyrwca. Tak po prôwdzie to historyjô tych 

targów poznańskich napoczła sie we 1911r kiej to we Poznaniu łodbóła sie takô 

srogachnô Wystawa Wschodnioniymieckô. To przi tyj przileżitości wzniyśli ta 

charakterystycznô, znômiynnô do dzisiôj Wiyża Górnoślónskô (wtynczôs wiyża 

wodnô), ftoro idzie ujzdrzić przi wjyżdżaniu łod  Ostrowa (i Katowic) do 

Poznaniô a i we samym miyście chnet ze kôżdego zakóntka. Zaprojyktowôł ta 

wiyża profesor politechniki we Berlinie Hans Poelzig. Tela ino, co dzisiôj na 

piyrwyjszych fóndamyntach tyj wiyży styrcy srogô gitrowô nadla (iglica), taki  

dzisiôj zimbol tych MTP. Idyjô zorganizjyrówania bez Polôków targów we 

Poznaniu narodzióła sie kajsik we 1917r nałónczôs srogigo zjazdu Zwiónzku 

Towarzystw Kupiyckich we Poznaniu. Miôł to być tôrg na szimel Targów 

Lipskich (Leipziger Messe). I tyż piyrszy Tôrg Poznanski (tak sie wteda 

mianowôł) bół łod 28 môja do 5 czyrwnia 1921r. Piyrsze juzaś tak na zicher 

miyndzynarodowe targi byli dziepiyro we 1925r.  

Nó, i tyż ci trzinôstego czyrwca 1982r Ojgyn z kamratami, pod bindrym, 

wysztiglowany jak ficywyrt we Boże Ciało niy poradziyli sie doczkać prymiyra 

polskigo rzóndu, ftory miôł łozewrzić te targi. Napoczli sie gynał ło dziesióntyj 

te piyrsze ojgynowe  54 MTP. Na MTP zabrakło sztandów USA, NRF (ale 

roztomajte fyrmy ze tych krajów byli na targach) i pôruch inkszych.  

8. Targi i Heidelberg  
 

Jerzy-Georg, ojgynowy tatulek, blank maluśko abo chnet nic niy łozprawiôł ło 

tym lagrze, ło tym Auschwitz ale zawdy, kiej go chytôł tyn jankor, kiej brôł ta 

cija abo lauta i napocznôł medikować ło tych lata sprzed żyniacki, to mu sie ino 

wtynczôs deczko ślypia blysceli, kiej spóminôł ta jesce przedwojynnô rajza ze 

porynczyniô prof. Mariana Batki do Heidelbergu. I to tyż Ojgynowi łostało we 

filipie, belóntało sie bez côłke lata, bali i już po zemrziciu jego łojca. Dyć i jymu 

przitrefiyła sie przileżitość zawandrowaniô do tego szykownistego miasta.  

A bóło to tak. Bez côłke szesnôście lôt ogranizjyrowoł sroge sztandy côłkigo 

polskigo hutnictwa na roztomajtych targach (na Miyndzynarodowych Targach 

Poznańskich, na Hannover Messe, Messe Düsseldorf abo Messe der Meister 

vom Morgen we Lipsku). Na tych poznańskich targach prziszło mu stôwiać we 

dziewiyńćdziesióntym drugim a bo trzecim roku szykowny sztand fyrmie 

miymieckij EKO AG ze Eisenhüttenstadt (terôzki tyn werk przejyna belgijskô 

fyrma Cockerill-Sambre). Dyrechtór tego werku napytôł Ojgyna kiejsik do sia 

na łobgôdanie wszyjskigo a niyskorzij fóndnół mi szykowno rajza do ... 

Heidelbergu. Do miasta we Badenii-Wirtembergii, we rygiónie Rhein-Neckar-

Odenwald. Łopatrowôł go bez tyn czôs tam we Miymcach polski inżiniyr  

Leszek Piasecki i jejigo babeczka, kierzy we tym werku robiyli łod wystawiynio 

go, łod lôt piyńćdziesióntych, łod czasów kiej we Polsce budowali Nowo Huta 

pod Krakowym. Tamstela szło kiźlikiym dociepnóńć do Mannheim abo tego  

Ludwigshafen. I tu ci mu możno stanyli przed łoczami te zdziebełka, szpliterki 

spómniyń ze łozprowek jego tatulka. A i Ojgyn miôł terôzki łoglóndać tyż te 

wszyjskie szykowności. Pódziwiać jak łod łagódnych i pieśliwych spadów 

zielónych gróniczków miasto łodcinô sie szarłatym dachów, kościylnych 

wiyżów i murów potynżnygo gotycko-rynaisansówygo zómku – Heidelberger 

Schloβ, kiery góruje nad ichnióm starówkóm na wyszibniyntym w stróna rzyki 

telim tarasie góry (Königsstuhl). Pojstrzodu, we dolinie, szyrokimi zakólami 

wije sie Neckar, kiery cióngnie do Rynu. A po takij widzianyj w świycie hulicy 

filozofów (Philosophenweg) ze kieryj roztôczô sie bôjkowy widok na miasto, 

szlandrowali wywółane poyty, myśliciyle, sztudyroki i filozofy. Stare Miasto 

dozwôlô łodżyć przeszłóści, czasóm fórt kiejś tam. Miyni sie, co piyrszô łosada 

na terynach dzisiyjszygo Heidelbergu ugróntowali kajsik kole II wiyku przed 

Pónbóczkiym Kelty. We czasach rzymskich juzaś stanyli sam: twiyrdza, 

świóntynia i srogi, gryfny most. Nôjstarszyjsze spóminki, ftore idzie nôjść we 

myzyjalnych papiórach wandlujóm ze roku 1196 a same miasto łod XIII wiyku 

aże do 1720r miasto bóło siydzibóm rodu Wittelsbachów.  

Heidelberg rozsłôwiyli Clemens Brentano, Johann Wolfgang von Goethe abo 

Johan Chrystian Fryderyk Hölderlin, a Mark Twain we takim piyknym rómanie 

„Włóczęga na obczyźnie” napisôł bół kiejsik szykowniste słówecka: 

„Nigdy nie cieszyłem oczu widokiem, który miałby w sobie tyle pogodnej i 

zachwycającej czarowności jak ten.” I pewnikiym tyn pisôrz nic a nic niy 

znokwiôł kiej spóminôł panórama Heidelbergu.  

Podanie jak i ojgynów faterek szejśćdziesiónt lôt skorzij, tak i łón  pokwanckoł 

sie nad rzyka wónskóm Steingase (ulicóm Kamiynnóm) ku Starymu Mostowi 

(Alte Brücke) ze cerwiónyj cegli, ftory kupluje łoba ranty Neckaru. Tyn most 

zdôł sie Goethemu łósmym cudym świata. Możno i Jerzy-Georg tyż wlazowôł 

do takij kaczmy Goldener Heht (Złoty Szczupak), coby szluknóńć gorkigo 

Glühweinu. Pewnikiym kukoł tam i nasz Ślónzôk, urodzóny we Łubowicach 

kole Raciborza Joseph von Eichendorff, kiej sztudiyrowôł tam we Heidelbergu i 

pisôł take piykne sztrofki, ftore we tłómaczyniu Petera K. Sczepanka idóm tak:  

„Noc staje się chłodna,   

już prawie ciemno zrobiło się,   

jak Ren cichutko tu płynie, 

gdy tam na wyżynach górek iskrzy się 

w ostatnim promieniu zachodzącego słońca.” 

Tam, po tym wywołanym Heidelbergu szpacyrowali, przetwiyrali sie i nasz 

Kazimierz Przerwa-Tetmajer, i Adam Asnyk, sztudiyrowali take rómrajchowe  

ludzie jak: Anna Seghers, Hannah Arent, Erich Fromm, Jan Amos Komeński, 

Filip Melanchton, Ludwig Achim von Arnim i Joseph Karl Benedikt Freiherr 

von Eichendorff. Pojstrzód profesorów Ruprecht-Karls-Eliteunivesität byli: 

Georg Wilhelm Friedrich Hegel, Jurgen Habermas, skorzij jesce Mateusz ze 

Krakowa, Rudolf Agricola, a zatym jesce take jak: Zachariasz Ursyn (spółautor 

Katyjmusu Heidelberskigo), Robert Bunsen (kiery wypokopiół bryner), Gustav 

Kirchhoff, Friedrich Kekulé von Stradonitz, dochtór i noblista Albrecht Kossel. 

A jak szykownie słówiół piykność tego miasta, tego miasta, ftore skuli 

łojcowych spóminków stało sie chnet ojgynowym miastym, Heidelbergu 

Friedrich Hölderlin:  

„Lange lieb ich dich schon, möchte dich, mir zur Lust, 

Mutter nennen und dir schenken ein kunstlos Lied, 

Du, der Vaterlandsstädte 

Ländlichschönste, so viel ich sah.” 

(„Kocham Cię już tak długo ...”). 

Nôjgryfnij, nôjszykownij bez lato jes we Heidelbergu na łodwieczerz. Ło tym 

czasie łożywajóm i szpanujóm heidelberske kafyje, szynki i – moderne terôzki – 

„puby”. Idzie tak szpacyrować, bómlować i hałzować łod Schillersa (przi 

Heiliggesstraβe 5) bez Café am Römerkreis (przi Gahnhofstraβe 63), Knösel 

Heidelberger Studentenkuβ (przi Haspelstraβe 16), Schmelzpunkt (gynał na 

Hauptstraβe 90) aże do Espress-o-ase (przi Schwetzingerstraβe 65). Króm tego 

sóm jesce i take jak: Der Seppl przi Hauptstraβe 213, kiery napocznół fóngować 

kajsik we 1634 roku, pôrã nómerów dalszij (fónguje łod 1703 roka) Zum Roten 

Oschen (Pod Czerwonym Wołem) abo tyż jesce na isto szykownistô knajpa 

Schnookeloch przi Haspelgasse, kierô mô już bez trzista lôt. Wszandy idzie ze 

rułóm szluknóńć piwa abo lampus wina i połozprawiać. A już niy idzie wylyjźć 

ze kafyju (fónguje łod 1863 roka) Café Knösel bez fyrmowych szekuladków 

„Heidelberger Studentenkuβ” (Heidelberski sztudyncki kusik).  

Tam we tym Heidelbergu zdô sie, co wszyjskie, i mode, i zwiykowane tyrajóm 

po miyście na kołach. Ale Ojgynowi razinku tam we szykownym Heidelbergu  

spómniało sie jak to kiejsik gôwyńdziyli ze kamratami ło roztomajtych rzyźbach 

we Pradze fest wywołanego tam we Czechach i côłkim świycie artysty-

rzyźbiôrza Dawida Černego. Jedyn dynkmal to goldowy, miymiecki „trabant”, 

kiery kroczô przed sia na śtyruch rubych szłapach. Jes ci łón śtyry a pół miyjtra 

srogi i mô ci tyn „trabant” jajca, kiere ftosik posztrajchowôł na czerwóno. 

Inksze dynkmale to wicne, szpasowne „duponogi”, kiere styrcóm  na hulicy 

Holečkovyj 49 we takij galeryji „Futura”. 

Ze tymi dynkmalami skuplowała mi sie jedyn na isto fajnistô żeleźniannô 

rzyźba szpasownego kónia na trzech szłapach, kiery tyro kalupym (tak sie 

cowiekowi zdo) ze przirokym pojstrzód miyjskigo tartasu, zgiyłku i łostawiô na 

sztrece łódcisk swojich kopydłów. To ci jes nôsrogszy dynkmal kónia na 

świycie. Ale kiej my sóm przi nôjsrogszych rzeczach, to werci sie sam jesce 

spómnieć inkszy zabytek we Heidelbergu. Gôdało sie skorzij ło zómku, kiery sie 

mianuje Heidelberger Schloβ. Jes ci to łozparzisty kómplyks budónków 

stôwianych łod XIII do XVII wiyka. Jes ci tam Deutsches Apothekenmuseum – 

muzyjóm japtykarstwa a we zómkowych pywnicach idzie sie tyż łobejzdrzić 

nôjsrogszo faska na wino – Groβes Fass. Wlyjzie dó nij bez 221 tysiyncy litrów 

wina, jes srogô bez siedym myjtrów a postawiyli ci jóm we 1751 roku. 

Tameszne ludzie łozprawiajóm piyknô gyszichta jak to ksiónżyńci dwór 

wysłepôł ta fasa we trzi miesiónce. Na deklu tyj faski zbajstlowali szykowny zol 

do tańcowaniô. A wachuje ta nôjsrogszo fasa maluśki cwerg mianowany wicnie  

Perkeło. Bezmać tyn gnóm poradzi ta côłko faska wysłepać na eks. Kiejsik, za 

pierónym starego piyrwyj, tyn cwerg na pytani ludzi łod tego ksiónża eźli 

szluknie lampus wina łodrzykôł: „Perche no?” (a pojakiymu by niy?), łod cego 

wziyno sie tyż te jejigo miano. I bółby możebnie żół do dzisiej kiejby niy to, iże 

sie rółz łochybiół, festelnie sie szajsnół i wyduldôł szolka ... ajnfachowyj wody. 

Jak ojgynowy tatulek łozprawiôł ło tym jejigo krajzowaniu po tym szykownym 

miyście, to drugda spóminôł tyż jesce ło „eisweinie”. Wtynczôs Ojgyn jesce 

blank niy miarkowôł, co to tak po prôwdzie ci jes tyn eiswein alech niyskorzij 

mocka zuchtoł, sznupoł lecy kaj za tym. Znod bez cufal szykowno kaczma na 

Rynku (Marktplatzu) wele kościoła św. Ducha (Heiliggeistkirche) i miół ci tam 

zatym we tym Heidelbergu festelnie rôd szluknóńć sie tego srogij zôcnóści 

wina, tego festelnie szmektnego eisweinu. Ojgyn na tyj góścinie we Heidelbergu 

bół na wiesna i niy móg skuli tego przifilować jak tyż to sie te wino tam robi.  

Chocia, jak sie geruje te nôjbarzij wywołane we świycie wino niy móg już 

ujdrzeć, bo to już jes sknółtlowane ze łostatkiym jesiyni, kiej już mróz na 

strómach, zimny wiater i krze ze winnymi berami. Żôdyn by sie niy wystawiół, 

iże moge być i takie „winobranie”. A jes ci tak kajniykaj na świycie. A i sam 

blank po blisku, bo we Austryji i we Miymcach. Jes ci to wino, kiere sie robi ino 

ze fest zmarzniyntych winogrónów. Te côłkie – jak to Miymce gôdajôm – 

wajntrałby trzimie sie na krzach aże do piyrszych mrozów i dziepiyro wteda  sie 

je targo, wartko sie je – jesce zamarzniynte – sztamfuje we faskach i stôwiô sie 

je do pywnice, coby gryfnie sie na wino zagerowali. Musi być z rańca kajsik 

kole 7-8 gradusów mroza i wteda sóm łóne nojlepszyjsze na te „lodowe” wino. 

A niyskoro we nocy cowiek belóntoł sie nazod do hotylu i jak nikaj indzij miôł 

gryfniste śniki. Łosobliwie kiej sie nynało we farbistym Arthotel Heidelber na 

Grabengasse a skorzij wandrowało po trzinôstowiycznyj Wiyży Czarowniców 

(Hexenturm).   

 

9. Pniokowe dziecka i jejich Dziecióntko  
 

Nó, tóż mómy już po Godach, po tych świyntach skuplowanych ze przijńściym 

na tyn niy nôjgryfniyjszy ze światów łoczekiwanygo łod proroków synecka 

pónbóczkowego – Dziecióntka Jezus. Niyftorym te Dziecióntko – jak to ci łóne 

mô we zwyku – cosik tam pod jedla wciepło, niyftorym niy, ale wszyjskie sóm 

rade, iże te świynta byli, byli ... i sóm już do łostatka na isto zbyte, blank ci już 

forbaj. Nó ale, możno i niy wszyjskim te Dziecióntko wciepło jaki gyszynk. 

Możybnie bóło i tak, jak we wele jednego pniokowygo familoka. I niy bóło to, 

jak sie terôzki przi takij przileżitości gôdô, za możno blank starego piyrwyj, ale 

już ci za tyj naszyj nowyj, ślebodnyj Polski, ło ftorô sie ringowali bezmać 

wszyjske łod samiuśkigo śtyrdziystego pióntego roku, a kierô nastała wtynczôs, 

kiej po jakich łoźmiuch latach łod wypraskniyńciô „Solidarności”, wszyjske 

nôjważniyjsze we Polsce, zicli przi tym szykownistym łokróngłym tiszu.  

Letko suje śniyg. Nie ma takigo ziómbu nikiej dôwnij bywało. Przi chlywikach, 

kole klopsztangi zicło sie poruch bajtli. Zmarzniynte palcyska trzimióm pod 

parzóm abo we jejich łobtarganych kabzach starucnych galot, kragle ze jaklów 

styrcóm, na gowach fto tam co mô: pitówa, kaja, lebo magiyrka abo sztrikowano 

mycka. Gody, jes już dobrze po Mikołôju, ale tak po prôwdzie niy idzie u tych 

najduchów ujzdrzić jakisik uciechy, chocia sie tam i deczko chichrajóm, chocia 

zgobióm i wyrobiajóm, jak to łod zawdy dziecka. Jakisik ino jankor na jejich 

ufifranych licach widać. Prziszli cheba ze bany kaj wóngle zbiyrajóm, coby je 

niyskorzij skalić, bo na te złocioki to ci i niyjedna jejich Mamulka doczkać sie 

niy poradzi, kiej łojca niy nastykło a i dló nij we tyj jedzinyj „solidarnyj” i moc 

sprawiydliwyj Polsce roboty niy bóło. 

Tyn nôjsrogszy (jes już we gimnazjómie), kiery reskiyruje tóm côłkóm 

czelodkóm we familokach na Pniokach – mianuje sie Erich. Do kupy śniym 

zawdy tyrajóm dwa braciki: Jółzel i Tyjo. Szczwôrty to Hanzlik łod Majzlinyj, 

ftory śnich nôjlepszejszy jes we szkole, we „siedymnôstce” kaj wszyjskie – kiej 

ino niy pyndalujóm na bana lebo na hołda – muszóm jesce pôrã lôt łamzić. 

Zawdy tyż przi nich zwyrtô sie, tyrô Haźbiytka łod Góminiorki, bo mô jich 

wszyjskich, tych chopców do kupy, nôjbarzij rada skiż tego, iże łóne jedne sie 

ze jeji ryżych kudłów i szpotlawyj lewyj szłapy niy chichrajóm. Ale możno tyż i 

beztóż, to ci jeji szulowe kamratki przezywajóm jóm chopcula.  

Jedyn śnich wyjmnół sznita ze margarinóm z kabzy, przekroł na śtyry tajle i tak 

blank  pomaluśku, coby na dugszij stykło, mamlajóm łóne te suche skórki. 

– A jô to bych kciôł rółz tak sie richtik naćkać wusztu ze zymftym, dobrô żymła 

ku tymu i wranego tyju – pado jedyn śnich, cheba Jółzel. 

– Wiycie – pado drugi, kierymu Tyjo dali na krzcie – łóńskigo roku to u naszych 

sómsiôdów bół richticzny Mikołôj ze takim dupnym miechym na gyszynki. 

Siedzioł ci Łón u Sodłóniów dobre śtyry godziny. Jejich bajtle wiskali kolyndy a 

niyskorzij chichrali sie choby jejich fto ze skóry łodziyrôł. 

– U mie tyż rółz abo dwa bół Mikołôj do kupy ze dziobłami, cherubinkóma, nó i 

śmiertkóm. Nale to bóło dôwno i dostołech ino mietłóm abo próntkym po rzici i 

hasio mi nasuli do zoki – zadufoł sie tyn dugi Erich.  

– Co sam machlujecie? Ło czym łozprawiôcie? – pedziała Haźbiytka, ftorô  

dziepiyro terôzki jich dojzdrzała i ku nim sie przikludziyła. 

– E tam. Nic niy działómy, gôdómy sie tak ło bele czym – rzyknół Handzlik.  

– A jô, to bych tak kciôł dostać tako wielgô tyta apluzinów, jakosik szokulada 

do tego i możno jako gracka. Rebulik abo tako gracka do kómputra.  

– Na co ci gupolu gracka do kómputra, kiej go ni môsz – sorknół Erich, wycióng 

ze kabzy cygareta, fyrcok i kciôł zakurzić.  

– Niy fandzol. Bo kiejbych takô gracka miôł, poszôł bych sie do „siedymnôstki” 

do tyj szule łod dyrechtora Gmyrka abo do kafyjki na Pniokach kole urzyndu, 

przi arbajtsamcie, i tam bych sie ździebko pogrôł. Tam jes ciepło, a jak jes pani 

łod polskigo, to i tyjki jakisik możno szluknóńć.  

– A jô, to bych kciała jako gryfno pupa, Barbi i coby zawdy we chałpie ciepło 

bóło, coby Mamulka niy musieli na wónglu szporować – po cichyśku gôdô 

Haźbiytka a ślypia ji sie blyscóm, choby miała płaczki po licach puścić. 

– A ty czamu nic niy gôdôsz, Handzlik? Nic byś niy kciôł? 

– A dyć cobych niy miôł kcieć ? Jô bych kciôł jakiesik nowe szczewiki i galoty. 

A i jakla jakosik by sie zdała, bo ta kiero Mamulka przismycyli ze OPS-u, to jes 

na modszego bracika i na mie je za knap. A tak na isto to bych tak kciôł, coby 

mi Dziecióntko take nowe szlyndzuchy prziniysło, abo klepki na kierych bych 

móg poszusować jak pojadymy na „zielóno szkoła”. Inksze przecamć dziecka to 

majóm take gryfne narty, szlyndzuchy i take tam bele co, iże jô to ino na tych 

dupnych reklamach ze „Hita” uwidziôł. 

I tak sie dziecka łozprawiali aże sie ćma zrobióło. Kôżde cosik tam jesce rzykło, 

wypokopióło, cosik tam wyśtudiyrowało, co jimu sie we śniku uwidziało, a co ci  

inksze dziecka majóm. Bo to przeca szli świynta, Gody i Dziecióntko. Bo to, iże 

Mikołôj jich niy nawiydziół, to możno skuli tego, co niy bóło za tela śniega i 

Łón niy poradziół sam do Chorzowa, na Pnioki ze tymi lelynióma przifurgnóńć, 

choby te diosecke, sroge cerwióne auto na ftorym jas nasztrajchowano Coca-

Cola i ciyngiym śpiywajóm na côłki karpyntel: „ ... już sóm świynta, już sóm 

świynta ...” (i tak aże do poły stycznia).  

Nale Dziecióntko – przeca to na katyjmusie zawdy kapelónek gôdôł – przeca niy 

zaboczy ło biydnych dzieckach, prôwda. Przeca Łóne wszyjsko gynał ujzdrzi, 

wszandy kuknie to pewnikiym i tych pniokowych bajtli spomiarkuje, coby łóne 

niy łostali same. A możno to ino katychetki i kapelónki tak fandzolóm a gynał 

miarkujóm, co biydokowi zawdy wiater we łocy dmuchô i ... na tablet jim nic 

niy wciepnie przi Wiliji. 

Ale Gody, świynta ślecieli, przekulwitali sie już, tómpie już Trzech Króli a te  

Dziecióntko do tych chudobnych dziecek – jak zawdy – zółwizół niy latoś niy 

trefióło .... możno i Jimu bóło do tych dziecek niy po dródze?  

 

10. Po Godach na Pniokach (Cudzy)   
 

Dziepiyro co ślecieli Gody, Zilwester i Nowy Rok. Niyftore fajrowali bali i dwa 

tydnie za rajóm. Ale tak po prôwdzie, terôzki kiej już mómy ta wolnô Polska i 

reskiyruje nami tyn – do niydôwna jesce łoszkliwy – kapitalizmus, to ludzie sie 

tak ci jakosik zawarli sie we sia i tak na isto żôdyn sie już blank niy tropi ło 

inkszych, ło sómsiadów, ło starych ludzi, ło to eźli wszyjske dziecka majóm co 

do gymby wrajzić, nó wszyjskim utropy inkszych, cudzych ludzi wiszóm choby 

kilo fynsterkitu na zicherce. Grónt, iże jô móm co do garca wrajzić, mało wiela 

szluknóńć i we rzić mi je ciepluśko. A rest? A ło rest, niych sie inksi tropióm, 

niych te Łóne (u nôs wszyjsko co złe, to ŁÓNE  a niy MY) abo ... nôjlepszij to 

niych sie Pónbóczek ślómpi ło to. I niy ło tym myślôł Ojgyn, kiej łostatni rółz 

trefiół tego istnego, ftorego sóm na swój użytek mianowôł Cudzy, a łod kierego 

bez jakiesik łostatnie możno i bez trzidziyści lôt nie poradziół sie łodknółtlować.  

Żôdyn tak po prôwdzie go niy znôł, żodyn łó niym nic niy miarkowôł. Skóndsi 

sie wzión? Skany sie przikludziół? Niy miôł łojca ani matki, ani psioka w côrne 

łatki ... Łón sie wzión ino ... ze słyszyniô ... spóminôł kiejsik przi szykownistym 

lampusie hannessy Ojgyn. Jego babeczka Elza, do kupy ze jego świekróm – jak 

zawdy – pokwanckali sie do kościoła, do jejich „Józefki” a Ojgyn ze lampusym 

w gracy, na szeslóngu cióng tak na isto sóm dlô sia chocia góściół kamrata, ze 

ftorym sie tyż już bez pôra lôt niy widzieli, a ftory po cichuśku zicnół wele ... 

Radijok cichuśko mróncôł jakosi muzika ... Moon River śpiywôł sóm ci Louis 

Armstrong .... 

Wiysz – cióngnół dalszij Ojgyn – cosik mi sie zdô, iże piyrszy rółz spichnółech 

sie śniym we katowickim „Monopolu” jakiesik możno trzidziyści pôra lôt tymu 

nazôd. Siedziôł łón blank sóm a weźrok wbiół, dziwôł sie zowzito we spodek 

swojigo achtlika. Wtynczôs ci bóło we Katowicach dosik pôra, co tam pôrã? 

moc szykownych nocnych kaczmów kaj szło i potańcować, i szluknóńć ze 

kamratami we dobryj asiście mało wiela. Jôch bół ugôdany ze jednóm gryfnóm 

dziołchóm (dziołchóm ... świergołuszkóm już dôwno niy bóła). Po jakisik 

godzinie spomiarkowôłech, iże łóna pewnikiym już sie niy pokôże i beztóż tyż 

napocznółech kukać naobkoło ... możno dało by sie przigôdać jako dziołcha, 

frela ... nó, jakosik chyntno na pozolycynie ... ażech ujzdrzôł tego, blank dló mie 

na cudzego chopa. Niy, niy skuli tego, co możno ftosik pomyśli. Ino beztóż, iże 

zdôł ci mi sie łón jakisik jankorny ... jakisik taki, choby blank niy miarkowôł, co 

sie kole niygo dziyje. Tak po prôwdzie to wyglóndôł choby ból ci liter na trzech 

tela, co dwiuch niy prziszło. Łón tyż mie merknół, łobróciół stołek ku mie ... 

kuknół tak jakosik dociyrnie ... Niy bół ci tyn Cudzy (tak’ech sie go we 

myślónku mianowôł) stary, ale po poruch już gryfnych sznapslikach łozwôł sie 

ino tela: 

– Wiycie, panie Ojgyn – jôch mu sie przedstawiół – zawdy nowonaródzónym 

dzieckóm gôdô sie: witejcie na tym piyknym świecie ...  a jô już moga na isto 

polekuśku rzóndzić: bôwcie sie wszyjske same! 

Cosik tam jesce mróncôł, iże kciôłby być ... jak kamela, nikiej tyn szif pustyni, 

ftory przemiyniô zeżrite winogróna na bimber driny we swojim puklu .... 

I telach go widziôł ... za łobsztalowanô bez niygo gorzôła jô musiôł zabulić.  

Śleciało pôra lôt a jôch sztyjc krajzowôł miyndzy Chorzowym, Warszawóm a 

Poznaniym, kajech bół rubóm fiszóm na tych ichnich Miyndzynarodowych 

Targach Poznańskich. Bółech już deczko usiotany robotóm (za dwa dni miało 

być łotwarcie targów) i kciołech ździebko dychnóńć ... sóm, bez kamratów, bez 

mojij kolóny, ftorô stôwiała tyn nasz sztand na tych targach. Miyszkołech chnet 

bez miesiónc we hotelu „Wielkopolska” kaj znôłech już wszyjskich, nó chnet 

wszyjskich. Zicnółech sie we restaurańcie we winklu, łobsztalowołech mało 

wiela ... i glaska whisky ku tymu. Łorôz przilazuje ku mie Jorg, ółber ze tego 

restaurantu i gôdô, co za wszyjsko dzisiôj buli tyn chop kole samych dźwiyrzy. 

Niy dołech skorzij pozór ale terôzki na isto zdôł mi sie blank znajómy. Niy 

zetwało możno śćwierć godziny i już siedzieli my do kupy przi jednym tiszu. 

Łón mie zarôzki poznôł a mie potrza bóło pôra minutek, coby sie go spómnieć. 

Miôł ci łón już pôłnô rzić ale jesce ze cwekiym gôdôł. Bocza do dzisiôj jedne, 

co mi Cudzy pedziôł: 

– ... po puklatyj polskij dródze rozum poszôł w sinô dal! 

Cosik jesce takigo, iże:  

– Absurdem jest żądać pięciu rzeczy od pięciu osób: szacunku od głupiego, 

podarunku od biednego, dobra od wroga, dobrej rady od zawistnego i wierności 

od kobiety. 

Szluknół swoja glaska, zamyślół sie tak jakosik jankornij i po dugszyj kwilce 

wybeblôł jesce:  

– Du gehst zu Frauen? Vergiss die Peitsche nicht!  

Na nasze by to szło przetuplikować – idziesz do babów, niy zabocz bica! 

– To bezmać pedziôł Friedrich Nitzsche – rzyknół mi jesce Cudzy, łobyrtôł sie 

na piyńcie i telach go widziôł.  

Dziwocie sie pewnikiym po jakiymu łón rzóńdziół rółz po naszymu (nó, chnet 

po naszymu) a drugda wciepowôł słówecka po polskimu? Cosik mi sie zdo, iże 

sam klapujóm mi terôzki słówecka naszygo wicmana Artura Andrusa: 

„Pamiętał tylko tyle, że 

Dziewczyna jego miała włosy blond. 

Pamiętał, że przyjechał skądś 

Lecz nie pamiętał kiedy, ani skąd. 

Urodził się ale nie wie gdzie, 

Potrafił pisać i modlić się. 

Lecz czemu po góralsku jeden 

Bóg naprawdę tylko wie.” 

Miarkujecie, co jô sam tak ździebko krajzuja – Miymce majóm na to jedyn 

gryfnisty ausdruk: „vorbeireden” – gôdóm wele, łomijóm tyma ... Wiycie, 

zdowo mi sie sztyjc, móm wrażyni, iże gawca bez côłki czôs na ... potrzaskane 

łobrôzki we malowanych zdrzadłach ... I ino żôl, co móndrości niy widać ale 

glaca ... ja! 

Jesce rółz bechnółech na Cudzygo we Poznaniu, cheba we łoziymdziesióntym 

szczwôrtym roku. Zawdy na naszym fyrmowym sztandzie na tych MTP robiyli 

u nôs sztudyntki (ino szykowniste, gryfne i bez myjter siedymdziesiónt sroge). I 

– jak my to mieli we zwyku – musieli sie łóne zwyrtnóńć i spatrzeć nóm ze 

kamratym bilety do kabarytu TEY. My sie już blank dobrze znali ze Zynkiym 

Laskowikiym i Bogusiym Smolyniym, ale na wszeli zdarzyni bilet musiôł być. 

Jedna ze tych sztudyntek, Gosia, nôjgryfniyjszô ze naszych diołchów, tak sie ino 

lachła pod fusiskiym i łobiycała, co bilety bydóm. A Gosia, to bóła dziołcha, 

frela za kieróm sie wszyjske chopy we Poznaniy łobziyrali ... jô sóm tyż zwyrtôł 

sie kole nij, chocia udało mie sie ździebko ale ... pôra lôt niyskorzij ... 

Tyn kabaryt „Tey” miôł swój zol przi Starym Rynku we Poznaniu. Tak kole 

łósmyj na łodwieczerz przikwanckalichmy sie ze kamratym na Stary Rynek i 

podeptali dalszij na Masztalarskô kaj tyn kabaryt fóngowôł. Ta naszô gryfnistô 

Gosia łodgrówała we tym kabarycie róla sztriptizyrki ale, to nóm blank ci niy 

zawodzało. Kiej my ino zicli sie (we piyrszyj raji, a jak? ino tak sie Ojgynowi 

przinôleżało) tak jakosik we ćmawym winklu ... ujzdrzôłech Cudzygo. Tyn 

kónsztik, ftory TEY wtynczôs łodgrowôł mianowoł sie „Łochrónka”, znacy sie 

po polskimu „Przedszkole”. Jak zawdy przi tych poznańskich wicmanach i 

kocyndrach Laskowiku, Smolyniu, Jaślarze śmiychu kupa, do łozpuku, tela co 

nôs wszyjskich na łostatku aże basiska boleli. A niyskorzij sakóm-pakóm wlejzli 

my na zadek tego tyjatru (Cudzy do kupy snami, chocia jescech niy miarkowôł 

po jakiymu razinku i łón sie tam znod) i ... za to niyskorzij, moja 

rozwidniokowô palica jak zdrzałô bania, driny glingajóm srogachne gloki za 

rajóm ze łodgłósym roboty jakigosik łogrómniastygo werku, wszyjsko boli i 

targo, kôżdo szkucina na ciyle, ani leżeć, ani zicować, ani stôć, ani prómp 

chodzować, ani słepać, ani ćkać ... katastrofa. I ani półowina jakigo obyczajnygo 

myślónku we filipie. Dylyrka i dymolka umysłówô. Filip we tajlach. Aże dziw, 

iże możnô sie po czymsik takim jesce jakosik pozbiyrać. A jô musiôł i tela! The 

Show must go on ... jak śpiywała kapela Queen. Miyndzynarodowe Targi 

Poznańske jesce sie przeca niy skóncyli, niy byli forbaj. 

Jakisik czôs niyskorzij pojechali my ze kamratami ze werku, ze „Kościuszki” na 

delegacyjô do Ostrawy do werku, kiery sie mianowôł: Nová Huť Klementa 

Gottwalda (NHKG, terôzki ArcelorMittal Ostrava a.s.). Mielichmy jesce po 

sporzóndzyniu wszyjskich zachów deczko czasu i pohałzowali my wrółz po 

roztomajtych biyrsztubach we tyj Ostrawie. A jes tam kaj wlyjźć i co szluknóńć. 

Nó, i na łostatek trza bóło ci sie kludzić nazôd do dóm, do Chorzowa. Tak 

óngyfer we półowie drógi uzdali my, co jesce niy mómy pôłnych rzici piwa, 

cosik zdało by sie jesce szluknóńć i wlejźli my po dródze do jednyj kaczmy. 

Driny niy bóło za tela ludzi, ale we jednym winklu przi tiszu zicło pôruch chopa, 

a pojstrzód niymi uwidziôłech mojigo ... Cudzego. Niy miarkuja po jakiymu ale 

wszyjske gôdali ku niymu „mecynasie”. Tyn istny, tyn Cudzy miôł już fest pod 

myckóm. Pewnikiym ta jejich zojfgylaga zetwała już pôra godzin. Cudzy ale mi 

sie blank niy podobôł. Bół ufifrany, binder miôł ale łachy jakiesik ci popuczóne 

i sklabustrowane na niym, letko bamóntny weźrok ale jesce festelnie rzóńdziół i 

łozprawiôł, nôjbarzij ... ryncami. Te jejigo sznapskamraty, ajnfachowe tameszne 

ludzie suchali go nabóżnie choby farorza na kazatelnicy. Cudzy deczko sie 

spamiyntôł kiej mie ino ujzdrzôł, i niy zetwało dwie-trzi minutki – anich sie niy 

spodziôł – chop sie straciół i tela żechmy go widzieli. Jego kamraty pedzieli ino 

tela (jakech sie wrazicko jich łó niygo spytôł), co łón zawdy tak mô; traci sie, 

śmiato wartko i żôdyn niy miarkuje kaj ani tyż kej sie juzaś pokôże. 

We kalyndôrzu piznół rok 1990. Skorzij Gody i Zilwester, kiere my ze mojóm 

Elzóm przetrowiyli u szwigrów. Te Gody i tyn Zilwester byda boczół pierónym 

dugo. Bez chnet dwa tydnie tak ci mie targali zymbole, iże niy szło szczimać... 

bóło ci to niy do wydziyrżyniô. Elza prała mi jedna za drugóm szprice a jô, tak 

coby łóna niy uwidziała, łykół gościóma roztomajte pile. Dziepiyro pôra 

krapków czystygo szpritu do dziury we dwiuch zymbiskach dało mi deczko 

łoddychnóńć. Nó, tóż tyż zarôzki nadrobiyli my ze mojim szwigerfatrym to, co 

my niy wysłepali bez te Gody. Miszóng – miarkujecie prôwda? – gorzôła, pile i 

szprice żgane we rzić bół pierónowy. Ale, przikludziyli my sie do dóm i tak we 

gyburstak mojij Elzy (szczwôrtego stycznia) łobalółech sie jak dugi na zol ... 

bóła to – jak móndroki gôdajóm „zapaść” ... jesce niy richticzny hercszlag.  

Dwadziestego pióntygo stycznia (gynał pamiyntóm, gynał) ciepnółech na szlag 

kurzyni cygaretów. Ludzie! Bakôłech côłke trzidziyści lôt te łoszkliwe cygarety.  

A zatym wszyjsko pokulało sie choby z górki. Jedynôstego kwiytnia łapnół mie 

tyn hercszlag i ino dziynka mojimu dyrechtowi, dyrechtorowi lazarytu u nôs na 

„Karolce” (dr Hajnie Kozlerowi) i werkowymu szoferokowi do dzisiôj żyja. 

Ale, to już jes inkszô bojka i jô niy ło tym dzisiôj byda gôwyńdziół.  

Chociach bół festelnie niymocny pokludziółech sie jesce na te wywołane Targi 

Poznańske (musiołech! bo kiebych niy pojechôł, łapnół by mie możno herszlag 

tuplowany). Niyskorzij, we wrzyśniu, poswali ci mie na bez trzi tydnie do tego  

panaziyntkowygo zanatoryjóm we Ustroniu. Dziepiyro wtynczôs poszołech po 

rozum do gowy, tela ino, coch niy miarkowoł, iże to ... tak daleko! Wylejźli 

cygarety, whisky, balangi do szaroka ... nó, takoch mioł robota i ... tela.  

A tam flyjga choby dlô tych, ftorzi na tyj Wiyjskij we Warszawie majóm. Nó, i 

mocka szpacyrów dlô zdrowiô i coby ... ściepnóńć ze basiska, bo kiejech ustôł 

kurzić, przibrołech ci na wodze cheba ze dwadziyścia pôra kilo. Tyn zwykowy, 

kôżdydniowy mój szpacyr cióng łod tego zanatoryjóm, łod tego „szifu” na 

spadzie Równicy we Ustróniu-Zawodziu do samiyśkigo cyntrum. Jak sie fto 

dobrze łobyrtnół, to móg zahôczyć ło pôra szykownistych szynków, kaczmów 

abo biyrsztubów. Że co, że jô wykludziół sie do Ustrónia coby sie flyjgować, 

kurjyrówać? A fto pedziôł, że jednego sznpasa po tych wszyjskich „zabiegach” 

niy lza szluknóńć? Niy gôdôłbych ło tym kiejby niy ... Cudzy. Natrefiółech ci na 

niygo, cylnyli my sie jakech wylazywôł ze szprechcimra szykownistyj, szwarnyj 

dochtórki, kieryj chopa, Czecha Ondraszka znôłech jesce ze Ostrawy. Prziwitôł 

sie symnóm, choby my sie znali jesce łod starego piyrwyj ale jakisik wartko mi 

sie kajsik straciół. Ze dwa-trzi niyskorzij trefiółech go we jakisik kaczmie. 

Nadrzistany bół jak „messerschmitt”. Wprzód udôwôł, co mie niy znô. Ale po 

jakimsik łoka mrziku (pewnikiym sie kapnół, iżech go tyż poznôł) łozwoł sie ku 

mie, ździebko metlajóncym sie głósym: 

– Nó, co? Nó i co? Przeca nasza dochtórka pedziała, iże mogymy sie szluknóńć 

po jednym sznapsie przed łobiadym.  

– Ja, jô miarkuja ale ... łóna pedziała, co to moge być jedyn ino sznaps a wyście 

panoczku wyduldali nôjmynij ze dwie  ... halby. 

– A co? Eźli wy panie Ojgyn myślicie, co jô ino do ... jednego dochtora chodza? 

Pôra dni my sie niy widzieli aże spichli my sie, ażech go trefiół we takim fajnym 

restaurancie, kaj szło sie łobsztalować szykownisto szczuka, szczubiołka we 

gymizach. Cudzy już tam siedziôł (dalszij niy wiedziôłech jak sie mianuje) ale 

jesce niy tak fest naprany. Chocia deczko już tam pod myckóm miôł a na tiszu 

stôła flaszecka jakigosik cudzygo (możno francuskigo) wina. Jescech dobrze niy 

badnół eżli jes jakisik frajny tisz, jakisik plac dó mie a łón kiwnół rynkóm i 

napytôł mie do jego tisza. Cosik’ech tam łobsztalowôł a łón napocznół swoja 

ryjda: 

– Wiedzóm łóni, panie Ojgyn, niy godzi sie, coby życie bóło ino rajzóm do 

grobu, ftoryj cylym jes dosmycynie do łostatka gryfnistych i dobrze 

zachowanych, łobstónych zezwłokow. Cowiek do łostatka swojigo żywobyciô 

powiniyn dokulać sie ze lampusym Chardonnay abo chocia sztamplóm Johnnie 

Walkera (black label) we jednyj gracy, tabulkóm szokulady we drugij, naprany 

we śtyry dupy i łozdziyrać sie na côłki karpyntel... JAZDA! JAZDA! JAZDA! 

Coch miôł łodpedzieć? Przeca jô to już kajsik słyszôł, kajsik wyczytôł? Nic. 

Wartko wećkołech ta moja szczuka i podeptôłech na Ustróń. Wiyncyj żech go 

już niy widzôł tam we tyj wyrychtowanyj bez naszego Starego Jorga, bez tego 

jynerôła Ziyntka miyjscówości.  

Idzie sam terôzki dopedzieć, iże zajimołech sie tyż jesce we werku gószczyniym 

wszyjskich cudzych kóntmanów i byzuchantów ze skamracónych ze naszóm 

Hutóm „Kościuszko” werków. Mieli my jedyn taki werk we madziarskim 

miyście Ózd, we tamesznym powiycie Borsod-Abaúj-Zemplén na rzykóm 

Hangony blank przi szweli ze Słówacjóm. Mianowôł sie tyn werk Ózdi 

Kohászati Üzemek. Gôdóm tela ło tym, bo – cheba we 1993 roku – żech ci tam 

na takô dinstrajaza sie wykludziół. Madziarske kamraty pokôzali mi wszyjsko, 

co tam bóło do pokôzaniô i łorôz we jednym fajnistym ichnim szynku, kaj mieli 

my wrółz wieczerzać, wkarowôłech na ... Cudzygo. Łón sztyjc miôł wtynczôs 

takô fresa choby ciyngiym na gówno gawcół ... Pokôzało sie, co łón tyż ci już 

sie skamraciół ze mojimi uherskimi kóntmanóma. Nó, te moje Madziary (do 

kupy ze Polôkiym dolmeczerym, ftory sie tam łożyniół) byli nauczóne jak to my 

poradziyli jich góścić u nos we Chorzowie i beztóż tyż ... łocuciółech sie róncz 

ino napocznół sie szarok, kiej ino widniało ... znacy sie, ło drugij po połedniu. 

Cudzego już juzaś nikaj niy bóło a te moje madziarske kamraty tyż blank niy 

poradziyli mi rzyknóńć jak ci sie łón tak do łostatka mianuje. Uważowali go za 

inżiniyra ale ... 

Wiycie, życie to jes blank choby tyjatralnô garderóba. Co i rôz wlazujymy rajn i 

pasujymy roztomajte prziłodziynie, wszyjskie te kostimy i ancugi. Poniykedy na 

to coby znojść tyn richticzny zetwo nóm to i bez côłkie życie. Możno podanie 

bóło i śniym? Niy miarkuja. 

Po kielanostuch latach tyn Cudzy (dalszij niy znôłech jego miana) bół dłó mie 

nikej miteser. Trza go bóło ściyrpieć. Kiejsik wypuściółech sie do kupy ze 

mojóm czelodkóm do restaurantu (bez cufal tyż we Katowicach), coby deczko 

potańcować. Bylichmy już wszyjske letko chycóne kiejech go uwidziôł. 

Razinku muzikanty grali szlager Krystyny Giżowskiej: 

„To był zwyczajny szary dzień, 

Za ścianą dzieci głośny płacz 

I męża głos: „Uśmiechnij się!” 

Więc ja posłusznie krzywię twarz. 

I nagle stuka ktoś do drzwi, 

Natrętnie, głośno, że aż strach, 

Tak pukać możesz tylko ty, 

Lecz jak trafiłeś pod ten dach?” 

I wtynczôs Cudzy łapnół mie za rynkôw i pocióngnół ku szynkwasowi.  

– Ja, Ojgynku, ja! – napocznół fest już chycóny beblać Cudzy. – Jô tyż 

przijechôł sam do Katowic. Ino niy miarkuja po jakiego pieróna, żech sie sam 

przikotasiół ... 

Jô nic niy łodpedziôł, łobsztalowôłech ino laga a Cudzy rzyknół słóweckóma 

Williama Shakespeare’a: 

„Życie jest tylko przechodnim półcieniem, 

Nędznym aktorem, który swoją rolę 

Przez parę godzin wygrawszy na scenie 

W nicość przepada – powieścią idioty, 

Głośną, wrzaskliwą, a nic nie znaczącą.” 

I praskół pycholym ło zol ... szatniôrz wykludziół go na dwór i telach go 

widziôł.  

Mógbych sam jesce spóminać Luchačovice abo Bardejovské Kúpele ale 

pewnikiym niy bóło by fajrantu aże do pojutra. I wiycie! Ftosik pedziôł, iże 

Cudzy miôł ci tyn: „The amerikan way of life ...” (hamerikóński styl życiô) ale 

cheba to blank niy jes prôwda.  

Jakesik dwa lata tymu nazôd (to bóło bez zima) kiejech sie zwiedziôł łod 

jednygo mojigo kamrata, iże Cudzy kajsik kole Jeleśni we Żywieckim: legnół 

sie, wzión i ... umar! 

Ja, jô miarkuja, co gôdajóm łó mie, iże móm – jak ci to Miymce prawióm – Lust 

zu fabulieren, znacy szkrabka do fabulyniô. Ale jedne miarkuja. Terôzki nic już 

niy jes blank take same jak niy ma już tego mojigo, łostudnego, drugda i 

łoszkliwego ale zawdy moc szpanownygo Cudzygo. Mie tyż możno chnet niy 

bydzie. Kôżdy mô swój kibel kaj poślatywali te dnioszki jego życiô i zdô sie, co 

styknie ino grajfnóńć rajn i nabrać jich wiela ino potrza. A eźli na zicher, i blank 

do łostatka wszyjsko łostanie take same, kiej mie już sam niy bydzie?  

Czy te wszyjske moje uzbiyrane bez côłke lata ksiónżki i ta côrno tastatura 

mojigo kómputra łodbadajóm sie łod mojich palcysków, moje ancugi, hymdy i 

szlipsy zaboczóm wónianiô mojigo ciała? A ludzie, jake możno przociele? Eźli 

bydóm chocia bez łoka mrzik gôdać łó mie, bydóm sie dziwać mojij śmiyrci. 

Bez kwilka możno ja – zatym blank przepómnóm. Niy kmińmy sie, przocielu, 

ludzie pochowióm we pamiyńci jednako wartko, jak przisujóm we ziymi, we 

grobie naszô truła. Naszô bolónczka, przónie, wszyjskie nasze pragniynia 

łodyjńdóm do kypy snami i niy łostanie po nich bali i prózny plac. Na ziymi na 

isto, prôwdóm niy ma próznych miyjsc! 

Łostôł ino prózny lampusik po kóniaku ... sztómel cigary we aszynbechrze ... i 

jakisik ci cuch ducha w lufcie ... 

 

11. Nowy Rok za sia ... 
 

Jezderkusie! Pieróna kandego! Co to sie richtik symnóm dzisiôj dzieje? 

Pomaluśku, pomaluśku ... nôjprzodzij jedyn ślyp, ale niy tak wartko, bo mi cosik 

blynduje jak sto dioskôw. Jerônie, ale sie te moje klapy ciynżkie zrobiyli ... 

zatym polekuśku drugi ślyp ... niy idzie, prziklapło mi go abo co? Jes, łozewrzili 

sie te dioseckie gały ...nóooo ...  

Drrrrr, drrrr, drrrrrrr... 

Ło sto pierônôw, co za larmo, stało sie co, chałpa sie pôli, gipsdeka śleciała 

kómu na palica, ruskie pancry sie samtukej wkarycyli? Bin Ladyn wrółz króm 

nónkaniô Amerikónów dó nôs przikludziół, coby jakosik bómba prasknóć lebo 

fliger chabnóńć ....? 

Drrrrr, drrrrr, drrrrrr ... 

Ida, ida ....  przeca to niy dźwiyrze ino tyn mój diosecki mobilniôk glingo i 

tyrkoce choby sie już miôł łozlecieć abo prasknóńć na deliny... na kiego pieróna 

żeś se go chopie sprawiół?  

Drrrrr, drrrrrr, drrrrr.... 

Ale ci mie palica rómbie, tómpie mi we łebie choby sto kóni łod Ceglarskigo po 

żeleźle rajtowało ... a śpiywôł kiejsik wicman i kocynder Wiesław Gołas „tupot 

biôłych mew...”, co tam tupot, to ci przeca choby samtukej śtyry pancry jechali 

ze łozlajerowanymi ketami ... a to co zasik praskło? Jezderkusie! Chałpa sie na 

isto buli? ... e tam, gorczek mi ino na deliny śleciôł i tela, ale co łón sam wele 

mojigo szeslónga na tym łobdrzistanym nachtiszlu robiół? 

Drrrr, drrrrr, drrrr ...  

Kajżysz tyż sie tyn mój mobilniok podzioł? Pierónie, we tyj chałpie na isto nic 

niy idzie z rańca nojńść. Co za bajzel we chałupie? Żôdyn sam już nic niy 

skludzô abo co?  

Drrr ... drrr ...  móm cie giździe, terôzki bydzie kwilka cichszij ... 

– Halooo ... tu jô Ojgyn. Stało sie co? Fojewera przijechała, niy dej Pónbóczku, 

chałpa sie gore, pranie z góry pichli, mój werk do luftu wypraskli ... niy werk to 

sie lajstnół łod naszygo miasta Inder Lakshmi Mittal. 

– Chopie, Ojgyn! Co tyż to sie ze cia dziyje? Umareś, świtnółeś w kalyndôrz, 

zawarli cie do heresztu abo co? 

– A dyć niy ryc giździe diosecki, niy poradzisz to cichszij gôdać? Musisz tak 

wrzesceć? A tak po prôwdzie ... to fto gôdô? 

– No, jô Bruno,  

– Możno i Bruno, ale rzyknij ty zarôzki mi, co mómy za dziyń i wiela jes, bo 

cosik mi sie zdo, iże mi weker stanół ... a tyn buksiok, coch go łod Elzy na 

gyburstak dostôł, toch już dôwno skalół, bo bół gówno wert i łajziół choby go 

wancki ciśli.  

– ..... 

 – Niy, niy, niy ło tym gównie to niy do ciebie gôdóm. Nó, tóż co dzisiôj mómy 

za dziyń, gôdej wartko! 

– Tak jakech myślôł, tyś jesce niy ma blank mónter po tym Zilwestrze, tyś ...  

– Dobra, dobra, po jakim Zilwestrze? Aha, już miarkuja, byli my przecamć do 

kupy ze naszymi babami u Ernsta na Zilwestra. Nó, ale przeca tak źle, to ci tam 

symnóm niy bóło, prôwda?  

– Niy, niy, tak blank źle niy bóło (coby niy mógło być gorzij). Ino, jakeś 

wylazowôł łod Ernsta, to mi sie cosik zdôwało, iżeś już miôł pôłno rzić ... 

– Jako połno rzić? Co ty ajntlich gôdôsz, cóż ty mi sam za pierdoły fandzolisz? 

– Jakeś bół mónter, to po jakiymu łotwiyrôłeś dźwiyrze na plac ernstowyj 

chałpy palicóm ... a ło ...  wyłażyniu tyż niy mógło być gôdki, boś prasknół ze 

słodów na pychol i ruk-cuk bółeś ze łostatniygo sztoku przi dźwiyrzach na plac.  

– Nó, możno môsz i recht. Nó ale ... niyskorzij toch już przecamć szoł już blank 

sztram do chałpy, pra?  

– Blank sztram to możno niy, boś zarôzki na dródze kiołzdnół i furgnół jak dugi 

pod jedyn sztramski autok ze miymieckimi blachami.  

– Jezderkusie, pod autok. I jô jesce dychóm? A możno to na isto ino skuli tego 

mie tak dzisiôj gowa boli i mi sie we palicy ćmi? 

– Niy, niy, miôłeś mazel, boś ino ciornół pod zaparkówany autok, i ino mu żeś 

wgniót lewe dźwiyrze ze zadku. Ze tego moge być jesce jakosik łostuda, bo cie 

tyn istny ujzdrzôł jakeś wylazowoł spode tego autoka. A miarkujesz, co te 

łoszkliwe polske miymce ze łodzysku poradzóm być dociyrne i chapich.  

– E tam, a bo to jô piyrszy rôz cosik kómu na zgorszynie zbajstlowôł? Ino, co 

bóło dalszij? Tela ino bocza, iżech trefiół Bercika łod Majzlinyj, łón ci miôł tako 

fajnisto ... tela, co już deczko napoczniyntô, halbecka we mantlu, tóż tyż żech 

mu jóm spómóg wyduldać, coby sie sóm borok niy tropiół. 

– Toch słyszôł... a słyszôłech tyż, iżeś bez côłko Wolka, Rynek, Katowicko i 

Trzecigo Môja zatym z górki Ligónia dyrdołeś pojstrzodku drógi ... 

–  Co ty fandzolisz? Jak bez pojstrzodek drógi, policajt mie żôdyn niy łapnół, 

ani żôdyn autok mie niy tyrpnół? 

– Bez pojstrzodek drógi, boś paryzol wrajziół do glajzy i gôdôłeś, iże podwiyl 

sóm te glajzy, to do chałpy trefisz. Autok żôdyn cie niy tyrpnół, bo szofery tyż 

byli po tym Zilwestrze naprani, jak to zawdy sam u nôs we Polsce, a kôżdyn ci  

łożyrok to mô bezmać aże dwiuch Janiołów Stróżów. A ze tymi szykownymi 

policajtami i jednym szucmanym, toście śpiywali na côłki karpyntel jak niy 

przimiyrzajónc pastuszki po kolyndzie: „...przibieżeli do Betlyjym pastyrze i 

zagrali Dzieciónteczku na lyrze...” 

– Nó, i to by bóło na tela, bo jakech sie dokulôł do „Barbórki” to niyskorzij już 

rółz-dwa i bez kiyrchof, z górki Ligónia, kole łochrónki, bez planty i dóma. To 

już pewnikiym bóło blank ajnfach. 

– Nó, niy idzie pedzieć, to na isto jes ci ganc ajnfach ... ale niy dlô cia, ty to 

wszyjsko poradzisz pometlać. Już na smyntôrzu spichnółeś sie ze kopidołym łod 

tego ci „Barbórkowego” farorza, kiery łod Wilije niy poradziół przijńść do sia, 

bo  durch słepôł, świyciół świycki na kiyrhowie i gôdôł, iże go we chałpie jego 

starô durch i jednym ciyngiym straszy i sztyjc mu biôło gadzina posywo, bo 

myszińce to we szolce ze tyjym poradzi nojńść.... 

– Kopidoł, kopidołym, nôjwyżyj jakosik cyjntla i to wszyjsko. Przeca jô sie tyż 

musiôł do dóm uwijać, pra? 

– Na isto toś musiôł, bo twoja Elza już łod połednia styrcała ze nudelkulóm przi 

dźwiyrzach i niy poradziyła sie na cia doczkać. 

– Jak to łod połednia, co ty klycisz? Przeca jô nigdy tak dugo łod smyntôrza niy 

deptóm do dóm. Przidarziło mi sie jesce co, ło cym tyż jesce niy wiym? 

– A przidarziło. Jakeście już ze kopidołym wysłepali, niy cyjntla, a halbka to ci 

sie ci go żôl zrobiyło, seblyk żeś mantel i dołeś tymu kopidołowi, chociaś go 

blank do terôzka niy znôł, coby do imyntu niy przeziómbnół. Łón ci sie aże 

poślimtôł ze tyj uciechy i ... zarôzki – jak to gizd Poznaniôk – poleciôł po 

szwagra ze kierym żeście jesce jedna halbka łobalyli a tyś ... jak gupi za nia 

zabulół. 

– Ja, ja, spóminóm sie to. I zarôzki niyskorzij w te drabki, wartko pofyrtołech do 

dóm, bo przeca ziómb bół jak sto dziobłów – prôwda Bruno?.  

– Wartko to możo żeś tyrôł, ino iże przi piyrszyj siyni stôł Antek Pikulik, kiery 

psa łod sómsiada szoł przeluftować iś go napytôł do Pyjtra na Grunwaldzkô na 

piwo, bo cie bezmać suszóło, choby ci fto we gymbie koksiok łozfaklowoł. 

– Nó ale, to już cheba bół szlus. Przeca tela, to ani kormik niy szczimie, pra? 

Przeca łod Pyjtra (niy ze Grunwaldzkij ino ze ulice Pawła), to ino trzi chałpy, 

trzi sztoki ze gylyndrym i jużech je dóma. 

– Możno i ja, ale jô ło tym już nic niy wiym, boch we sobota szôł łod połednia 

do roboty a twoja Elza mi gôdała, iże niy poradzi sie na cia doczkać.  

– Pierónie, ustóń. Chocia ... mogesz mieć recht. Cosik jesce musiało być, bo 

móm ci łoba ślypia (terôzki widza) podzelowane, i kalnioki na szłapach. Co ci 

mi sie przidarziło, niy wiym, blank ale to blank, niy miarkuja. 

– Jô tyż niy wiym, bo kamraty łozprawiajóm terôzki jak sie trefióm na winklu 

Krojcki i Grunwaldzkij trzi gyszichty ło tym .... ło cia ... 

– Jerónie, ustóń mie nerwować ino gôdej co wiysz, tak jak we suchalnicy u 

„Józefkowego” Farorza. Nic niy maskiyruj ino wôl ... jô wszyjsko szczimia. 

– Nó, tóż jedni gôdajóm, iżeś przikulwitôł sie do dóm ze twojim sómsiadym 

Ecikiym i przi samych dwiyrzach do siyni sóm żeś sia, abo możno Ecik tobie, 

bajnsztela podstawiół i bechnółeś pycholym ło tyn wasz łocelowy gylynder w 

siyni ... ale te śtyry słody toś cheba w lufcie przefurgnół. Inksze zasik gôdajóm 

coś trefiół na tego łoszkliwca chorzowskigo rajcy, fachmana briftryjgra, ftory 

terôzki sztajgnół na dyrechtowa a kieregoś zawdy fest ałfryjgowoł i żeście sie 

festelnie bezmać ringowali. A iże łón bół mónter (bo przeca za swe nigdy niy 

słepie ino jak mu fto postawi laga, a takij przileżitóści to u niygo wtynczôs niy 

bóło), to ci tyż ździebko nadrzistôł. Juzaś ta wrazitkô sómsiôdka ze szczwôrtego 

sztoku gôdała, iżeś ino tela, co wlôz do chałupy, cosik praskło, glingło, tyś ino 

jynknół i ... niyskorzij to ci już bóło blank cicho u wôs. I jô wierza tyj sómsiôdce 

boch widziôł twoja Elza festelnie napolónô i znerwowanô. 

– Pieróna kandego, Bruno, muszymy już robić szlus, bo zabulisz za gôdka bez 

tyn mobilniok choby za obiyli.  

– Niy trop sie Ojgyn ło ta kómórka, bo łóna je twoja. Przecaś jóm razinku 

wczorej łostawiół u mie jakieś prziszoł na szkata. Chciôłeś na gwôłt szkacić tela, 

iżeś już niy poradziół grać boś bół na telim dioseckim fleku, wczorajszy, iże już 

blank żeś niy poradziół farbów we kartach spomiarkować. Skuli tego my ino 

łobalyli ta kanka warzónki na miodzie, kierô mi jesce łostała łod Wilije. 

– Bruno, smiyłuj sie i rzyknij mi entlich, kierego dzisiôj je i ... ftôro jes godzina? 

– To ty niy miarkujesz? Przeca jutro je Trzech Króli a terôzki klara świyci na 

fol, bo je dziepiyro dwanôście na połednie. 

I wiycie moji roztomiyli co? Tegoch sie niy spodzioł. Wejrzijcie sie ino, jak to 

cowiek po Zilwestrze poradzi côłki tydziyń stracić i jesce ku tymu na dekiel mu 

piere choby to niy „... tupot biołych mew” a na zicher możno i śtyry kônie łod 

Ceglarskigo rajtowali. A ku tymu jesce te capiynie parfinu, cygaretów i szwaje 

ło szczwortyj na rozwidnioku na isto moge prziprawić ło mdłóści ... a jesce tak 

łocucić sie ze łograbkami nocy na fresie ... mrónknół Ojgyn i dalszij ino bóło 

słychać chyrczynie choby fto śtyry kubiki drzewa rznół na bole.  

 

12. Wyzwolynie Chorzowa ... 
 

Georg, ftorymu na krzcie dali jesce miana Helmut i Franz, łod lutego 1941r aże 

do 31 siyrpnia 1943r siedziôł we Auschwitz. We Chorzowie roztopiyrzali sie 

Miymce jak u sia ale tyż robiyli cosik dlô ludzi, coby jich jakosik zbamóńcić. 

Chorzowiôki chnet łod samego napoczniyńciô miymieckigo byzecóngu, 

okupacyji byli świôdkóma gorónczkówych, szusiatych zabiygów włôdz i 

ferajnów miymieckich ło wartke łodnowiyni miymieckigo życiô kultóralnygo, 

nôjsómprzód tyjatralnygo. Dziôłali wele tego take Chorzowiôki jak: Paul 

Sonsalla, Cwienk abo Jan (?) Muschol. Już tyż piynôstego paździyrnika 1939r 

we łodnówiónym Domu Ludowym przi Lobestrasse (terôzki Sienkiewicza) 

wystawiyli óperyta „Monika”. Mocka sie tyż dziôło we zolu Hotylu „Graf von 

Reden” przi Kattowitzer Strasse a we chorzowskich kinach, takich jach choby 

ino „Apollo”, „Roxy”, „Colosseum” na Adolf-Hitler-Strasse abo „Delta” przi 

Horst-Wessel-Strasse, kómedyje kónkurówali ze fylmami przigodowymi, 

histiricznymi lebo melodramatami. We 1942r ze przileżitości 85-lycia śmiyrci 

Josepha von Eichendorffa we chorzowskich zegródkach „schreiberowskich” 

fajrowali bez côłki tydziyń. Fajrowali rócznica śmiyrci naszego ślónskigo poyty, 

ftorego po wojnie niy szło sam u nôs blank, i to ani słóweckiym – spóminać.  

Ale lata wojny ślecieli. Zima z 44 na 45 rok bóła pierónym siôrczystô. Mróz 

brôł już kajsik łod paździyrnika. Bez côłki grudziyń i wiynkszóm czyńścióm 

stycznia bóła srogo piździawica. Miymce dostôwali na wszyjskich fróntach po 

rzici a wartke przibliżówanie sie ruskigo wojska zwiastówało wyzwolynie 

Chorzowa. Wtynczôs wszyjskie miyniyli, co to bóło na isto prawe wyzwolyni, 

ale terôzki we mółdzie jes łozprawianie, co to niy bóło łoswobódzyni ino szlus 

okupacyji miymieckij a ... napoczniyńcie – ruskij okupacyji. Miymce mieli już 

łod wrzyśnia 1944r swoje: „Rãumung-Plan”, „Lãumung-Plan” abo „Zerstörung-

Plan” coby pokrojcować, zaszperować i uniyruchómić wszyjskie chorzowske 

gruby i werki. Miasto bóło przecamć ważnym ketynring we côłkij produkcyji 

wojynnyj III Rzeszy. Mieli tyż Miymce plan wykludzyniô nôjważniyjszych 

ludzi ze miasta („Nikolaus” i „Goldfisch”). Mocka idzie lecy kaj wyczytać ło tyj 

styczniówyj ofynziwie ruskigo wojska ze I Frontu Ukraińskigo Iwana Koniewa, 

ftore po zajimaniu Krakowa (19 stycznia 45r) gryfnie wyranżyrowało Miymców 

ze Grupy Armiji „Mitte” i 48. Korpusu Pancyrnego, i wlazło na Górny Ślónsk a 

27 stycznia, we niydziela – do Chorzowa.  

Niy bóło już żôdnego oporu a ino we ryjónie zbulónyj synagogi miyndzy Adolf-

Hitler-Strasse a Schimmelpfennigstrasse, po lewyj zajcie jak sie szło łod słodów 

ze Freiheitsbrücke wele Poststrasse i Freiheitsplatz doszło do starciô, we kierym 

byli łofiary we ludziach, tyż pojstrzóm ruskimi wojôkóma. Ło północce bół już 

szlus ze miymcami we chorzowie i  na drugi dziyń, we pyndziałek Józef Stalin 

móg łoznójmić we Moskwie byfyjl, iże:  

„Wojska pierwszego frontu ukraińskiego pod dowództwem marszałka Koniewa 

zdobyły w górnośląskim Zagłębiu węglowym Katowice, Siemianowice, 

Chorzów, Królewską Hutę, Mikołów i Bytom.” 

Dlô Georga i dlô jego mamulki Any, dlô łojców jego libsty Rółzy (Paula i Klary 

Sukienników) to tyn dziyń na isto bół festelnie ważny i wercity. To wszyjsko 

dziôło sie dwadziestego siôdmego stycznia, kiej wyzwolyli Chorzów do kupy ze 

Katowicóma, Bytóniym, Mikołowym i Siymianowicóma. Łoswóbodziyli tyż i 

tyn nôjsrogszy Konzentrationslager Auschwitz-Birkenau (terôzki po naszymu 

Oświęcim-Brzezinka).  

Ale bóło te wyzwolynie; nad co sie dzisiôj gôdô, nałónczôs to bóło prôwdóm, na 

isto wyzwolynie. Po tyluch latach nónkaniô i gańby ujzdrzić polskô fana na tym 

naszym królhuckim magistracie abo glinganie zwóna Zygmunta na Wawelu,  

bóło dyć ci przeżyciym niyzapómnianym. Mocka już roztomajte móndroki 

napisali ło tyj styczniowyj łofynziwie ruskich wojôków (do kupy ze polskimi) 

ze I Frontu Ukraińskigo marszala Iwana Koniewa, kierzy niy dali szanzy armiji 

miymieckij ze Grupy Armii „Mitte” i jeji 48. Korpusowi Pancyrnymu. Ale trza 

sam dopedzieć, iże nasze ślónske arbajtery, mieli tyż wtynczôs sroge zasugi, 

kierzy niy dozwolyli na zbulynie naszych werków i grubów. Tak bóło i we 

Hucie „Kościuszko” we jeji sztalwerku i walcwerkach, na grubach „Chorzów” i 

„Barbara” a po czyńści i we „Konstalu”. Bo przeca Miymce rychtowali sie i do 

zbulyniô werków, i do rojmóngu („ewakuacji”) miyjscowyj ludnóści we rómach 

tych spóminanych skorzij planów, kiere to zakłôdali akuratne zahaltowanie i 

popsowanie wszyjskich werków i grubów w miyście. Nó, tóż tak. Kiej Ojgyn i 

jego pniokowe kamraty byli bajtlóma, śpikolóma, zatym i modziokóma sztyjc i 

jednym ciyngiym fajrowało sie sam dwadziestego siódmygo stycznia ta rócznica 

wyzwolyniô Chorzowa. Ale już bez dwadziestuch lôt gôdô sie ino, co to bół ino 

szlus okupacyji miymieckij. Bali i samtyjszy, chorzowski historiker prof. Jan 

Drabina we swojij ksiónżce („Historia Chorzowa od 1868 do 1945 roku.”) 

napisôł, co niy uzdôł napisać „wyzwolenie miasta” bo „ ... dziś wiemy, że był to 

kres niemieckiej niewoli ale i początek nowego zniewolenia.” Możno to i 

prôwda (niech sie ło to tropi IPN miast sznupania po tych „esbeckich” taśkach, 

aktyndeklach).  

I wteda, bezmała z dnia na dziyń łozewrzili wszyjsko, uniwerzityjty (tydziyń 

skorzij côłki Kraków bół łoswóbodzóny), polske szkoły, ukôzała sie możybność 

ksztôłcynia dziecek i modzioków. Prziszła i zmiana graniców, cosik, cego żôdne 

pokolynie Polôków niy doświôdczóło do terôzka. Przecamć wteda napoczło sie 

nôjsrogsze łod upadku Cysarstwa Rzymskigo wandrowanie ludów. Na pokolyni 

mojigo łojca (i pôrã lot niyskorzij na moje pokolyni) ślecieli lata „stalinizmu”,  

represyje, ale aji lata łodbudowy kraju. Wtynczôs tyż bóła jesce drugo srogô 

„repatriacja” i chnetki pół milijóna ludzi wrócióło sie do chudobnygo, styranego 

i zdziadowanygo kraju. Jake szczysne byli ludzie ze pokolyniô ojgynowygo 

tatulka Georga! Przeca wtynczôs niy bóło familije, kierô niy miałaby kogoś 

krywnego, pociotka abo inkszego familijanta wrôcajóncygo ze Wschodu lebo ze 

Zachodu. Tak bóło wszandy, tak tyż bóło i we mojim Chorzowie. Sztimujóm 

sam szykowniste sztrofki Józefa Knosalli (pisôł po miymiecku, przetłómaczół je 

Peter K. Sczepanek), kiere idzie pedzieć tak:  

„Nocą, gdy niebo zapłonie czerwonym żarem 

Gdy ogniste iskry tryskają z wysokiego pieca, 

Gdy grzmią uderzenia młotów 

Muzyka pracy - która jest taka piękna! 

Jak bogata Twa ziemia, w węgiel i kruszce 

Jest serce Twego narodu, wierny Tobie. 

Czuję uderzenia pulsu, kiedy koła się kręcą 

Mimo sadzy i dymu - jest dla mnie taka piękna!” 

Na take łobrozki niy poradziyli sie doczkać Ślónzôki bez te łostatnie piyńć lôt.  

I nikej we kalyjdoskopie metlajóm sie przed łoczami łobrôzki, wydarzynia i 

spóminki kierymi sie futrowali i moje przodki, i terôzki drugda, i jô sóm. Bildy 

mojigo Ślónzecka, mojigo miasta, mojij dziydziny. Niypołny to łobrôz naszygo 

piyknistego Ślónska, szykownistych miastów, bo niy dô sie tyj farbistyj, a i do 

niydôwna jesce festelnie côrnyj ziymie łopisać słóweckóma. Werci sie sam 

spómnieć jednego srogigo Polôka Józefa Ignacego Kraszewskiego, kiery we 

takim jego pamiyntniku napisôł bół tak: „Wlekliśmy się tak szosą boczną (...) aż 

do Königshütte, gdzieśmy się zatrzymać mieli (...). Zajechaliśmy tu do hotelu, 

nadspodziewanie wspaniałego i wygodnego. Pokój (...) przekąska i wino 

doskonałe, a jak na takim trakcie, prawdziwie zadziwiające”. 

Napisôł ci to bół we grudniu 1863r i do dzisiôj sie to spóminóm, co ło tym 

mojim Chorzowie i take wywołane ludzie spóminali.  

Pôrã lôt drzewiyj (we 1847r) samtyjszy Ślónzôk Józef Lompa napisôł ci juzaś 

we ksiónżce dlô szkolorzy take słówecka: 

„W okolicy [Bytónia] kopią nie tylko rudę, lecz i ołów, galman i węgle 

kamienne. Tysiące ludzi mają stąd swe pożywienie – Szarlej, Królewska Huta, 

Laura, mają takowe kopalnie, przytem [...] huty widzenia godne.” 

A kiej tak przewandrowôł we swojim życiu sroge połaci Ślónska pisôł ło mojim 

miyście, ło Chorzowie i tak: 

„O milę od Bytomia ku południowi leży Królewska Huta. Tu dopiero jest w 

hutach żelaznych wiele do oglądania, na co by osobnego i bardzo obszernego 

opisu potrzeba. (...) Na gruncie pobliskiej wsi Łagiewnik nie przestawają nigdy 

dymić się piece wapienne. (...) Miejsce przyjemne jest nieprzestannym dymem z 

hut zachmurzone, ale pomimo tego są tu piękne, po części żywymi płotami 

ogrodzone ogrody, zaczem cmentarz ewangelicki prawdziwym kwiatowym 

ogrodem nazywać można.” 

A juzaś Wincenty Pol, autor poymatu „Pieśń o ziemi naszej” we brifach do 

swojij babeczki (we 1847r) pisôł tyż na isto fajniście: 

„Okolica Gliwic i Królewskiej Huty należy na Szląsku do najbardziej 

ożywionych przemysłem. Gdzie tylko okiem rzucisz, wznoszą się po polach 

samotne domy fabryczne, kuźnie i warsztaty, i wysokie kominy parowych 

maszyn, i długie koszary robotników, a obok sterczą wszędzie mogiły rudy, 

żużla i węgli kamiennych. Żużelicą wysypane drogi, dymami napełniona nieraz 

cała okolica; a sadzą okopcone domy, pola, a nawet i lasy na znacznej 

przestrzeni dokoła tych kuźnic (...).” 

Niy inakszij pisôł ło Chorzowie, już spółczysny, Mieczysław Orłowicz, ftory 

jesce przed wojnóm bół zacałbrowany miastym kiej prawiół, co: 

„Ogromne kopalnie węgla, huty żelazne i cynkowe sprawiają, że miasto to jest 

bardziej brudne i zadymione, niż jakiekolwiek inne na Śląsku, a z dala 

przedstawia się jak las kominów, nad którym unosi się chmura czarnego dymu. 

Bardzo dobry przegląd miejscowości daje widok z Góry Redena. U stóp góry na 

pierwszym planie Huta Królewska, z mnóstwem kominów czynnych dniem i 

nocą, która wygląda jak prawdziwa kuźnia Wulkana. Szczególnie oryginalny 

przedstawia się stąd widok wieczorem, gdy naokoło widać płonące piece 

hutnicze.”   

Możno ino jô jes taki ipta i fółgel, kiery sztyjc spóminô stare dziyje, i to przi 

kôżdyj możebnyj przileżitości. Bo i ło tym wszyjskim, ło tyj gryfności tyj 

dziydziny tyż ci pewnikiym medikowali Chorzowiôki we tym pamiyntnym 

styczniu 1945 roka. I możno ło tym, co na podzim 2002r te, co jesce we tyj 

hucie bakali (jô sóm tam przerobiół chnet śtyrdziyści lôt), fajrowali gyburstak 

dwiesta lôt werku, dwiesta lôt łod piyrszygo spustu surówki. 

Tego niy bóło nikaj. Nôjprzodzij zbajstlowali huta a niyskorzij wele nij zaczli 

rychtować miasto. Tak, iże terôzki we samym pojstrzodku miasta jes werk, 

chocia corôzki myńszy, corôzki mynij smyndzi, i cheba go chnet już blank niy 

bydzie. Łostanie ino dupno dziura takô jak terôzki po zbulónym sztalwerku. I 

ino na ta utropa gawcyć sie bydzie tyn powstaniec na dynkmalu, kowol-

chorzowiok ze fresóm Ligónia, kaj piyrszygo i trzecigo môja pokładzóne byli 

kwiôtki ze szlajfami choby na smyntôrzu. Bo tyż jak kuknóńć naobkoło, to 

wszandy, bali i na kiyrhowie jes gryfnij nikiej we samym pojstrzodku tego 

mojigo Chorzowa. Chorzowa ło kierym szkryflôł kiejsik jedyn inkszy, ale tyż  

spółczysny pisôrz, co ze sztalwerku styrcy nad mostym : „Siedem kominów, jak 

harfa siedmiostrunna, pomylona jakaś harfa pod niskim jesiennym niebem”.  

I  kôżdy jôm moge ze daleka ujzdrzić. Móg ujzdrzić, bo terôzki już jich niy ma, 

już jich niy nastykło. A kiej dôwnij ze tych môrcinów (pieców martenowskich) 

walyli flamy przed spustym, to aże na poczcie byamterkóm we plecyska grzôło 

choby afrikanskô klara. Kôżdy, fto tyż przejyżdżôł bez Chorzów, gynał wiedziôł 

kiej forbaj przelatywoł sztalwerk i maszynki fyrtali ze wlywkóma ze dolnygo 

sztalwerku na wiyrchnii, i na walcwerk-zgniatacz. Nó ale, tego już tyż niy ma, i 

jak to Pepiki gôdajóm „..to sie już nie wrati”. I ino sie ryje na gymba wołani: 

– Florek, Florek, kajś ty jes? 

Nó, i kuknijcie ino. Łod tego dwadziestego siódmygo stycznia 1945 roku to 

wszyjsko bóło juzaś nasze, niy miymiecke (jesce’chmy niy miarkowali niczego 

złygo ło ruskij zalyżnóści). I ludkowie sie festelnie radowali, festelnie byli ci 

hyrne, iże juzaś na swojim bydóm bakać. A terôzki kcóm nóm to łodebrać. Bo 

to bezmać niy lza fajrować, kiej to niy bóła ta wywołano III (co ło tyj łoszkliwyj 

szczwôrtyj sam niy spómna) Rzeczpospolitô ino powojynnô, wytarganô bez 

zima śtydziestego pióntego Miymcóm Polska Rzeczpospolitô Ludowô. E ... to 

juzaś polityka. Trza śmiatać, bo łod tyj naszyj polskij polityki, to ino idzie 

chycić morzisko i laksyra.  

A Fto jesce pamiyntô, fto boczy jesce fal, iże fusbalszpile sam na Ślónsku 

łodbywali sie na pôrã dni przed wkroczaniym do Katowic Armiji Czerwónyj? 

Ja, na isto, sam dlô naszych ludzi nôjważniyjszy zawdy bół fusbal. Już 

dwanostego stycznia Armijô Czerwónô przekroczóła Wisła i stopieróńskóm 

ławóm puściyli sie wojôki na Ślónsk. We Katowicach (i kaj indzij tyż) napoczła 

sie panika i róntas ale ... niy u fusbaloków. Taki ci „Kattowitzer Zeitung” pisôł 

kiejby nigdy nic: „Ostro walczono 14 stycznia na boiskach śląskiej gauligi.” A 

już ci przeca ku Katowicóm i inkszym samtyjszym miastóm Ślónska kroczôł 

milijón ruskich wojôków. Tela, co to blank niy zawôdzało naszym fusbalorzóm. 

Tego śtyrnôstego stycznia na wszyjskich tych naszych szportplacach grali aże 

sie kurzóło. We szpilu 1FC Kattowitz ze Preuβen Hindenburg bóło 1:2;  TuS 

Lipine zrymisowało ze RSG Kattowitz 1:1; nasz pisany chorzowski fusbalklub  

Germania Königshütte (po wojnie AKS Chorzów) przegrôł ze fusbalokami 

WKG Römergrube 2:3; tyż chorzowski SVg Bismarckhütte zrymisowôł ze TuS 

Scharley, a na łostatek VR Gleiwitz wygrôł ze TuS Schwientochlowitz 3;1.  

I tak by szło jesce rzóńdzić ło samtyjszyj Kreisklasse kaj grali fusbalkluby ze 

Bytónia, Bogucic, Michalkowic, Radziónkowa, Piotrowic, Oświyncimiô cy 

Karwiny. Wtynczôs jesce planiyrowali kolyjnô rónda szpilów na dwadziestego 

stycznia i wszyjskie tropiyli sie ino ło to, eźli bydzie haja na szpilu TuS 

Schwientochlowitz ze piyrszóm drużynóm FC Kattowitz abo niy, bo wszyjskie 

miarkowali, co kibice tych fusbalklubów festelnie sie niynôwidziyli. Łozprawiôł 

ło tym – już pôrã lôt po wojnie nasz wywołany fusbalok Ewald Cebula, kiery 

grôł moc razy we reprezyntacyji Polski przed i po drugij wojnie.  

Bóło jesce i tak, iże chorzowski fusbalklub ugróntowany we 1910r, kiery sie bez 

lata roztomajcie mianowôł (Towarzystwo do Gier Sportowych na Trawie i bół 

zaryjestrówany pod mianym Verein für Rasensport Königshütte, AKS 

Królewska Huta, Budowlani Chorzów) bez wojna mianowôł sie Germania 

Königshütte i fóngowôł ciyngiym. Drugi chorzowski fusbalklub Ruch Hajduki 

Wielkie, ło festelnie polskim rodowodzie bez wojna bół zlikwidjyrówany a jego 

plac zajimôł Bismarckhütter Sport Vereinigung we kierym grôł nasz wywołany 

Gerard Wodarz, kiery wcielóny do Wermachtu citnół bół do Andersa. I kiej sie 

trefióło, co te łoba fusbalkluby grali ze sia, to na sztadijónie fusbaloki gôdali do 

sia ino po polsku (po ślónsku) i niy bóło skuli tego żôdnych niyprzijymnóści – 

jak spóminôł kiejsik, terôzki już łoziymdzisiyńciolytni, Teodor Wieczorek 

jedziny, kiery do dzisiôj żyje ze wszyjskich fusbaloków Germanii Königshütte. 

Ale to już jes blank inkszô bôjka. A terôzki to by możno bóło na tela i fto kce 

niech fajruje wyzwolynie swojigo miasta i niy łoglóndo sie na tych wszyjskich 

nawiydzónych, kierych szteruje to, co jes skuplowane ze naszym życiym we 

powojynnyj Polsce.                  * 

 

13. Śmiyrć Stalina  
 

Cowiek łod trôwniola, łod malyńkości prawi ciyngiym, co niy wiyrzy we ta 

śmiyrtka, niy wiyrzy w to, iże i jimu sie to moge przitrefić. Ja, kôżdy cowiek tak 

miyni aże do łostatka swojich dnioszków na tym niy nôjgryfniyjszym ze 

światów. Ojgyn, tak po prôwdzie, tyż niy za tela miarkowôł ło tym, niy ślynczôł 

ło czasie, kiej i pó niygo łóna przijńdzie, kiej i łón moge już być jak te zezwłoki 

na balaskach i zaziyrać z wiyrchu na tych, ftorzi przijńdóm po niym ślimtać, abo 

radować sie, co go już yntlich niy ma, co go już ta mamulka ziymiô niy musi na 

sia nosić. I niy jes ci to blank skuplowane z tym eźli cowiek wiyrzi we te życie 

po tyj drugij zajcie abo i niy wiyrzi.  

Już za starego piyrwyj jedyn móndrok miyniół blank słósznie, iże łón sóm tyż ci 

niy wiyrzy, co krześcijaństwo bółoby we sztandzie mieć władzô nad côłkóm 

naszóm nacyjóm, kiejby niy srogi strach, kiejby kôżdy cowiek niy miôł bobków 

razinku ino przed śmiyrtkóm. Kiej sie lecy jakimu cowiekowi weprzi, co na tyj 

drugij zajcie życiô bydzie na isto kôżdymu lepszij, to tyż hudobny cowiek niy 

mô miyntkich szłapów i raduje sie, co pójńdzie do jakigosik ci tam niyba. Tego 

naszego ze tym aleluja, abo araberskigo ze śtyrdziystóma szykownistymi, 

dugoszlapymi dziołchami hurysami. Wszyjskie jednakowóż wiyrzóm, uburdali 

sie, co przejzdrzeli wiyczność, spomiarkowali ta ze miymiecka mianowano die 

Ewigkeit. Dlô Ojgyna już łod dzieckowych lôt to byli i sóm take bery, taki ci  

zacałbrowany świat, a przecamć razinku ci go żôdne tam bôjcynie niy rajcuje, 

niy poradziół, i niy poradzi w niym nôjść pociychy i frôjńdy. Ale prôwdóm jes 

tyż i  to, iże za cowiekiym cióngnie sie jak cuch po galotach, abo jak dziôd po 

słodach jakosik ci tam ciferka, kieróm jes wiyk kôżdego cowieka, dôwka lôt do 

przeżyciô na tym pónbóczkowym świycie. I bez blank dugi czôs ta cifra nic a 

nic niy gelduje, psinco śnij cowiek mô, nó bo fto tak na isto rozeznôwo sie, eźli 

mô dziepiyro trzidziyści abo śtyrdziyści lôt na puklu? Przeca wszyjskim sie zdô, 

co kôżdy mô przedsia srogi kibel kupowato nafolowany dnióma do przeżyciô. 

Grajfnie cowiek rajn, nabiyrô ze tego ajmera gorzcióm i wyjmnie sie lecy jaki 

dziyń. Ale, kej cowiek nôgle spomiarkuje wiela już lôt przetrôwiół na tym 

świycie, kiej kuknie do tego swojigo kibla życiô, poradzi ujzdrzić driny ino zola, 

samiuśki spodek. Bółby tyż mozno Ojgyn srogóm iptóm, gupim jak fónt kudeł, 

kiejby sie tego niy wymiarkowôł do porzóndku. Ale tak by tak do łostatka blank 

niy poradzi wyfilować, iże tyn jego czôs festelnie nôgli. Blank niy miarkuje – 

tak jak i wszyjske ludzie – kiej na isto przijńdzie fajrant, szlus jego życiô, życiô 

kôżdego cowieka na tyj mamulce-ziymi. A możno to bydzie za dwa tydnie, na 

bezrok abo za dziesiyńć lôt. Kôżdy, tak jak i Ojgyn terôzki, miôłby pewnikiym 

rôd, wolôłby, coby to bóło niy pryndzyj jak za dziesiyńć lôt, możno i dwacet lôt, 

bo ciyngiym wszyjskim do kupy i ze Ojgynym sie zdô, iże jesce majóm cosik na 

tym świecie – choby ino na łostuda – do zrychtowaniô. A nôjbarzij merskie we 

żywobyciu kôżdego cowieka jes to, iże tyn cowiek jes ino tym, cym jes i nikim 

inkszym! Choby sie niy wieda co ajnbildowôł!  

I niy trza być bildowanym móndrokiym, coby akuratnie spomiarkować, iże jes 

ino jedyn dinks gorszyjszy łod tego, iże ci już możno chopie (babo) pizło côłkie  

szejśdziesiont lôt – niy dotrzimać, niy dodziyrżić do tyj szejśćdziesióntki! 

A przeca niy kôżdy miarkuje, iże niy godzi sie, coby życie bóło ino rajzóm do 

grobu, ftoryj cylym jes dosmycynie do życiowyj haltyszteli, do tego życiowygo 

łostatka gryfnistych, dobrze zachowanych i łobstónych zezwłoków. Cowiek do 

fajrantu swojigo żywobyciô powiniyn dokulać sie ze lampusym Chardonnay abo 

chocia sztamplóm Johnnie Walkera (black label) we jednyj gracy, tabulkóm 

nôjszmektniyjszyj szokulady Frozzen Houte, Cailler abo chocia Lindta we 

drugij, naprany we śtyry dupy i łozdiyrać sie na côłki karpyntel ... ALE CI 

BÓŁA JAZDA !!! 

Ale przikulwitôł sie ku niymu jedyn blank niygryfny marzec. W tyn zimówy, 

marcowy dziyń Ojgynowi stanyli oprzed łoczami blank inksze łobrôzki, jesce ze 

blank dzieckowych, takich łod trôwniola – lôt.  

Bół to 1953r. Piyrszy tydziyń marca, kiej zemrziło sie Józefowi Stalinowi kaj 

indzij mianowanymu tyż Iosif Wissarionowicz Dżugaszwili, kierego pôrã, 

możno i łoszkliwych ausdruków spóminô sie do dzisiôj. Nó, tak na isto możno 

niy wszyjske spóminajóm, bo to przeca porzómny Polôk, nacychowany IPN-ym 

musi udôwać, iże tego sam niy bóło. To sie Polôkóm blank niy przitrefiyło. Jak 

tak posuchać razinku tych naszych „wybrańców nôrodu” kierzy sie na wiyki 

wiyków amynt zagniyździyli we Warszawie, to miyndzy staróm Polskóm bóła 

ino wojna, Katyń, przedrzistane Powstanie Warszawske ... dugo, dugo nic i 

dziepiyro na łostatku trzeciô (a możno kacycowo szczwôrtô) Rzeczpospolitô.  

A jednakowóż, do dzisiôj fóngujóm, chocia ino we szpasownych łozprôwkach 

take ausdruki, ftore wlejźli już do porynczników:  

„Wolę, gdy ludzie popierają mnie ze strachu niż z przekonania. Przekonania są 

zmienne, strach zawsze jest ten sam.” 

„Wprowadzenie komunizmu w Polsce byłoby podobne do nałożenia siodła na 

krowę.” 

Nó i możno nôjbarzij łoszkliwy, giździorski audruk: 

„Śmierć jednostki to tragedia - milion zabitych to tylko statystyka.” 

Ale byli ci tyż i we Polsce roztomajte klaczery i piyntogryzy, ftore poradziyli 

wypokopić cosik takigo: 

„Niech nam żyje towarzysz Stalin, 

co usta ma słodsze od malin.” 

We 1953r  bół Ojgyn jesce śpikolym ale ździebko, małowiela pamiyntôł. Wteda 

we marcu łajziół do piyrszyj klasy chorzowskij szuli „siedymnôstki”, kiej sie to 

wszyjsko dziôło.  

Stalin umar 5 marca we szczwôrtek za dziesiyńć dziesióntô na łodwieczerz ale 

we Polsce łoznojmiyli to dziepiyro przed połedniym we pióntek. Dziecka, jak 

zawdy, byli łod rańca we szkole i tak cheba jakosik po szczwôrtyj szulsztóndzie 

mieli sie już rychtować do wylazowaniô ze szuli, kiej miasto zwónka szkolnygo 

łodezwali sie bucki, ziryjny. Wyli łóne dugo i festelnie smyntnie, a łozdyrgótany 

luft przipóminôł ludzióm niydôwne fligeralarmy, zapówiadajónce nadlôtywani 

ruskich fligrów przi łostatku wojny. Jego rechtór Richad Depta podniós gowa 

znad dziynnika i kuknół do łokna. Na jego fresie sakramyncke zadziwiynie 

metlało sie ze jesce srogszym strachym. Neści i jimu łodgłós tych ziryjnów 

przipóminôł niy nôjlepszyjszy łokrys wojny. Spłószóne briwy, ftorych we 

Chorzowie zawdy bóło mocka, flôtrowali krzidłami, a jejich niyspokójny flug 

nad familokami Pnioków, Krziżowyj, Polnyj, Niydurnego hań aże do 

blazamgórki zbudzôł wzbudzôł w dzieckach jego klasy srogi niypokój. Zaziyrali 

na sia, kukali jedyn na drugigo i zruszali ramiynióma. Wzrôstajónce jednakowóż 

napiyńcie wzmógło gwółtowne szarpniyńcie dźwiyrzów klasy i moc histericny 

głós deczko juz zwiykowanyj sekrytôrki: 

– Wartko, gibym na plac! Wszyjske, wszyjskle do łostatka, tyż i te ze rymóm i 

przeziómbniynte! 

– Te, to terôzki słepióm cwibelzôft – mrónknół jakisik szkolôrz, kiery już trzeci 

rok zicnół we piyrszyj klasie.  

Niy wszyjske jednakowóż dziecka podchyciyli tyn szpas. Wpatrôwali sie ale 

łóne we ta frela, ftorô miała fresa jakigosik stroszka ze starcynnych berów. Stôła 

łóna w dźwiyrzach i skazôwała deszperôckim, tyjatralnym gystym na portryt 

Stalina, kiery wisiôł na katyjdróm.  

– Co sie stało? – spytôł zestrachany tyż już rechtór Depta a na jego modrawyj, 

nacychówanyj gorzôłóm fresie malowôła sie richticznô, niy markiyrowanô 

bojónczka i hruza.   

Jeji rynka skółczała na łoka mrzik w lufcie, drugóm zasłónióła szałszpilersko 

łoczy i jynkła ze telim ladóngym tragedyji, choby jeji głós wylazôwôł direkt ze 

pojstrzodka złómanygo syrca i choby ta mitycznô Kasandra na łoka mrzik przed 

zakatrupiyniym jij bez Klitajmestra i Egista: 

– Zgasła Jutrzynka Prziszłóści! ... Na zawdy łodyjńszła łod nôs Jutrzina 

Nôrodów, i na zawdy zgasło Słóńce Postympu Ludzkóści! Товарищ Иосиф 

Виссарионович Сталин łosiyrociół côłki świat i zynknół go we żałóbie.  

Wszyjsko to wywółało sroge zadziwiynie chopców, ftore polekuśku przyjńszło 

we chichranie ... nôjprzodzi cichuśke i niyśmiôłe, zatym corôzki barzij głóśne 

aże do wypraskniyńciô żabigo rychotu, kiery zaguszół wycie tych ziryjnów we 

côłkim Chorzowie.  

Na szulplacu już zwyrtôł sie tercyjón. Powrzaskiwôł na dziołchy ze drugij szuli, 

ze „łoziymnôstki”, kierych niy szło ustawić na wysztrajchowanych kryjdóm 

piskach. Rechtory stôli kole swojich szkolorzy ze sznuptychlami przi łoczach i 

... na łostatku wylôz kyrownik i kyrowniczka – gówne machery, te majstry łod 

żałóbnyj cyrymóniji. Po piyrszych taktach trałemarsza łozewrzili sie dźwiyrze 

szluli i na plac wykulali sie dwa sroge portryty Stalina, ftore fyrtali na blank 

króciuśkich szłapeckach szkolorzy. Cyrkuśny widok wprawiół we stropiynie 

rechtorów, juzaś modzioków skłóniół ku przitulmiónymu chichraniu. 

W duchu bali i terôzki lachnół sie Ojgyn zwłószcza kiej spómniôł se kamrata, 

ftorymu sie wtynczôs przitrefiół festelnie szpasowny fal. Łozprawiôł to mocka 

lôt niyskorzij sóm jego przociel, ftory to juzaś usłyszôł łod swojigo łojca kiej już 

miôł sie żynić. Tyn kamrat mianowôł sie Jółzel i urodziół sie razinku pióntego 

marca 1953 roku. Siedzieli se tak kiejsik we pôruch we szynku krótko skorzij 

jego (Jółzla) łobabiyniô sie i jego łojciec, stary Jyndras (Pónbóczku świyć nad 

jejigo duszyckóm) napocznół jim łozprawiać, co tyż to mu sie wtynczôs 

przitrefióło. We tyn pamiyntny szczwôrtek 5 marca przikludziół stary Jyndras 

swoja ciynżobnô babeczka do miasta do lazarytu. Kiej sie ino, po pôruch 

godzinach dowiedziôł, iże jego babeczka Ana już śległa, naprali sie ze jego 

dziywiyrzym jak dwie belówy. Ale ło szaroku poszôł Jyndras, wtynczôs mody 

żyniol hań na autobusowo haltynsztela. Po dródze bół postyrónek MO. A tam ci 

już łod szaroka styrcała na bacznóść raja milicjantów we paradnych móndurach. 

Tóż tyż łón – jak to naprany – w śmiych i pytô sie szpasownie: 

– A cóż wy sam tak stercycie jak ch... na pogrzybie? 

Nic napranymu niy łodrzykli. Łón wloz do autobusa i pojechôł do dóm 

(miyszkali familijóm na wsi), zaszaltrowôł – jak to miôł we zwyku – swój 

radijok „kółchóźnik” i tak słyszy: 

– Umrziło sie naszymu umiyłówanymu przywódcy Józefowi Stalinowi! 

Nó tóż stary Jyndras wartko nazôd na haltynsztela, łapnół jesce tyn sóm autobus 

wrôcajóncy do miasta i prómp wali do swojigo piyrszygo sekrytôrza ze górzkim, 

chocia festelnie markiyrówanym ślimtaniym: 

– Sekrytôrzu! Stalin umar a jô ło tym blank nic nie wiedziôł! – wywrzysknół i 

dalszij ze ślimtaniym rzóńdzi: 

– Naszymu umiyłówanymu Stalinowi sie zemrziło a mie sie synecek urodziół ... 

i jak sam ludzie móm terôzki fajrować??? 

– I wiycie chopy? – rzóńdziół dalszij stary Jyndras. – Beczôłech tak richticznie 

aże tyn sekrytôrz zaglingôł na tyn postyrónek milicyji, coby wyłoślić moje 

zachowani ...Terôzki wydowo sie to szpasowne alech wteda myślôł, iże mie 

zawrzóm do heresztu. A tyn sekretôrz rzyknół mi ino tela: 

– Nó, tóż Jyndras ... musisz swojigo synka łokrzcić ... Jółzel. 

Ja, wtynczôs jego mianym, mianym tego umrzitego łokrzciyli mocka dziecek a i 

wiela miast, choby ino Katowice, kiere dekretym ze 7 marca 53r przemianowali 

na Stalinogród.  

Pogrzyb Stalina bół we Moskwie 9 marca. Nałónczôs tego pogrzybu przidarziła 

sie jesce jedna tragedyjô. Wszyjske drógo dojazdowe do tego ichniego Placu 

Czerwonego zaszperowane byli lastautóma. Tulmu ludzi, ftore tak przikludziyli 

na tyn pogrzyb napoczli napiyrać i ło te autoki łozgniytli pôraset ludzi. 

 

14.   Po śledziu  
 

Ja, jô wiym, co we łóński wtorek bół „ślydź”. Tela to jesce bocza, pamiyntóm, 

chocia jakiesik tam côrne dziury we tym filipie tyż mi sie uplóncli. Ino, jak to 

szło dalszij?  Ślydź, harynek, (a możno to i kaper?) łostatki, popielec.... Ludzie, 

cheba mi sie wszyjsko już terôzki pometlało. Moja starka Ana zawdy gôdali, co 

we tyn harynkowy wtorek, dzioboł styrcy blank za dźwiyrzami szynku, knajpy, 

karczmy (tyj łod Pyjtra we Chorzowie tyż) i fest akuratnie notiyruje, zapisywô 

miana tych wszyjskich, kierzy dziepiyro po dwanôstyj w nocy wylazujóm ze 

bigla, ze balangi. I niy dziwota, co już we szesnôstym wiyku jedyn Araber gôdôł 

jego zultanowi Sulejmanowi II, iże Polôki bez zima dostowajóm ptôka, fimla, 

piere jim na dekel i festelnie bez côłki karnewal warijujóm, podwiyl jim ichni 

kapelónek niy posuje hasiym palicy, kiere to hasie dziepiyro ... lyczy wszyjskie 

te gupoty. Nale, co tam, niy trza sie przeca jakimisik Araberami tropić, styknie 

rzyknóńć, iże już łod starego piyrwyj gôdali takô powiarka:  

„Zapust smutny, post wesoły – bydziesz chopie bez rok goły”. 

I beztóż coby niy bóło nikiej we tyj powiarce musielibychmy wszyjsko na łopak 

zbajstlować. Tela ino, co niy zawdy cowiek poradzi do łostatka i ze cwekiym 

zahaltować, zabrymzować ze tymi harynkowymi gupotami. 

Ja, terôzki cosik mi sie sam belónce. Jakosik tak we tyn wtorek sprawiółech sie 

ze śtyry harynki solóne i jednego żywego kapera, takigo richtik srogachnego, 

fetownego karpfa. I tu sie wszyjsko napoczło. Wrajziółech te wszyjske harynki 

do ausgusa, kiere jesce łod przedwojy byli we niyftorych familokach na siyni, 

nalôłech aże do rantu wody, coby łóne sie jak przinôleżi dobrze wytoplali. Ino, 

coch tam niyskorzij kuknół, to zawdy we tym ausgusie blank ci wody niy bóło. 

Słepali te harynki ta woda choby mój stary kamrat Byno gorzôła u Pyjtra tela, co 

łóne niy łodżegnowali sie łod słepania (przeca niy poradziyli gôdać) a tyn mój 

kamrat sztyjc fandzoli, iże blank, ale to blank niy słepie. Ciyngiym tyż żech 

dolywôł i dolywôł wody a sam juzaś nic, blank prózno. Dziepiyro świekra mi 

pedziała, coch cheba frópa rajn niy wrajziół, ale cy cowiek na zicher musi sóm 

ło tym wszyjskim medikować, kiej mô na gowie i starô, i świekra, i harynki i 

jesce kapera we badywannie.  

I łostuda napoczła sie razinku łod tego kapera. Bółech możno tak jakosik już po 

piyrszyj halbecce (cowiek przecamć musi ci sie jakosik ździebko skorzij na ta 

côłkô „śledziowo” balanga narychtować!), kiej ci dó mie przegôdoł ludzkim 

głosym tyn karpf. Ludzie zlynknółech sie nikiej sto diosków, bo to przeca niy 

wilijô, kiej côłko gadzina poradzi ludzkim gósym przegôdać, ino zapustny 

wtorek. Nó ale, tyż zarôzki spómniôł mi sie jedyn kamrat, kiery dôwno, dôwno 

tymu na chorzowskim „Amelóngu” łapnół ci bół karasia, plyca abo co inkszego. 

I tyn karaś, podanie jak te zwykowe goldowe fisze, kôzôł mu sie łobrać trzi 

winszbildy, jakiesi trzi życzyniô, kiere mu sie spôłnióm, kiej ino łón ta fisza 

drabym wciepnie nazôd do wody. Wciep, pomedikowôł małowiela i na łostatku 

po leku i opaternie gôdô:  

– Kciôłbych tak chocia rółz pojechać, wykludzić sie sóm, bez baby i dziecek do 

Indiów, do dziydziny tych wywołanych, niymożybnie zabranych maharadżów.  

Cosik myrgło, zaszuściyło i łorôz siedzi ci łón paradnie na farbistych tepichach i 

ze zogówkami pod rzicióm na szykowniście i bogato garniyrowanym elefancie 

blank we pojstrzodku Indiów a naobkoło tulmy tych Inderów tyrajóncych po 

bosoku. Gawcy tak na wszyjskie zajty, kukô i dziwuje, i zatym juzaś blank po 

cichuśku i pozornie gôdô:  

– A terôzki to bych tak kciôł znojść sie we takim srogim i całbrównym, choby 

we tyj „Opowiyści ło królu Szahrijarze i królowyj Szeherezadzie” – pałacu.  

Ani sie spodzioł, kiej juzaś cosik glingło, praskło i łón sóm już ci jes szykownie 

łoblecóny, lygô na takij srogij zofie we richtik gryfnym, bôjkowym i dupnym 

pałacu. Trocha sie dziwuje, ale juzaś blank ze rułóm gôdô:  

– A terôzki kciôłbych sie legnóńć na tyj zofie i ździebko sie ponynać ze takóm 

wizgyrnóm Indyrkóm, takóm szykownistóm ichnióm jóngferkóm we farbistym 

„sari” i goldowymi arbantami na szłapach. Zetrwało małowiela a łón ci sie 

przecuciół kole takij blank sagij, szumnyj, szwarnyj dziołchy. Kuknół ci tak na 

nia łocałbrowany, wejzdrzôł ji we te côrne indyrske ślypia i uwidziôł, co łóna ci 

miała ci taki malućki, maluperny cerwióny flek na cole. Pofilowôł jesce kwilka, 

pomedikowôł, poślynczôł ździebko i na łostatku pozornie wzión i zdrôpôł ji tyn 

flek i ... wygrôł jesce giyrkowskô „syrynka”. 

Jakech już pedziôł, przegôdôł dó mie tyn kaper we badywannie, rzondziół cosik 

ło jakimsik „popiylcowym kôzaniu”, niyskorzij jesce przegôdôł po łacinie, cosik 

tak: „ ...vanitas vanitatum et omnia vanitas ...", coby niy przepómniôł, iżech jes 

ze hasio i we hasie juzaś sie łobroca. Zgupiołech do imyntu i zarôzki tyż gibko, 

po czympczóncku pogzułech do mojigo szynku na Krziżowo, bo mi côłkiym i 

dych, i gôdanie łodjyno, tak choby mie cosik ... sztram za chyrtóń chyciyło. 

Szluknółech ze dwie lagi i pyndaluja wartko nazôd do chałpy, a sam moja Elza 

ze sómsiadym bieróm sie coby mi tego mojigo kapera zarznóńć, do imyntu 

zaciukać. Żôl mi sie go zrobiyło i ... tak chnet by do dzisiôj we badywannie 

pływôł kiejby nóm niy przi chałpie niy praskła ruła waserlajtóngowô i 

gulitrałchry niy zakrynciyli wody. Możno bych go i do Wiliji na bezrok 

uchowôł i wtynczôs juzaś by mi możno cosik rzyknół.  

Na łostatek pokwanckali my sie na tego „śledzia”, na te łostatkowe tańcowanie, 

chocia niy bóło mi za tela do uciechy, aże niy bóło. A, iże móm jesce takich 

kamratów, kierzy majóm radzi ludzi za błozna robić, za balek ciś, toch sie 

spamiyntôł deczko i tak przed dwanostóm w nocy napoczli my wynokwiać te 

roztomajte „popiylcowe kôzania” na sztrich tych, ło kierych szło poczytać we 

roztomajtych starucnych ksiónżkach. Gryfny to ci bół kiejsik zwyk. Taki jak i 

tyn dôwniyjszy babski cómber dlô ślónskich  kucharyji, jak miymiecki 

Fastnachtsdienstag lebo przeblykanie sie za dziadów, cyganów, żydów i jesce 

jakichsi inkszych łochyntoli, i robiynie błoznów i roztomajtych gupot. A to  

wszyjsko niy blank na trzyźbo; trza bóło już dobrze mieć pod myckóm, być 

festelnie dobrze chycónym, coby to wynokwiać i zwykowo zbajstlować. 

Jakech gôdôł, niy poradza sie wszyjskiego sam terôzki spómnieć, ale tela bocza, 

co jedyn kamrat pedziôł taki dugi, cheba ruski, „toast”. A szło to jakosik tak:  

Francek łod Gmyrcynyj przoł tam takij jednyj Agnys i chnet tyż ci sie bół śnióm 

łożyniół. A, iże miôł tako robota, musiôł ci zarôzki po tym wiesieli wykludzić 

sie, pojechać na delegacyjô, na richticznô dinstrajza. 

– Wiysz Agnys, przijada cheba za jakiesik trzi dni, ty sie niy nerwuj, blank sie 

sam niy trop, bo to przeca rółz-dwa śleci. 

Nó, i pojechôł. Niy bóło go trzi dni, tydziyń, miesiónc aże sie yntlich Agnys 

znerwowała i tak ji to dopolóło, iże podeptała na poczta i posłała dziesiyńć 

telegramów (ja, jesce wtynczôs kiej poczta polskô take telegramy łoznosiyła) do 

tych wszyjskich kamratów Francka, kierych znała. Zarôzki na drugi dziyń 

briftryjger przismycół ji łorôz dziesiyńć telegramów we kierych kôżdy ze tych  

kamratów (kôżdy!) naszkryflôł tak: 

– Niy trop sie Agnys, Francek je terôzki u mie i chnet do Cia nazôd przijedzie! 

– Nó, tóż szluknymy za richticznych kamratów na kierych zawdy mogymy sie 

spuścić, na ftoerych zawdy idzie rachować!!! 

Bo, jak gôdajóm Polôki, „niedaleko pada jabłko od jabłoni” a juzaś te nasze 

samtyjsze karlusy prawióm, iże: „niy za tela śleci Polôk łod ... jabola!” 

Juzaś jedyn śnich to sie przeblyk jesce za kapelónka we tako elzino nachthymda, 

na kark wrajziół se srogi handtuch nikiej ornat, wlôz na ryczka, choby na jakô  

kozalnica i, zaczym co pedzioł, prasknół jak dugi na pychol. 

Te popiylcowe kôzania to tyż bół kiejsik gryfny zwyk, na isto gryfny. Bo to jes 

tak: kiej sie cowiek dobrze naćko, szluknie ku tymu dobre piwo lebo łostrego a  

szykownego sznapsa, to zarôzki mu sie lynzyk rozknółtluje i napoczynô... 

fandzolić. Nikiej to sóm Tadeusz Boy-Żeleński kiejsik napisôł: 

„Miast czerpać próżną chwałę 

W tym, że jak z książki gada, 

W głupiutkie słówka małe 

Calutka się rozpada. 

Jak błazenkowie mali 

Słówko się z słówkiem cacka, 

To jęzor mu wywali, 

To szczypnie go znienacka.” 

Wiela by sam szło łopedzieć roztomajtych gyszichtów, kiere zawdy przi takij ci 

przileżytości roztomajte wicmany, wigyjce i szpasowniki nafandzolyli, ale 

możno styknie tego, bo jak wszyjsko co dobre, mô aby (przinôjmnij) jedyn 

kóniec (jak gôdôł zawdy mój kamrat, kiej wylazowoł ze prykola łod swojij 

libsty). Tak tyż kiejsik po kôżdyj szumnyj, srogij zabawie przilazowoł czôs na 

taki ci „podkurek”, na tyn czôs nad rańcym, na „doświtku”, kiej już jedyn po 

drugim napoczynajóm kokoty piôć. Tyn podkurek, to ci kiejś bóło take fajniste i 

szmektne śniôdanie po côłkij nocy balangowanio, kiej dôwało sie, stôwiało na 

stół ćwikelowô zupa, pôradniowy bigos i côłkie poskróncane pynta wusztu. 

Zatym tyż jesce we zapustny wtorek, we tego „śledzia”, to za starego piyrwyj, 

kiej na zygôrze pizło dwanôście, wyszaltrowało sie muzyka, abo muzykanty 

(kiej byli) ustôwali grać, a gospodôrz smyczół ze kuchyni na stół terina ze 

srogim kolistym deklym. Wszyjskie stowali naobkoło a gospodôrz dźwigôł tyn 

deklik i spod niygo wyfurgnół dziambel abo inkszy ptôk (tela, co niy śmiôł to 

być pod sztrofóm papagaj, kiery jesce by gôdôł, bo by ci jesce gościóm móg tyż 

mozno i nazdać, iże go we nocy szterujóm). 

A na tyj srogij terinie łostowali: harynek, tyn ślydź i jajca. To wszyjsko beztóż, 

coby ludzie spokopiyli, iże ze tym côłkim zapustym uciykło, pitło kajsik już na 

zicher miynso a prziszli jajca i wszyjskie fisze, wszyjskie zorty rybów. We ta 

noc, we tyn zapustny wtorek, to bóła takô wieczerzô do kieryj sie rychtowało 

harynki, jajca i ... mlyko. Nó, post côłkim pyskiym. Post łod wszyjskigo, nó, 

chopy, możno niy tak blank łod wszyjskigo (baby tyż miarkujóm ło czym jô 

terôzki gôdóm). Nó ale posuchejcie juzaś tych gryfnych sztrofek: 

„A tymczasem na krysztale, król śledź zasiadł okazale. 

No, minęły grzeszne czasy pączków szynek i kiełbasy, 

Bo za śledzia jegomości cały naród ściśle pości, 

Są i jaja, jest oliwa, a śledź bladą twarzą kiwa, 

Kto zaś bardzo użyć rad, to ogonek śledzia zjadł.” 

Tego harynka na isto trza bóło wećkać i na łostatek popić to mlykiym (brrrr) a 

fto by juzaś tego niy zrobiół, to bół soróń i łoszkliwiec, i ze takim gizdym niy 

laza sie bóło zadôwać. 

A ta strzoda popiylcowo, to tyż juzaś jes zwyk łod dôwnego piyrwyj. Kiejsik to 

bóło tak, co ichni biskup suł jego łowieckóm hasie na gowa a niyskorzij – po 

tych wszyjskich psalmach pokutnych – wyciepowôł jich ze świóntyni i śpiywôł 

słówecka, kierymi Pónbóczek zapedziôł Jadamowi wyciepniyńcie ze raju. 

Wszyjskie juzaś tameszne pokutniki styrceli za dźwiyrzami i tajlowali sie na 

śtyry roztomajte zorty skuli jejich grzychów.  

Byli to „ślimtajónce”, „suchajónce”, „po klynczóncku” i „styrcónce”. Piyrsze 

blank niy mogli wlazować do kościoła i ino fechtowali inkszych ło rzykanie za 

nich. Te druge mógli już stôć we siyni i suchać co biskup (a terôzki farorz) uczy. 

Te po klynczóncku wlazowali do gównyj nawy i biskup móg jich 

pobłógosławić. Ino te łostatnie, te „stojónce” mógli rzykać na côłkij mszy, ale 

bez kómuniji. Wszyjskie juzaś pokutniki mógli rzykać ło łodpuszczynie 

grzychów we Wieli Szczwôrtek. 

 

15. Lustracyjô (esbecke gyszichty na targach)  
 

Mocka sie wadziyli, mocka sie chatrusiyli we tym Syjmie Przenôjświyntszyj 

Rzeczpospolityj, i to bez pôrã kadyncyji, fto tak na isto jes patrijółtym, fto niy, 

fto spółpracowôł ze „kómunóm” a fto sie śnióm ringowôł. Nó, szło ło to, fto tam 

na wiyrchu jes barzij papiyski niźli sóm Łojciec Świynty. A napoczło sie to we 

Polsce tak na łostro po uchwôlyniu ustawy lustracyjnyj (już ftoryś za rajóm), 

kierô napoczła już na richtik fóngować 15 marca 2007r.  

Szło tyż ło to, a możno ino ło to, coby jak nôjwiyncyj ludzi łodgródzić łod lecy 

jakich, ale zawdy garantjyrówanych ino dlô swojôków – szteli i funkcyji. Wteda 

wypokopiyli, iże bez śtyrysta tysiyncy ludzi we Polsce musiało wypôłnić taki 

łoszkliwy papiór „lustracyjny”.  

Ojgyn łod 2001r miôł swoja audycjô we Radiu Piekary. Żódne tak ważne zachy, 

żôdnô polityka i inksze mecyje. Ale tam we tym cyrkusie na Wiejskij we 

Warszawie roztomajte Romaszewkie, Kursko-Karske, Brudzińske i inksze (coby 

sam już niy gôdać wiela ło tych Olszewskich, Macierewiczach i inkszych jim 

podanych  paciulokach) łochyntole wypokopiyli, iże wszyjske, choby ino słody 

wyciyrali we cajtóngach abo radijokach, wypôłniali te lustracyjne deklaracyje.  

I blank sam ci niy miało to dlô tych łoszkliwców ze IPN-u, ze profesorym 

Kieresym i inkszym profesorym Kurtykóm na szpicy, znaczyniô eźli tyn istny 

spółpracowôł ze bezpiekóm abo i niy. Musiôł być zmustrowany i tela. Pedziôłby 

co spółpracowôł – dobrze, pedziôłby, co niy spółpracowôł ale scyganiółby – 

aaaa, to pierónym źle, bo cygón niy moge nikaj i nic robić. W tyj côłkij 

łostudzie nôjważniyjsze bóło ino to, coby ludzióm dopolić, złoszkliwić blank do 

łostatka wszyjskich we łocach inkszych, łoszeredzić ... a cy to sie kómu na co 

zdało, to już niy jejich utropa. I tak po prôwdzie, to Ojgyn niy musiôł wypôłnić  

tego łoświadczyniô ale dyrechtorka radijoka kôzała i niy bóło smiyłuj sie. 

Napisôł, łoddôł i – jak wszyjske – czekôł. Aże do łostatnigo dnioszka kiej 11 

môja (łogłosiyli to 15 môja) Trybunał Konstytucyjny wyciep niyftore zapisy ze 

tyj ustawy. Ale znerwować ludzi znerwowali i tela i ... nazôd tych deklaracyji 

tak by tak niy łoddali tym wszyjskim borokóm, ftorzi tak do łostatka ganc niy 

miarkowali, co tyż to we jejich papiórach nametlali te esbyjoki.   

Ojgyn bez te łostatnie dwa, trzi lata niy rółz ło tym medikowôł ale, eźli bół tym 

spółpracownikiym bezpieki, abo i niy ... procno pedzieć. Napoczło sie to tak po 

prôwdzie wszyjsko przi jego piyszym rychtowaniu sztandu côłkigo hutnictwa na 

Miyndzynarodowych Targach Poznańskich. Króm uwziyntego przepiyraniô, 

przimowaniô inkszych werków do tyj idyji, zarôzki po złórganizjyrówaniu sie, 

skuplowaniu wrółz jedynõstuch werków, a jesce skorzij zrobiyniô projyktu tego 

targowego hutniczego sztandu i wykupiyniu, zagarantiyrowaniu dlô tych 

werków powiyrzchni wystawowyj, tyj aussztelóngflechy, trza bóło nôjprzodzij 

poswać do Katowic, do tamesznyj SB pismo we ftorym musiało być gynał 

wyrachowane: jaki werk, fto, co i jak bydzie na tych targach pokazôwôł. 

Podszrajbowôł te pismo nôjprzodzij Ojgyn (przeca bół lajterym tego sztandu) a 

niyskorzij jedyn z jego dyrechtorów, ftory bół już łod jakichsik dwadziestuch lôt 

we tym tajnym ferajnie. To bół rok 1982 i wtynczôs przeca te côłke SB bóło 

wszandy. Gôdało sie łó nich, mianowali jich ludzie, ftore musieli spółpracować 

śniymi „kochanowskimi” a to skuli jednyj przełónaczónyj sztrofki Jóna ze 

Czarnolasu: „... pôłno jich, a jakoby żôdnego niy bóło.” Ja, ja wszandy jich bóło 

moc ale wszyjske markiyrowali, iże jich niy widzóm, iże jich tak po prôwdzie 

naobkolo niy ma i ... szło z tym żyć, mołowiela kogo to szterowało. Nó, ale 

napoczło szterować dziepiyro tyż tych wszyjskich, kierzi mieli we kabzi ino 

tytka sztyropianu a markiyrowali srogachnych „kómbatantów”, wywołanych 

łopozycijónistów.  

Bół tyż przi tych piyrszych łorganizjyrówanych bez Ojgyna targach wicny, a 

możno i niy za tela szpasowny fal, kej łod już blank tego piyrszygo razu Huta 

„Warszawa” głósióła, wystôwiała na te targi swojigo inżiniyra do łobsugowaniô 

werkowego sztandu we rómach srogigo spólnygo sztandu tego katowskigo 

Zjednoczynia Hutnictwa Żelaza i Stali, a tyn istny (i to bez pôra lôt) niy 

dostôwôł zwóli warszawskij kómyndy SB na swoji bedinowanie we Poznaniu.  

Terôzki chnet bez côłki rok cosik trza bóło we tym SB tuplikować, eklerować i 

niy bóło tymu szlus. Ojgyn ci sie już ku tymu przibadôł i niy widziôł w tym nic 

zdróżnygo, iże niyftore zachy trza bóło tym esbyjokóm pokazôwać. Nôjbarzij 

ale doskwiyrne bóło to, iże niyftore esbyjoki poradziyli być festelnie łoszkliwe i 

frechowne. Bół taki jedyn istny Roman (te sb-ecke oficyjery zawdy sie ino 

przedstôwiali mianym), ftory ledwa przikludziół sie do Poznaniô, zarôzki kôzôł 

sie łozewrzić szrancek, kaj skukane byli roztomajte gyszynki dlô zagranicnych 

kóntmanów i wybiyrôł, co mu sie ino spodobało (tyn dyrechtor ze ubeckim jesce 

stażym dôwôł na to zwôlô). Po możno dwiuch latach Ojgyn już to wszyjsko 

gynał spokopiół i pochytôł, i zawdy tyż już miôł narychtowane dwa szrancki. 

Jedyn lichy ale sztram zawrzity, kaj byli wszyjske wercite gyszynki i drugi, tako 

sztramskô pancerkasa, we kieryj byli ino jakesik prziwiyszki, kugelszrajbry ... 

nó bździny jakiesik, we kierych móg tyn esbyjok przebiyrać wiela ino mu sie 

uzdało ale do tych wercitych już kuknóńć niy poradziół.  

Ale byli tyż i szpasowne cufale. Rółzczasu Ojgyn ze swojim  kamratym poszli 

niyskoro na łodwieczerz (jesce przed łotwarciym targów) do szykownistego 

restaurantu „Smakosz” we Poznaniu. Po jakisik kielanostuch minutach dopytała 

sie ku niym fajnô frela, chocia już możno deczko życiym ścioranô. Bo czyrwiyń 

we Poznaniu, to bóła takô haltynsztela dlô tych wszyjskich dziołchów, ftore sie 

zajimali tym nôjstarszyjszym fachym na świycie. Nó, dlô tych wszeteczniców, i 

to nôjroztomajtszyj zorty. Szło by pedzieć, co jejich kalyndôrz napoczynôł sie 

bez zima jesce we Zakopanym. Zatym grómadóm wykludzali sie do Stambułu, 

kaj poradziyli przidubnóńć na chopach, ftorzi za poła wertu, po tóniu wykludzali 

sia tam na wywczasy. Ze tyj Turcyji wartko juzaś kludziyli sie te dziołchy na 

chnet côłki czyrwiec do Poznaniô. Te targi fóngujóm we Poznaniu już łod 1921r 

i sóm nôjdugszij we świycie fóngujóncóm impryzóm targowóm we świycie. I 

sam przeca, do Poznaniô, łod wieluch, wieluch lôt przijyżdżali zeza granicy 

forsiate byznesmyny na kierych szło tyż dobrze zarobić. Nó, a ze Poznaniô te ze 

latami corôzki gryfniyjsze i sztramske dziołchy hormijóm przekludzali sie nad 

nasz Bałtyk, coby niyskorzij, już po latowym syzónie, na podzim juzaś 

powandrować do Turcyji, a łod zimy juzaś ta samô lajera: Zakopane, Stambuł 

Poznań, polske morze, Stambuł. I tak ci sie to kulało bez tyn côłki pónbóczkowy 

roczek. Ale we Poznaniu powodzynie mieli ino te nôjbarzij wybildowanwe i na 

isto nôjgryfniyjsze.  

Nó, i takô tyż dziołcha przipytała sie do wieczerzajóncygo ze kamratym Ojgyna. 

Ździebko łozprôwki i chycóny już deczko ojgynowy kamrat Czechu napolół sie 

i już kciôł cosik wiyncyj, możno jóm i do hotylu zakludzić. Ale, znôgła bez tyn 

czôs prziflostrowôł sie do tego kamratctwa jesce jedyn istny, ftory tuplikowôł, 

co łón jes bracikiym tyj szlóndry. Bracik, niy bracik ... szło spomiarkować jaki 

ci to tam śniego bracik. I sam Ojgyn prziszôł na te idy, coby zrobić szlus ze tóm 

kómedyjóm. Frela i tyn ojgynowy kamrat zajimali sie gôdkóm a Ojgyn rzyknół 

ino na ucho tymu ... he, he, bracikowi ino tela: 

– Wiysz chopie, my tu przijńszli na pôra sznapsów, bo mój kamrat sztajgnół i 

jes już terôzki ... kapitanym, nó .. tam kaj ty wiysz, a jô miarkuja. 

Niy zetwało ani piyńć minutek, bali i ojgynowy kamrat sie jesce niy kapnół, a 

tyj łoszkliwyj pôry już we restaurancie niy bóło.  

Inkszym razym juzaś przitrefióło sie tak, co jedyn naprany byznesmyn wlôz do 

biura ojgynowyj ekszpozycji (szukôł haźlika) i niy kciôł po dobroci wylyjźć. 

Biura byli na takij dugij „antrysoli” i z góry szło zaziyrać na tyn côłki pawilón 

nr 1 i na wszyjsko, co we tyj hali roztomajte, ale polske fyrmy wystôwiali. 

Zrobióło sie deczko haji ze tym naprańcym, a na targach sie na isto mocka 

słepało, i tyż Ojgyn przifilowôł z gôry jednego ze tych „kochanowskich”. Jich 

na isto niy szło przepasować. Eźli sie widziało jedyn dziyń, drugi dziyń, przed 

połedniym, po połedniu jednego i tego samego, szykownie łoblecónego modego 

chopa krajzujóncego po pawilónie, to kôżdy ipta poradziół zmiarkować fto to 

jes. Tóż tyż Ojgyn uwidziôł tego istnego, pomôchôł mu i zawołôł go ku sia. 

– Wiedzóm łóni panoczku poruczniku (te krajzujónce bez côłke targi zawdy byli 

porucznikóma), trza sam wartko wykludzić łod nôs jednego naprańca, bo bydzie 

zarôzki u nôs ważnô delegacyjô i niy lza, coby taki zojfer na naszym sztandzie 

na isto porzómnych ludzi, cudzych byznesmynów szterowôł. 

– Ja, ja ... jô miarkuja ale ... wiedzóm łóni, jô musza ale nôjprzodzij przikludzić 

sam móndurowych, bo mie niy lza pokazôwać legitki ... razym byda śniymi 

nazôd ... i ... bydziecie – tu kuknół na ojgynowô plakytka, taki „idyntyficyjer” 

na łoklapach szaketa – pónie inżiniyrze spokójny.   

Jak pedziôł, tak zrobiół i po pôruch minutkach dwa milicjónery wykludziyli 

naprańca ze sztandu. Ale tymu istnymu niy dało pokój skany Ojgyn wiedziôł, 

iże łón jes ze SB. Łajziół, przetwiyrôł sie tyn karlus tam a nazôd i yntlich, po 

jakichsik dwiuch dnioszkach łopowôżół sie Ojgyna spytać ło to. 

– A rzyknijcie mi pónie inżiniyrze, skany żeście sie spomiarkowali, iże jô sam 

jes na słóżbie, iżech jes ze SB? 

Ojgyn niy tuplikowôł wiela, stykło, co ciepnół móndrô afka, ftorô miała znacyć, 

iże wiy i ... tela. We palicy tego juzaś istnego sztartnół taki myślónek: kiej tyn 

inżinier, szef tego srogigo sztandu, sztandu côłkigo polskigo hutnictwa wiy 

gynał, co jô sam na tych targach robia, a jô blank (króm miana i stanówiska) niy 

wiym ło tym chopie za tela, musi ci łón być tyż ze tyj naszyj słóżby, ino rangóm 

moc pewnikiym wyższyjszy. I tak ci to fóngowało. Szlo sie do tego przibadać, i 

po dwiuch, trzech latach Ojgyn miôł to już wszyjsko we maluśkim palcysku. 

Markiyrowôł wyższyjszygo rangóm, bo gynał wiedziôł, iże żôdyn sie go ło 

legitka na zicher niy spytô, kiej miôł we sia tela łopowogi i frechowności, iże 

poradziół łodzywać sie do tych wszyjskich poruczników, kapitanów richtik jak 

wyższyjszy oficyjer. 

Bół tyż ale paździyrnik 1984r. Ojgynowo kolóna rychtowała we Poznaniu (króm 

czyrwcówych MTP) szykowny sztand na Interrail (International Railway Fair). 

To bół tyż nie ino deczko dziwoki dlô wszyjskich rok ale i moc usmolóny. We 

lutym zemrził ruski jynerôł Jurij Andropow (Юрий Владимирович Андропов), 

kiery reskiyrowôł tym ZSRR po śmiyrci Leonida Breżniewa. We Moskwie już 

sie łod tego czasu roztopiyrzôł festelnie (metlôł i we naszych polskich zachach) 

Konstantin Czernienko (Константин Устинович Черненко). Plac we pawilónie 

cheba (?) jedynôstym, kaj Huta „Kościuszko” sztalowała swój sztand i, jak 

zawdy, sztand côłkigo, nó, chnet côłkigo hutnictwa, bół ci we tm pawilónie na 

prociw ruskigo sztandu. A Ruskie, jak to łóne mieli we zwyku, rychtowali sztyjc 

wszyjsko wiynkszyjsze, srogsze niźli inksi. Tak tyż bóło i wtynczôs. Ino, co niy 

pokazôwali tela glajzów, maszinów, werkcojgów – nikiej inksze „wystôwce” 

aussztelery – ale nazgłobiyli na tyn sztand i wyrychtowali na niym srogi szrank, 

telo biblijotyka, kaj fest wyglancowane, wypucowane, rajóm ustawióne byli 

roztomajte ksiónżki. A bół ci we tym targowym ojgynowym manszafcie jedyn 

szykowny karlus ze Huty Zôbrze, Jółzel Pluta, ftory poradziół gôdać we pôruch 

lynzykach, a kierego sie sztyjc błôzny trzimali, ciyngiym kómuś coś na łostuda 

poradziół zbajstlować, kogoś wciś za bolek. Tak tyż możno jakiesik dwa dni 

deptôł kole tego ruskigo sztandu (côłkie targi zetwali ino piyń abo szejść dni) i 

łorôz przilazuje do Ojgyna i rzóńdzi: 

– Panie Ojgyn, panie Ojgyn, te Rusy majóm tam we tyj jejich biblijotyce gryfne 

ksiónżki, ale nôjważniyjsze, nôjszykowniyjsze, nôjbarzij wyflyjgowane to sóm 

te, kiere napisôł Bryżniew, Andropow i .. . Czernienko. I jô, panie Ojgyn, 

kciôłbych sie je łod nich na jedyn dziyń do hotylu borgnóńć i poczytać.  

– Dobra – pedziôł Ojgyn i poszôł śniym do kupy na tyn ruski sztand.  

Zakludziyli sie do ruskich a tam sztramski ichni dyrechtor (łóni już wteda na 

bele jakim sztandzie, na bele cym mieli dyrechtora, nikiej my terôzki: bele 

kónzóm – musowo dyrechtor, jakisik fitulityngyszeft, dwiuch chopa na krziż – 

dyrechtor, łochrónka – dyrechtor). Dyrechtor jich gryfnie przijón, nalôł glaska 

ichniygo gruzińskigo koniaku, dziołcha przniysła bonkafyju i napoczła sie 

gôdka, łozprôwka ło bele cym .... 

– A my by kcieli borgnóńć łod wôs na jedyn dziyń pôra ksiónżek – napocznół 

Jółzek Pluta, ftory gynał po rusku poradziół tyż gôdać.  

– A pażałsta, tawariszczi, pażałsta – gôdô tyn dyrechtor. – A kakije, kakije knigi 

wy chatieli? 

Dyrechtor bół bez côłki czôs moc zgodliwy ale ino do mómyntu, kiej tyn Jółzel 

wytuplikowôł ło jake mu ksiónżki idzie. Łón kciôł ino te, kiere napisali te dwa: 

Andropow i Czernienko. Niy dô sie tego łopedzieć, co sie tam wtynczôs dziôło. 

Styknie ino rzyknóńć, iże dziepiyro po jakisik dwiuch godzinach tyn dyrektor 

dôł zwólô i tyn huciôraski dolmeczer móg sie do hotylu zebrać dwie ksiónżki. I 

sam sie dziepiyro napoczło. Na drugi dziyń przed połedniym Jółzel przilazuje na 

sztand, dwie ksiónżki mô po parzóm, łocy czerwióne jak u mycka angory. 

– Ojgyn, pódź, idymy do tego ruskigo dyrechtora. – rzyknół i depce wartko 

choby go fto żynół ku ruskimu sztandowi. 

Nó ale, ichnigo dyrechtora jesce tak wszas z rańca niy bóło. Prziszôł dziepiyro 

kole połednia, tak ździebko już – jak wszyjske ruske oficijyle – chycóny, 

nawalóny, nó ... możno ino bół na srogim kacynjamrze, bo ślypia mu sie 

blysceli, w gracy dziyrżół flaszka ichnij mineralnyj a capiół jak faska 

zgerowanego biyru. Łoba wrółz idóm dô niygo i ...tego sie żôdyn, tym tuplym i 

Ojgyn, niy bół spodzioł. Jółzel nic, ino kce ze tym dyrechtorym abo ze lecy 

jakim Ruskim na tym sztandzie podyszkutiyrować ło tym, co tam we tych jejich 

ksiónżkach wyczytôł. Ludzie! Co tam sie dziôło (Jółzel na isto bez ta noc łobie 

„knigi” przeczytôł). Przeca żôdyn ze tych Ruskich do kupy ze wszyjskimi jejich 

dyrechtorami żôdnyj ksiónżki tych wywołanych piyrszych sekretôrzy blank niy 

czytôł! Tego sie terôzki niy idzie wystawić ale przeca małowiela stykłô, coby 

Ojgyna do kupy ze tym Jółzlym do heresztu zawarli. Jesce sie chopy do łostatka 

niy spamiyntali a sam jak niy wyprasknie gruf (i to ino bez miymiecki radijok), 

iże bezmać polske UB-yjoki zatrzaśli tego ksiyndza Jerzego Popiełuszki. 

Napoczło sie sznupanie, nuchcynie, zuchtanie bele kaj; jedyn gôdôł to, drugi 

cosik blank inkszego, a te Ruskie to sie niyskorzij bali i na sznapsa na polski, 

kościuszkowski sztand niy dali napytać.  

Tyn cufal szczyśnie sie skóńczół ale tyż nałónczôs tych targów Interrail 

przitrefiyło sie cosik mynij szpasownego ale terôzki idzie w tym ujzdrzić ino 

wic jak to po puklatyj polskij dródze rozum poszoł w sinô dal. 

Jesce na pôra dni skorzij łotwarciô tych targów we Poznaniu niyskoro po 

połedniu przikludziół sie na sztand Huty „Kościuszko” jedyn ze dyrechtorów 

ojgynowego werku. A bół ci łón niymożebnie upiyrdliwy i wrazicki. Malyrze 

kóńczyli sztrajchować take fryzy na sztandzie i tyn dyrechtor, Krzysztof 

Wilczek wypokopiół ci, iże sam trza cosik zwekslować ... nó niy dôł pokój, i 

pierónym wszyjskich przi robocie szterowôł. Ale, bół to dyrechtor i tela. Przi tyj 

robocie ludzie niy rachowali godzinów, robióło sie aż wszyjsko bóło do 

porzóndku poskłódane. Ale jak sam pozornie robić, kiej jedyn łochyntol-

dyrechtor szteruje. Ojgyn wypokopiół, iże pogôdô ze móndurowymi, ftorzi 

wykludzóm tego wrazickigo dyrechtora i jejich autokiym zawiezóm go na 

kwatyr. Chopcy we móndurach przszli i ganc ofyn pedzieli dyrechtorowi, iże 

musi łodyjńść, bo zawodzô arbajteróm. Tyn tam deczko wynokwiôł, tuplikowôł, 

co jes dyrechtorym, co milicijanty łodrzykli: 

– Panoczku! A wiedzóm łóni, co sam kôżdy gôdô iże jes dyrechtorym! Wy 

panoczku niy môcie przepustki (a niy miôł jesce, bo dyrechtory dostôwali je 

przed samym łotwarciym targów) ... 

Wziyni chopa pod parza, wrajziyli do autoka i zakludziyli na jego kwatyra. Łod 

Ojgyna chopcy we mmundórach erbli szykownisto halbecka ale tyż pewnikiym 

uważowali, co Ojgyn musi być jakimsik ci oficijyrym, iże poradzi i dyrechtora 

wysmycyć ze pawilónu. Na drugi dziyń dyrechtor wszyjsko łopedziôł ale blank 

inakszij, bo ze jego gôdki wylazowało, co te policajty byli tak moreśne, iże go 

zakludziyli na kwatyra ze włóśnyj, blank niy przimuszónyj wóli.  

Byli ale i barzij łoszkliwe fale. W Katowicach byli targi SIMMEX (we 1985r) 

nakierych tych wszyjskich „kochanowskich” bóło jak mrówców. Bo kôżdô 

gruba, werk i kôżdy srogszy ansztalt miôł swojigo łopiykuna ze SB. Czasym 

bóło żôl tych chopców jak lotali choby koczka za blazóm przi łogónie ale takô 

bóła jejich robota. Byli tyż pojstrzód nich i frechowne łoszkliwce. Trzech takich 

poruczników prziszło, coby pożyczować na noc (mieli szychta nocnô) widyjo, 

coby możno jim sie bez noc przi pornusach niy mierzło. Dostali, ale pod jednym 

warónkym, iże gynał ło łósmyj rano widyjo bydzie zainsztalowane nazôd na 

werkowym sztandzie. Rano, łoziym, pół dziewióntyj, dziewiyńć a chopców i 

widyjo niy ma. Ojgyn zaglingôł do pułkownika Andrzyja (wszyjske zawdy ino 

przedstôwiali sie mianym) i poskargowôł sie na tych trzech diosich łochyntoli 

poruczników. Na drugi dziyń rano wszyjske trzech styrceli łod rozwidnioka na 

bacznóść, coby przeprosić szefa sztandu Ojgyna. I łod tego czasu tyż, mieli go 

za wyższyjszego oficyjera, ftory poradziół sprawić, iże jejich góra festelnie jich 

ci łopierónowała.  

Tak tyż, tym tuplym Ojgyn pewnikiym bół spółpracownikiym łówczysnyj SB, 

bo przecamć bez te szesnôście abo siedymnôście lôt nazbiyrało sie papiórów we 

wszyjskich „teczkach” Służby Bezpieczyństwa, i to niy ino we Katowicach. 

Miała ci tyż ale ta spółpraca, ło ftoryj sie terôzki same bery i sroge łoszklistwa 

łozprawiô, lepszyjsze zajty. Piyrsze ojgynowe targi we Poznaniu. Dwa dni po 

łotwarciu 54 Miyndzynarodowych Targów Poznańskich (targi zetwali wtynczôs 

jesce zwykowo pôłne dwa tydznie), gryfne lato, niyskoro na łodwieczerz Ojgyn 

ze spółpracownikym Cześkym pyndalujóm piechty na swoja kwatyra przi hulicy  

Marcinkowskigo we Poznaniu. Już chnet kole jejich chałpy kamratowi festelnie 

zachciało sie jscać. Tak łoszkliwie, iże musiôł sztopnóń i kole płota takij srogij 

budowy na tyj hulicy zahaltowôł przi ece i napocznół ... 

Jedzie milicyjnô nyska, wylazuje mundórowy milicjóner ... 

– Prosza wôs panoczki ło jakisik dokumynt, ło dowód łosobisty! 

Nó, po ptôkach... Czesiek leje we winklu, milicjóner sie gawcy, kce papióry ... 

trza wrajzić rajn jake dwa tysiónce złocioków, to możno do pokój i niy bydzie 

larma skuli kamrata ... 

– Aaa, prosza wôs piyknie, sam jes mój dowód ... kamrat zarôzki tyż dô – 

pedziôł Ojgyn deczko zestrachany. 

Milicjóner (cheba porucznik) wzión papióry, wlôz do autoka (inkszy stôł przi 

Ojgynie i niy spuszczôł łoka ze ojgynowego kamrata) ... śleciało pôra minutek i 

ze autoka wylazuje tyn oficyjer, salutjyruje Ojgynowi, łoddôwo papióry (driny 

nazôd te dwa tysiónce złotków) i pytô sie jesce moreśnie eźli jich kajsik niy 

podciepnóńć? Eźli trefióm do dóm? Eźli niy sóm usiotane .....  

– Niy, niy my sam zarôzki za tym winklym miyszkómy (na prociw bóła 

kómynda kómisarijatu MO) ... domy sie panie władzo same rada ... na zicher ... 

Skuli tego, iże włôdze naszygo kraju bôli sie festelnie, coby sie niy przitrefióło 

cosik takigo jak we 56 roku, milicjanty byli festelnie moreśne a wszyjske te 

ludzie ftore bedinowali na tych targach, byli śniymi na jakisik ci tam szimel 

skuplowane, byli pod łopiykóm MO ... nic jim niy grozióło bez te côłke targi. * 

 

16.   Kubaner  

 
Trza sie jesce rółz wrócić do XVIII wiyku. Eźli idzie skuplować Bodzanowice 

(wtynczôs Botzanowitz) ze starucnóm dziydzinóm Chorzów, moc egzóticznóm 

kubańskóm stolicóm Hawanóm i naszymi polskimi partyzantóma, kiere robiyli 

Miymcóm na łostuda bez côłko II Wojna Światowô kajś kole Czynstochowy? 

Nad markiyróng niy jes to take ajnfachowe. Pometlane na fest samtyjsze polskie 

żywobycie, blank pokrojcowany i łozgzukany duch, skrzotek naszych starzików 

i staroszków, dôwniyjszych naszych – jak to gôdajóm – „landmanów” lebo srogi 

cufal?  Możno to i wrółz wszyjsko do kupy, a możno ino jaki srogachny cufal, 

ftory zawdy reskiyruje naszym życiym? Abo monej, ftosik ci tam na wiyrchu 

szaltruje i klikô na tych życiówych tastaturach i na łostatku pokazuje sie, iże tak 

na zicher miało być. Ale jedne trza dorzyknóńć: muszymy sie diosecko uwijać, 

coby jesce wrółz biedliwie, łotcajnie wysuchać łozprôwek, gôdek i przipowiyści 

ludzi zwiykowanych, podwiyl łóni je do łostatka niy przepómnóm, podwiyl 

bydóm sie te stare ludzie gańbić skuli nôs, i podwiyl jesce ta jejich dziywiczô 

poezyjô, zgańbowanô swojóm sagościóm, zakutô sie we forchangu, nikiej Yjwa 

wyżyniyntô ze raju. A chop we ojgynowych latach dowo se już pozór, miarkuje 

z tego wszyjskigo, co żywobycie niy jes nóm dane rółz i na zawdy, kôżdy dziyń 

przikludzô nôs do tego fajrantu, kôżdy jes przeca inkszy, kôżdy niypodobny, 

kôżdy moge tyż na isto łostatnim. Trza sie fest gibać, trza sie uwijać coby tyn 

kôżdydziyń sztram utrzimać, choby ino to bóło na ... papiórze”. I idzie na zicher 

chycić sie kiejsik na tym, iże łorôz wszyjskie dni sóm dlô nôs blank jednakie, 

iże nic tak po prôwdzie sie niy dziyje, ino cowiek, usiotany cowiek mô na puklu 

corôzki wiyncyj lôt i przibywô ci jich corôzki gibcij jak liścio na stromach i na 

krzach po wiesiynnym dyszczu. 

Nó, i terôzki trzaby sie ale nôjprzodzij wrócić nazôd aże do tyj spóminanyj sam  

skorzij drugij półowy łoziymnôstego wiyku, kiej ci to we 1763r, po tych trzech 

srogich „ślónskich wojnach” (niy metlać ze Ślónskimi Powstanióma) zawarli 

pokój we takim miyście Hubertsburg, bez kiery to pokój chnet côłki Ślónsk 

(króm Cieszyńskigo i Opawskigo) dostôł sie Prusóm. Bóła to na isto ważnô 

szwela we historyji Chorzowa – jesce wtynczôs wsi. Do łostatka XVIII wiyku ta 

dziydzina Chorzów bóła katolickô i ludzie samtukej zawdy gôdali po polsku ale 

ze ślónskóm sztimóm, chocia tyn mocno niyrôd Ślónzôkóm łoszkliwy Prusok, 

Fryderyk II, festelnie tego niy miôł rôd, fest niy ciyrpiôł i durch sie ino tropiół, 

co by sam jesce wypiytnôścić, coby bóło inakszij, coby tyn we côłkości robotny 

nôród przepiytnôścić na swoja zorta. Wiara i lynzyk niy wyciepli, niy poradziyli 

wytrzaś Prusoki na hasiok, niy poradziyli śmiyś go do fuzekli, chocia – jak to 

idzie we ksiónżkach wyczytać – festelnie tego kcieli. A wszyjsko to na zicher 

ino beztóż, iże móndre farorze chorzowskij fary ze kôzatelniców i we farskich  

suchatelnicach sztyjc zmiyrnie tuplikowali swojim parafijanóm, co to wszyjsko 

to jes na isto i na zawdy ichniô erbizna, to trza dziyrżyć i flyjgować, i niy kôzali, 

prómp zakazowali samtyjszym suchać inkszych, suchać cudzych. 

We tym kosokowym miesióncu, we siyrpniu 1784r, kiej chorzowskóm faróm 

reskiyrowoł farorz Ludwik Bojarski, urodziół sie we tyj wsi Chorzów Stanik 

Kępala (a możno Kempala?), łósme ze raji dziecko chorzowskigo siodłoka, 

kmiycia na przigónie kole downiyjszego Gaydowca, jak sie wteda te łopłotki 

wsi Chorzów mianowali. Miano Kępala, barzij po ślónsku wymôwiane jako 

Kympala, bydzie sie bez duge lata a i bez côłkô ta gyszichta drugda przetwiyrać.  

Farorz przikowôł uwôga na Stasinka łod malyńkości. Synek zdôł mu sie być na 

isto festelnym móndrokiym. Kiej Stasinek miôł dziepiyro śtyry lata, sóm już 

wartko poradziół czytać katyjmus. Kciôł go tyż beztóż farorz wywianować na 

jakigosik byamtra, fojta, abo co.  

Lajstnół sie bół farorz Bojarski take jedne sołectwo we Dębie łod Ferdynanda 

Frebera, kiere przodzij jesce bóło we familiji Kosmalów. Nó ale, kajś we 1791r 

farorzowi Bojarskimu sie zemrziło i niy doczkôł borok już tego, kiej ze 

królewskigo łobsztalónku napoczli rychtować, stôwiać łod gróntu kole tyj wsi 

Chorzów piyrszô gruba „Król”, a zarôzki zatym jesce – nowy, blank jak na te 

czasy moderny werk mianowany „Królewsko Huta”. Pewnikiym tyn nastympny 

już król pruski Fryderyk Wilhelm III spodziywôł sie srogij wojny ze cysôrzym 

Napoleonym, bo na isto festelnie interesiyrowôł sie tym, jak tyż łozwijô sie tyn 

nowy chorzowki werk i tamesznô gruba. 

Grubiorzy, berkmónów i ku tymu jesce szmelcyrzy, dôwali do roboty sroge 

póny feudalne, znacy tyż i farorze, tak choby i niyjaki Hilary Przibylski, ftory 

nastôł po Bojarskim. Zwól łod farorza Przibylskigo dostôł tyż i Stachu Kępala, 

chocia niy ło takij robocie łón ciyngiym medikowôł, niy takigo łón ci zajimaniô 

łoczekowôł. Klyty i łozprôwki roztamajtych ludzi, cudzych dló niygo ludzi ło 

stopieróńskich bitwach pod Jeną i Auerstädt (i po gibkim przekludzyniu sie tych  

wszyjskich wojôków na Austerlitz) uplóncli we palicy Stanika roztomajte myśli, 

roztomajte idy tym barzij, iże kajś we listopadzie 1806r do Bytonia przicióngli 

napolijóńskie wojôki, a śniymi i Polôki (byli to Wielkopolany) we napolijóńskij 

armiji, ftorymi razinku zr srogóm paradóm reskiyrowôł ółberlojtnant (taki ci 

łówczysny polski porucznik) niyjaki Trembecki. Dwacetlytni Stachu blyńdziół, 

fantazjyrowôł moc ło roztomajtych interesantnych przigodach, gyszichtach i 

gyszpantnych cufalach. A wszandy ci łozprawiali, berali wtynczôs gyszichty ło 

tym, iże polskie wiarusy wlazowali do Egiptu abo tyż popłynyli srogim szifym 

na Santo Domingo (terôźniyjsze Haiti), i kaj tam jesce. Belóntali mu sie we 

filipie te wszyjskie dziydziny, te gorkie krajiny, te daleke, i szyrokie morza, 

łotwarte łocyjany ło kierych łod dzieciynctwa czytôł we ksiónżkach swojigo 

farorza. Mody jesce bół, to i śniki roztomajte gryfne, farbiste miôł jak to kôżdy i 

we kôżdym czasie mody fyrniok.  

Kiej tyn ółberlojtnant drugi rółz przijechôł sam na Ślónzek, ludzie niy ino ze 

Bytónia, Piekôr, Chorzowa ale i ze côłkij łokolicy witali go we 1807r nikiej 

jakigo wybawce. Stachu Kępala (Kympala) bół ci już wtynczôs we móndurze 

cyzarokowych wojôków pod komyndóm ksiónża Hieronima Bonaparte (Jérôme 

Bonaparte), modszego brata Napoleona. I niy ino łón jedyn, jedziny; razinku 

Ślónzôki, kierzy gôdali po polskimu, festelnie sie radowali, iże sam, do jejich 

dziydziny, jejich dómowizny przikludziyli sie napolijóńskie wojôki. Kajsik we 

tyj gyszichcie potraciyli sie starszyjsze stanikowe braciki, styknie pedzieć, co 

nôjstarszy śnich, Jółzel przekludziół sie już wtynczôs ze swojóm familijóm aże 

blank pod samô Czynstochowa. 

Eźli Stanik prôł sie we łostatnij bitwie Napoleona? Eli bół pod Moskwóm? Eźli  

wojowôł we stopieróńskij i kwawyj bitwie łoziymnôstego czyrwnia 1815r pod 

Waterloo? Niy idzie gynał pedzieć. Tela ino, co łostani rółz widzieli go aże ... na 

Kubie, a tak na isto to we Hawanie, kaj Stanik sie na sóm łostatek do kupy ze 

jednym kamratym-wojôkiym szczysnym cufalym yntlich dokulwitôł.  

Hawana juzaś bóła we piyrszych latach XIX wiyku srogim miastym ze telkóm 

srogachnóm citadylóm dlô łochróny przed cudzymi szifami. Tam ci we tyj 

Hawanie jesce we latach siedymdziesióntych zeszłego wiyku na takim starym i 

srogim smyntôrzu (jesce do czasów Fulgencio Batisty, tego, co to go Fidel 

Castro ze swojimi partyzantóma łobalół we 1959r) szło trefić na taki maluśki 

dynkmalik i uwidzieć takô platka ze wydziubanymi słóweckami: 

„ Enstanislao Kempala, soldado, Polonia”. 

Nó ale, wiymy tyż, iże tyn razinku Enstanislao – jak ci go na tyj kubańskij ziymi 

po ichniymu przekrzciyli – kajsik kole 1850r robiół, bakôł wrółz ze tamesznymi 

nyjgrami na plantacyji szciny cukrowyj we miyście Güines 48 kilomyjtrów na 

połedniowy wschód  łod Hawany. Przekludziół sie zatym do miasta Pinar del 

Rio na tyj zajcie Kuby, ftorô jes nôjbliżyj Hameryki, a juzaś deczko niyskorzij, 

przetwiyrôł sie bół wele miastów Cienfuegos i Trinidad nad morzym 

karaibskim. We tym piyrszym mieście namówiół sie, przigôdôł sie bół jedna 

festelnie szykownô, ale blank côrno dziołcha, kieryj łojce dali na krzcie Isabel. 

Zatym miôł ci śnióm jednego synecka, kierego łokrzciyli Jose, znacy nasz 

poćciwy Józek. Juzaś we papiórach, króm jego miana po łojcach, Kępala 

(Kympala), naszkryflali jesce miano po mamulce – Mata. Niy jes to richticzne 

miano tyj jego babeczki skuli tego, co na Kubie dôwnij wszyjskie ci chudobne 

frele, kiere bedinowali, posugowali u bogôczy, mianowali sie razinku gynał łod 

miana tego pampónia, łod kierego bóła ta plantacjô. 

Enstanislao Kępala (Mata) kipnół, kiej pizło mu óngyfer siedymdziesiónt lôt (na 

dynkmalu niy szło gynał ujzdrzić, kiej mu sie zemrziło). Jego synek Jose Mata, 

ni to Polôk, ni to Ślónzôk ... ani tyż Kubaner aże dwa razy sie tam łobabiół. Ze 

tyj tuplowanyj żyniaczki miôł jesce gryfno cerzicka Cristina, kierô sie urodzióła 

we 1864r. Bezmać już śtyrdziystolytni (kiej łón sie przikludziół na tyn niy 

nôjgryfniyjszy ze światów żôdyn tak po prôwdzie tyż niy miarkuje) wzión za 

swe jesce we 1880r tamesznego côrnego synecka-siyroty i dôł mu po swojim 

łojcu a jego starziku miana Estanislao Jose.  

Nó, tóż mómy nyjgra Kubanera, kiery niyskorzij asiół sie polskim ródowodym i 

ku tymu krojcóng, znacy mulatka Cristina, kierô kajsik kole 1880r wydôwo sie 

za richticznego, blank ci côrnego Kubańczyka. Jeji juzaś synek, tyż Jose i jego 

przibrany bracik Enstanislao Jose, zacióngli sie do wojôków i prali sie we srogij 

wojnie Hiszpanii ze Amerikóm. Po tyj diosij wojnie Kuba bóła już do łostatka 

hamerikóńskô. Mody Jose bół łod tamtygo czasu blank łoddany „dyktatorowi” 

Kuby (we latach 1925-33) Machado y Moralesowi, ale już na łostatek swojigo 

życiô, cosik mu sie niy zdało, cosik mu sie łodmiynióło i wartko, gibym citnół 

ze inkszymi do Ameriki. 

Wtynczôs, kiej Jose i jego przibrany bratek Enstanislao byli do kupy przi 

wojôkach, pokôzała sie piyrszy rółz jejich jedna spólnô cycha, jejich taki znak 

szczygólny. Jest to cosik choby gwiôzda, ale niy tak blank do łostatka. To bół 

taki ring, takie kółecko ze piynciórkóm szpicków naobkoło a we pojstrzodku 

tego ringu bóła ino takô literka „V”. Ta cecha pokazuje sie rółz to na palmowym 

stromie, rółz to jes ci wyrómbanô na murze, kiej indzij juzaś wypolónô na takij 

półmilimetrowyj placie forniyru ze chlebowygo stromu, chlebowego drzywka. 

Taki forniyr do dzisiôj na Kubie bieróm na paksliki (po ichniymu humidory) dlô 

tych wywołanych hawańskich cigarów wywołanego we świycie don Alejandro 

Robaina marki „Montecristo”, „Cohiba” abo „Partagas”. Werci sie spómnieć i ło 

tym don Alejandro Robainie, ftorego tam na Kubie mianowali Ksiónża Cigarów. 

To bół jedziny chop, ftory i po castrowskij rewolucyji móg swojim mianym 

cechować hawany „puros”, znacy sie cigary wyrôbiane wyłóncznie ze kybańskij 

tabaki. Te cigary Robaina kurzyli take ludzie jak Ernest Hemingway, Winston 

Churchil, John Kennedy abo Bill Clinton. Jesce dwadziestego marca 2010r don 

Alejandro Robain fajrowôł swój gyburstak (pizło mu 91 lôt) we San Lius, kole 

Pinar del Rio kaj miôł rôd zicnóńć sie we laubie swojij chałpy łokolónyj biôłymi 

i lilowymi orchidyjami, roztomajtymi lyczniczymi ziylami i zakurzić sie cigara 

dwadziyścia cyntimyjtrów dugo, dwa cyntimyjtry rubô i swijanô jak za blank 

dôwnych czasów na hudach modych, côrnych kubańskich dziołchów. Tymu 

zawdy szpasownymu ksiónży cigarów zemrziło sie chnet miesiónc niyskorzij 

(siedymnôstego kwiytnia) a poszôł fórt, pod sosiynki jak czarodziyj łowióny 

mrókwióm modrego cigarowego smóndu.   

Ta cycha, tyn znak, ło ftorym bóła gôdka skorzij, pokazuje sie dugo jesce przed 

rewolucjóm Fidela Castro, ale i kiej ta rewolucjô już na fest wypraskła, tyż ci  

wszandy szło te take sztachlowate kółecko, tyn ring ze szpicami ujzdrzić. Bali i 

na kubańskich klepokach (peso i centavos). Tako samô cycha wydziubanô bóła 

na dynkmalu Enstanislao na szykownym, gryfnym hawańskim kiyrhowie. Grób 

Enstanislao, nikiej i inksze groby piyrwyjszych bańtowników, byli łobalóne, 

zbulóne bez łostatnio fidelowo rewolucjô. Idzie sie wystawić jak tyn dynkmal, 

tyn – jak to móndroki gôdajóm – gróbowiec móg wyglóndać, kiej sie terôzki 

kuknie na tyn hawański smyntôrz we pojstrzodku miasta, we pojstrzodku 

Hawany. I mocka roztomajtych wandrusów miyni, iże takigo szykownego, 

gryfnego smyntôrza jak we Hawanie to nikaj, we żôdnym inkszym kraju niy 

idzie natrefić. 

Festelnie ciynżko, na isto procnie jes poskłôdać wszyjsko to, co bóło dalszij, bo 

przeca niy wszyjskie papióry sie łostali, i niy wszandy szło wlyjźć, ale jedne jes 

sam festelnie interesantne. Gynał ta samo cycha, blank tyn sóm znak szczygólny 

pokôzôł sie chnet na fajrant drugij wojny światowyj u naszych partizantów, 

kierzy rabsikowali wele Gojścia, Radomska i Kruszyny kole Czynstochowy. Do 

dzisiôj stare ludzie gôdajóm tam ło takim „nyjgerku”, kiery śleciôł z niyba, 

wyfuknół na falszirmie ze fligra zestrzelónygo bez Miymców. Tam, kole tych 

dziydzin, kole Czynstochowy wojowôł we partizantach taki istny, kiery sie po 

łojcach – dejcie pozór –  Józek Kępa mianowôł (zemrziło mu sie 1994r kiej ci 

mu już pizło côłke łoziymdziesiónt jedyn lôt). 

Znôł Józek Kępa tego côrnego, eźli niy? Możebnie, iże ja. Bo to Ojgyn jakiesik 

trzidziyści pôrã lôt tymu nazôd wysznupôł stary ómszlag, tako modrô kuwerta 

ze listecka, kiery prziszôł ze Hawany. Sóm listecek kajsik sie bez lata zapodziôł, 

potraciół. Łostała tyż ino fresa na fotografiji jednego blank côrnego kubańskigo 

sztudynta mianowanego Jose Dios Mata, kiery miyszkôł we Polsce we latach 

70-tych na sztypyndióm zawodowym Fidela Castro we Bytóniu a niyskorzij we 

Czynstochowie. Uczół sie tyn Jose Dios Mata na barkmóna. Ojgyn spichnół sie 

śniym dosik łosobliwie. Bóło to na pôrã dni skorzij Wielkanocy. Ojgyn, jego 

kamrat Eda Jelónek ze libstóm Margot ugodali sie wieczerzô we chorzowskij 

„Goplanie”. Miôł sie przikludzić jejich trzeci kamrat, starszyjszy łod nich ło 

kiela lôt, Yjwald Szwarc, ftory bół insztruktorym we bytóńskij berkmóńskij 

szuli. Kiej już łobsztalowali wszyjsko do porzóndku, bo niy poradziyli sie na 

Yjwalda doczkać, wlôz ci łón rajn do „Goplany” ale wrółz ze modym karlusym 

tela, co blank côrnym, i jak sie niyskorzij pokôzało – Kubanerym. To bół tyn 

Jose Dios Mata. Nó, i napoczło sie. Tyj szwarny Nyjgerek poradziół już chnet 

blank dobrze gôdać po polskimu, tóż tyż łozprôwki szli corôzki gibcij i głóśnij 

we miarã ... wysłepanyj polskij gorzôły. Nó, fest uradowany nowymi polskimi 

kamratami Jose Dios napytôł côłkô czelodka we piyrsze świynto Wielkijnocy do 

sia do hotylu. A miyszkoł bez te pôrã dni we wywołanym katowskim hotylu 

„Monopol”. Ojgyn z kamratami i Ecikowóm libstóm zakwanckali sie do hotylu. 

Wszyjsko by bóło fajniście kiejby niy to, co we tamtych czasach we kôżde 

piyrsze świynto (i we Gody i Wielkanoc) bóła szpera na gorzôła. Krótko gôdka, 

taksa do Chorzowa i po jakisik trzi świerci godziny Ojgyn bół nazôd tela, co ale 

ze dwiyma halbeckami ... szpritu. Wartko tyż chopcy łozparchali tyn szprit ze  

limónadóm, zeltrym i zaftym. Nó, cóż sam za tela tuplikować? Po dwiuch, 

trzech godzinach chybło tego miszóngu i na łostatek tyn jejich nowy, mody 

kamrat Nyjgerek postawiół na tisz swoja gorzôłecka. Łozlôł do szklónecek ale 

pedziôł, coby dać pozór przi szklukniyńciu.  

– Co nóm tam Polôkóm i ku tymu Ślónzokóm bydzie tych côrny berkmóński 

fuks łozprawiôł .... 

I we tym łoka mrziku Ojgynowi, Ecikowi i Yjwaldowi ślypia wylyjźli blank na 

wiyrch, łocy sie wyblyscyli a ze dakli poszôł kurz, sadze i wiater. Jak ci sie 

niyskorzij ukôzało, tak kubanerskô gorzôłka, to bół rum ale robióny ze szciny 

cukrowyj i miôł bez łoziymdziesiónt gradusów. Co dalszij, to już pewnikiym niy 

trza sam gynał eklerować styknie dopedzieć, co niy bół to łostatni jejich tref. 

Coby ale bóło jesce szpasownij, to hiszpańskie miano „Mata” znacy tela co ... 

„Kępa”. I możno za jake śtyry lata Ojgyn łożyniół sie ze gryfnóm dziołchóm 

spod Radomska, ftoryj po łojcach bóło Kępa. Te same miano, kiere miôł i tyn 

Kubaner sztudynt, i tyn piyrwyjszy Kępala. Elzin łojciec mianowôł sie Jófef 

Kepa i bół ci tyż partizantym we tyj côłkij dziedzinie  miyndzy Czynstochowóm 

a Radómskiym. I tak to ci sie skuplowali Bodzanowice, starucnô wiyś Chorzów, 

Czynstochowa, Hawana, Napolión i fto tam jesce ... A kej sie tak jesce kuknóńć, 

podziwać na zdjyńcie tyj dziołchy procno wymiarkować jak pometlali sie te 

wszyjske familije; kiej sie tak terôzki cowiek filnie na ta jedna polsko dziołcha 

spode Radomska zdô sie, iże moge być, co to jes jedna i ta samô familijo, kierô 

sie wandluje łod chorzowskij familiji kmiyci mianowanych Kępala i łod Józefa, 

kiery sie bół wykludziół kajsik pod Czynstochowa.    * 

 

17.  Zapierónowany pierón  

 
Dó nôs, Ślónzôków przilgło ci już na zicher i do łostatka słówecko: PIERÓN. 

We côłkij Polsce gôdô sie na nôs: „To sóm ślónske pieróny”, abo inakszij: 

„Juzaś ci sie sam przikludziyli te ślónske pieróny”. Możebnie, co i niyftorzi 

rzyknóm jesce ło Ślónzôkach: „A to ci na isto gryfniste pieróny!” 

Aji same Ślónzôki, kiej jedne abo druge miyniynie usłyszóm, blank sie tymu niy 

prociwiajóm, bali i śpiywajóm już łod pierónym starego piyrwyj sami ło sia:  

„Jô ślónski pierón spod Bytónia ....”. 

Miano „pierón” przijimô sam roztomajtô wymółwa, cwek, ło jakim ino Ślónzôk 

tak do łostatka miarkuje. Jesce za blank starego piyrwyj te słówecko pierón bóło 

przeklyństwym. Eźli ftoryś ze ślónskich chopów, ftoryś samtyjszy łojciec 

napocznół ci po naszymu we złóści  „pierónować” – mamulki dlô uholkaniô 

wnierwiónygo rzóndziyli: 

– A ustóń chopie sklinać, bo niy wylejziesz ze samygo spodka piykła! 

Abo tyż jesce inakszij: 

– Chopie! Jak ty przed dzieckami wyglóndôsz? Pónbóczka sie niy strachosz, 

coby tak łoszkliwie sklinać! 

Mode pokolyniô Ślónzôków corôzki mynij, blank mało kej gôdô te szykowniste 

ślónske słówecko, tyn bali i wicny ausdruk: pierónie. Wszyjske tyż ci samtyjsze 

modzioki (dziołchy tyż, możno i barzij łod synków) przejńszli już na zowcite 

przeklyństwa, napoczynajónce sie na literecka „k”. Te ale, ftore boczóm jesce 

piyrwyjszy jynzyk starych berkmónów, szmelcyrzy, szkaciorzy gynał ci 

miarkujóm take ałsdruki jak: 

– A na pieróna mi to? ... 

– A pierón go tam wiy? ... 

– Cóżysz to za pierón śniego? ... 

– A ki pierón? .... 

– Pierón na pierónie niy łostanie! ... 

– Za żôdnego pieróna tego niy znôjdziesz! 

– A, pierón by mi to kôzôł ... 

– Nó, niech go pierón prasknie (szczeli)! ... 

Stare ludzie gôdali tyż jesce tak ci jakosik pieśliwie „pierónek” wiynkszóścióm 

jednakowóż do maluskich chopców: 

– A to ci dziepiyro pierónek! 

– Jak jô ino tego łoszkliwego pierónka chyca ... 

Inkszóm zortóm sóm wszyjske formy przimiotnikowe: pieróński, pieróńsko, 

pierónowo, zapierónowanie (pieróńsko pogoda, pieróńske porzóndki, take ci  

zapierónowane czasy) ... Kajniykaj gôdało sie tyż jesce ło niyftorych mamzelach 

„pierónica”, ale możno czyńścij – pieróńskô baba.  

Samtyjsze ludzie, ftore sztyjc wciepowali do gôdki słówecko pierónie (ale niy 

we złóści) niy prziwiónzywali do tego żôdnyj szpecijalnyj wôgi. Juzaś cudze 

(gorole) łodbiyrali te słówecko nikiej szterowne, dróżniónce przeklyństwo. 

Łozprawiali taki fal jak to kiejsik we Lyndzinach kapelónka, ftory lajziół po 

kolyndzie, gospodôrz prziwitôł słóweckóma: 

– Szczyńść Boże, farorzycku! Witóm Wôs piyknie ... Ale, pierónie! niy 

łoklupujcie tak tych waszych szczewików łod śniyga, ino wlazujcie rajn! 

– Gospodôrzu, a czamu tak siôrczyście sklinôcie? – pytô ksióndz. 

– Ale, bogać tam! Przeca jô blank niy sklinóm farorzycku ... 

Ta łozprôwka gynał łoddôwo znaczyni słówecka „pierón” dlô godajóncego i dlô 

suchajóncego. Przinôleżałoby sie barzij pomedikować skany tela tych naszych ci  

„pierónów”, tela  tych „pieróńskich” łokryślyni u Ślónzôków? Polôk, ftory bez 

cufal bydzie zaskoczóny wiadómościóm, kieryj sie blank niy spodzioł, abo kierô 

wkludzióła go we sroge zadziwiynie gôdô: 

– O mój Boże! abo krótko: – O Boże! 

Gynał tym tuplym rzóndzóm inksze nôcyje:  

Miymiec gôdô: – Mein Gott!  

Francuz rzyknie – Mon de Dieu, Mon Dieu! 

Italijôk juzaś załómie grace i wrzesknie – Dio mio! 

A Ślónzôk juzaś swoje gryfniste i sztramske  – Ło pierónie! 

Wytuplikować to idzie tak: Dugo skorzij przijimania krześcijaństwa bez Polska 

na dziydzinach, kaj miyszkali plymia słówiańske łoddôwali czyść roztomajtym 

bóżkóm. We pasie, ftory sie cióngnie łod Czech, bez Ślónsk, teryny górnyj i 

strzodkowyj Elby, łobszary skuplowane ze Odróm, Pomorze Zachódnie aże po 

wyspa Rugia zamiyszkiwali Słówianie Zachódnie, Ślynżanie, Serbołużyczanie, 

Obobryci i inksze jesce. Plymia te łoddôwali czyść Perunowi, bogowi pierónów 

i rzgmotów, i srogimu sprawcy niyba. Dló łoddôwania czyści tymu Perunowi 

łobiyrali ludzie szczygólne miyjsca: hyrbliki, gróniczki, gróndziki na jeziórach, 

take gôje porośniynte wiykówymi dymbóma ... We dymbinach mieli rade 

skukać sie i szkłódzic inkszym jesce i inksze bóżki, heksy, skrzotki. Takim ci 

nôjbarzij wywołanym miyjscym na Ślónsku bóła góra Ślęza pod Wrocławiym 

łod kieryj miano przijón Ślónsk. I to tyz pewnikiym Ślónzoki mianowali Peruna 

blank po naszymu – „Pierónym”. Ło tym tyż pisôł już kiejsik dôwno nasz Karol 

Miarka we jego „Klymynsowyj górce” tak: 

„Pagórek ten nosił nazwę Górki Piorunowej, którą lud okoliczny za bardzo 

świętą uważał, bo na jej szczycie stały posągi dwóch bogów, którym z daleko i 

szeroko lud składał ofiary. W tej bowiem okolicy panowało bałwochwalstwo. 

Prawda, że już od dawna, a mianowicie od czasu apostołowania świętych Cyryla 

i Metodego – około 870 r. chrześcijaństwo w tej stronie szerzyć się poczynało, 

ale dopiero w 966 r., gdy cała Polska  przyjęła chrzest wtedy i nasza kraina 

należąca do Polski przyjęła naukę Chrystusa; mimo to jednak w wielu 

miejscach, mianowicie między górami, lasami, jeziorami trwało jeszcze dość 

długo pogaństwo, zanim zupełnie wykorzenione zostało”. 

Nó, i tak tyż to do dzisiôj u nôs na Śłonsku łostoł tyn côłki ślónski PIERÓN!  

Jesce za blank starego piyrwyj – jak zawdy berali nasze starki i starecki  – 

dziecka by sie niy łopowożyli przi łojcach, starzikach abo ino przi jakisik 

cudzych pedzieć niygryfne słówko jernika, jezderkusie, coby ło pierónie sam niy 

spómnieć. A i jesce piyrwyj kiejby sie Ojgyn abo jego bracikowi cosik takigo 

bulkło, wypsło, to by zarôzki łod mamulki łoberwali lapóm abo kopyścióm bez 

rzić. Nó, nó ... rzić tyż niy szło przi majoryntnych pedzieć, abo tyż – niy dej 

Pónbóczku – cosik spómnieć ło dupie. Żôdyn tyż ze tych łojców ojgynowych  

kamratów, kierych łod malutkości boczół, kierych znôł jesce łod trôwniola, 

wtynczôs tyż ci blank, ale to na isto blank niy sklinali przi dzieckach. I niy 

bółoby sam ło czym rzóndzić kiejby niy to, iże terôzki dziecka poradzóm tak 

sklinać, tak pierónić, iże niyjednymu starymu prykowi uchole poradzóm 

uświyrknóńć. Ja, kôżdy poradzi spomiarkować, iże terôzki i we telewizyji, i we 

bele jakich cajtóngach idzie sie tych wszyjskich żadnych i fest grubelackich 

słówecek naumieć. A, tyż i te mode, niełopiyrzóne mamulki i tatulki łod 

siydmiuch bolyści niy zważujóm blank na to, co tyż jejich dziecka poradzóm 

wypiytnościć. Banka, „6” ftoro już łod zawdy krajzuje łod Bytónia do Katowic i 

nazôd. Driny presa choby kibice kludziyli sie za starego piyrwyj na fuzbalszpli 

na AKS. Przi Rozbarku wlazuje rajn do banki mamulka ze syneckiym taki śtyry, 

piyńć lôt starym. I łorôz tyn śpikol napoczynô sie drzić choby go fto ze skóry 

łobdziyrôł: 

– Mamyulko, jô kca sie siednóńć! 

– Cicho być synecku, niy ma placu, ludzi fol a ty wrzescysz. 

– Ale jô kca sie siednóńć, jô musza sie zicnóńć! 

– Gôdałach ci już łochyntolu, iże niy ma placu a my przi Rynku przecamć 

wysiadómy ... 

– Mamulko, malulko ... jô kca sie siednóńć ... bo jak niy, to cosik sam głóśno 

rzykna! 

– Synecku roztomiyły! Gôdóm ci przecamć, co nikaj sam niy ma placu ... 

Na to tyn diosecki najder wrzesknół ci na côłki karpytntel: 

– A tata pedziôł, iże ty môsz blank zimnô ... dupa! 

Kiejsik tyż dwiuch modych żynioli zicło sie sam na Pniokach u „Breka” przi 

piwie i tak ci po jakisik kwilce roztomajtego przekazowaniô, paradzyniô sie 

swojimi dzieckami jedyn śnich gôdô (a trza jesce dać pozór na miano): 

– A wiysz Acik, jak ci to mój maluśki Armando poradzi już farónić i sklinać jak 

stary fórmón Ceglarski? 

– Niy gôdej, Ernst, tyn twój synecek poradzi tak festelnie sklinać? A wiela to tyż  

łón już mô lôt? – pytô sie tyn drugi kamrat. 

– Nó, zeszły miesiónc pizło mu już śtyry lata!!! 

Na to łozwała sie kaczmôrka, kierô pewnikiym bóła nie we tym 

„balzakowskim” wiyku, ino pierónym ci już fest po Abrahamie: 

– A rzykać panoczku, to tyn wasz synecek tyż tak gryfnie poradzi, ja? 

– A dyć dejcież pokój paniczko Agnys ... to taki jesce maluśki synecek ? 

I niy ino we kaczmie abo we bance lebo autobusie idzie usłyszeć, co tyż 

terôźniyjsze dziecka poradzóm frónknóńć. I żôdyn tyż niy moge pedzieć, co to 

jes ino telewizyjô winowatô. Bo wiela, mocka dziecka wysmycóm ze chałpy, 

naumióm sie łod swojich łojców, ftorzi niy poradzóm zahaltować dóma ze 

łoszkliwóm gôdkóm. Przecamć niy tak dôwno spóminôł stary Siyrpiński, ftory 

wiynkszóścióm siedzi we kościele, we tyj pniokowyj „Józefce”,iże kiejsik 

trefiół ci na taki fal. Sobota po połedniu, gryfniste lato, we suchatelnicy siedzi 

jesce kapelónek, ftory już wszyjskich dzisiyjszych wiyrnych wyspówiadôł. 

Łorôz wele tyj suchatelnicy napoczła krajzować dziołszka możno trzi-śtyry lata 

starô. Na łostatek ta wrazicko dziołszka niy strzimała i filujónc tak ci jakosik 

łoszkliwie na tego kapelónka wyszeptłała: 

– A co? Zesrołeś sie môżno, iże tak po cichusku sam siedzisz? 

I sam jes taki prawy przikłôd, do cego to moge dójńść, kiej sie niy poradzi 

moresu we chałpie udziyrżyć, dziecka niy sóm sztryng trzimane i mogóm łóne 

robić, co jim sie ino rzywnie widzi, a kiej by mu na co łojce niy dali zwóli, to 

bydzie pokazować, stôwiać muki. I sam winowate sóm wszyjskie dojzdrzałe, 

majoryntne ludzie naobkoło. Przeca terôzki to ani rechtora, ani tyż swojigo 

kapelónka abo katychyjtki, dziecka nie suchajóm i we zocy, reszpekcie blank 

niy majóm. Nó, ale to już jes inkszô bôjka i niy plac na to, coby terôzki ło tym 

za tela rzóńdzić. Sztimuje sam ale jedyn inkszy fal: 

Kiejsik kole naszygo pniokowego kościoła, kole „józefki” rómplowało poruch 

gizdów, siaróńskich łochyntoli, tak możno dziesiyńć lôt starych. Łorôz we tym 

côłkim larmie i rómraju jedyn najduch jak niy wrzesknie: 

– Dej pozór Acik, bo jak cie świtnã w rzić, to ci paniynka w ślypiu zarościeje!!! 

Usłyszôł to tyż jedyn samtyjszy kapelónek, łapnół tego lómpa za dakel i ekleruje 

mu, co tak sie niy gôdô, bo tak ino żadziole klycóm, a te słówecko rzić, to ci jes 

we gymbie takigo bajtla srogi grzych! 

Na to tyn rojber i rozwiynźluch fałesznie ci sie tego kapelónka pytô: 

– Pónfraterku roztomiyły, pedzóm mi łóni, a co jes wiynkszyjszy grzych: jak sie 

rzyknie rzić, abo jak sie kómu naświtô do rzici? 

Zdrzicie go, jaki śniygo klugszajser? I po kim łón to mô? 

Nó, a tak po prôwdzie, to idzie dalszij ino ło te na isto szykowne, take gryfne 

ślónske słówecko: pierón. Rółzcasu, za starego piyrwyj, możno za staryj Polski 

szło tyż ździebko posklinać, pofarónić. Ale to byli take słówecka jak niy 

przimiyrzajónc: jerómbol, pierómbol, pierzina kandego, pierucha, ty giździe 

dioseckki (jak sie komuś kciało dopolić), ty stodiosecko, giździorskô marcho, 

berdyjo do kupy ze bezkurcyjóm, i wiela, moc inkszych. Ale szło tyż szykownie 

pedzieć ło jakimsik guzdroku, ło chopie, kiery mô rułã jak ze żeleźniôka, kiery 

mô richtich langy lajtóng, coby sie yntlich gibnół, coby tyrôł piedrónym, uwijôł 

sie drap, na flot, nó ... coby pierónym szprajsnół. Ale szło tyż na jakigo ślimôka, 

zawalaca, lebra abo jakigo mamlasa pedzieć, iże śniego jes takô dupa w kraglu 

abo blank ci łón jes taki niyboszczyk sztrucla po stojóncku srôł. Kaj tym 

wszyjskim słóweckóm do tych, kiere idzie we internecu przecytać abo sam na 

hulicy lebo na szpilplacu łod dziecek (a terôzki nôjbarzij to łod dziołszek) 

usłyszeć. A kiejsik jesce, za smarkatych lôt to i Ojgyn niyrółz łod rechtora (kiej 

mu sie co poniykedy wypsło, blank ze gymby wyfukło) próntkiym abo i jakóm 

fyjderbiksóm nachytôł. I idzie sam tak krajzować, przetwiyrać sie bele kaj, po 

lecy jakich tymach ale na isto idzie ino ło tego pieróna. Jake to ci jes gryfne, 

szykowne i prawe ślónske słówecko. Tym „pierónym” idzie wypedzieć 

wszyjsko, idzie pokôzać, iże tyż cowiek jes nerwyjs, idzie kôzać komuś gibnóńć 

sie, i idzie tyż je wstyrknóńć lecy kaj jak słóweckô: łónacyć. I kajsiś szło 

wyczytać, co jesce we latach dwadziestych zeszłygo wiyka jedyn nasz ślónski 

karlus, Górnoślónzôk ze Bytónia sklinôł na łówczysnygo prezidynta Republiki 

Weimarskij marszala Paula von Hindenburga i mianowôł go takim: pierónym 

łognistym. Łapli go szandary, powiydli do gyrichtu, kaj fest winowali go ło 

ubliżowanie prezidyntowi. Tela, co sóndca niy bół isty, co tyż te słówko gelduje, 

co tak na isto kciôł tyn bytóński karlus pedzieć. Napisôł ci łón do tego ichniego  

prezidynta eźli łón sie czuje festelnie  sponiywiyrany, eźli jimu tyn Bytóniok na 

isto ubliżowôł, kiej go mianowôł: pierón? Na to wszyjsko sóm grôf Hindenburg 

łodpedziôł „kurz und bündig” znacy krótko i knółtlowato: NIY!  

Nó, i tyn karlus wylôz z tego bajzlu blank niywinowaty, bo i prezidynt Paul von 

Hindenburg pewnikiym miarkowôł, iże tym ślónskim pierónym na zicher niy 

idzie żôdnymu naubliżować.  

Ale nôjlepszij to wszyjsko skwitówać iszykowniście rzyknóńć za naszym, tyż 

ślónskim sztramskim karlusym, za jednym móndrokiym, kiery sie Heinz Olesch 

mianowôł tak: 

„Czy ciężko jest, gorąco albo zimno 

z głębi uczuć moich 

wyrażam uczucie, smutek lub żal 

słowem mocnym i dosadnym 

niezwykłym i radosnym 

"pieronie" a lżej jest mi na sercu.” 

Do sto pierónów! Gryfnie ci to tyn nasz ślónski Hanys bół pedziôł!   

 

18.  Hultaj ... 
 

Naszô rodnô gôdka mô mocka roztomajtych ausdruków, ftorymi sie idzie przed 

inkszymi nôcyjami asić, iże jes ci łóna takô farbistô, zofcitô i poradzi sie śnióm i 

dosrać, sztrofować ale tyż uholkać. Nó, i idzie sie sam spytać terôzki eźli jes taki 

cowiek u nôs, samtyjszy, Ślónzôk, kiery by blank niy miarkowôł ajnfachowego 

ale deczko inkszego słówecka HULTAJ, ftore po naszymu idzie zapisać hóltaj. 

Pewnikiym niy. Ale, interesantne w niym jes niy ino to skany sie łóne wziyno 

ale tyż po jakiymu tym słóweckiym i Polôki, i richticzne Ślónzôki mianujóm, 

możno i przezywajóm wszyjskich ci do kupy: hóncwotów, nicpotów, gizdów, 

rojbrów, buksów, mazelónów, pazuroków. Samtyjsze przecamć już łod bajtla, 

śpikola ciyngiym słyszeli lecy kedy i bela kaj: a idźżysz ty hóltaju diosecki! co 

ze cia wyrośnie hóltaju lagramyncki! jak ci niy gańba hóltaju zapierónowany! i 

... jesce pôrã inkszych ausdruków.  

Nó, tóż idzie to wytuplikować możno podle raji tak: Na isto niy jes to prawe 

ślónske słówecko, ale jak sie dalszij pokôże, jes ci łóne festnie zbindowane i 

mocka skuplowane ze naszóm dómowinóm. Ftosik dociyrny a uwziynty moge 

posznupać lecy kaj, pozuchtać we roztomajtych ksiónżkach, starych cajtóngach i 

na łostatku we tym modernym internecu, coby poradzić sie jakosik sóm dlô sia, 

wytuplikować wielã zachów, ftore sóm sknółtlowane ze tym słóweckiym.  

Hultaj to po polskimu moge być: zawadiaka, szelma, nicpoń, gagatek. Niyftore 

przidowajóm mu jesce polske słówecko mąciciel, ale tu bych już niy bół taki 

pewny chocia ... 

Na tyn przikłôd Antoni Muchliński (dziewiytnôstowiyczny „oriyntalista”, ftory 

wykłôdôł na Uniwerzityjcie we Petersburskim – 1808-1877r) sznupôł zdrzódła 

tego słówecka we jynzyku perskim. Juzaś Jan A. Karłowicz znôd take zdrzódło 

bliżyj, bo we Rumuniji we ichnim słówecku „holteiu”, ftore łoznaczało naszygo: 

fyrnioka, niyżyniatego chopa. Bezmać – jak niyftore eklerujóm – prziszło ci te 

słówecko kajsik łod Ukrainy i Podola, kaj bóło nôjwiyncyj ludzi, kiere niy byli 

jesce skuplowane ze robotóm, ze ziymióm i łoznaczało tela ino, co byli to: 

wandrusy, kóndy, luftikusy i nicpotoki. Nôjlepszyjsze łokreślynia mómy we 

dôwniyjszych prawach polskich, kaj stoji napisane, co: „Hultaje, tułając się po 

wsiach i miasteczkach, poddanych niszczą, na robotę drogo się najmują...”. 

Juzaś taki Statut Herburta ze 1570r rzykô, iże hultaje „... tułając się, cudzych 

rzeczy łapać nie boją się.” A starszyjszy jesce, Statut Wiślicki z 1347r festelnie 

juzaś przikazuje, coby „ ... hultaje, tułający się i drapiestwa dopuszczający się, 

wzięciem wszystkich dóbr karani byli.”  

Ważnô uchwała ze 1523r nakłôdała na starostów łobowiónzek, urzónd imaniô 

hultajów, a uchwała ze roku 1588 naporónczô to sóndóm Grodzkim i miyjskim 

urzyndóm. Nôjlepszij takigo hultaja łokreślóło prawo ze 1620r, kiere prawi, iże 

„... hultajami ci się rozumieć mają, co domów nie mają, dorocznie nie służą 

(exceptis rzemieślników artis mechanicae) a we wsiach, co ani na rolach, 

karczmach, ani na ratajstwach, ani na zagrodach nie siedzą, ani z ogrodami 

domów do roku nie najmują, tylko się po komorach i domkach chłopskich 

kryją.”  

Trza sam dopedzieć, iże wtynczôs, we tyj dôwnyj Polsce, za pierónym starego 

piyrwyj bóło letko ło ziymia po wsiach i miastyczkach rolniczych, a i ło drywno 

na chałpy we lasach, ftore jesce niy mieli swojigo wertu, iże cowiek, kiery ani ło 

ledy jake rzymiósło, kómszt, jak tego wymôgało prawo, ani ło pósiadłóść nie 

postarôł, ból już zwykowo fachmóńskim hultajym.  

Tyn hultaj (we drugij półowie XVI w. tyż jesce mianowany ultajym, hułtajym 

abo hołtajym), to bół cowiek niy do łostatka łosiadły, wandrus, zgol, lómp, taki 

śmierdzirobótka i baraba a ku tymu szlapiczkôrz (po polskimu „partacz”). 

Wteda tyż partaczym mianowali cowieka, kiery niylygalnie praktikowôł jakisik 

fach, bo we 1584r we statucie cechu czynstochowskigo wajało sie prómp, co: 

„... wiele próżnujących hułtajów po miastach się włóczy.”  

Bóło ci te słówecko hultaj na isto typówo miyjske, ło fest szyrokim zasiyngu we 

Polsce XVI w. (we miastach już kajsik bali i łod XIV-XV w.), ftore sie bezmać 

wandlowało ze takigo niyjasnygo zdrzódła miymieckigo „holtei”. Sam łod nôs 

pocióngło ci tyż te słówecko na Ukraina i Bialoruś już jako „hultáj. Jesce inksi 

próbowali to eklerować blank nałopach znacy, iże przikulwitało sie łóne dó nôs 

ze Ukrainy i knółtlowali to ze jejich słóweckiym „huláty. Ale to na isto ci niy jes 

prôwda ino take miyniyni i fabulyni.  

Kiej tyż tak gynał posznupać bele kaj, to idzie natrefić na jesce mocka inkszych 

słówecek skuplowanych ze tym hultajym, ze tym polskim, ale i ze tym naszym 

ślónskim. Bo, trza sam dopedzieć, co we jednyj miymieckij gwarze jes juzaś 

słówecko „Hitzel”, co po polskimu znacy hycel, ale i szelma, hultaj (anó nasze 

ślónske szuft i berdyjô). Juzaś miymiecki „Schelm”, to nic inkszego jak nasz 

hultaj, szyma (szubrawiec, szelma) a samstónd blank bliziuśko już do naszygo 

hóncwota (der Hundsfott – po miymiecku, po ichniymu gynał: psiô rzić).  

Mockach sam nafandzolół jak cajmer ło północy, alech kciôł dójńść do jednego 

richticznego Ślónzôka, ftory za staryj Polski rzyknół take ci słówecka: 

„Suste nischt ock heem” co we frajnym tumaczyniu ze miymieckigo (Sonst 

nichts als heim) znacy: „... nic wiyncyj jak heimat” ... nic wiyncyj jak naszô 

dómowina.  

Fto to pedziôł? Anó, bół to taki istny, kiery sie – dejcie pozór na te miano! – 

Carl Eduard von Holtei mianowôł. Bół to na isto wywołany we świecie „śląski 

językoznawca”, srogi – jak to wtynczôs gôdali – Schlesier aus Niederschlesien. 

Urodziół ci sie łón 24 stycznia 1798r we Wrocławiu (wtynczôs jesce Breslau) 

we familiji rakuskigo ritmajstra. Mamulka łodumarła go jak bół jesce bajtlym. 

Dzieckowe lata przetrôwiół we Obornikach Ślónskich (Obernigk). Niyskorzij 

uczół sie we wrocławskim gimnazjóm a kiej mu pizło szesnôscie lôt, zacióngnół 

sie do pruskigo wojska i wzión udziôł we łostatku tych wojyn napolijóńskich. 

Zarôzki zatym napocznół ci sztudiyrować prawo na wywołanym Uniwerzityjcie 

Wrocławskim ale wartko mu sie to łodechciało i poszôł do tyjatru, kaj wylôz 

piyrszy rółz na bina jako Mortimer we takim kónsztiku „Maria Stuart” Schillera. 

Côłke dwa lata wandrowôl bele kaj i czyńścij czytôł swoje szkryflane na kolanie 

sztrofki niźli wystympowôł za szałszpilera. Bół tyż spółredachtorym niyftorych 

wrocławskich cajtóngów, kiere sie zajimali literaturóm, sztukóm i tyjatralnym 

życiym. Tak po prôwdzie, to piyrszy rółz wylôz na bina już we 1816r we takim 

tyjatrze pałacowym we Gorzanowie (wtynczôs Grafenort) kaj napytôł go grof 

Johann Hieronymus von Herberstein. 

We lutym 1821r łożyniół sie we wanielickim kościele we Obornikach Śl. ze 

szałszpilerkóm Luise Rogée, z kieróm zatym zamiyszkôł we swojij rezidyncyji 

tam we tyj miyjscowości. Jak mu sie urodziyli dziecka, posadziół przed swojóm 

chałpóm jedle z kierych wyróśli ino dwie – niyskorzij jedla bóła herbym tego 

miasta. Bół załóżiciylym i redachtorym cajtóngu „Obernigker Bote” ale tyż 

chnetki wykludziół sie ze swojóm babeczkóm do Wrocławiô, kaj robiół za poyty 

tyjatralnygo we Kalte Asche. Niyskorzij jesce przekludziól sie do Berlina kaj 

jego Luisa miała kóntrakt we tyjatrze na Dworze. Tam tyż napisôł dwa 

szykowne i moc wywołane zingszpile (wodewile): „Die Wiener in Berlin” i 

„Die Berliner in Wien”. Chnet tyż po śmiyrci piyrszyj jego babeczki erbnół 

kóntrakt we berlińskim „Königsstädtisches Theater” przi Alexanderplatz. 

Napisôł ci tam mocka roztomajtych tyjatralnych kónsków („Lenone”, „Der alte 

Feldherr”). We 1830r łożyniół sie drugi rółz (tyż ze szałszpilerkóm, i to ze tego 

samygo tyjatru) Julijóm Holzbecher, ze kieróm grôł niyskorzij we Darmstadt. 

Wróciół sie we 1831r nazôd do Berlina i tam napisôł take gryfne libretto do 

ópyry „Des Adlers Horst” dlô Franca Gläsera a juzaś dlô Ludwiga Devrienta, 

drama pod mianym „Den dumme Peter”. Sóm tyż wróciół sie na bina i do kupy 

ze swojóm babeczkóm wykludziół sie we tura po nôjważniyjszych tamesznych 

miastach jak: Hamburg, Lipsk, Drezno, Monachium i Wiedeń. Prziniysło mu to 

srogô słôwa i wywołani, a na łostatek jesce łostôł lajterym tyjatru we Wiydniu. 

I, chocia bół festnie spokójny, wypuściół sie do Rygi (tyż tam jesce reskiyrowôł 

tyjatrym) kaj zemrziła ta jego drugo babeczka. Zatym juzaś napocznół rajzować, 

ale terôzki sztyjc po Miymcach. Deklamiyrowôł gydichty, na krótko przijón 

sztela we Breslau a we 1847r zamiyszkôł we Grazu, kaj napisôł rómany: „Die 

Vagabunden”, „Christian Lammfell” i „Den letzte Komödiant”. Tu już tyż idzie 

skuplować jego pasjô do naszych polskich, ślónskich (i słówiańskich) korzyni. 

Miano tego miasta Graz wandluje sie przeca ze starosłówiańskigo słówecka 

Gradec, ftore znacy tela, co mały zómek. Graz ze swojim Schloβbergym bół dló 

niygo tyż festelnie ważny.  

Idzie pedzieć, iże Karl Holtei wkludziół do miymieckij kultóry muziktyjater, 

wodewil. Rajzowôł – jakech sam już spómniôł – po côłkij Ojropie. Łostôł  

pisôrzym „lirycznym” a chnet nôjważniyjszymi jego dziyłóma tyj zorty sóm: 

„Schlesische Gedichte”, „Gedichte” abo „Stimmen des Waldes”. Bół tyż 

festelnie wywołanym na dôwnym Ślónsku, kiej napisôł mocka gydichtów we 

lókalnym dijalykcie. Przecamć łod modych lôt mocka czasu przetrôwiół we 

wiyjskim łotoczyniu we Obornikach Ślónskich, stela tyż we wieluch sztrofkach 

łozprawiôł ło dómowinie swojigo dzieciynctwa – małyj, cichyj dziydzinie 

pojstrzód lasów i gróniczków. Trza sam tyż jesce spómnieć ło autobijografiji 

naszego Karla „Vierzig Jahre” (1859r) do kupy ze takóm ksiónżkóm „Noch ein 

Jahr in Schlesien” (ze 1864r). We latach szejśćdziesióntych dziewiytnôstego 

wiyku pôrã razy nawiydzôł ziymia kłodzkô, kaj fest korzystôł ze tamesznych 

uzdrówisków, i kaj suchôł pewnikiym jego umiyłówanô melodyjô „Mantellied”. 

Po pôruch łodwiydzinach i łobdarówaniu miasta dugim gydichtym, 1 wrzyśnia 

1867r włôdze miasta Duszniki Zdrój (wtynczôs Bad Reinerz) nadali mu 

hónorowe łobywatelstwo.  

Karol Holtei miôł drużne i przocielske podyjńście do Polski i Polôków, do 

Ślónska i Ślónzôków. Kamraciół sie ze Adamym Mickiewiczym, tumaczół jego 

wiyrsze na miymiecki i na naszô gwara, a los i dolô mocki polskich bohatyrzów 

takich, jak choby ino Tadeusz Kościuszko, festelnie go zajimali, co udowodniół 

kiej napisôł szykownisty kónsztik, tako „śpiywogra” (Liederspiel) pod tytulkóm 

„Stary wódz” („Der alte Feldherr”), ftory bół festelnie wywołany we Miymcach, 

zwłôszca po powstaniu listopadowym.  

Carl von Holtei we modych latach żywo interesjyrowôł sie przeszłóścióm i 

terôźniyjszóścióm Polski, i zituacjóm na Ślónsku. Napisôł drama pod mianym 

„Stanisław, czyli cudowne ocalenie” (Stanislaus oder: Die wunderbare Rettung) 

ło porwaniu naszego łostatnigo króla Polski Stanisława Augusta Poniatowskigo, 

ftorô bóła tyż jesce skuplowano ze „konfederacjóm barskóm”.  

Wystympowôł tyż ci jesce przed regiyróngym pruskim we łobrónie Polôków 

heresztowanymi za niylygalnô dziôłalnóść politycznô. Trefiół sie tyż jesce pôrã 

razy ze powstańcóma-heresztantóma we twiyrdzy świdnickij.    

Rajzowôł, co już sam sie spóminało, po côłkij Ojropie ale nôjbarzij to ci bół 

skuplowany ze Wrocławiym i Obornikami Śl. Tam bóło jego posiadło. Tyn 

richticzny ślónski pisôrz i szałszpiler miôł tyż festelnie rôd takô gospoda we 

Długołęce, ftorô sie „Karczma Wilka” mianowała. Łopisôwôł jóm we swojich 

„Dziynnikach” zatym jak tam bół we 1861r. We kaczmie familiji Wolfów sroge 

wrażyni zrobiyli izby gościnne, maluśke ale miluśke, szmektny kafyj i jesce 

barzij szmektne tameszne  ... piwo.  

Póstać Carla von Holtei’a zapisała sie tyż gryfnie we hitoryji Oleśnicy. Kukôł 

tam czynsto a to skuli tego, iże tam miyszkali jego sztifmuter (drugô mamulka) i 

szwestra. Tam, we tyj Oleśnicy wystawiyli na binie „Starego wodza” we takim  

tyjatrze ksiónżym we Szczodrem, a siydziba jego tyjatralnygo kómanda bóła we 

budónku Domu Strzeleckigo (Schieβhaus).  

Ważnym dlô naszego grofa-poyty bół Wrocław (Breslau). Wycióngôł śniego i 

nazôd sie wkludzôł. Ale pewnikiym deptôł we frajnym czasie do szykownistyj, 

tamesznyj „Pywnicy Świdnickij”, nôjstarszyjszego restaurantu we Ojropie, we 

wrocławskim magistracie. Tam ci sie trefiali zabrane handlyrze, rzymiyśniki, 

sztudynty, szałszpilery i fto tam jesce. Do legyndów przyjńszli tameszne bómsy, 

bigle, bôle i ... haje. Stoji tyn „Rathaus”, tyn magistrat na pojstrzodku piyknie 

łodnowiónygo (terôzki) Rynku ze jego farbistymi kamiynicóma a sztramske, 

„stylowe” wnótrza sóm terôzki siydzibóm Muzyjóm Historicznygo Miasta 

Wrocławia. Tam tyż, poduk zwyku, przijimane sóm ważne łosobistóści 

nawiydzajónce miasto. Bół tam i nasz Jan Paweł II, i królowô Holandii Beatrix. 

A we nôjstarszyjszyj we tym budónku Sali Mieszczańskij, jes ci takô galeryjô 

wywołanych i widzianych wrocławiôków. Styrcóm tam popiyrsia takich ludzi 

jak: Edyta Stein, Max Born, Gerhart Hauptmann, nó i nasz Carl Eduard von 

Holtei. 

Łostatnie lata przetrôwiół tyn nasz wywołany ślónski i miymiecki pisôrz we 

Wrocławiu (Breslau), a iże niy miôł ci Łón żôdnych nasztaplowanych pijyndzy, 

zamiyszkôł we klôsztorze o. Bonifratrów i tam 12 lutego 1880r zemrził.  

Pochowali go na bernadyńskim smyntôrzu tela, co jego grób załorali przi 

zawarciu tego kiyrhowu kole 1970r. We piyńć lôt po śmiyrci jego mianym 

wymianowali ichni Bastion Ceglany i postawiyli tam tablica pamióntkowô.   

I szłoby sam durch i jednym ciyngiym jesce bez pôrã godzin ło tym chopie 

łozprawiaća tak by tak wszyjskigo by sie niy pedziało. Cosik jednakowóż trza 

sam jesce dopedzieć, cosik, co jes na isto fest skuplowane z tym co sie przi 

napoczniyńciu rzykło – ze tym ci naszym HULTAJYM. Chocia to słówecko 

dugo już we naszym jynzyku fónguje, małowiela sie go ino sam u nôs używało. 

We Polsce, i tym tuplym na Ślónsku (na tym Ślónsku za staryj Polski) po 1922r 

napoczli roztomajte ludzie, łoszkliwce szlechtować i szeredzić nasz Ślónzek na 

kôżdym kroku. I to sie skorzij pedziało, te „Suste nischt ock heem” (Sonst nichts 

als heim) znacy te: „... nic wiyncyj jak heimat” ... „nic wiyncyj jak naszô 

dómowina” hepało sie tym naszym przikludzónym na Ślónsk byamtróm jak po 

brynie. Bez „sanacyjnô” Polska niy bół nawidzóny nasz Karol Holtei. 

Podrzyźniali go, łosobliwie na tym (umównie mianowanym) Wschódnim 

Górnym Ślónsku. Niy ciyrpiôł go tyż i nasz przedwojynny (we latach 1926-39) 

wojywoda Michôł Grażyński. Urodzóny we Gdowie Grażyński (mianowôł ci sie 

łón po łojcach Kurzydło i dziepiyro jego mamulka przekrzciyła familijô na 

miano wziynte direkt ze poymatu Mickiewicza) po przewrocie môjowym łostôł 

wojywodóm ślónskim ze porynki Piłsudskigo. We łostatnich dnioszkach III 

Powstaniô Ślónskigo próbowôł ze kamratami łobalić Wojciecha Korfantego, co 

cióngło sie za niemi łobióma nikiej cuch po galotach aże do śmiyrci Korfantego.   

Grażyński mocka zrobiół dlô Górnygo Ślónska ale blank niy miôł we reszpekcie 

i zocy Dolnego Ślónska. A tamstela wandlowôl sie nasz Carl Eduard von Holtei, 

kierego skuplowali ze tym „hultajym”, ftory tym tuplym bół ci za staryj Polski 

niy ino dlô tych naszych byamtrów takim „nicponiem, zabijaką, gamoniem i 

mącicielem”. I tym tuplym wrajziyli Holtei’a do tyj zorty ludzi, ciorali niym i 

niy kcieli blank łó niym nic słyszeć. Niy bóło wtynczôs (a i terôzki mało fto 

miarkuje tego uczónygo jynzykoznawcy) łó niym gôdki na naszym Górnym 

Ślónsku skuli tego, iże bół to Schlesier aus Niederschlesien, co sie niy zdało 

niyftorym prziflostrowanym Ślónzôkóm.  

Ale to już jes blank inkszô bôjka i beztóż trza zrobić terôzki fajrant, coby sie niy 

wmetlać we historiczne łozwôżania ło inkszóści Ślónzôków ze Górnego i 

Dolnygo Ślónska, ło łozeznowaniu sie Góroślónzôków (Oberschlesierów) łod 

Dolnoślónzôków (Niederschlesierów). To – jak wszyjske miarkujóm – wiydzie 

ino do spiyrki i darymnyj haje.  

 

19. Śmiyrć ojgynowego tatulka  
 

Tyn pyndziałek to ci bół blank inkszy dnioszek niźli wszyjskie skorzij. Kiej ino 

Ojgyn ze bracikiym przikackali sie ze szule do dóm, Mamulka drabko nalôła jim 

po talyrzu żyniatego żuru ze kartoflóma i kôzała być blank, ale to blank cicho. 

Do izby tyż zakôzała jim wlazować, bo bezmać jejich tatulek dziepiyro co letko  

napocznół nynać. Bół ci łón na isto festelnie niymocny. Bez côłko noc słyszeli 

hopcy we drugij izbie jak wajôł, karwiynczôł, jamrowôł ... miôł, dopôd go ci tyn 

łoszkliwy rak. Co ci to bóło (i dalszij jes) za choróbsko, co za niymoc, to jesce 

łoba wtynczôs niy miarkowali. Niy mieli blank żôdnego anóngu, co tyż to jes za 

łoszklistwo. Ojgynowi jesce niy bóło dziesiyńć a jego bracikowi łoziym lôt.  

Jak na marzec i wiesna, to jesce fest mróz dziyrżół; bóła srogo piździawica. Kiej 

chopcy ino pojedli, Mamulka kôzała jim sie wartko łoblyc i deptać w te pyndy 

do starki Klary na Krojcka, blank kole tyj bożimynki, ftorô zrychtowali ludzie 

jesce we 1806 roku. Pohajała ci jich jesce mamulka po gowie, ale monej tak 

dzisiôj jakosik inakszij, barzij jankornie i ... wartko zawarła dźwiyrze za niymi. 

Starka tyż już niy poradziyli sie nich doczkać. I tyż ci tak jakosik niy poradziyli 

synkóm prómp wejzdrzić we ślypia. Côłkie popołednie gibko jakosik wszyjskim 

śleciało. I chocia ci u starki Klary tyn czas wdycki warcij śleciôł, niy bóło, niy 

mieli chopcy – jak zawdy – tyj uciychy ze bómlowaniô u starki. 

Po wieczerzy starka nafolowali wónglym koza, taki szykowny żeleźnioczek, 

kiery kiej ci sie rozżygoł do czerwióności, to aże fucôł na côłko kuchynia i łobie 

starcynne izby. Starka juzaś zicli sie na ryczce kole tyj kaczycy, a łoba śpikole 

siupli sie na maluśkich zogóweckach na delinach wele starki. Kôżdy śnich 

dostôł po takij maluśkij krałzce „malty” (fto jesce boczy, co to bóła dôwnij ta 

„malta”?). Nó, i starka napoczli berać, łozprawiać roztomajte gyszichty, klyty i 

łozprôwki. Jak ci ta starka Klara poradziyli gryfnie fabulić. Po naszymu, po 

ślónsku tak, co to jim tyż wartko w dakle wlatowało i na duge lata łostôwało. 

Ale tyż ci te jeji dzisiyjsze rzóndzynie, łozprawianie bóło merskie i teskliwe. 

Niy wszyjsko ze tego, co starka berali poradziyli chopcy gynał spokopić a to 

skuli tego, iże jejich tatulek festelnie jim zakôzôł gôdać tak jak wszyjskie inksze 

bajtle na familokowym placu, we szuli abo we siyni. Zawdy tyż tuplikowôł, co 

majóm ... muszóm wyjńść na ludzi, coby jim nigdy i nikandy gorole niy świtali 

do rzici i niy poniywiyrali, niy ciorali niymi jak to sztyjc wszyjskie naobkolo 

cudze Ślónzôkóm łod zawdy na łostuda robiyli. I na isto, łóne łoba zawdy i 

wszandy „mówili” gryfnie po polskimu a niy gôdali tela, co strachali sie łoba 

wylazować na szulplac, abo na plac wele tego jejich familoka, bo ci jim bóło 

festelnie gańba, iże gôdali inakszij niźli wszyjskie dziecka tukej we pniokowyj 

„siedymnostce”, na familokowym placu, i iże niy poradziyli wszyjskigo gynał 

zmiarkować, spokopić do łostatka co tyż inksze dziecka rzóndzóm, kiej ci sie ze 

ojgynowygo i jego bracika „mówienia” chichrajóm. Musiôł tyż Ojgyn swojimu 

faterkowi co pôra dni – kiej już bół festelnie niymocny – forgot snochwiać, 

łobiycować, iże bydzie sie ciyngiym dobrze uczół, coby niyskorzij jaki możno 

uniwerzityjt abo „politechnika” skóńczyć.  

I tak starka wtyczôs, na łodwieczerz berali, łozprawiali, klyciyli ...  

Kajsik kole Bytónia, a tak na richtik we Świyrkolu (bo tak wszyjske łod 

Katowic, Chorzowa, Bytónia zawdy gôdali na Świyrklaniec), miyszkôł ci srogi 

grof – jak ci to szpasownie go mianowali samtyjsze starki – grof von Rotz.  

– Niy bocza tak gynał jak go mianowali – cióngli po lekuśku starka Klara. – I 

możno to i bół tyn fest wywołany Guido von Donnersmarck, abo ftosik podany. 

Miôł ci łón, tyn grof, zómek mianowany „Małym Wersalem”, kiery wystawiół 

Ernst von Ihne tak kole 1903-06r łóńskigo wiyka dlô côłkij swojij familiji tyn  

Henckel von Donnersmarck ze byfyjlu tego Guido von Donnersmarcka skuli 

przileżitości, co miôł sie sam na Ślóns przikludzić cysôrz Miymiec Wilhelm II. 

A ku tymu jesce byli srogie planty, kónie i ze czego do terôzka łostôł ino gryfny 

budónek, stawiyni mianowane Kavaliyrhauzym. Nó, miôł ci łón, tyn grof na isto 

wszyjsko, co dôwnij poradziyli ci mieć te grofy i gryjfinie. I rółz tyż ci tyn côłki 

grof poszôł na szpacyr, możno nie szpacyr szłapcugym, bo na kóniu rajtowôł, 

coby sie swojich lakszułów nie zmarasić. Łorôz suchô, a sam ci ftosik festelnie 

wrzescy choby jaki sagi we pokrziwach. Medikuje sie tak, iże możno jakosik 

gadzina na cowieka fukła a tyn ci ze hruzy wrzescy na côłki karpyntel. 

Porajtowôł na tym swojim brónoku, na tym brónnym kóniu tam, kaj usłyszôł te 

larmo. Kukô, filuje gynał a sam kobiyta grace załómuje i rycy: 

– Wy pieróńskie gizdy, wy zgniyluchy wy ... 

– A dyć babo, toć to przeca nie idzie na swoji dziecka tak łoszkliwie faronić, tak 

ci fest pierónić. Widziôł to fto, coby mamulka na swojich synków tak sklinała? 

– Panoczku, panie grofie, kiejby Łóni mieli takich najduchów jak jô, tyż by wôs 

pierón do łostatka szczelół.  

– A tak na isto, ło co sam richtik idzie? – pytô sie tyn grof. 

– Te gizdy dioseckie, te łoszkliwce jesce nic we tym swojim życiu nie zrobiyli. 

Bali i ćkać same niy kcóm, szpluchtać sie niy kcóm, słepać tyż same niy kcóm 

... nic ino ciyngiym we prykolach gnijóm. 

– A jes ci to na isto możebne  – rzóndzi tyn grof – coby take srogie pachoły tak 

robiyli, coby take zgniyłe byli? 

– A dyć grofie nasz nôjjaśniyjszy, przeca to niy ludzie ino fest dioseckie lynie, 

zgniyluchy i śmierdzirobótki. 

Baba dała sie do beku i polazła za tym grofym, coby jimu łopedzieć wszyjsko, 

co sie ji przidarziło ze tymi trzima synkóma, kierych bez côłki czôs lyń tropi. 

Tyn srogi grof wszyjsko szykownie wysuchôł i pedziôł ji tak: 

– Suchejcie paniczko, łod dzisiôj jô sie wezna na wyćwika tych twojich trzech  

łochyntoli. Kôż jim przkwanckać sie na mój zómek a tam ci jim takô richticznô 

ekscesyrka dô mój masztalyrz.  

Nó ale – jak miarkujecie? – eźli te gnoje poszli tam do tego grofa? Kiejby ci tak 

bóło, to niy szło by sam ło tym tela gôdać, a przeca ło tych lyniach bez côłkie 

lata sam u nôs na Ślónsku, samtyjsze starki ciyngiym rzóndziyli aże sie tyż na 

łostaku znôjdła tako powiarka: „zgniyluchy nikiej siaróńskie lynie łod tego ci  

świyrkolowygo grofa.”  

Nó, i kiej te gizdy niy przideptali same do tego grofa, łón poswôł tam do nich 

taki srogi drabiniôk nafolowany sianym i przikôzôł swojimu masztalyrzowi, 

sztalknechtowi fest prziwachować, coby te gizdy przikludziyli sie do tego jego  

zómku. Niy zetrwało ździebko czasu, kiej szło usłyszeć jak cosik ciynżko ślatuje 

na ziym. A to ci przeca tych zgniyluchów ściepowali ze tyj fóry, bo by same śnij 

ze swojigo przirodzónygo zgniylstwa niy ślejźli.  

Nó, i niyskorzij napoczła sie wyćwika, coby jich naumieć roboty. Żôdyn tam sie 

niy dôł rady śniymi, bo tak jak jich ściepli pôrã dni tymu nazôd, tak tyż leżeli; 

nic niy jedli i ani niy słepali. A grof przikôzôł, coby jim cosik tam zawdy cosik 

ze grofskigo stoła do jôdła dôwać. Rółz tyż ci sie dó nich tam na tyn plac kaj 

leżeli przikwanckała fest rubô grofowskô kucharyjô i gôdô do tych łoszkliwych 

dziurdziochów: 

– Zgniyluchy, a wećkali byście możno jake jajco? 

Tak jakosik po trziśćwierci godziny rzykô jedyn śnich: 

– Łobier mi te jajco ze szkorupiny i wrôjź mi je do gymby ! 

Take zgniylstwo to i kucharyji dopolóło. Polazła nazôd do kuchyni i zarôzki tyż  

poskargowała sie chopóm, werbusóm, kiere we tym zómku robiyli. Poszli i łóni 

kuknóńć na tych gnojów. Pogawcyli sie tak i jedyn śnich gôdô: 

– Wy tam, śmierdzirobótki, kcecie złocioka lebo dwa? My już dzisiôj sie pôrã 

na robocie u grofa przidubnyli. 

Nôjstarszy ze tych zgniyluchów-bracików ani ślypiów niy łotwar ino gôdô: 

– To wrajź mi tyn złociok do kabzy! – i dalszij ani niy dyrgnół. 

Nó, i tak ci to sie bez pôrã tydni kulało. Zgniyluchy dostôwali jôdło, kire jim 

wrajzowali direkt do gymbów, trza jich bóło jese tyż i łoszpluchtać, łobrobić, i 

to jesce wszyjskich trzech do kupy. 

Tego już bóło za tela. Grof poszôł po filip do palicy i kôzôł łoznôjmić we 

côłkim krisie, coby znod sie taki, kiery by tych zgniyluchów poradziół łocucić, 

poradziół jich sztartnóńć ze tego prykola, nó możno ani nie ze prykola, ale ze tyj  

ziymi, kaj jich tam ze tego drabiniôka ściepli. Mocka sie takich pokôzało, ale tak 

po prôwdzie żôdyn niy poradziół tych bracików, śmierdzirobótków sztreknóńć. 

Aże zwiedziôł sie ło tym jedyn handlyrz (grof snochwiół naobkoło, co bydzie 

srogô nadgroda), a iże miôł łón ci betki zawdy we zocy, pedziôł bół, co tych 

zgniyluchów ruk-cuk ruknie ze tyj ziymi. Przikludziół sie, kuknół i ... napocznół 

ci naobkoło nich stôwiać srogô, gryfnô, drzewniannô chałupa. Niy zetrwało dwa 

tydnie i chałupa nad tymi zgniółymi bracikóma stôła.  

Tak jakosik z rańca tyn handlyrz ze jego babóm prziszli pod ta chałpa i tyn istny 

napocznół godać: 

– Suchejcie ino gizdy, grof mi snochwiół tela betków, tela złocioków, iże to jes 

trzi razy wiyncyj, niźli mie prziszła ta chałupa. I jô wszyjsko zbajstluja, coby te 

betki erbnóńć. Zmiarkowaliście sie to? I beztóż terôzki podpôlã ta côłko chałpa, 

cobyście sie yntlich sztrekli i ruszyli te swoji rzicie.  

Jak pedziôł, tak zrobiół. Posikôł petrolejym gynał wszyjsko naobkoło, szkyrtnół 

sztarchecla i podpôlół ta côłko chałpa. Wszyjskie sie gawcyli, wszyjskie ci fest   

kibicowali, choby na dôwniyjszym fuzbalszpilu Ruchu ze AKS-ym. Łorôz, ale 

blank poleku, nôjstarszy ze bracików gôdô: 

– Te, Johan, cosik mi sie zdo, iże sam możno nôs za fest grzeje! 

Johan po jakisik dugszym łoka mrziku mamro: 

– A co tyż ciebie sie jesce gôdać kce? 

Cicho, nic niy słychać, te gizdy ani niy dyrgli.  

Chałpa zgorała do imyntu do kupy ze tymi zgniyluchóma. I co dalszij? Anó, nic. 

Tyn pragliwy, tyn chamkrojc niy erbnół łod grofa ani złocioka, bo wziyni go do 

heresztu skuli tego, co zgorôł ludzi. Grof już nic niy miôł do pejdzyniô mamulce 

tych łochyntoli, i wtynczôs napoczli łozprawiać, i do dzisiôj łozprawiajóm to 

wszandy tameszne starki i nie poradzóm ci sie sztyjc nadziwać, jak ci sie tele 

gizdy mógli sam u nôs na Ślónsku uplóncnóńć? 

Po łozprôwkach starka Klara jesce pośpiywała pôrã ślónskich śpiywek ... a na 

łostatku kôzała jesce chopcóm szykownie porzykać tela, co i te rzykani bóło ci 

tak jaiesik barzij jankorne niźli zawdy u starki.  

Śleciało wartko aże do ćmoka i trza sie bóło legnóńć do prykola spać. Tela, co 

chopcy ino wartko fresy łoszpluchtali i drabko wlejźli pod starcynnô pierzina ze 

gorkóm kachlóm pod szłapami. Z rańca Starka niy kôzali jim deptać do szule, i 

szło zmiarkować, iże starka Klara na cosik ci sie niy poradziyli doczkać. Tak ci 

Ojgynowi i jego bracikowi ślecieli côłkie dwa dni. Na trzeci dziyń we strzoda 

(30 marca 1955r) ftoś zaklupôł do dźwiyrzy. Starka łozewrzili, cosik tam ze 

kimsik pomrónceli we antryju a niyskorzij wartko sie łodziôli i gibym, ale to 

pierzinym starka kajsik pogzuła, iże ino bóło słychować wartkie tómpanie po 

drzewniannych słodach i na łostatku praskniyńcie dźwiami łod siyni.  

Tak kajsik kole połednia prziszła ci do chopców, do starcynnego pomiyszkaniô 

jejich mamulka. Takô jakosik zaślimtanô, markotnô, jesce ze płaczkami we tych 

jeji modrych łoczach, i po czôrnu. Kôzała jim sie wartko prziłodziôć i pedziała 

ino, co pójńdóm nazôd do sia, do dóm. I chocia to niy bóło daleko, ino ze dwie-

trzi hulice, zdało sie, co deptali, kulwitali sie côłkimi godzinóma.  

We dźwiyrzach stoła już starka Klara. Mamulka pohajała pieśliwie łobiuch po 

góweckach, po licach i tak jak łóni stôli, bez seblykaniô, zakludziyła jich do 

srogij izby. 

A tam ... na pojstrzodku stôła na dwiuch zeslach truchła. Niy zarôzki spokopiyli 

synki (bo byli zacióngniynte boki i forchangi), iże driny leży jejich tatulek. We 

paradnym ancugu, ze ryncami poskłôdanymi na basisku, ze rółzynkrancym, ze 

starzikowym różańcym pometlanym we palcyskach. Mrowce jakesik jednymu i 

drugimu po gnyku napoczli tyrać; piyrszy rôłz powóniali jak tyż to śmiertka po 

izbach krajzuje. Tak jakosik niy poradziyli łoba braciki spomiarkować, iże ci 

jejich tatulka już śniymi niy ma, i już niy bydzie. Niy bydzie jego egzortów, 

jego graniô na ciji lebo na laucie, jego śpiywaniô na łodwieczerz przi kachloku, 

bómbónów za kierymi sznupali mu zawdy po kabzach, szykownych i wicnych 

szpacyrów aże do Logewnik, szwimowaniô we sublach na „Lidze”. Blank tyż 

niy poradziyli łóni jesce pochytać, iże jejich faterka już kole nich niy bydzie i, 

iże bydzie jim za łojców musiała łod terôzki styknóńć już ino mamulka.  

Zgwóli cego to terôzki wszyjsko sie sam gôdô? Anó, to wszyjsko spómnialo sie 

Ojgynowi, kiej go – po poruch hercszlagach – wiyźli waleskóm do Ochojca. Nó, 

możno niy kiej jechali śniym, ale kiej już tam na wiyrchu, na szóstym sztoku u 

profesora Wosia leżôł we lazarytowym prykolu i rychtowôł sie na rzniyńcie, na 

ta opaśno łoperacyjô. Mieli mu wsznajdować te côłkie – jak to terôzki móndroki 

gôdajóm – „by-passy”. Jimu tam już bóło wszyjsko jedno. Bez łostatnie dwa 

miesiónce blank chnet ze chałpy już niy poradziół wylazować, a i do haźlika 

wlazowôł ze połnóm rzicióm strachu, i mógło być ino corôzki gorzij. Wiedziôł, 

co muszóm go tam we tym lazarycie pokroć, ale niy bół taki dociyrny i niy pytôł 

sie, co tyż tak na isto bydóm śniym wynokwiać. Festelnie pocieszół go ino jedyn 

kamrat – tyż dochtór. Pedziôł mu bół, iże takô operacyjô, to jes gynał tak, jak ze 

dobrym  zrychtowaniym motora. Kiej prasknie dichtóng we motorze, trza tyn 

motor blank do kna łozebrać, rozbabrać na tajle, wrajzić zatym nowy dichtóng i 

nazôd wszyjsko gynał poskłôdać. I tyn ci motor niyskorzij abo sztartnie abo i ... 

niy. Blank tak samo jes ze tymi „bajpasami”. Przodzij pila, a niyskorzij muszóm 

cowiekowi blank tyn herc zahaltować, sztopnóńć, gynał prziheftować te żóły (u 

Ojgyna prziflostrowali aże piyńć nowych), zaflikować ta klota i – jak Pónbóczek 

do zwóla – abo te serce juzaś sztartnie, abo i ... niy! ... Sztartło ... 

 

20.  Gwara w życiu Ojgyna 

 
Pytajóm ci sie mie ciyngiym i bele kaj roztomajte ludzie: skondyś ty Ojgyn jes? 

Anó, samstónd, Ślónzôk ze Łojców i Starzików. Żôdyn ci tam krzôk, ani tym 

barzij ptôk, ino tyn pniok, kierego ze tyj ziymi blank i do łostatka wytargać sie 

niy dô. Bakołech jak przinoleżi trzidziyści łoziym lôt we chnet nôjstarszym na 

naszym Ślónzeczku werku, we „Kościuszce” (starszô ło chnet piyńćdziesiónt lôt 

ino bóła Huta „Małapanew”, ftorô napoczła fóngować na gróncie dekretu króla 

pruskigo Fryderyka II we 1754r kajsik miyndzy Krasiejowym a Schodnią blank  

poblisku turawskigo jyzióra). Kamać, a niyskorzij fachcić napocznółech łod 

sztifta na „Morganie”, na takim walcwerku, kaj sie wrzawe do cerwóności 

żelazło łowijało cangami naobkoło siebie. Te żelazło ino furgało w lufcie choby 

łozpolóne szlangi, take żmije corôzki ciyńksze. Niyskorzij prziszło ci na mie  

sztudiyrowanie na Politechnice Ślónskij, bo piyrwyj, jesce za bajtla, Fater przed 

skónaniym zawdy mi gôdôł: 

– Ucz sie synek, ucz, bo cie żôdyn gorol, kiery sam na Ślónsk przicióngnół i 

festelnie sie terôzki roztopiyrzô, niy bydzie miôł we zocy. 

Gôdôł tak, ale to bóło choby we takij górzkij, ale polskij, powiarce: 

„Ucz sie chłopcze, ucz, bo nauka to potęgi klucz!” 

I ino moja jedna Starka Klara pod fusiskiym szeptłała: 

– A kiej już bydziesz miôł tych klucy za tela, to możno jesce we życiu łostaniesz 

tyż i na łostatku ... ficywyrtym. 

Przeca my, Ślónzôki niy zawdy muszymy być ino ajnfachowymi robolami, 

hajerami, berkmónami lebo tyż werkowymi smelcyrzami cy walcmajstrami. Na 

przecamć my tyż swój filip, swój rozum mómy, a iże niy poradzymy sie tak 

roztopiyrzać nikiej inksi, to to już siedzi w nôs, we naszych erbniyntych po 

łojcach i starzikach zwykach, możno i – podug teraźnij mółdy – mómy to we 

gynach. To na isto skuli tego kôżdy bez mała Ślónzôk – podwiyl mu fto jakij 

bajnszteli niy podstawi – wszyjskim przaje i dlô wszyjskich mô serce łotwarte. 

Bali i dlô tych sakramynckich gorolowatych angyjberów, ftorzi przi 

samtyjszych, przi richticznych Ślónzôkach majóm ci côłki czôs naszkróbióno 

gymba a ku tymu wykrziwiónô choby jich zymbiska targali. 

Nôjbarzij to mi sie zdoł jedyn nasz rechtór ze „siedymnôstki” ze szuli do kieryj 

deptołech za bajtla, kiery zawdy ło tych, co sam przicióngli, ło gorolach gôdôł, 

iże u nich na isto zawdy: „Co gowa to rozum, a co dupa to ... smród”. I cosik mi 

sie zdowo, co niyftorym ino te druge łostało na côłkie życie. 

Nó ale. Niyskorzij to bół musowy ancug, binder, biôłô hymda przeblykanô dwa 

razy kôżdydziyń. I gańba, kiej sie wymskło ślonskie słówko, kiej sie ciepło jaki 

niypasowny, niyprzistójny ałsdruk we dobryj asiście. Łojciec jesce za bajtli prôł 

nôs ze bracikiym po rzici, jak my na placu, abo we szkole gôdali po naszymu, 

po ślónsku, tóm gôdkóm naszyj starki Klary i starzika Paulka, Jółzla i Any 

łojców ojgynowego faterka, kierzy nóm folowali we palice, iże bez te łostatnie 

pôraset lôt i Miymce, i Polôki zeza Przemszy, to sie sam dó nôs ryli skuli 

interesu, skuli betków, a my, my Ślónzôki, sam byli przeca zawdy u sia, u nôs, 

zawdy na swojim. Ale tyż zawdy i kôżdy nóm przeciepywôł, co my sóm za knap 

miymieckie dlô Miymców i za mało polskie dlô Polôków. 

Bóło ci tyż i tak, jak we inkszych familijach, starzik prali sie z Miymcami we 

powstaniach, jedyn ujek, dobry Ślónzôk nôjprzodzij bół wziynty do Wermachtu, 

a kiej pitnół Adolfowi, to wróciół sie nazôd dziepiyro we śtyrdziestym siódmym 

do dóm jako wojôk łod Andersa. A, iże bół to tyn łoszkliwy dlô tych naszych 

bierutowych byamtrów „andersowiec”, to tyż niyskorzij niy poradziół za tego 

razinku fusiatego Bolka Bieruta eli Gomułki sztajgnóńć we werku abo kaj na  

grubie, chocia ci tam ciyngiym sztajgowali te wszyjskie śtyrytydniowe techniki i 

jednoroczne inżyniery. Zasik drugigo ujka, po łojcach i starzikach fachmana-

piekôrza, kiery côłkie swoji życie przebomlowôł wele piekarszczoka, zarôzki po 

wojnie zawarli we hereszcie za „kolaboracjô” ze Miymcami, bo robiół bez côłko 

wojna to, co poradziół nôjlepszij, piyk chlyb i żymły, kiere fórami i do samego 

Auschwitzu wojziyli. I tyż niy jedyn Ślonzôk, Polôk bez „kenkarty” u niego 

robiół pod samóm fresóm, pod samym kicholym miymieckich policajtów, bali i 

tych ślónsko-miemieckich policajtów. Spichnółech sie jesce kajś we latach 

szejśćdziesióntych ze jednym istnym Franckym Styróm na tym mojim 

piyrwyjszym walcwerku, na „Morganie” i niy poradziół ci łón nakwolić sie tego 

ujka Alojza za łopowoga nałónczôs miymieckij okupacyji.  

Na łostatek łojciec Georg (po wojnie już Jerzy), piyrszy, kiery we tyj familiji 

jakiesik szkoły pokóńczoł, Uniwesytet Jagielloński (we gymnazjum to go sóm  

rechtor Marian Batko uczół), chocia miôł miymieckie miano, bez dwa i pół roku 

kiblowôł we Oświęcimiu, aże go tyn ujek Lojzik, tyn piekôrz, za swoji bezmać 

„kolaboranckie” marki wykupiół i pod miechami na fórze przikludziół do dóm. 

Jesce ci go niyskorzij do drugij armiji polskij zebrali. A niyskorzij, kiej sie łojcu 

ździebko po Stalinie zemrziło, to ło jego babeczce, a naszyj mamulce i łó nôs ze 

bracikiym wszyjskie naobkolo blank przepomnieli. A terôzki, już we tyj pónoć 

wolnyj Polsce, toch ci sie łod jednygo angyjbera, kiery bezmać tyż Ślonzôkiym 

sie mianuje, dowiedziôł bez tyn internec, co to te nasze ślónskie powstańce, to 

byli ino łożyroki i niyrobisie, a kôżdy Ślónzôk to jes na isto Miymiec, ino sie 

terôzki do tego niy prziznôwo. Niy bółoby cweku sam ło tym spominać, kiejby 

niy to, iże co kwilka jakisik łoszkliwiec, gizd diosecki poradzi nóm Ślonzôkom 

razinku we tym „internecie” abo we roztomajtych cajtóngach pierónym nazdać, 

nacharkać we papióry. I terôzki jô, kiej mie już ze tego werku, ze tyj dôwnyj 

„Königshütte” (przewiyrzgniyntyj, festelnie przewekslowanych na nice i jesce 

ku tymu przemianowanyj na Huta „Królewskô”), wytrzaśli na te blank iptowato 

wysztudiyrowane „świadczynia przedemerytalne”, wyciep żech do imyntu na 

hasiok wszyjskie szlipsy we kierych (jak gôdała moja babeczka Haźbiytka) 

chnet bych dôwnij i nynać szôł, ancugi połobkłodołech kulkami na mole i 

skukoł rajn, głymboko we szranku, i bómluja razinku po Pniokach, po tyj ci  

piyrwyjszyj Królewskij Hucie do kupy ze inkszymi takimi borokóma, ło kierych 

śpiywôł jedyn taki fest szykowny karlus Ryszard Rynkowski, iże sóm: 

„Za mode na śnik a za stare na ... grzych”. 

Nó ale, ta śpiywka przeca wszyjske miarkujóm i niyrółz idzie jóm po pôruch 

sznapsach i u mie na Pniokach kajsik na łodwieczerz we szynku usłyszeć.  

I pisza tak, barzij szkryflóm te moje kónski, po naszymu, po ślónsku, we gôdce 

mojij Starki Klary i Starki Any, coby tyj akuratnie gôdki modzioki blank niy 

przepómnieli, coby jim niy bóło gańba i sróm gôdać po naszymu, chocia to 

cheba terôzki zółwizół darymny futer przi tych anglickich, amerikóńskich 

lynzykach, kiere ino poradzóm te moderne kómputry spokopić. Dobrze tyż, iże 

dziecka poradzóm inkszymi lynzykami łozprawiać, przecamć wryli my sie do 

tyj Ojropy we kieryj tak na isto zawdy my Ślónzôki byli, a ftorô tak po prôwdzie 

nigdy i nikandy nôs we zocy niy miała. I ino diosecko żôl, i taki jankor, iże te 

wszyjske dziecka, kiere sóm chowane bez tego ciepła kachloków ze ślonskich 

familoków, tyż pewnikiym daleko niy zôjndóm. Łojcóm przi tych naszych 

warszawskich móndrokach na wybildowani swojich dziecek pijyndzy niy 

nastyknie, kiej na wszyjsko jes jich knap, kiej i na lepszyjsze szczewiki łojce niy 

naściubióm betków. E, szłoby sam ino pedzieć za lordym Byronem: „Cowiek, 

bydónc słósznym, musiôłby sie przeto naprać, bo niy ma nic lepszyjszego we 

życiu nad łodurzyni.” 

I jesce żôdyn tak do łostatka sam we Polsce niy wiyrzół, iże wlejzymy ze takóm  

srogóm paradóm do tyj Spólnyj Ojropy, jesce żôdyn niy spokopiół wszyjskich 

regli modernego gospodarzyniô byznesym, kiej jô bez dwa lebo trzi lata uczół 

inkszych tego côłkigo „marketingu” i inkszych tam takich gupot, podwiyl juzaś 

richticzne Polôki mi tyj roboty niy napoczli zowiścić, i do imyntu niy wziyni sie 

jij dlô sia. Wypsnół mi sie ausdruk: richticzne Polôki, bo terôzki, łod tyj srogij 

katastrófy pod Smolyńskiym napoczli sam we Polsce łostro tajlować na ludzi, na 

Polôków prôwdziwych i richticznych patrijółtów znacy tych, ftorzi po lekuśku 

mieli Lecha Kaczyńskigo za jakigo pónbóczka i na tych inkszych, kierzi sie niy 

dali łogupić i do lostatka chichrali sie z tych, kierzy kónszczeki fligra wojziyli 

na Jasno Góra choby jake świynte relikwije.... 

Jesce pôrã inkszych rzecy kciołech modziokóm do palicy wetkać, ale prziszli 

inksze, móndrzyjsze, a możno ino lepszych pociotków bele kaj mieli i tak żech 

ustôł ze tym belfrowaniym. A, iżech dziecek, bajtli niy uczół, niy trefi mie to, co 

jednego mojigo rechtora, kiery eklerowôł bajtlom takie zdanie: „Wiyk syndziwy 

przinoleżi mieć w zocy i reszpekcie!” I coby sie przekónać eźli dobrze  bajtle 

spokopiyli to, co gôdôł, pytô jednego łochyntola: 

– Rzyknij mi Hanysku, cobyś zrobiół kiejby do fest nafolowanyj banki, kaj ty 

siedzisz, wlôz jakisik starzik? 

– A pedziôłbych mu: niy ryjóm sie łoni tak fest, bo sam już niy ma placu!!! 

Nó ale, kiej tak gôdóm sam ło rechtorach, ło rechtórkach, to tyż musza jesce 

pedzieć, iże jô – a tak po prôwdzie, niy ino jô –  zawdych trefiół na rechtnych 

ludzi, na dobrych rechtorów. Nôjprzodzij mój tatulek. Mój tatulek mieli jednygo 

rechtora, kierego spóminôł zawdy ze srogóm zocóm i reszpektym. Bół to tyn 

Marian Batko ło kierym już sam sie spóminało. Już łod trzidziestego drugigo 

roku napocznoł ci łón szkolorzy uczyć we chorzowskim Miyjskim Gimnazjum 

Matymatyczno-Przirodniczym we Królewskij Hucie, we Chorzowie. Tatulek 

moc go spóminôł, ale już po wojnie. Tref kciôł, iże mój Tatulek spichnół ci sie 

bół śniym (chocia żôdyn tego niy kciôł) we tym Auschwitz, we tym srogim 

lagrze, we  Łoświyńcimiu. Mój fater przeżół, a jego zôcny rechtor Batko niy.  

Ale mie to nôjbarzij we gowie łostôł mój rechtor, mój piyrszy rechtor Richad 

Depta, kiery przodzij jesce bali i moja mamulka we tyj samyj szuli uczół przed 

wojnóm. Piyrsze lityrki, piyrsze rachunki to u niygo my, śpikole ze Pnioków sie 

naumieli. Jesce szkryflało sie blajsztiftami, niyskorzij rónczkom i piórkiym (ło 

filokach, kugelszrajbrach, dugopisach żôdyn jescse niy śmiôł medikować). 

Niyskorzij bół rechtór Balcarek, kiery mie namôwiôł, cobych poszôł do szkoły 

muzycznyj (grôłech na krzipkach) i przi kierym my na isto gryfnie śpiywali 

roztomajte śpiywki we takim srogim chórze. Spóminom tyż ze wielgóm zocóm, 

ze srogim reszpektym profesora Tyrana ze licyjum, ale tyż tego, kiery mie do 

łostatka uczół polskigo, dyrechtora Wołczyńskigo. Tyn ci bół gorol, ale tak mu 

sie naszô gôdka spodobała, tak ci miôł jóm rôd, iże na Uniwerzityjcie we 

Wrocławiu łobróniół praca magisterskô ło naszym srogim Ślónzôku Walyntym 

Roździyńskim. I jô, już po poruch latach, prziszołech ci do niygo, coby sie sóm 

poasić, iże tyż byda miôł wyższyjsze studia, byda yntlich inżiniyrym. Tyż jesce 

przi tyj przileżitości dôłech mu i mojã pracô diplómowô do przejzdrzyniô, i tyż 

jesce – chociach już bół żyniaty – nôjprzodzij tyż jimu żech sie poszôł pokwôlić 

mojim skórzannym diplomym ze tyj politechniki. Pokwolić sie ino jimu, bo 

mojimu już faterkowi – kierymu żech to łobiecôł – niy mógech.  

Zawdych bół wargaty, zawdych wiela gôdôł i miôłech festelnie rôd pisanie. 

Piyrsze moje kónski byli drukowane we „Skrzydlatej Polsce”, „Modelarzu” 

zatym tyż i we naszyj ślónskij „Panoramie”. Pisôłech tyż jesce niyskorzij do 

roztomajtych fachmóńskich cajtóngów. I wtynczôs tyż niy bóło jesce placu na 

łocałbrowanie naszóm ślónskóm mółwóm. Moj łocałbrowanie, moja przigoda, 

ze ślónskóm gôdkóm napoczła sie tak na isto łod szpasu. Tóż dyć 19 czyrwca 

1994r łobrali mie na chorzowskigo rajce (bółech niym bez côłke łoziym lôt) a 

skuli tego, iżech bół we festelnyj łopozycji do takigo gyzelszaftu „Wspólny 

Chorzów”, niy zawdy poradziółech sie przebić ze mojim widzyniym nałónczôs 

roboty we chorzowskij Radzie Miasta. Bez szczysny cufal, kajsik przi łostatku 

1995r trefiółech do „Gońca Górnośląskiego”. To jes taki cajtóng chorzowski, 

ftory sie nôjprzodzij mianowôł „Życie Chorzowa” ale łod zawdy samtyjsze 

ludzie mianowali go „Chorzowskô klachula”. Czelnóm redachtorkóm bóła 

natyczôs szykownistô i móndrô babeczka Elżbieta Kozibut-Twórz, kierô mie 

kajsik tam we tyj radzie miyjskij wyfilowała i dała do wymiarkowaniô eźli bych 

niy kciôł mieć we tym cajtóngu kôżdotydniowô stałô rubrika, felijytón na 

biyżónce chorzowske tymaty z tym ino warónkym, co to bydzie pisane po 

naszymu, po ślónsku. Festelnie mi sie tyn forszlag spodobôł i tak ci sie to u mie 

napoczło, sztartnółech we przigoda ze naszóm słónskóm, szykownistóm 

gôdkóm.  

To bół na isto fajnisty szpas, bo przeca wszyjske chorzowske rajce, we kôżdy 

szczwôrtek, gynał miarkowali, iże to na zicher jedyn spojstrzód nich łopisuje 

wszyjsko, co tyż tam sie we tym chorzowskim magistracie dziyje, ale żódnymu 

niy prziszło na myślónek, iże to moga być jô. Przeca bółech festelnie łozgôdany, 

poradziółech rzóńdzić godzinóma ale zawdy richticznóm polskóm mółwóm. 

Zetwało to wszyjsko, te moje rajcowske kocyndrowanie bez śtyry,piyńć lôt 

podwiyl niy prziszła takô mółda na pokazôwanie kole felijytónu knipsniyntyj 

fresy autora. I sam sie wszyjsko zrobióło klar, niyftore niy poradziyli ze 

śmiychu szczimać a niyftore to ci sie festelnie na mie zboczkowali. 

We 2002r już ci mie niy wywelowali na rajce (przegrôłech ze jednym festnie  

kościylnym kandidatym, ftory dlô starych ółmów organizjyrówôł póńcie), 

pożygnôłech sie tyż ze mojim werkiym, ze Hutóm „Kościuszko” i łostôł mi ino 

taki jakisik – jak to nasz cwergowaty prezidynt kejsik gôdôł – abszmak do kupy 

ze łobrzidzyniym i takimi tam belakwastrami ...   

Ale skuli tego, iżech miôł we swojim żywobyciu, za fyrnioka jesce, pôra 

roztomajtych cufali i na binie, estradzie, i pisôłech kamratóm szpasowne kónski, 

dostołech we 2002 roku forszlag, coby napocznóńć berać kôżdy tydziyń we 

Radiu Piekary. Tak tyż łostôłech cufalym, chocia niy bez mojij wóli, wmetlany, 

wranżyrowany we pisanie naszóm szykownistóm ślónskóm mółwóm. Łoparte to 

bóło ło szprymy kajsik ci tam skukane we filipie i ło słównictwo z kierym tak po 

prôwdzie bółech skuplowany łod dzieciynctwa (łozprôwki łobiuch starek), na 

placu wele familoka i niyskorzij we werku. I terôzki mocka szkryflóm dlô swojij 

uciychy, i możno jesce skuli tego, coby we chałpie na pynzyji blank niy 

łogupnóńć, niy przijńść ło gowa. 

 

21. Ojlynszpigel Waldemann  

 
Poniyftorzi sztyjc spóminajóm jednygo srogigo Ślónzôka, szpasownego wigyjca 

i kocyndra Stanisława Ligonia znanego jako Karlik ze Kocyndra. Ale niy ino 

łón sóm sie szykowniście zapisôł we ślónskij historyji. Idzie ło to, co łostôł we 

filipach samtyjszych ludzi, i łostanie podwiyl bydóm jesce żyli te, ftore go 

pamiyntajóm a tyż pokiel bydóm sam ludzie, ftorym kce sie spóminać gyszichty 

ło naszych blank ci niy ajnfachowych Ślónzôkach. Drugim takim chopym, ło 

kierym werci sie zawdy ździebko połozprawiać, ździebko go pospóminać jes – a 

tak po prôwdzie – to bół tyski grôf mianowany Til Sowizdrzôł abo inakszij Dyl 

Ojlynszpigel. Tyski grôf. Niy richticzny grof ze starzików i staroszków ale grof 

ze nôtury, ze postympowaniô i ze włôsnygo mniymaniô ło sia. 
We roztomajtych cajtóngach, we internecu (i przi hilfie familije we Miymcach, 

choby ino Pyjtra K. Sczepanka) idzie wysznupać mocka gryfnistych gyszichtów 

ło tym chopie, ftore werci sie przipómnieć. Bo wszyjske pewnikiym miarkujóm, 

co my Ślónzôki byli zawdy miyndzy kładzidłym a nakowóm. I ino nasz ślónski 

śmiych, szpas, kocyndrowani i zawdy dobrô launa bóła nôjbarzij wymółwnóm 

łodpowiydzióm na festelnie procne losy tyj dziydziny, a tyn szpas, te wice i tyn 

samtyjszy humór nigdy niy łopuszczôł tyż tego razinku Dyla Ojlynszpigla.  

Mianowôł sie łón po łojcach Waldemar Niestrój tela, co powszychnie wszyjske 

mianowali go Waldemannym. Urodziół sie we Leśnicy (dôwnij Leschnitz) kole 

Anabergu we zabranyj miyszczańskij familiji i jako jedyn ze mało ftorych 

Ślónzôków, kierzy sie urodziyli na łostatku dziewiytnôstygo wieku, napocznół 

sztudiyrować prawo, i to niy bele kaj, bo we samym cysôrsko-królywskim 

Wiedniu. Nó ja, cyzarokowy Wiydyń słynół łod zawdy ze mocki kafyjów, 

szynków, kaczmów i restaurantów, ftorych bół łón czynstym byzuchantym. 

Króm tego bez lato szło sie drabko cestóm via Imperialis (Drógóm Cysarskóm) 

wykludzić do farbistyj Doliny Wachau kaj jes całbrowny zómek Kreuzenstein. 

Możno tyż i skuli tego, tyn nasz tyski grôf do łostatka blank, ale to blank niy 

poradziół dotwać do pôłnego wybildowaniô.  

I niy ma mu sie co dziwować. Bo znôł pewnikiym i taki kafyj „Café Schrangl”, 

ftory bół we małym budónku (za blank starego piyrwyj rajn tam niy mógli 

wlazować samotne baby, to możno i Waldemann mało kej tam wlazowôł, bo 

zawdy miôł festelnie rôd wszyjske dziołchy, frele, świyrołuszki) na Tiefer 

Graben blank ci poblisku Dreifaltigkeitssäule, takij ci srogij kolónny, kierô 

ustôwiyli dlô upamiyntniyniô srogij i łoszkliwyj zarazy we Wiydniu. A szło ci 

tam, we tym ichniyjszyj szpajzykarcie, we jejich „menu” nôjść, króm likyrów i 

górzkich nôlywek moc roztomajtych paradnych i wyśmiynitych maszkytów 

takich jak: tortynsztikle Indianerkrapfen, Strudel mit Röster, Keisermelange 

(czôrny kafyj ze żółtkym i małóm kapeckóm kóniaku), gebackene Mäuse (po 

polskimu pieczóne myszy – ja, ja tak sie to mianowało), Bischofsbrot (take 

nasze zozworki), Krampus (figórka dziobołka wypiykanego na doczkaniu z 

ciôsta chlybowygo), Kesierschmarren (szpliterki ze kyjzóm), Doboschnitten (tyż 

maszkytne szpliterki tela, co ku tymu jesce polywane karmylym), nó i blank na 

łostatku szmektne wina: Grüner Veltliner abo tyż jesce Blauer Zweigelt. Nó i 

musiôł być tyż wrółz ze wszyjskim barzij szmektny kafyj „Kapuziner” ku 

ftórymu dôwali tyż jesce zawdy glaska abo zbónuszek zimnyj wody. A możno 

tyż miôł rôd wlazować do szumnyj „Grand Café” we dziylnicy Alsergrund, kiej 

móg polekuśku deptać ło rozwidnioku, letko jesce bamóntny na nôjważniyjszy 

we Wiydniu smuntôrz Zentralfriedhof, kaj sóm we srogij zocy i reszpekcie 

pochowane take ludzie jak: Johannes Brahms i Franz Schubert, szałszpiler Curt 

Jürgens (już po drugij wojnie), Eduard, Josef i jesce łoba (Johann-łojciec i 

Johann-synek) Straussy. Pewnikym ale, móg tyż słyszeć jak spóminali tameszne 

ludzie bele kaj i taki szpasowny fal, kiery przitrefiół za blank starego piyrwyj we 

hotylu „Sacher” na Augustinerstrasse. Bół to jesce łod łostatka dziewioytnôstego 

wiyku nôjbarzij sztramski hotyl we dôwniykszym Wiydniu. I to tam rółzczasu 

kuzin cysôrza, arcyksiónża Otto wylôz do paradnego hotylowygo antryju, do 

takigo po ichniymu mianowanego „westybulu” i pokôzôł sie srogij hormiji 

wiydyńskich mamzeli sagi jak turecki świynty ino ze farbistóm, maluśkóm 

deczkóm przi pôsku i jesce we madziarskij czôpce ze fyjderpuszym na palicy. 

Żôdyn tak po prôwdzie do dzisiôj gynał tego niy miarkuje ale móg tyn côłki 

Waldemann spować (pijyndzy przeca miôł ci mocka) we takim cysôrsko-

królywskim hotylu „Imperial” przi Kärtner Ring 16, po dródze jak sie szło łod 

Schubertringu, a kaj ci juzaś na ścianach ujzdrzić szło pôłno myńszych abo 

srogszych szykownistych malónków, łobrôzów łolyjnych na ftorych byli choby 

żywe wystawióne wszyjske Habsburgi. A możno zahaltowôł i zamiyszkôł we 

takim maluśkim hotylu blank kole Franz-Joseph Bahnhof (jes jich we Wiydniu 

mocka) i jak chnet kôżdy cowiek, ftory przikludzi sie do Wiednia, miôł rôd 

wiydyński Prater ze jego srogóm góndlóm. Fijakrym abo inkszóm droższkóm 

jechôł se łod Ringu (Ringstraβe), łod kierego gróntowała sie, powstôwała 

szyrokô i na isto moc szumnô i wywołanô hulica ze roztomajtymi stawiynióma, 

dynkmalami, palastami i parkóma bez na isto ci gryfnistô Ausstellungstraβe, 

Straβe des 1 Mai i Eduard-Lang-Weg na tyn możno nôjstarszyjszy na świycie 

rómelplac. Bo jak wszandy we Wiydniu, tak i tam jes sporze roztomajtych 

kafyjów, szynków, kaczmów i cego tam jesce. Piyrszô gospoda wystawiyli tam 

już we 1603r. Zatym postawiyli ci tam ruk-cuk roztomajte szpasowne tyjatry, 

kaspertyjatry i kabaryty. Łod takigo jednygo fest markotnygo – eźli idzie tak 

pedzieć – błôzna Hanswursta wziyno sie miano tego szumnego rómelplacu – 

Wustelprater. Wiela tyż musiôł ło tym istnym, ło tym wigyjcu słyszeć, bo sóm 

przeca bół kocyndrym côłkim pyskiym. Niy móg tyż łobcyrklować, łóminóńć 

Grinzingu (to jes po dródze na Kahlenberg). Kiejsik to bóła takô blank maluśkô 

dziydzina, ftoryj czyść i srogô zoca prziniysło blank mode wino – Hauriger. 

Przecamć łod wieluch, wieluch lôt wszyjske, kiere ci sie już przikludzóm do 

Wiydnia, majóm festelnie rade te knajpecki na Grinzingu i kôżdy śnich mógby 

sie poasić, wiela to tyż na tym Grninzigu wina wysłepôł. Prôwdziwô wajnsztuba 

(„winiarnia”), to tyn Waldemann tyż pewnikiym poradziół zmiarkować, bo idzie 

jóm łozpoznać, poboczyć po tym, iże direkt nad dźwiyrzami zawiyszónô jes abo 

przidziyrganô jes asta sośnicy i tabulka ze takim napisym: "Ausg'steckt" 

(„łozewrzite), i ino tam podôwo sie te richticzne wino wiydyńskie włôśnyj 

roboty. Te słówecko „heurigen” jes tyż ku tymu takim zwykowym mianym 

modego wina, nôjnowszyjszygo rocznika słepanego zawdy (już ci tyż za czasów 

wiydyńskij gyszichty Waldemanna) we srogi fajer 11. listopada tela, co niy 

przinôleżi metlać tego ze fajerami bajstlowanymi u nôs terôzki we Polsce.  

Coby już za tela ło tym niy berać i pypcia, smacyska niy robić, trza rzyknóńć 

ino jesce, co blank niyważne cy to Weißburgunder, Blauer Zweigelt abo jaki 

jesce Riesling – wiydyńskie wiyno jes zawdy galantne, i – jak móndroki 

gôdajóm – nôjlepszij pornóńć, popróbować je tam, skany łóne sie wandluje. Ino 

we Wiydniu! I fachmany prawióm, eklerujóm, co te wina mogóm kónkurówać z 

mozelskimi czy reńskimi winami. A już ichni Eiswein to jes na zicher taki sóm 

dobry jak wszyjskie inksze kanadijske, choby take Inniskillin ze winnicy 

(wiengarten) ło mianie Niagara-on-the-Lake-Inniskillin, kaj wina sóm zbiyrane i 

presowane kiej winogróna ze zortów Riesling, Vidal abo Cabernet sóm ci na 

krzach na fest zamróżóne. Bezmać już terozki i chińcyki (we prówincyjach 

Xinjiang, Hebei i Shandong) robióm take wino ale richticznym winiôrzóm to niy 

poradzi sie zmiyścić we filipach. 

Nó ale, i żôdyn ze tamesznych ludzi przeca niy poradziółby wymiarkować, jak 

tyż to tyn tyski grôf (ło tym mianie deczko niyskorzij) miôł poradzić gróntnie i 

do łostatka sztudiyrować we tym Wiedniu? Nó, jak? To przeca niy ma tak blank 

ajnfach ... sztudjyrówać, przisiednóńć falty galot, kiej naobkolo tela pokusów i 

wôbików do srogij uciychy i festelnyj balangi. 

Nôjprzodzij żół se jak richticzny grôf we zabranyj familiji we Tychach ale na 

isto pierónym ci mu sie tam mierzło, a przeca tyn farbisty i szpasowny świat 

naobkoło wôbiół łozrywkóma i roztomajtymi uciechóma. A ku tymu jesce 

wiydyńske dziołchy ze jejich farbistymi klajdami i żywotkami, kiere dziepiyro 

pokazôwali to, co te dziołchy mieli do pokazôwaniô chopcóm. Bół ci przecamć 

panoczek Niesiestroj tego świata liplingym. Ludzie we Tychach, kierzy go jesce 

boczóm, ftorzi sztaplujóm we pamiyńci (a sóm take, chocia jich terôzki corôzki 

już mynij) łopisujóm ci go tak: strzydnio srogi, ło galantnyj fresie, deczko ino  

siwych ale szykownie ufrizowanych wosach, sztramski sóm we sia, wyglóndôł 

blank niy na miastowego chopa, na jakigo arbejtera abo byamtra a barzij tak ci 

na grôfskigo synka tym tuplym, iże sie sóm grôfym mianowôł. Zawdy tyż bół  

galancie i szykownie łobleczóny. Nosiół sie Waldemann richtich po pańsku, 

gowa bez lato garniyrowôł frópowym chelmiskiym jak hamerikóński szałszpiler 

Clarc Gable a bez zima juzaś, łoblykôł hut prómp ze jakich pariskich nôjbarzij 

modernych zalónów. Ku tymu łobuwôł zawdy, ale to zawdy żółte sztible. Te ci 

jego szykowniste szczewiki i te côłke jego prziłodziynie, to bół na isto muster 

dlô wszyjskich tyskich i katowskich byamtrów, kierzy tak po prôwdzie gawcyli 

na Waldemanna ze letkim łozbawiyniym ale zółwizół sie starali brać przikłôd ze 

jego pańskigo byciô. Chnetki tyż stôł sie tyn Waldemann lyjwym zalónowym, i 

to niy ino za staryj Polski ajuści we Tychach, ale i we wszyjskich srogszych i 

szykowniyjszych miastach naobkoło, po łobiuch zajtach przebiygajóncyj za 

Mikołowym granicy. Gôdôł po polskimu szykowniście jak jaki Żeromski abo 

Reymont, po miymiecku blank ci juzaś nikiej Tomasz Mann, a po francusku 

chnet gynał jak Ymil Zola, ftory napisôł take gryfniste a pod sztrofóm zakôzane 

bez kapelónków ksiónżków, choby ino Germinal abo Nana. Móg ci tyż beztóż 

wkróncać sie bez żôdnego problymu we nôjlepszyjsze kómpanije i balówać za 

jejich pijóndze. Bo jego familijô blank niyrada, bali i ze łobrzidzyniym łóżyła na 

takigo „syna marnotrawnego”, na płochygo i utratnego karlusa, ftory poradziół 

ruk-cuk mocka, kupa ci pijyndzy przetyrmanić na to ino, coby ludzie łó niym 

gôdali, coby go pódziwiali i coby mu festelnie ... zôwiściyli.   

Nocne balandrówanie tego szyndzioła i bajyranta Waldemanna łodgrowali sie 

zawdy we nôjszykowniyjszych katowskich restaurantach, kaczmach i szynkach. 

Problym ino bół ze wrôcaniym sie nazôd do dóm do Tychów. Kiej musiôł abo 

skuli tego, iże niy nastykło mu pijyndzy, abo iże niy trefiół na takich, ftorzi mu 

cosik fóndowali – pyndalować moc niyrôd, niychyntliwie do dóm. Nasz wigyjc 

bół dyć anó jedzinym monej cowiekiym, ftory miôł ci łozsóndek, takô sóndowô 

szpera na jeżdżynie cugami. A to beztóż, co niy miôł ci łón we zwyku lajstnóńć 

sie bileta, co wtynczôs niy bóło tak ajnfach jak terôzki. Coby wlyjźć na jaki  

bansztajg, na tyn przikłôd we Katowicach, trza bóło musowo mieć bilet. Ale tyn 

wicny kocynder i łoszkliwiec nigdy takigo niy miôł, miôł atoli szykownistygo 

wilczoka festelnie napolónego na wszyjskich  banowych szafnerów. Tyn srogi 

pies brónczôł, Waldemann go próbowôł (ale ino tak naskwol) uholkać, szafner 

sie dyrgotôł i zawdy ci jakimsik szczysnym cufalym pón i jego hroznucny psiôk 

przeszwarcowali sie bez te wyjńście na bansztajg.  

Zatym juzaś rest łodgrowôł sie rajn we cugu, kaj tyn łoklany blinderpasażyr, tyn 

ci pasażyr na gapã gniywnym, łozjarganym głósym niy poradzóncym strôwić 

prociwu przezywôł na szafnera, kiery nagabowôł go ło bilet, iże chnetki bydzie 

wyciepniynty z roboty za dociyrność ku dostójnikowi państwówymu za kierego 

Waldemann miôł rôd sie podôwać. Pôrã razy tyn kósztik mu sie udôł, yntlich 

jednakowóż tyn ci łobciynżliwy pasażyr trefiôł do gyrichtu, kaj łorzykli dlô 

niygo festelnô szpera na korzystani ze usugów tamesznego PKP. Niy łoznaczô 

to dyć żysz, coby łón łodrzyknół sie po tym wszyjskim smyków do Katowic. 

Wrôcôł tamstela do Tychów roztomajtymi autokami. Sprzijaźliwych jich 

posiôdôczy poznôwôł we katowskich kaczmach i herbergach. Rółzczasu tyż we 

nocy zamiyrzôł wrócić do chałpy a tu ci jak na łostuda żôdyn ze przigódnych 

jego kómpanów nie miôł automobilu. Waldemann ale wywóniôł wartko, iże przi 

sómsiydnim tiszu baluje dyrechtór bytóńskigo ZOO. Te przedwojynne bytóńske 

ZOO (Tiergarten) bóło piyrszym takim na Ślónsku i fóngowało łod 1898r przi 

hulicy Parkowej (Parkstrasse). Napocznół tyż blank głóśno, na côłki karpyntel, 

tak coby go słyszeli przi inkszych tiszach, łozprawiać spółbiysiadnikóm, iże mô 

we chałpie dwie rzôdke, jedzine we swojij zorcie małupice a skuli tego, co łón 

niy ma fachman abo jaki ekszpert, rôd tónio je skali. Dyrechtór tego bytóńskigo 

ZOO moc sie zainteresjyrówôł, ale chnetki tyż dowiedziôł sie, iże eźli kce kupić 

te afy, to musi sie uzdać zarôzki, bo łón, znacy sie tyn Waldemann, tyn srogi 

miglanc, cugym zarôzki ło rozwidnioku wartko, na gwôłt musi wycióngnóńć aże 

hań do Berlina. Dyrechtór uzdôł, wsiôd za lynkiyra swojij DKW (dekawki – jak 

tyn autok mianowali) i pojechali wszyjske do kupy do miasta Waldemanna, do 

Tychów. Tu ci bóło jednakowóż sroge łoszydzynie dlô tego dyrechtóra, a to 

skuli tego, co tyn tyn wigyjc przedstawiół mu swoja szwestera i mamulka 

prawiónc .... iże to gynał ło tych afach gôdôł we tym katowskim restaurancie.  

Inkszym razym – a wszyjsko to sie dziôło we festelnie wtynczôs wywołanym 

restaurancie „Monopol” kole katowskigo gównygo banhowu – poznôł sie tyn 

nasz Waldi ze dyrechtóróma takigo nôjważniyjszygo przedwojynnygo potyntata 

przemysłówygo, kóncernu Georg von Giesche Erben (Bergwerkgesellschaft 

Georg von Giesche’s Erben, zatym po 1922r – Giesche Spółka Akcyjna) a jako,  

iże powrót do Tychów juzaś stanowiół problym, dôł jim do wymiarkowaniô, iże 

moge skalić tym istnym srogi pakyt akcjów tyskigo brówaru. Wrażyni sprawiôł 

take, iże panoczki uwiyrzyli mu na słówo i wypuściyli sie w dróga, coby deczko  

niyskorzij, już we gabinycie dyrechtóra ksiónżygo brówaru przisztymplować 

stanowiynie. Portiyr we brówôrze, kiej ino uwidziôł takô sztramsko limuzina 

jakóm chopy przijechali, wpuściół zarôzki byzuchantów na teryn brówôru. 

Autok podjechôł ku dyrechtórskij wili. Waldemann wkludziół tych swojich 

cufalowych kómpanów do gabinytu, dôł skôzać, co idzie wydać polecynia 

słóżbie i poszôł ganc ajnfach ... spać do swojij chałpy. Kiej ino zjawiół sie 

richticzny dyrechtór, dugo ci niy poradziół do łostatka spokopić, co tyż te chopy 

robióm we jego gabinycie. 

Bali kiej żôdnego niy udało mu sie wykminić na podwieziynie autokiym, a taki 

cufal przidarzół sie kajsik we 1937r, wicman tyż dôwôł se rada. Do kupy ze 

jednym wywołanym katowskim dochtorym i niy mynij wziyntym alwokatym 

uzdali, co wypuszczóm sie na ausflug. Skuli tego, co żôdyn śnich niy miôł 

autoka, wigyjc Waldemann urzóndziół, iże zarôzki sie taki autok lajstnie, 

nôjlepszij mercydesa. Pokwanckali sie do nôjbliższyjszygo „autosalonu”. Trza 

przeca skorzij kupiyniô taki autok wypróbować. Chopy dugo smowiali sie eźli 

wykludzić sie nôjprzodzij do Krakowa abo możno, do Tarnowskich Gór, abo 

jesce kaj indzij? Na łostatek stanóło jednakowóż na tym, iże pojadóm do 

Bielska. Jakóżby inakszij – tyż bez Tychy. Kiej przejyżdżali kole tyskigo 

brówôru Waldemann dôł wszyjskim do wymiakowaniô, coby duldnóńć jake 

piwo na kacynjamer, co przijynte łostało ze srogim uważowaniym. Wlejźli do 

tamesznyj „Parkowyj”, ftorô bóła nałónczôs szykownistóm i sztramskóm 

biyrsztubóm. Ółber niy miôł blank żôdnych ci wóntpliwóści, iże za rechnóng 

zabuli ftosik inkszy, niźli stały bywalec, totyż ze rułóm filowôł kiej tyż tyn 

Waldemann rzyknół, co musi pójńść do haźlika i jesce barzij, blank ajnfach 

polekuśku weknół sie. Anwalter i dochtór niy dosik, co musieli zabulić za 

łobsztalowane piwo, to jesce ku tymu wrôcali nazôd do Katowic ... cugym. 

Szofer ze tego autozalónu niy miôł przeca nôjmyńszego zamiaru wiyź nazôd 

tych „szwindlyrzy”, ftorzi markiyrowali bogôczy. 

Tyn kocynder i bizygón Waldi Niesiestroj – bogać tam – niy straciół bali swojij 

frechowności wrółz ze nastaniym we Tychach Trzecij Rzyszy. Rzecy wszyjske 

poradziyli po miymiecku, ale bół to lynzyk ajnfachowy, prolytarijacki. Łón ci  

juzaś gôdôł jynzykiym szałszpilerskim. Napocznół naobkoło łozprawiać, iże ze 

wiydyńskich jesce czasów znô sie ze samiuśkim Adolfym Hitlerym – a tak ci  

prôwdóm, sztudiyrowôł we Wiydniu gynał we tym ci samym czasie, kiej tam 

przetwiyrôł sie jesce żôdnymu niy znôjómy niyskorzyjszy Führer – i skróny 

tego forszlagowôł familijóm piyrszych zawiyranych we heresztach powstańców 

ślónskich, iże za szmiyrgelt powycióngô, wysmuko jich ze tego dioseckigo 

gestapo. I richtik, prowdóm, dziynka łopowodze i frechowności, chocia bez 

kónszachtów, rółz abo drugi mu sie udało. I tyn Waldemann yntlich żół niy ino 

po pańsku, ale i miôł mocka pijyndzy na swoji uciychy. 

Ciynżke czasy prziszli na niygo wrółz ze wydaniym zarzóndzyniô, iże wszyjske 

łobywatele Miymiec muszóm robić. Waldemann uznôł, co śnim blank sie to niy 

kupluje – grôfy przecamć robotóm sie niy zgańbióm. Ale łówczysny tyski 

birgemajster, miyniół jednakowóż blank inakszij i kôzôł w te pyndy tyskim 

szucmanóm przismycyć miyszkańca, coby łosobiście wrynczyć mu nakaz 

roboty. Waldemann łodpolół szriftym do kancylaryji Führera, we ftorym 

zapewniôł Adolfa, iże eźli mô wiyncyj takich, jak tyn tyski birgemajstrów, 

wojna na zicher przegrô ... musi jóm przedrzistać. Terôzki po czasie gynał idzie 

ujzdrzić, iże takich birgemajstrów, jak tyn ze Tychów, musiało być jednakowóż 

mocka, iże jednakowóż tyn Adolf ta wojna przedrzistôł do imyntu. Hitlerowskô 

kancylaryjô przikôzała we łodpowiydzi niy Waldemannowi, ale samtyjszymu 

łoddziałowi NSDAP, coby sie gynał przijzdrzało Waldemannowi. Chnetki tyż 

we Tychach powziyntô rozsóndek, decyzjô coby izoliyrówać naparciucha łod 

społyczyństwa. To, jak szło wymiarkować, bół ino jedyn rozsóndek –  to bół 

Auschwitz. I tukej życiowô cesta naszygo kocyndra mô już na isto swój fajrant. 

I to ło wiela gibcij niźli inkszych heresztantów tego lagru śmiyrci.  

Niy dô sie wypokopić eźli Waldi Niesiestroj trefiół sie we tym lagrze ze 

ojgynowym fatrym Jorgym (sóm Georg-Jorg zawdy po wojnie chnet nic niy 

łozprawiôł ło tym Auschwitz) ale gôdali ludzie, szło tyż tyż niyskorzij po wojnie 

we papiórach wysznupać, co tyn tyski grôf do łostatka niy straciół kurażu, niy 

zapodziôł swojij grôfskij frechowności. Nałónczôs takigo ci lagrowego apylu, 

ichniego ferlyjzóngu zrobiół festelnô haja, breweryjô, i to samymu Rudolfowi 

Hessowi. Twiyrdziół łón sztramsko, iże to jes srogachne i moc fółglowate 

szajsniyńcie sie, i kiej kómandant niy kce, coby go przekludziyli zarôzki, po 

gibku na wschódni frónt, mô go na doczkaniu skuplować ze kancelaryjóm 

Rzeszy. Takij frechowności i soróństwa we tym lagrze blank żôdyn sie ani niy 

spodziôł. Szef lagrowego kómanda zlynknióny, skamiyniały richtik zaglingôł do 

Berlina. Żôdyn tak po prôwdzie niy miarkowôł, co łón wtynczôs usłyszôł we 

suchowce, pewnikiym jednakowóż niy bóło to nic do śmiychu. A Waldemanna, 

Waldemara Niesiestroja chnetki zatrzaśli i jes ci łón terôzki jednóm ze pôruch  

milijónów łofiarów Auschwitzu. Bóło to jakosik bez lato 1943r a miôł ci łón 

wtynczôs szejśćdziesiónt jedyn lôt.  

Jego styl życiô i usmolóno śmiyrć przyjńszli do lokalnyj legyndy. Tameszne  

starki i malulki jesce wiela, wiela lôt po tyj łoszkliwyj wojnie łosprawiali ło tym 

tyskim grôfie, ło tym Tilu Ojlynszpiglu (Dylu Sowizdrzale) i fest ci sztrofowali 

swojich synków i wnuków, kiej łóne piyrszy rółz we życiu przikwanckali sie ze 

jakigosik tam chacharstwa i nocnych smyków: 

– Ja, ja żyj tak jak Waldemann, to i fajrant, szlus bydziesz miôł gynał taki, jak 

tyn tyski grôf. 

Nó ja, bół to na isto richticzny Ślónzôk, ślónski chop ze kwi a kostyrów.  

 

22. Wszyjskich Świyntych  
 

Ło szaroku, na rozwidnioku idzie ujzdrzić już mróz na autokach, na kalynicach i 

szyndziołowych dachach, zamróz na borsztajnach, na zbulónych blank chnet do 

łostatka chlywikach i kajsik kole klopsztangów, na kierych już żôdnô samtyjszô 

baba tepichów niy klupie, a ku tymu jesce na isto szykownistô, całbrownô  

strzeź na krzach i niyftorych niysrogich stromach. Tyż ci na tych stromach, 

krzôkach, brzostach, harpyńciach liścio corôzki mynij. Na niyftorych blank już 

ci żôdnego niy ma. Łostatni śnich możno łodfurgnół nikiej ta briwa ze bôjki ło 

rabsiku, ło zbójcu Madeju. A juzaś wczas na łodwieczerz, corôzki pryndzyj robi 

sie ćma, blank choby fto tinta łozlôł, łozkidôł na biôłô deka abo na tisztuch.  

Ja, ja, to już wartko kroczô listopad, to tyn miesiónc, kiery przijńść, przikulwitać 

sie musi, chocia żôdyn tak po prôwdzie nań niy czekô a ftory to miesiónc  – jak 

zawdy – pewnikiym festelnym jankorym sie napoczynie:  

„Stara skarga a próżna – na śmierć się żałować, 

Bowiem ona nikomu nie zwykła folgować: 

Bierze stare i młode, kto jej się nawinie, 

Ten pierwej, a ów poźniej, przedsię nikt nie minie.” 

Takie gryfne słówecka byli łod Jana Kochanowskiego narychtowane na srogi 

dynkmal jednego istnego. Gryfne, szykowne, i jak na isto – richticzne. Przeca 

kôżdy snôs miôł jakosik familijo, jakisik Łojców, Starzików, pociotków,  

kamratów, przocieli, kierzy sóm już umrzite, kierych ci juń niy ma kole nôs, 

kierzy sóm hań-tam, kaj nasz filip, kaj tyn nasz maluśki rozumek niy poradzi 

grajfnóńć, i łodkany jesce żôdyn sie nazôd niy wróciół. I juzaś – nikiej w tych 

sztrofkach ździebko skorzij – niy kôżdy, i niy zawdy, i niy ciyngiym łó nich 

jesce spómino, przi tym côłkim tyraniu i fyrtaniu za tymi złotkóma, za tym tyż, 

coby dzieckóm mieć co do gymby wrajzić, coby ałtok bół gryfniyjszy, łachy 

możno szykowniyjsze, barzij sztramske moderne prziłodziynie, abo lajstnóńć sie 

srogsze pomiyszkanie, przi tym jesce côłkim utrôpiyniu ło robota dlô sia i dlô 

dziecek, ło côłkie wywianowanie synka abo swojij dziołchy. 

Nó ale, jes taki dziyń, a tak po prôwdzie dwa, we kierych cowiek peć niy peć  

musi sztopnóńć, musi zabrymzować i pomedikować deczko ło inkszych, ło tych 

kierzy byli, a kierych ci już niy nastyknie wele nôs – Wszyjskich Świyntych, 

abo jak ci to piyrwyj godali – Zaduszki, lebo już blank dôwno – Dziady. 

„Dziady”, stary zwyk ludowy, kiery nôjbarzij i nôjlepszij łopisôł tyn nasz Adam 

Mickiewicz. Fto terôzki jesce boczy dôwnych Koźlôrzy, Huślôrzy – we jednym 

i terôźniyjszy kapelónek i dôwniyjszy gynślorz, znacy poeta.  

Te nasze mickiewiczowske „dziady” majóm to dlô sia, iże to sóm jesce zwyki 

pogóńske pometlane ze krześcijóńskimi. Wszyjskie dôwne ludzie medikowli, co 

jôdło, napitek i śpiywanie dôwo flyjga, ulga duszyckóm, kiere we czyjścu niy 

mogóm niyba sie doczkać. Ludzie, i niy sóm to na isto dnie, we kierych trza sie 

na smyntôrzu, na kiyrhowie festnie poasić nowym pelcmantlym lebo blank 

nowymi italijańskimi szułami. Wszyjskich Świyntych to fajer, to prawucne i iste 

spóminanie skuli tego łobiecanego lepszejszego życiô u naszygo Łojca, tam na 

wiyrchu, we niybiesiech. To tyż dôwne Zaduszki, te cichuśkie juzaś spóminanie 

ło tych, kierych nikandy, i dlô nikogo niy bóło za tela, kierych przóniô wdycki 

nóm wszyjskim bóło za knap. 

Ale niy idzie blank przepómnieć tyż ło tym, iże tyn côłki listopad, to jes ci taki 

miesiónc, taki czôs kukaniô, zaziyraniô gynał i ze utropóm naobkoło. Niyftorzi 

ci richtik filujóm kiej wlejzóm na kiyrchof, coby sie chocia na kwilka wrócić do 

tych, kierzy tam znojdli łoddychniyńcie. I to ci je zaziyranie do zadku, do tych 

kwilków, do tych lôt zwiykowanych ze tymi, kierych my mieli, i durch mómy 

radzi, ftorym my przoli i sztyjc jesce przajymy, do tych dni a tydni, kiere sie juń 

nazôd niy wrocóm. I tyż ci wteda cowiek medikuje, co ... i na mie na isto tyż 

przijńdzie dran, i jô tam legna, i możno mie tyż ftoś świycka łoświyci, blyndnie 

jakóm maluśkóm mziczkóm. A to ci już je gynał kukanie do przodku, do tego co 

dziepiyro bydzie, co jesce trza zbajstlować dlô sia, dlô familije i inkszych ludzi, 

i coby sie na mie blank Pónbóczek za te pôra lôt żywota niy gorszół. 

Taki jes tyn listopad i taki ci je jankor na podzim. Niyftorym, to możno i płaczki 

ze ślypiów na lica skapnóm i sznuptychla sie zmokrzi, kiej sie spómnóm jejich 

starzików, łojców i przocieli, kierzy tyż tak przodzij medikowali, a kierych ci 

już sam terôzki snami niy ma. A wszyjsko to, jak ci we tych gryfnych sztrofkach 

jednego Ślónzoka, ftorego roztomajte cufale ciepli do Kanady – Edulika: 

 „ ... na podzim, ta frela, jesiyń łod umiyraniô, kierô czasym do nasłepać sie 

złotym dyszczym, kiero mgłóma sie prziłoblece z rańca, do sie pohajać ze 

zbiylałóm byrkóm nikiej piyrszóm libstóm, kiero tyż ku tymu do zdziebko tego 

dychniyńciô, zaśpiywô ciyrckiym we kóminie, poberô możno kapka, podwiyl 

niy przijńdzie srogi mróz i niy potracóm sie cesty, nasze serca niy łoziómbnóm i 

świycki już ci niy kepnóm, pokiel ino dómbki i deczko uniyskorzónne, maluśkie 

jadwiszki bydóm kwiść a côłko gadzina, wszyjskie ptôki-grygoloszki niy bydóm 

sie rychtować ku zimie.” 

I to tyż jes tyn nasz listopad znany tym, iże u nôs, nôjbarzij u nôs na Ślónsku, 

ludzie idóm, ludzi cióngnie na tyn chocia fest stary i przeboczóny smyntôrz. 

Terôzki, razinku, kiej wszyjskie kiyrchowne gónki, chodnicki sóm łobciepane 

liścióma, już zżółkniyntymi i sponiywiyranymi bez ulichy, i kaj kôżdy ci wól 

niy wół mô sam swój plac, kaj kôżdy umrzity mô doczkać, aże go nasz dobry 

Pónbóczek napytô ku sia – trza cichuśko porzykać i ta jedna chocia maluśkô 

świycka łoświycić. I chocia cowiek stôwo i ze lutościóm, ze srogim jankorym 

ku niybu, ku Pónbóczkowi gorście sztrekuje i jamruje ku tymu: 

– Po jakiymu łón, po jakiymu łóna, po jakiymu tyn blank maluśki synecek abo 

ta gryfnô dziołszka – musieli ślazować ze tego świata, a niy jô? 

Bo nikiej te ślatujónce listka, cowiek ani sie niy pozdo, ani spokopi, kiej tyż we 

tyj côrnyj, zmarzniyntyj ziymi legnie na wiyki, wiyków, amyn. 

Ech! Płaczki sie we łocach zwyrtajóm. A możno to skuli tego, iże rzecy gryfnie, 

piyknie, babskie lato jesce niydownô furgało w lufcie i chytało sie kôżdyj asty, 

kôżdygo ci tyż habozia, ale ku tymu jakisik jankor za chyrtóń juzaś chytô, a już 

nôjbarzij kiej sie ujzdrzi tak chnet na łodwieczerz abo z rańca, we chnet kôżdô 

niydziela, a i beztydziyń, jak sie kulwito procno ku familokowymu hasiokowi 

zwiekowano starka ze dwióma psiokóma posznupać eźli niy nôjńdzie hań cosik 

do jôdła dlô sia i dlô jeji śtyroszłapnych przocieli.  

Roztomajcie to inksze ludzie poradziyli mianować, naszkryflać. Wszyjskie, 

kiere chocia do hilfki łamziyli suchali jejich rechtorów, kierzy ze płaczkami we 

łoczach gôdali za Kochanowskim: 

„Wielkieś mi uczyniła pustki w domu moim, 

Moja droga Urszulo, tym zniknieniem swoim! 

Pełno nas, a jakoby nikogo nie było: 

Jedną maluczką duszą tak wiele ubyło.” 

Ja, na isto, kôżdy to moge pedzieć, iże pôłno sam nôs, a choby tak blank nikogo 

niy bóło, i ino te migotliwe świycki na smyntôrzu, kiere blyskajóm miyndzy 

drzywami, miyndzy liścióma choby te liche duszycki furgajónce podle kôżdego 

krziża, kôżdyj mogiyłki ... Ludzie, a kiej sie tak cowiek kuknie naobkoło, to ci  

chnet poradzi ujzdrzeć wieluch już sam snami i wele nôs niy ma. A Ojgyn we te 

dnioszki jesce boczy pewnikiym i taki łobrôzek ... 

Mały psiok jamruje, wyje, ale corôzki cichszij, corôzki barzij już zachrapociały. 

Wszyjskie we siyni znajóm tego psiôka, to lipling łod sómsiôdki ze szczwôrtego 

sztoku. Cosik sie musiało przidarzić. Ficywert, policajt, dochtórka chorzowskigo 

retóngu, ajzynzyjga, zgrzitanie żelazła ... keta puściyła, psiôk tak już jakosik z 

letka ucichnół ... ja, już wszyjske spokopiyli, iże naszô sómsiôdka jesce wczorej 

takô wizgyrnô, a już leży na marach, we śniku jóm ta śmiertka dopadła ... 

Wszyjskie jóm blank dobrze znali. Zwiekowała fest, ale zawdy ci łóna we 

łoczach miała chichranie i dlô kôżdego, bali i nôjsrogszego łochyntola miała 

dobre słówecko. Chocia gymbulka, czoło, côłko fresa połoranô nikiej zasuszóno 

byrka, nikiej pieczka ze godnego kómpotu, ale dlô kôżdego miała czas i pôrã 

słówecek pociychy. Tydziyń, dwa, ulicha bez pôra dni, ziymia już zmarzniyntô, 

już tak śległa, po cichuśku jak bez côłke jeji żywobycie, jedna ino świycka... 

A inksze ... Mieli radzi góry, srogie góry, poszli rółz, drugi, trzeci ... i prziszôł 

tyn jedyn fal ... już jóm niy znôjdóm, już kajsik śleciała na dół, już niy bydzie 

sie już śmiôć Wanda Rutkiewicz ... ani Kukuczka, byli, i już jich niy ma ... Łod 

zawdy pamiyntajóm Chorzowiôki, samtyjsze, pniokowe ludzie jednego takigo 

gryfnego i fest szykownego karlusa. Łod Logiewnik robiół sztyjc dlô trajningu 

dałerlałf aże do werku, kaj bół inżiniyrym we fyrmie. Tyż pojechôł ci w góry, 

Hajna Furmanik mu bóło po łojcach, tyż grobu ani szykownyj truły niy mô ... 

śleciôł kajsik do tify we Górach św. Elijasza we Kanadzie we 1974r – bół ino 

trzidziyści siedym lôt stary ... I jesce inksze nasze Chorzowioki. Jes taki, a tak 

richtik to bół już łod terôzka, taki jedyn srogi, szumny Chorzowiôk. Zemrziło 

mu sie szesnôstego paździyrnika 2007r we Rzymie.To arcybiskup Ignacy Jeż, 

kiery napoczynôł wszyjsko we kościyle Wniebowziyńciô NMP łod naszych 

Hajduk, łod modego kapelónka. Niyskorzij ordynarjusz diycezyji koszalińsko-

kołobrzyskij i już zatym łod 1992r, biskup-synior tyj diycezyji. Dziyń skorzij 

jesce, tak na łodwieczerz łodprawiół mszô we gryfnyj bazylice św. Sabiny na 

Awentynie we Rzymie a z rańca, blank ło rozwidnioku bóło już Śniym gorzij i 

zemrziło Mu sie na dródze do wywołanyj kliniki Gemelli, kaj tyż i nasz polski 

Łojciec Świynty łocy na zawdy zawar. Urodziół sie we 1914r a świyncynia 

kapłańskie miôł we 1937 roku ....  

„Rzućmy pruskie śmiecie – chyćmy polskie kwiycie 

Ślazacy-Polacy już od wieków przecie.” 

To śpiywôł kiejsik Stanisław Ligoń, Karlik z Kocyndra. Kiej Jimu sie zemrziło 

we piyńćdziesióntym szczwôrtym roku, côłki Ślónsk ślimtôł, a kiej Go chowali 

na katowickim smyntôrzu kole inkszych srogich Ślónzôków: Arki Bożka i 

Emanuela Imieli, to aże kielanôście tysiyncy ludzi Go wiydło na tyn kiyrhow ... 

Abo tyż i maluśke łokno na piyrszym sztoku. Cy to wiesna, lato, podzim, zima, 

zawdy we tym łoknie kukała nôjprzodzij jego fajfka a niyskorzij fresa ze srogim 

fusiskiym. Dlô kôżdygo miôł dobre słowo, z kôżdym poradziół gryfnie pogôdać 

... piyńć lôt śleciało kiej łokno jes ciyngiym zawarte, niy ma starzika, tego istego 

starzika dlo wszyjskich nôs łochyntoli ze côłkigo familoka ... 

Piyrszy Farorz ze naszyj „Józefki”. Dusza cowiek, Paweł Czaja. Jak chodziół po 

kolyndzie, to niy jednymu biydôkowi przed wojnóm poradiół do kropielnicy 

złocioka lebo marka wciepnóńć; nigdy niy czekôł aże mu fto do reweryndy, do 

kabzy cosik wciepnie ... trzinostego paździyrnika pizło szejśćdziesiónt trzi lata, 

kiej go Pónbóczek do sia napytôł. 

Śtyrdziyści dwa lata tymu nazôd poszôł we swoja łostatnio cesta inkszy Farorz, 

tyż srogi duchym Hanys Nita ... Siedym lôt tymu nazôd ojgynowy piyrszy 

kapelónek łod kapistrantów, już na kościylnyj pynzyji, tyż sie ze tego świata 

wykludziół tam na wiyrch, tam kaj niy kôżdymu to pisane ... 

Co tam wiela godać. Wszyjskie znôcie takich kapelónków, starzikow, dziecka, 

kiere mieli dziepiyro żyć a już sóm na smyntôrzu, kamratów, kamratki, frele, 

frelki jesce samotne, ale tyż i te już wydane babeczki, kiere jesce dziecek niy 

łodchowali, tyż tych wszyjskich naszych sztramskich karlusów i blank herskich 

chopów, kierzy już ze gruby nazôd do dóm niy prziszli ... 

I juzaś przilazuje dziyń we kierym trza ździebko wybrymzować, wyhaltować i 

poślyńczeć deczko ło tym, co nôs wszyjskich pryndzyi abo niyskorzij czekô. 

Kôżdy snôs musi łodumrzić, łodpioć lebo – jak to niyftorte gôdajóm – pójńść 

pod sosiynki. A wtyczôs bydzie przileżitość spomiarkować te nasze wszyjskie 

pogrzybowe zwyki i cyrymónije. I tak łod cichyj, diszkrytnyj próśby ło rzykani 

aże po zjôdanie umrzików – na côłkim świycie pogrzybowe cyrymónije sóm 

blank i szokujónco roztomajte. Idzie sam bali pedzieć, iże  ... fest farbiste!  

Dlô Ojropyjcyka pokora, to gódne i dostójne, niywłôśnie wlazujónce we łocy 

pokazowanie lutości po zemrziciu kogosik ze familije abo ze nójbliższyjszego 

łotoczyniô. Ale dlô wieluch nôrodów, kiere łostali wiyrne prastarym tradycjóm, 

znamiynnym jes jawne łopłakowanie umrzitych (jes tyż i takô moc starodôwno  

insztytucyjô „płaczków), głóśne ślimtanie, łokrziki, biczówanie i festelne ci 

praskanie palicóm ło mur.  

Etiopczyki na tyn przikłôd na cycha srogij żałóby łostrzigajóm kudły, sujóm 

hasie na gowa i łozdropujóm fresy aże do kwie. Jesce możno jakiesik sto lôt 

tymu nazôd niyftore plymia ze Afriki Połedniowyj gdowa po śmiyrci jeji chopa 

zawiyrali na miesiónc we festelnie izolyrowanyj kómorze. Kajsik po miesióncu 

przimusowygo łodosobniyniô, gdowa musiała skorzij powrótu do swojij chałupy 

gynał sie côłko łoszpluchtać i łostróm bergówóm ponarzinać sie bele kaj i na 

cyckach, i na ryncach i na szłapetach.  

Juzaś Indijanery ze plymia Tlinitów ze Alaski na znak pokory łokłôdało sie po 

gymbach kamlokami i łopôlało se kudły, szkóciny nad fojeróm. Jeźli żałóba 

tyczóła, kuplowała sie ze dalszyjszym pociotkiym  – żałóbniki ino malupernie, 

deczko strzigli wosy, suli sie na gowa hasie ze spolónygo ciała umrzika. Juzaś 



 119 

ze roztomajtych króników miarkujymy, iże kiej taki nôród Scytów łopłakowôł 

kipniyńcie jejich króla tyż strzigli se kudły, haratali rynce, łozdrôpowali czoło i 

kichol, łobrzinali se szpicka uchola, i jesce ku tymu przebodnyli sie graca – ale 

ino lewo – bodziokiym. Inksze indijanery, Komancze niy ino łostrzigali wosy i 

haratali sie po ciyle, ale tyż łobrzinali łogóny i grziwy kónióm. U Indijanerów 

juzaś ze sztamu Arapaho umrzitych łopłakiwali ino baby, côłkie zmaraszóne 

kwióm ze poharatanych rynców i szłapów. Jesce inakszij bóło u Australijskich 

aborygynów, kaj gdowy łozdrôpowali sie fresy i przipiykali faklami cycki, rynce 

i giyry a w te łoparzyliny wciyrali tyż hasie.  

Wiela starożytnich nôrodów szło jesce dalszij. Na tamtyn świat do kupy ze tymi  

zezwłokami posywali, wyprôwiali niy ino iścizna niyboszczyków ale i jejich 

słóżóncych, gadzina dómowô a poniykedy i côłko familijô. Świadyctwô takich 

cyrymóniji pogrzybowych archyjologi znôjdowali we roztomajtych grobówcach 

i zarkofagach scytyjskich wodzów, sumeryjskich mónarchów i sprawców 

sztamów Hameryki Strzodkowyj. Bali i proste ludzie we roztomajtych ci tam  

zakóntkach świata stôli ło to, coby wrajzić do grobu umartego przociela jakisik 

użyteczny dinks: wijaczka, szafla, sajdôk  abo przinôjmni drzewiannô łeżka. Te 

rzecy nôjczyńścij łómali, bo przecamć wiyrzyli, iże to, co bóło złómane na tym 

świycie, bydzie we côłkości na tamesznym, na drugim świycie. Miyniyli tyż w 

to, iże królóm i sprawcóm bydzie tam we tych zaświatach potrza słóżby, totyż 

uśmiyrcali słóżóncych dziysióntkóma, a możno i setkóma.   

Araberski rajzynder Ahmad ben Fadlan kajsik we X wiyku łopisôł cyrymónijô 

pochówku, kieryj bół świôdkym fórt nad Wołgóm. Chowali ci jednygo Warega 

przinôleżnego do wyższij wôstwy, do ichnij hiyrarchiji. Ciało tego zemrzitego 

spôlóno we łódzi, we kanie wrółz ze umiyłowanym kóniym, niywólnikóma i 

babami. We Indiach juzaś do niydôwna gdowa po dobryj wóli wlazowała na 

sztapel, coby zgoreć do kupy ze umrzitniyntym chopym. Tyn siaróński zwyk 

„sati” miôł blank ajnfachowe wytuplikowanie, wyłóżynie – przeca łogdowiałym 

kobiytóm żôdyn niy pómôgôł, a wydać sie drugi rółz niy mieli łóne prawa.  

Nôrody barzij szprymne, próbowali serwać ze łobyczôjym uśmiyrcaniô słógów i 

familijantów i harastaniô iścizny. Powóływali sie juzaś przi tymu na świynty 

spokój dlô niyboszczyków. Starożytnie Egipcijanery wkłôdali do zarkofagów 

drzewnianne figórki, kiere mieli zastympować żywych niywólników. Chińcyki 

juzaś we tym samym cilu szafnyli, sprawiyli ze terakoty côłko armijô, kierô 

wahowała cysôrza Qin Shi Huanga (skorzij côłkie armije zakopywali, zasuli ze 

wódzym żywcym). Niyskorzij juzaś wystrzigali ze papióru wszyjske rzecy 

używane przi pochówku – banoty, nôczyniô, szmuki, ciaćka i miechtaczki a bali 

i pijóndze. A wszyjsko to na łostatku bóło pôlóne na mogiyłach przódków. Anó, 

wiyrzóno, co umrzite przódki wekslujóm sie we duchy i skuli tego uważowali, 

co mogóm sie łóne wygodzić rzecami zwekslowanymi we smónd. Prôwdziwe 

bóło ino jôdło, kiere smycyli na grób. Ale i ta warza bóła zjôdanô zaobycz bez 

nawiydzajóncych przocieli.  

We Chinach powstała ci piyrszô na świycie uciwilizówanô, wysztudiyrowanô 

we nôjmyńszych dobraczynach kultóra pokory, żałóby. Prôwdy, te dógmaty 

„konfucjanizmu” akuratnie łokryślali, jak dugo mô na tyn przikłôd zetwać dlô 

wszelijakich familijantów pokora. Nôjstarszyjszy syn i babeczka nosiyli żałóba 

po łojcu familiji bez côłkie trzi lata, reszt chopców – dwa, a chop po swojij 

babie – ino piyńć miesiyncy. Bez côłko żałóba niy mógli łożynić sie abo wydać. 

Niy mógli tyż fajrować, jôdać słódkości i suchać muzyki.  

Inksze religije tropiyli sie ło to, coby pokora niy zetwała za tela dugo. Buddyzm 

łograniczô czas twaniô żałóby po łojcach do sto dni, po inkszych pociotkach i 

bliskich – do śtyrdziystuch dziywiyńciuch dni. We islamie gdowie dozwôlô sie 

drugi rôz wydać za śtyry miesiónce po śmiyrci chopa.  

We naszyj wiyrze, we krześcijaństwie łopłakiwało sie bliskich bez côłki rok, 

dzisiôj jednakowóż we Kościyle katolickim łokrys pokory skróciyli do trzech 

miesiyncy, a u prawosławnych – do śtyrdziestuch dni. Zaczym, jak wiyrzóm 

wyznôwcy prawosławiô, duszycka wandruje, a przociele, kiere jesce żyjóm, 

majóm pómôgać rzykaniym i nabożyństwami we cyrkwi. Jes ci to podane do 

takigo tybetańskigo „bardo” – takigo szczygólnygo stanu we kierym duszycka 

sie znôjduje bez śtyrdziyści dziewiyńć dni. Bez tyn czôs, szpecijalnie naimany 

lama powiniyn łodczytować rzykani ze Ksiyngi Umarłych (Bardo thodol), kiere 

majóm zapywnić umrzitymu łodpowiydnio „reinkarnacjô”.  

Światówe religije niy pochwôlajóm pokazowaniô bez côłko pokora festelnie 

sztramskich ymocjów. Judaizm i islam zakazujóm swojim wyznawcóm na znak 

żałóby harataniô sie, targaniô wosów, urzinaniô brody i robiyniô „tatuażu”. 

Łobie tyż te religije niy dôwajóm zwóle na naimanie zawodowych płaczków. 

We judaiźmie na znak pokory wszyjskie pociotki i przociele muszóm zrobić 

take ci „keriyah” znacy łozedrzić, łoztargać do imyntu swoji łobleczynie. Juzaś  

dziecka, po śmiyrci łojców łoztargajóm szaty ino kajsik kole syrca. We składach 

izraylskich idzie sie lajstnóńć takô żałóbnô prziloblyczka już ze wytarganóm 

dziuróm na wyżce syrca.  

Nó ale, niy wszyjskim klapuje, sztimuje taki wycyrklowany, rugowany jankor. 

Bali i we łobrychtowanyj Ojropie na pogrzybach czynsto idzie trefić festelnie 

ymocjónalne reakcje. U Rusa, jak za blank starych dôwnych czasów, kobiyty 

rozszmatlajóm kudły i głóśno ślimtajóm, we chałpach na wszyjskich zdrzadłach  

muszóm być zanawiyski, coby niy wcióngło w nie duszycki umartygo. Jô, to tyż 

jesce bocza łod mojij świekry u kieryj tyż to robiyli, jak mój – Pónbóczku świyć 

nad jejigo duszyckóm – szwigerfater zemrził. We Azji abo Africe juzaś chned a 

chned idzie trefić pochówkowe zwyki, kiere zagrôżajóm zdrówiu abo i życiu 

żałóbników, tym barzij tam, kaj jes tyn festelny „fanatyzmus” religijny. Islam na 

tyn przikłôd blank niy poradzi wyplynić cyrymóniji we take świynto Aszury – 

na pamióntka szyickich mynczynników Hasana i Husajna, zakatrupiónych bez 

wrógów we VII wiyku. W tych ci dziydzinach, kaj szyity sóm wiynkszóścióm, 

w dziyń świyntych mynczynników hulicóma cióngnóm procesyje ze czôrnymi 

fanami, łodbywajóm sie cyrymónije we kierych ludzie same sie haratajóm po 

côłkim ciele. Na pamióntka Hasana I Husejna żgajóm sie pitwokami i inkszymi 

roztomajtymi ocelowymi ketami i wrzescóm ku tymu Wach, Husajn! (król 

Husajn). Juzaś na katolickich Filipinach kóżdyrok mocka wiyrnych biczuje sie 

po plecyskach na szimel mynki Zbawiciyla. 

Inkszość we podyjńściu do pokory, do żałóby we roztomajtych kultórach 

skazujóm tyż roztomajte farby przi żałóbie. W kajach krześcijańskich farbóm 

pokory jes côrny, chocia we Szpaniolsku i we Francyji blank do łostatka 

strzydniowiyczô farbóm żałóby króm côrnego bóła farba biôłô. We Chinach, 

Japonii i inszkych jesce krajach Dalekigo Wschodu biôły jes do dzisiôj 

żałóbnóm farbóm. Biôłô truła na trzeci dziyń po śmiyrci, bez blank biôły tor 

wykludzajóm ludzie łobleczyni we biôłe lajnianne szaty. A juzaś na ichnie 

pogrzebowiny, łoblywanie skórki rychtuje sie ino biôłe jôdło – rajs, warzónô 

kurza, kónski szpeku.  Niyftore juzaś plymia Afriki i Oceanii po umrziciu 

bliskich garniyrujóm sie côłkie ciało biôłóm farbóm. We niyftorych afrikôńskich 

krajach farbóm żałóby jes szarłat. U Koreańcyków przijynte jes noszynie przed 

trałercugym, pogrzybowym kónduktym żałóbnych fanów. Takô fana, to ci jes 

festelnie dugi pôs szarłatnygo sztofu na kierym biôłymi i żółtymi literkóma,  

hiyroglifami wypisane jes miano umrzitego.  

Kirgizy juzaś – kiej kipuje mody cowiek – bez wiyrchni łotwór we jejich jurcie 

wystôwiajóm srogachno falyta ze szarłatnóm fanóm, jeźli cowiek we strzydnim 

wiyku – ze côrnóm fanóm, a jeźli to już jes grajzik, starzik – to biôło fana.  

We wiyluch kultórach łobłajżynie żałóby przinoleżi do babów. Tó ci ino łóne 

łopłakujóm umrzitego, łodprôwiajóm cyrymónije pogrzybowe, przestrzygajóm 

noszyniô pokornych szatów i prziłoblyczków. Naobkoło Morza Strzódziymnygo 

stare baby noszóm żałóba po wszyjskich umrzitych pociotkach, przocielach i 

krywnych, beztóż tyż praje zawdy sóm łóne po czôrnu. Ojropyjske kobiyty bez 

côłko pokora tyż noszóm sie po cornu – côrny hut (ze szlajerym), szczewiki, 

sztrymfy i hółzynsztrymfy, a bali tyż i prodło. Chop styknie, co pokôże sie we 

côrnym ancugu, abo jakimsik inkszym côrnym łobleczyniu ino na pogrzybie. 

We tradycyji nôrodów cywilizówanych fónguje łokryślónô cyrymónijô łostatka 

pokory. Jeji cyl, to wkludzynie familijantów umrzitego do nórmalnygo życiô.  U 

takich na tyn przikłôd Karaimów żałóba jest fertich po jedynostuch miesióncach 

i wtynczôs bajstluje sie sroge łoblywanie skórki, pogrzebowiny przi kierych 

jôdô sie ino biôłô halwa. U Kirgizów juzaś cyrymónije skuplowane ze fajrantym 

żałóby, majóm festelnie łodświyntny charaktyr, takô szpic parada. Jejich na isto  

łostatniym akordym sóm pogrzebowiny we rócznica śmiyrci tego istnego. W tyn 

dziyń wszyjskie przociele, familijanty ściepujóm, seblykajóm ze sia côłke côrne 

prziłodziynie i wciepujóm je do fojerki, coby sie spôlyli. Nôczynia, szkorupy we 

kierych rychtowane bóło jôdło na te łoblywanie skórki, łostawiô sie na pôrã dni 

łobrócóne do góry spodkiym i ku tymu jesce na grobie stôwiô sie portryt tego, 

kiery zemrził.  

Dlô niyftorych nôrodów to wszyjsko, te côłkie cyrymónije łostatka żałóby sóm 

ważne jesce i skuli tego, iże we kólturach tych miyni sie, co ludzie we żałóbie 

sóm niysnożne. Na Hawajach na tyn przikłôd niy ino te, kiere styknyli sie ze 

umrzikiym, ale i ludzie, kiere ino byli na pochówku bez dugo czôs podpôdajóm 

pod te „tabu”. Polinezyjcyki juzaś zezwłoki do kupy ze jejigo rzecami miynióm 

za cosik opaśnygo, za cosik, co przicióngo złe móce, przicióngo zagłada. I to jes 

jesce jedyn grónt, coby wszyjskie te rzecy połómać i zakopać kajsik głymboko. 

Przeca to miarkujecie, co i u nôs mocka ludzi kce jak nôjgibcij zlikwidjyrować, 

pozbyć sie wszyjskich bambetli môrtwych familijantów. Nó, sóm i inksi, kierzy 

na prociw – bieróm je ze sia i przechowujóm jak nôjdrogsze relikwie. We takij 

Hameryce jes niymało takich, kierzy we swojij chałupie na nôjważniyjszym 

placu trzimajóm urna ze spolónymi resztkóma umrzitego łojca cy mamulki.  

Jesce inakszij jes u Aborygynów ze Malanezji, kaj gdowa stoji we słówie na 

znak żałóby przechowywać kielco (abo i gybis, jak tyn istny taki miôł) 

zymrzitego chopecka bez kielanôście lôt.  Niyftore plymia ze srogóm zocóm 

zbiyrajóm kostyry swojich wódzów i sprawców, i pytajóm sie „móndrych 

przodków” ło dorada we łopresyji, przi roztomajtych mecyjach. Poniykedy 

srogo zoca i reszpekt dlô môrtwych kupluje sie ze cyrymónijóm ćkanio jejich 

miynsa, co jes ci sródze niybezpiyczne, łosobliwie kiej sie jôdô miynso ludzi 

umrzitych na jakiesik choróbska zakaźne. Wedle niyftorych móndroków 

śmiyrtylnô niymoc mózgu, mianowanô bez „tubylców” – „kuru” pojstrzód 

miyszkańców Papui-Nowyj Gwinyji łozpowszechnióła sie ino skuli razinku tyj 

cyrymóniji. Podane praktyki mieli tyż i australijske aborygyny tak, iże już we 

niyftorych dziydzinach niy bóło ci blank żôdnych babów, bo to przecamć babóm 

i dzieckóm przinôleżało natynczôs zjôdanie ciôł umrzitych. 

Terôzki, we spółczysnyj zachodnij kultórze łobyczaje, zwyki skuplowane ze 

fajrantym żałóby sóm ło wiela mynij skómplikowane i wymyślate. Zaobycz 

ludzie łoficijalnie trzimajóm żałóba kajsik kole miesiónca-dwiuch, zatym 

pokora jes już corôzki mynszô, corôzki czyńścij côrne łachy weksluje sie na 

inksze ... łomijô sie tyż szpera na roztomajte łozrywki.  

Zwyki, prziwyki, cyrymónije skuplowane ze pochówkiym i niyskorzyjszymi 

Zaduszkami to jedne. A mie sie sam terôzki spómniało cosik inkszego (niy 

miarkuja po jakiymu ale zawdy). Idzie mi sam ło jednego starożytniygo Judy 

Machabeusza (po hebrajsku „młot”). Tyn wódz Izraela, Juda Machabeusz wiód 

piyrsze we côłkij historii pówstanie ło wolność religijnô. Bóło to kajsik we 

drugim wiyku przed Pónbóczkiym a tyn istny padnół bitwie. Terôzki tyż ale 

wszyjskie cytujóm roztomajte kónski ze tych „Ksiąg Machabeuszy”. I to mie sie 

terôzki tyż przitrefiyło. Wyczytołech cosik takigo ło roztomajtych łofiarach przi 

Wszyjskich Świyntych i Zaduszkach a wandluje sie to łod takich słówecek 

napisanych zarôzki po tym, jak to tyn Juda dôł pozbiyrane pijóndze na darek za 

tych, kierzy kipli we tyj haji:  

„Bardzo pięknie i szlachetnie uczynił, myślał bowiem o zmartwychwstaniu. 

Gdyby bowiem nie był przekonany, że ci zabici zmartwychwstaną, to modlitwa 

za zmarłych byłaby czymś zbędnym i niedorzecznym; lecz jeśli uważał, że dla 

tych, którzy pobożnie zasnęli, jest przygotowana najwspanialsza nagroda, 

byłaby to myśl święta i zbożna. Dlatego właśnie sprawił, że złożono ofiarę 

przebłagalną za zabitych, aby pozostali bez grzechu.”  

Tak tyż mómy szykowny dowód na to, iże już we drugim wiyku przed naszóm 

yróm we Izraelu panówało przekónanie, iże idzie, bali trza rzykać za umrzitych i 

skłôdać za nich łofiary.  

Chnet bydzie dzisioj ćma. Jô sie zicna przi łoknie i kukna na ta moja „Józefka” i 

na mój smyntôrz, kaj już mô swój plac i Starka Klara, i mój Tatulek Jorg, i 

Mamulka Rółza, i już łod śtyruch lôt moja roztomiyło Świekra, i kaj – tak sie 

terôzki medikuja –  tyż mie kiejsik pochowióm. A côłki smyntôrz, choby ci te 

gwiôzdki na niybie, blynduje tymi maluśkimi światełkóma, te wszyjskie świycki 

tyn jejich swónd cióngnie aże sam do mie na trzeci sztok, tyn nowy krziż, ze 

świyckami naobkoło, i wszyjsko to blikuje choby te Pónbóczkowe gwiôzdki na 

tym côrnym niybie i corôzki cichszij, corôzki srogszy jankor, tela sam jich bóło, 

a już niy ma, już wykludziyli sie na ta drugo zajta, tam skondyś sie już niy 

wrôcô, kaj jes i możno lepszyjsze życie niźli sam nóm zrychtowali ... kaj bydzie 

lepszij ... eeee tam, stary dziamdziała ...  

 

23. Hubertus i św. Môrcin 
 

Na Ślónsku nigdy sie niy fajrowało imiyninów. To bół zwyk – ftory polekuśku i 

na Ślónsk już sie przikulwitôł – ludzi ze Polski abo zeza ruskij granicy. 

Samtyjsze ludzie ze srogóm paradóm fajrowali zawdy gyburstak i winszowali 

kamratóm lebo familijantóm: Sto lôt! Werci sie tyż jesce terôzki przifilować, iże 

bali i nôjsrogszy imiyninowy fajer u goroli tak by tak kóńczy sie zawdy, mô 

swój richticzny fajrant chóralnym śpiywaniym: „Sto lôt!” Znacy sie choby przi 

gyburstaku. Chocia sóm i u nôs we Polsce ludzie, pieróńske klugszajsry i 

angyjbery, ftore poradzóm tuplikować cosik blank na łopak choby ta jedna istno 

ze telewizyji, Agata Młynarskô, kiery ze côłkóm słósznóścióm eklerowała na 

côłko Polska, co imiyniny sóm nôjbarzij polskim zwykiym, nôjważniyjszym 

polskim fajerym. Ale, sóm jednakowóż take miana, ftore sie już we naszyj 

kultórze tak usadziyli, tak przijyny, iże tyż sie je fajruje, chocia niy ze takóm 

paradóm. Do takich mianów – króm ślónskij Barbórki, Florijana i Józefa-

Rzymieśnika – przinoleżóm: św. Môrcin i św. Hubert kiej ci to we piyrsze dwa 

tydnie listopada spóminô sie jednygo i drugigo świyntego, i blank ci niy idzie 

jich zaboczyć, przepómnieć, i to niy ino skuli mocki fajnych, móndrych a fest 

przidajnych przipowiarek: 

„Kiej łónego czasu sagi las nastowô,  

świynty Hubert z lasu côłki łobiod dowô.” 

„Bywô zawdy przi Môrcinie – u nôs łogiyń już w kóminie.” 

 „Kiej świynty Môrcin po wodzie, to Gody bydóm po lodzie.” 

A tyż przeca do terôzka niyjedna zôwistnô mamzela swojij kamratce rzyknie we 

rankorze, we lutości:  

– A wiysz? Jeżeś modô choby brusina na świyntego Môrcina! Brusina, jagoda 

cy jak tam jesce. 

A już łod blank starego piyrwyj modzioki łod jedynôstego listopada, łod 

Môrcina trefiali sie bele kaj dóma, coby sie powróżyć lebo – nikiej to inksze 

gôdajóm – poplanetować. Tela, co niy wróżyli ze gwiôzd (planetów) ino ze ... 

gańsich kostyrów. We Polsce to i we Katarzyny, i we Andrzyja sie wróżóło tela, 

co na tyn świynty Môrcin bóło to zawdy ździebko inakszij.  

Już Oskar Kolberg – kiery napisôł bół takô srogo ksiónżka: „Lud. Jego 

zwyczaje, sposób życia, mowa, podania, przysłowia, obrzędy, gusła, zabawy, 

pieśni, muzyka i tańce” – tuplikowôł te zwyki jakosik tak: 

„Zabrano gospodyni na podzim, we świyntygo Môrcina ukatrupi gańś i piecze 

jóm we piekarnioku, a juzaś gospodôrz, tajluje côłkigo tego ptôka miyndzy jego 

czelodka a dlô sia łostawiô brust – jak Miymce gôdajóm – łod tyj gańsi, zatym 

opaternie łobgryzô miynso, aże wypucuje do imyntu te kostyry. I terôzki kuko: 

kiej łóna jes blank biôłô – to bydzie łostrô i suchô zima; kiej jes ździebko kalnô, 

sinawô lebo cerwiónô – bydzie zima ze toplakóm; eźli juzaś z wiyrchu bydzie ta 

brustowo kostyra biôłô a na spodku cerwiónô – pół zimy bydzie łostre a pół we 

flapsie; kiej juzaś na łostatek bydzie ta kostyra kropkowatô, jarzymbatô – znacy 

iże zima bydzie z pierónami i dioseckom fóróm śniyga.”  

Nó ale, we tyn dziyń świyntego Môrcina, to tyż niy zawdy ino uciecha. Lecy 

kedy bóło i cosik niyherskigo. To bół piyrwyj, i to jesce niy tak blank dôwno, 

dziyń we kierym bióło sie, górgolóło dómowô gadzina, a nôjbarzij wszyjskie 

ptôki. We poniykerych chudobnych dziydzinach niy stykło przeca na côłkô zima 

łobiyli, futru dlô ptôków, i beztóż tyż trza ci je bóło przodzij pozarzinać.  

Ale, tyż gôdajóm tak, iże zwyk zbijaniô i snożyniô gańsi razinku we listopadzie, 

to tyż możno beztóż, co byli te gańsi nôjbarzij wtynczôs fetowne. To, co niy 

trefiyło do dwora, na fyrsztowy, na dwórski tisz, szło naściubić, nafolować, 

naforantować na zima. Niy kôżdy móg se tako gryfnô „môrcińsko gańś” 

lajstnóńć, ale nôjlepszyjsze kónski i ze jakisik chudziny, gansi-szpiterloka, 

uwandzóne sztikle wrajzowało sie do krałzów, tak jak tyż wyparszczone, 

zeskwarzóne sadło, tyn gynsi fet. Modzioki to pewnikiym tego niy boczóm, ale 

kiejsik biydôki to przi tym Môrcinie parszczyli krew, gynsiô jucha.  

Kôżdy, chocia słyszôł, ło côrnyj polywce, ło takij „czerninie” – jak to gorole 

gôdajóm – kierô warzyli, rychtowali szacowi, kiej łojce niy kcieli cery wydać za 

tego galanta, a kiery tam ci ze jejich ceróm zolyciół. Nale, ta jucha smażóno, 

parszczóno to bóło blank co inkszego. Zwykowo już we poniyftorych chałpach, 

familijach we Maciyjkowicach robióło sie to tak: posiekano cebula skwarzóło 

sie na gansim sadle na takô światło-pozłocisto złoto farba. Łodciongniytô jesce 

przodzij (kiej sie ta ganś zaszlachtowało) krew ze gansi trza bóło gynał 

wykwyrlać, aligierować ze mlykiym, tartóm żymłóm, solóm i majeranym. I 

terôzki, opaternie wlywać polekuśku ta wyszelóntano, wychechlano krew do 

kastrolika abo do tyglika, dociepnóńć soli i korzyni, i grzôć na małyj flamie 

jesce jakiesik piytnôście minutek. Śzło to niyskorzij wećkać ze chlebym, lebo 

kartoflóma i uwarzónóm modróm abo kiszczónóm kapustóm. 

Nó ale, kiej świynty Môrcin, to nôjważniyjszo jes gańś, i to na isto musi być 

pierónym srogô gańś. Kôżdô naszô kucharyjô mô swój szimel, jak ci ta gańś 

sprawić, narychtować, upiyc, uparszczyć. Ojgynowô starka Ana robiyła to tak: 

dobrze sprawióno, wysnorzóno, wypitwano gańś (tak kole trzi a pół kilo wôgi) 

trza bóło gynał wyszpluchtać we wodzie, ździebko łosuszyć a niyskorzij i driny, 

i na wiyrchu natrzić solóm i majeranym. Trza bóło jesce rajn wetkać ze śćwierć 

fónta masła (mógło być i margarina) i wszyjsko to do kupy wrajzić do fest 

wyszmarowanyj gynsim sadłym brytfany. Wartko łobsmażić côłkô gańś na 

srogij flamie ze wszyjskich zajtów a niyskorzij wrajzić do bratruły, do 

piekarnioka i przikryć deklym. Tak za jakiesik dwadzieścia minut zrobić 

myńszy łogyń i polywać ździebko wodóm. Trza tyż ta gańś letko łobyrtać, 

łobracać co kielanôście minut, a już na sóm fajrat parszczyniô syjmnóńć dekel, 

coby skórka sie gryfnie zbrónociyła. Kiej już bydzie fertik, trza jóm wyjmnóńć a 

zółza jesce doprawić zimnóm wodóm ze kartofelmyjlym i jesce rółz zawarzić. 

Tela łod ojgynowyj ółmy ale kiejby tak cowiek kciôł wynokwiać, to te gańsi 

idzie jesce gryfnie nafilować pónkami, zielyninóm, ananasym, rozinkóma, 

datlami, fyrzichami, krupami, a i łowiynzinóm lebo świńskim miynsym.  

Mocka idzie jesce berać ło roztomajtych jôdłach, „szpecyjach”, maszkytach 

„świyntomorcińskich” ino wtynczôs ludzie poradzóm dostać smacyskô abo – 

niy dej Pónbóczku – pypcia, choby razinku gańś lebo kurzóntka. Spómnieć ino 

jesce trza, iże tak nikiej wielkanoc bez szinki a Wilijo bez kapera – tak świynty 

Môrcin niy móg być bez roztomajtych rożków. Ja, sam u nôs kiejsik na Ślónsku 

tyż! Chocia tyn zwyk łostoł terôzki ino we Wielkopolsce i we samym Poznaniu, 

kaj jes i hulica, ftorô mianuje sie gynał Świynty Môrcin, a na kieryj jedynôstego 

listopada bajstlujóm zawdy srogi fajer ze „świętomarcińskimi rogalami”. 

Roztomajte byli te rożki: blank maluśkie, na jedyn rółz do gymby, srogsze, i 

blank srogie, kiere aże dlô śtyruch chopa stykli. Byli te ślónskie „môrcinki”, 

„martinki” i ze maślónnego (nikiej na bryjtki) ciôsta, walkowanego nudlowego 

ciôsta i folowane, dzióne marmeladóm i łorzechami, byli rożki ze rozkulanego 

„ciôsta utopleca” (topielca). A po jakiymu ciôsto utopleca? Anó, to skuli tego, 

iże ze tego gynał zarobiónygo, namiysiónygo ciôsta robióło sie srogo kugla i 

wrajżowało do zimnyj wody tak, coby bóło deczko wody nad nióm. Kiej ta 

kugla wylazła na wiyrch trza jóm bóło opaternie łosuszyć i dziepiyro niyskorzij 

łozkulać i wyrzinać trójkónty, ze kierych (po jejich nafolowaniu) sfijało sie te 

szykowniste i szmektne rożki.  

Trza sam jesce dopedzieć, co tyn świynty Môrcin to ci jes patrónym biydôków, 

gołodupców i inkszych boroków. Na roztomajtych łobrôzkach, lanszaftach 

pokazujóm Ci go nikiej wojôka, ritera na biôłym kóniu, kiery bardóm wzión i 

łodchlastnôł poła swojigo mantla i niyskorzij deknół niym biydôka. Łoszkliwce 

gôdajóm, co skuli tego jes Łón tyż ci patrónym wszyjskich ludzi zawalatych, 

mamlasów i ciućmoków ... bo, styknie przifilować: pół mantla jeden chop, 

półowa – drugi, znacy łoba przemarznóm i żôdyn niy bydzie rôd. Skuli tego tyż 

tak na isto (chocia w kalyndôrzu jesce ji ni ma) łod świyntego Môrcina na isto 

napoczynô sie zima. I szło ci tyż planetować za szykownistymi sztrofkami poyty 

i festelnego miglanca Kaspra Twardowskigo: 

„(...) Polacy zaś ten zwyczaj mają, 

W dzień świętego Marcina gęś tłustą piekają, 

Skąd dwój pożytek biorą gospodarze starzy: 

I mięso i praktykę, jeśli im się zdarzy 

Widzieć makuły śniade kości obnażystej, 

Spodziewają się pewnie zimy oparzystej; 

Jeśli też rydzowata, z brzegów zapalona, 

Zapewne zima będzie przykra i szalona. 

Będzie li bez bielizny miała w sobie wiele, 

Niepochybna stateczność sanice się ściele.” 

Tak jakosik tydziyń skorzij świyntego Môrcina fajruje sie juzaś inkszego 

wywołanego świyntego, św. Huberta. To wszyjsko skuli tego, iże mu sie 

bezmać we srogim lesie pokôzôł lelyń ze krziżym, kiery gorôł mu sie miyndzy 

rogami, miyndzy – jak to juzaś myśliwce gôdajóm – tykami tego jego wiyńca.  

Jesce tyż ze tym Hubertym, Hubertusym skuplowany jes inkszy świynty –  św. 

Eustachy. Do dzisiôj móndroki sie festelnie wadzóm, spiyrajóm i niy poradzóm 

do lostatka spokopić, kiery śnich tak na isto bół tyn nôjważniyjszy, bo we 

powiarkch, we berach nôjprzodzij to sie bezmać tymu Eustachymu pokôzôł tyn 

lelyń ze krziżym we rogach (już we II wiyku) a dziepiyro we siódmym wiyku 

tyn sóm lelyń pokôzôł sie (jesce wtynczôs niy świyntymu) Hubertowi. Łoba ci 

ale łod XV wiyku sóm patrónami jyjgrów, myśliwców. Skuli tego, co niy ino 

nasze myśliwce fajrujóm gynał ino tego Hubertusa, trza sam rzyknóńć łó niym 

ździebko wiyncyj. 

Tyn côłki Hubertus to bół pierónowy miglanc, łobdrach, huncwot i rojber, i ku 

tymu srogi jyjger. Synek fyrszta Akwitanii (żół bezmać we latach 656-727) bół 

na dworze Pepina Grubego we Heristalu za „ochmistrza”, za takigo – jak to 

Miymce gôdajóm – „Haushofmajstra”. Niy, coby warzół abo ściubiół jôdło do 

kómory, ale miôł ci łón ino łoko na wszyjskich we tym dwórze, we tyj 

dziedzinie, a iże festelnie rôd miôł góny – bół tyż beztóż chnet nôjlepszejszym 

kamratym tego rubego Pepina. Jak idzie wyczytać we naszych roztomajtych 

gyszichtach, dôwnij to żôdyn tam na nic niy zaziyrôł, niy dôwôł pozór, i góny 

byli bez côłki rok, a nôjbarzij we wercie byli razinku lelynie (u nôs to żubry, ale 

to już jes inkszô pôra galot). I kiejsik (a bóło to we Wieli Pióntek 695r) tymu ci 

to Hubertowi pokôzôł sie we lesie cheba nôjsrogszy lelyń, jakigo łón uwidziôł, a 

kierymu we tykach wiyńca gorzôł, pôlół sie srogi krziż. Niyskorzij jesce kipła 

mu jego baba Flotybana i tyn Hubertus pociep to wszyjsko, te côłkie pôńskie 

życie, ta dziydzina łod tego Pepina Rubego i poszôł do lasa, kaj łostôł za 

pustylnika. Inksze jesce gôdajóm, co skukôł sie we klôsztorze, łostoł fratrym we 

takij miyścinie Stabloo. Niyskorzij ci go wywelowali na biskupa we Liège, a we 

sto lôt po tym kiej mu sie tyż zemrziło, kiej musiôł pójńść pod sosiynki, papiyż 

Grzegorz IV łogłosiół go świyntym. Te jego świynto trefiô zawdy we trzecigo 

listopada. Nó ale, patrónym jyjgrów (do kupy ze świyntym Eustachym) łostôł ci 

dziepiyro we XV wiyku.      

Zawdy kiej jakesik ci tam gôwyndziôrze, wicmany i kocyndry napoczynajóm ło 

św. Hubercie muszóm niyskorzij ślujźć na jakiesik szpasowne gyszichty. I tak 

by tak wszyjskie wiedzóm, co myśliwce majóm radzi cyganić, fabulić nikiej sto 

diosków. Kiejsik tyż we szynku trefiyli sie śtyruch chopa i napoczynajóm jedyn 

bez drugigo kminić choby nôjynte. Prziszło na jednego istnego, na Hanysa 

Klyty, kiery wandrowôł już chnet po côłkim świycie i mocka tyż poradziół 

berać i gôwyńdzić. 

– Wiycie, to wszyjsko sie dziôło we Africe – napocznół Hanys. – Poszli my ze 

kamratami na gón a snami do kupy jesce poruch Nyjgrów. Pyndalujymy bez 

tako srogo trółwa i łorôz jedyn ze tych Nyjgrów wrzescy choby go ze skóry 

łodziyrali. 

– Pozór, pozór! Pierónie gynał na nôs tiger lejzie! 

– Wszyjskie prask na ziym, a ino jô sie niy zlynknół, biera ta moja flinta, foluja, 

anlyguja do ślypia, i prask! Tiger wykopyrtnół i ani niy dyrgnół. Jô ci go łap za 

szkrawitel i do tasie. 

Idymy dalszij i tela coch patróna wrajziół do gywery, a sam ci juzaś jakisik 

côrny rycy jak sto dziobłów: 

– Jezderkusie, jezderkusie! Kuknijcie tam ze lewyj zajty! Pierónym srogi lyjw ci 

na nôs direkt depce! 

Wszyjskie juzaś gich na pychol, we ta trółwa, ino jô nic, styrca sztram, flinta do 

ślypia i drzist gynał miyndzy te jego ślypia. Lyjw ino fajtnół, przekopyrtnół sie, 

jô go za te kudły i do tasie.  

– Ale, to jesce nic. Idymy dalszij, jô sie śpiywóm tako śpiywka: „my sóm 

chopcy, co sie niy bojymy...” a tu łorôz wszyjskie Nyjgry, kiere snami szli 

łoźdiyrajóm sie  na côłki karpyntel: 

– Pieróny, pozór! Dejcie pozór bo brewider, gynał na nôs wali dziki elefant. 

Wszyjsko napoczło pitać, kaj fto móg i jynoch jô blank samiuśki łostôł. 

Jezderkusie, tyn elefant fucy choby damfmaszina, ze tyj trompyjty dmucho, 

côłko ziymia dyrgoce, a jô nic. Flinta do łoka, opaternie, doczkóm aże bydzie 

bliżyj i ... 

– Hanys, Hanys – rzyknół pieśliwie jedyn ze kamratów. – Prasknóńć we tego 

elefanta jesce mogesz. Nale, kiej tyż go wciepniesz do tasie, to jak jô cie gichna 

bez pysk, to na isto wykopyrtniesz nikiej tyn tiger lebo lyjw! 

We dnioszku tego świyntego Huberta napoczynali sie zimowe góny. Jyjgry 

ardyńskie wtynczôs, we tego 3 listopada napoczynali góny na lelynie. U nôs ci 

tyż tego świyntego napoczli fajrować dziepiyro za króla Augusta II Mocnego. 

Tyn srogi fajer mianowôł sie wteda „hubertowiny”. Ale jyjgry we belgijskich (i 

niy ino) górach Ardenach mieli jesce i taki zwyk, co zawdy, ale to na isto 

zawdy, nôjsrogszego praskniyntego na tym gónie lelynia łoddowali do klasztora, 

coby fratry rzykali za nich bez côłki sezón. 

Ło „myślistwie” gryfnie tyż jesce we dziewiytnôstym wiyku napisôł ci bół 

Kazimierz Wodzicki (festelnie miôł rôd côłko prziroda!): 

„Dla myśliwego knieja, step lub moczary są światem całym nie dlatego, 

bynajmniej, aby pragnął łupów i oczekiwał chwili, w której na widelcu ujrzy nie 

tylko zabitego, ale i upieczonego zwierza, lecz dlatego, że ocenia wybornie 

czary dzikiej natury, i że napawa się piękne, jakie umie dojrzeć na każdym 

kroku i o każdej porze”.  

Gryfne słówecka. I kiejby to tak terôzki wszyjsko do kupy poskłôdać, trza sam 

jesce dopedzieć ździebko ło gryfnyj gorzôłce, bo cóż tyż to za gón, kiejby na 

łodwieczerz niy bóło szykownyj wieczerzy, bigosu, parszczónygo miynsa i ... 

dobryj glaski czegosik mocniyjszygo. I niy czôs na to, coby spóminać szmektny 

i wyśmiynity madziarski „Hubertus” ale werci sie wytuplikować jak tyż to idzie 

zrobić takô nalywka sam u nôs, przed kôżdym gónym, coby gynał klapowała na 

popitka po fetownym jôdle na łodwieczerz.  

Trza wzióńć glyjtowany garniec, tak kole trzilitrowy i wciepnóńć rajn: po pół 

fónta fajgów, rozinów, datli, mandli (ździebko gorzkich mandli), deczko cimtu, 

skurzicy, pôra nelków, mało-wiela waniliji, łoszkrobać po dwie-trzi citrółny i  

apluziny. Wlôć terôzki trza na to kole pół litra lipcowygo miodu, „patoki” i pół 

litra szpritu. Wszyjsko gryfnie zaciść jakimsik deklym i wrajzić do gorkij (ale 

niy za fest!) bratruły lebo wypolonego kachloka. Tak po pôruch godzinach 

(nôjlepszij, kiejby to bół côłki dziyń) wszyjsko trza przecedzić bez tetrowo 

pielucha, łoziómbić i ... jak to poradzi przijńść do łeba, prasknóńć na tyn 

chopski filip! 

A niyskorzij, po pôruch sztamperlikach, to już idzie berać, fabulić, kminić, co 

tyż sie ugonióło bez inksze lata ... zawdy bez inksze lata ... bo mało kiery jyjger 

mô czymsik poasić tu i terôzki ale ... zawdy mô, co łozprawiać ło inkszych 

gónach, we inkszym kamractwie. Jedno, co ino wszyjskim łostało, to jejich 

szykownistô, farbistô gôdka. I tak jak Ślónzôka niy poradzi Warszawiôk 

spokopić, abo prziflostrowany Ślónzôk spode Kielc, tak tyż stare jyjgry 

poradzóm ze sia gôdać tak, co jich tyż żôdyn niy poradzi pochytać, poszkopić. 

Na tyn przikłôd badyle, to szłapy łod lelynia; bartnik to ber, niydźwiydź côrny; 

witerunek, prziwiater to juzaś festelnie wonióncy fet, kierym sie wôbi wilki, 

fuksy i inkszô gadzina, kierô jes chapich na miynso. 

 

24. Zygôrki  
 

Dugo trza by medikować ło tym, czym tak po prôwdzie sóm we naszym życiu 

zygary, zygarki, wekery, buksioki cy jak by to tam fto inakszij mianowôł? 

Natchnół mie do tego jedyn móndrok, kierego móm we srogij zocy  – Ludwik 

Stomma (profesor pariski Sorbony i synek Stanisława, jedzinego posła na Syjm 

we 1976r, ftory bół prociw tymu, iże „że PZPR jest przewodnią siłą polityczną 

społeczeństwa”). I takech prziszôł na te idy, coby terôzki ździebko ło zygarkach  

połozprawiać i pomedikować ło czasie. Już kiejsik ślynczołech nad tym, wiela 

we wercie jes czas, ale to bóła blank inkszô bôjka. Wiycie erbnółech po mojim 

tatulku Jerzym (Georgu, Helmucie) szykowny zygarek „Montpellier”. Bół ci to 

weker francuskij, moc przedwojynnyj fyrmy, kierô terôzki skuplowano jes ze 

inkszóm markóm – „Rolex”. Zygarek bół goldowy i miôł blank côrny ciferblat 

(terôzki już jes możno deczko barzij myszaty) a przi kôżdyj jednyj ciferce na 

tym ciferblacie byli maluśke blyndujónce kropki, kiere to kapecki fosforizowali 

w nocy ... przi jedynôstyj godzinie już ji niy ma.  

Tyn mój zygarek (niy moga pedzieć – buksiok, bo by sie pewnikiym na mie 

jesce pogorszół, eźli jakisik werkcojg moge sie pogorszyć) jes już zwiykowany, 

mô swoji lata. I niy mô tyż tego modernego terôzki słówecka: „antimagnetique”. 

Łoznaczô to, iże musza dôwać pozór na wszyjske magnetizmy, na wszyjskich 

„magów”, hipnotyzyrów, całbrowników i Pónbóczek ino wiy na kogo jesce. 

Ale, podwiyl leżi blank kole mojigo kómpa i telefółna, to miarkuja, co jesce niy 

łogupnie, niy sfiksuje.  

Tatulkowi sie umrziło jak jô miôł chnet dziesiyńć lôt i za tela niy miarkuja, jako 

tyż bóła historyjô tego „Montpelliera”, bo pewnikiym jes łón jesce z lôt kole 

piyrszyj wojny światowyj. Bóło nôs po śmierci łojca dwiuch bracików ale ino 

jô, jako tyn piyrworodny, starszyjszy erbnół po Łojcu familijnô pamióntka.  

Nôjważniysze, co jes przi tym zygôrku to to, iże trza go co dwadzieścia śtyry 

godziny nakróncać, i jes ci to na isto dziwôcznô rzec na tym świycie we kierym 

wszyjsko fónguje bez kaj jakigo naszygo udziôłu dwa lata, i to ze garantyjóm a 

zatym – zaobycz – bez garantyji jesce pôrã nastympnych lôt. Przeca wszandy u 

nôs naobkoło wszyjskie inksze buksioki i wekery sóm na bateryje i bali niy 

tikajóm, szibujóm tyn czas po milczóncku, ciyngiym i we côłkij łobojyntnóści. 

Tego ale mojigo (terôzki) „Montpelliera” musza nakróncać. Przignóńć sie nad 

niym i uznać, co juzaś śleciôł jedyn dziyń, nastympny dziyń, i juzaś jedyn. A na 

łostatku te wszyjskie dni ... Jak tyrô tyn czas, jak śmiatajóm za cowiekym te 

przeżyte dnioszki, tydnie, miesiónce. Zaziyróm na tyn zygarek, medikuja sztyjc 

ło czasie jak to kejsik we swojij srogi ksiónżce napisôł Marcel Proust:  

„I mógech terôzki ujzdrzić siebie nikej we piyrszym prôwdomównym zdrzadle, 

jake bych trefiół, uwidzieć sóm siebie we łoczach tych starzików, co we 

włóśnym majnóngu łostali mode, nikiej i jô miyniół ło sia, a ftorzi kielakróć 

wymianowôłech sóm siebie jako przikłôd starzika, coby mi zaprzyczali – 

widzónc mie takim, jakim łóne same niy widzieli siebie, i takim, jakim jô ich 

widziôł, niy słówiyli weżrokym ledyjakigo protystu. [ ... ] I spomiarkowołech 

już terôzki, czym tak na isto jes starość – starość, ze wszyjskich prôwdów, 

rzeczywistóści stanówióncych ta cheba ino, ło ftoryj nôjdugszij we żywobyciu 

łostôwiómy absztrakcyjny anóng, kukajónc we kalyndôrz, szkryflajónc datóm 

na brifach, miarkujónc jak żynióm sie nasze przociele, dziecka naszych przôcieli 

i blank  niy rozómiyjónc, bóńdź to ze strachu, bóńdź bez zgniylstwo, co to 

wszyjsko tak na isto gelduje aże do dnioszka, kiej przifilujymy niyznanô 

zilwetka, na tyn przikłôd  starego zemrzitego juz kamrata, ftory informiyruje 

nôs, iże żyjymy już we blank nowym świycie.” 

Ja, ale ... wstôwóm ło szaroku, sztrekuja sie ze prykola, ida sie łoszpluchtać i co 

tam jesce kôżdy z rańca zrobić musi, ida na moja Krojcka, szlukna po dródze 

kajsik jake piwo abo sznapsa, połozprawióm deczko ze mojimi starymi 

kamratami ze werku, kupia chlyb i cosik dó niygo na bajlaga i wrôcóm sie 

nazôd do chałupy. Zicna sie zatym do kómpa i napoczynóm udôwać, iże cosik 

ze cwekiym robia, cosik możno ważnygo abo ... ino mie sie tak zdô. Rółz na 

miesiónc pyndaluja do banku po moja pynzyjo (pynzyjo? ... to jes po 

śtyrdziystuch latach bakaniô we werku – możno ino taszyngeld), rachuja 

kielanôście razy na co tyż mi te pôrã betków styknie. Kole połednia 

napoczynóm rychtować łobiôd dló mie i mojij staryj (kierô jesce robi we 

lazarycie) i po cichuśko ształnuja, szpekuluja fto mi jesce moge borgnóńć na 

piwo abo i jakigo sznapsa do piyrszego. Niyskorzik kukna na telewizyjny 

dziynnik (bele niy na tyn ze tyj „misyjnyj” telewizyji zahabiónyj bez te fałeszne 

partyje PiS i SLD, abo nawiydzónyj „rydzyjkowyj” telewizyji „Trwóm”) coby 

sie dowiedzieć, co tyż to nóm juzaś nasze – pónbóczku łodpuść mi tyn grzych – 

wybrance nôrodu wypiytnościyli na łostuda. Niyskorzij jakisik fylm (moja Elza 

gawcy ino na te wszyjskie kaubóminowate brazilijske „dupelindy”, kiere mie 

blank niy rajcujóm) i do prykola nynać. Cuca sie ło szaroku i juzaś szpacyr na 

Krojcka, piwo, sznaps i gôwyndzynie ze kamratami, kierzy majóm corôzki 

wiyncyj choróbsków  ... przeca to jes tyn sóm szczwôrtek. Bezgłóśne, ciche 

chrónomyjtry, wekery niy majóm mie nic do pejdzyniô. Niy przecóm, blank niy 

miyszajóm sie do żôdnyj sprawy, zachowujóm ci ta na isto sztramsko i blank 

szykownô łobojyntnóść, kieróm rzigómy kajsik na „salonach” (nó, możno ino 

niyftorzi i to króm naszych – Pónbóczku łodpuść mi tuplowanie tyn grzych – 

politykierów). I ino tyn mój „Montpellier” kôże mi sie nakróncać i razinku 

przipóminô mi, iże to już niy jes szczwôrtek, niy dô sie tego szczwôrtku ze 

nowotka powtórzić, niy dô sie łod wrotów jesce roz go przeżyć. A niy móg by to 

być jesce tyn szczwôrtek? Niy! Mój potatulkowy weker, tyn „Montpellier” jes ci 

uwziynty, bezglyndny. Niy citniesz cowieku łod tego dnia wiyncyj chobyś niy 

wieda jak sie starôł. I chocia tyn zygôr swoji zwiekowôł, mô swoji lata ani ło 

minutka sie nigdy jesce niy zniyskorzół. Kiejby sie chocia deczko, kapka ino 

uniyskorzół, miôłbych wiyncyj czasu i markiyróngu. Kiejby sie juzaś spiychôł, 

żynół przed sia miôłbych côłki forant wymôwianiô sie: ło tyj godzinie jôch tam 

jesce niy bół, niy kciôłech, niy wiedziôłech, niy miarkowôłech. Tyn mój gryfny  

„Montpellier” jes norymnie na czas. Rzecy sie zgôdzómy. Jô tyż jes żech, 

bółech zawdy festelnie pinktlich. Jô zawdy musza być na czas. Zniyskorzynie 

uzdowóm za soróństwo i frechowność, kierych niy poradza ściyrpieć u inkszych 

i cudzych, ale kiere mie nerwujóm i u nôjbliższyjszych, czy u familijantów. 

Dóm ino jedyn przikłôd. Kiejsik smówiyli my sie do kupy ze kamratami, ze 

ftorymi żech sztudiyrowôł na Politechnice Ślónskij, iże trefiymy sie we takij 

szykownyj kaczmie „Pod Dzwonem” we Chorzowie skuli tego, co nóm pizło 

dwadzieścia piyńć lôt kiejchmy te bildowanie, te szudyja skónczyli. Napytali my 

jesce poruch ze familije dwiuch śnich (łóne miyszkajóm terôzki we Miymcach, 

sóm terôzki takimi naszymi Miymcami ze łodzysku). Jedyn ze tych kamratów 

Tyjdi (sóm sie kôzôł mianować ... Thaddäus) dwa razy dó mie glingôł na mój  

mobilniôk i tuplikowôł: 

– Ale, cobyś sie Ojgyn niy zniyskorzół! Cobyś ino bół na czas! Coby my na cia 

niy musieli czakać!  

Jak zawdy prziszołech deczko za wczas, poszpacyrowołech ździebko po hulicy 

tam a nazod, coby być razinku, jak my sie ugôdali, ło szczwortyj przi kaczmie. 

Doczkołech dziesiyńć minutek ... jesce pôrã ... przikwanckała sie jedna naszô 

kamratka, kieryj szło wyboczyć zniyskorzynie dwie-trzi minutki. Po jakijsik pół 

godzinie wlejźli my rajn do tego restółrantu ... łobsztalowôłech po lampusie 

czerwónygo wina i ... czekómy, gównie na tego kamrata, kiery mi przikôzôł 

cobych sie niy wôżół uniyskorzić. Tak śleciała godzinka i ... jesce deczko i ... 

wrółz sóm! Tyn côłki Thaddäus ze drugim takim Miymcym ze łodzyksu, ze 

dôwniyjszym fusbalokym Jorgym. Jô szluknół rest tego mojigo szmektnego 

wina (zaplaciółech sie sóm za to, chocia te angyjbery Miymce z góry zapedzieli, 

co łóne za wszyjsko na isto i do łostatka bydóm bulić, łóne to fóndujóm) i wylôz 

żech ze kaczmy. Bółbych to zrobiół skorzij alech niy kciôł łostawić ci samô ta 

gryfnô frela. Pewnikiym sie na mie pogorszyli ale, jô już taki jes i pewnikiym 

sie już nigdy niy zweksluja inakszij. Niyftorzi gôdali mi, coch bezmać jes barzij 

miymiecki łod richticznych Miymców. Alech przeca zawdy taki bół, i łóne tyż 

to gynał miarkowali.  

Chocia, terôzki tak sóm przed sia, kiejby to żôdnymu niy zawôdzało kciôłbych 

możno dać sie tyn moderny „luz”, ciepnóńć kajsik do eki kalyndôrz, wszyjske 

naobkoło kalyndôrze, i mój terminôrz, wszyjske naobkoło terminkalyndry, 

puścić sie kajsik we „tango”, chichrać sie do łozpuku ze tydni, miesiyncy i lôt. 

Ale same przecamć miarkujecie, iże to blank i na zicher niy jes myjglich, kiej 

tyn mój potatulkowy „Montpellier” leży na tiszu i zarôzki go tyż bydzie potrza 

juzaś nakryńcić. I tyn sóm mój weker, tyn sóm – jak go we złóści mianuja – 

buksiok zawdy mie na ziym sprowôdzô. Niy jeżech tak do łostatka uwziynty, iże 

ci te moje starzynie sie, te moje zdziadziynie z dnia na dziyń coby miynić, iże 

jes ci to razinku tym szykownym darkiym, jakim mie mój Pónbóczek łobdarzół. 

Do czego mie kôżdydziyń przibliżô, i kôżdydziyń łoddalô.    

Mój Tatulek bół ci kiejsik srogóm perzółnóm (niy byda sam sie tym asiół, boch 

to już kiej indzij rzóndziół) ale miôł zawdy czas, coby zicnóńć na łodwieczerz 

przi kachloku i zagrać na ciji abo na laucie. Nôjredszij miôł zawdy te szykowne 

łodwieczerze na podzim abo już niyskorzij we zima. Kiej zaszôł miesiónczek i 

pogaszóno wszyjske lampy, a dróbnióśki dyszczyk napocznół bymbnować po 

dachu i fynsterbrecie, łogrómnucnô ćma łogarła côłki świat. Wyglóndało ci na 

to, iże nic sie niy łoprze tymy zalywowi, tyj powódzi nocy; śćmiywek wlazowôł 

bez diurki łod kluczy i fugi we dźwiyrzach, wypôłzôł poleuśku zeza forchangów 

we łoknach i wdziyrôł sie do szlafcimra, kaj łykôł – sam jakisik zbónek ze 

miedźnicóm, tam juzaś blumynwaza ze czerwiónymi i żółtymi jorginióma, 

łówdzie kómoda ło łostrych kantach i twardych gysztaltach. Niy ino myjble 

łoztôpiali sie we tym ćmoku, ze ludzi tyż niy łostôwało nic, co mógłoby skôzać 

„to jes łón”, a „to jes łóna”. Lecy kedy wznósióła sie ino rynka, choby ino po to, 

coby cosik chycić abo łodsztuchnóńć; lecy kedy ftosik jónknół abo łosmiôł sie 

głóśno, choby dzielół sie szpasym ze nicóścióm.  .... – jak ci to szykowniście 

łopisôwała Virginia Wolf we swojim rómanie „Do latarni morskiej” („To the 

Lighthouse”). A na isto na podzim to i liście, listecki gryfnie jak kiejsik 

ślatowali tak ci i terôzki ślatujóm, i tak po maluśku, po cichuśku te ślatujónce 

listka przisujóm wszyjsko naobkoło, choby nôjlekszejszo pierzina ... zasuli tyż i 

świyży grób mojigo Faterka. 

Szłoby sam jesce mocka, wiela ło tym terôzki rzóńdzić ale mie sie tak przi tych 

zygôrkach spómniôł taki jedyn ynglicki móndrok, historiker Paul Johnson, kiery 

kiejsik ci bół wypedziôł take słówka: „Starzejąc się, stajemy się podobni do 

jesiennych liści. Nasza starość nie przynosi jednak estetycznej rekompensaty, 

jaką u schyłku życia otrzymuje liść – oznacza wyłącznie szarzenie, wymywanie 

wszelkich kolorów, a pojawiającym się na skórze plamom daleko do szaleństwa 

słonecznych barw – są ciemne, brzydkie i zwiastują zagrożenie.” 

A mój Tatulek, chocia wszyjsko skazowało, iże bół ci Łón festelnie rychliwy i 

nôgły, to tak wnótrznie musiôł przi tyj ciji być na isto zrównowôżóny, i ku tymu 

możno rułowaty. Jesce ci wtynczôs żôdyn niy miarkowôł ło tym côłkim terôzki 

przismycónym ze Hameryki „wyścigu szczurów”. Ludzie, kiere bieróm udziôł 

we tym ściganiu, tyj niymiyłosiyrnyj gónitwie tak po prôwdzie niy znajóm czasu 

po darymnicy stracónego, niy majóm tego piyrwszyjszego langy lajtóngu, czasu 

spowolniónygo a czasu na ślynczynie, pomedikowanie. I kiej sie tak zicnół do 

kupy ze mojóm Mamulkóm przi tym nahajcowanym kachloku, to musiôł być tyż 

i czas na sztamperlik, achtlicek gorzôłecki (nôjbarzij rôd miôł „starowin”) abo 

starcynnyj miodówki cy ajerówki (niy metlać ze „ajerkóniakym”), kierô musiała 

bez rok stôć kajsik we ćmoku po uwarzyniu jij kole Zielónych Świóntek. A mie 

festelnie nónkô pytanie jak mój Tatulek dôwôł se rada ze erbniyntym terôzki 

bezymie wekerym „Montpellierym”. Bo przeca i Łón musiôł go sztyjc i jednym 

ciyngiym nakróncać. Pewnikiym robiół to zawdy podle tych samych regli, tym  

starym prziwykiym kôżdydziyń, ło gynał tyj samyj zawdy godzinie, zarôzki po 

wyszojrowaniu zymbisków i po łoszpluchtaniu sie. Znacy sie – to czas szczyrzół 

fresa dó niygo. A możno łojciec ino gawcół na tego „Montpelliera” jak na taki 

maluśki tyjatrzik wajzerków, z kierych kôżdy śmigô ci ze blank inkszóm 

pryndkóścióm, a ło wszyjskie trza jak przinôleżi trza stôć, coby sie nawzajym 

niy szterowali. Ja, niech sie robióm swoji gracki, niy bydymy jich szterować, niy 

bydymy jim zawôdzać tak, jak i łóne nóm niy zawôdzajóm, blank ci nôs niy 

szterujóm, bo mómy przeca same blank co inkszego do roboty.  

Ale czas dopôd i łobjimôł mojigo tatulka, bo przeca we życiu niy moge być 

inakszij. Tyn zygôr sztopnół ... A tam ... na pojstrzodku stôła na dwiuch zeslach 

truchła. Niy zarôzki spokopiyli my ze bracikiym (bo byli zacióngniynte boki i 

forchangi), iże driny leży nasz tatulek. Bół ci we paradnym ancugu, ze ryncami 

poskłôdanymi na basisku, ze rółzynkrancym, ze takim starucnym starzikowym 

różańcym pometlanym we palcyskach ... 

Terôzki jô ci go nakryncóm kôżdydziyń, prziwykiym mojigo faterka. Niy móm 

dziecek, to tyż pewnikiym erbnie go pó mie mój brataniec. Gryfnisty, starucny 

już, poćciwy francuski „Montpellier”, zygarek ze gyszichtóm. Bo i ło tym falu 

kiejsik trza napocznóńć medikować, poślynczeć skuli tego, iże tak na isto, i 

ludzie i drzewa sóm mode ale drab sie starzejóm, a mało fto gawcy, co tak jak ci 

te listecki na stromach zeżółtnóm i ślecóm, tak i my pierónym wartko sie ze tego 

nôjgryfniyjszego ze światów stracymy, i jednako, i nôs na smyntôrzu, i listecki 

ze tych szykownistych na wiesna drzywek, śniyg zasuje i tela bydóm inksi i ło 

nôs, i ło tych ci liściach boczyć, spominać ... możno jak jô ło tym tatulkowym 

zygôrku.          * 

 

25. Świynto Niypodlygłósci  
 

Pierónym dugachne byli te dwa piyrsze tydnie listopada 2008 roku. Łosobliwie 

dlô Ojgyna, ftory tak po prôwdzie jes ci już na pynzyji ale jego babeczka jesce 

arbajtuje, jesce tyrô ło pół siódmyj do lazarytu, do tego nôjważniyjszygo we 

Chorzowie lazarytu kaj dyrechtorym jes latoś jesce Romuald Romuszyński, 

ftory sie festelnie pôra lôt niyskorzij uwzión i do kupy ze wicyprezidyntym 

Chorzowa Achimym Otte skuplowôł ze sia dwa lazaryty. Tyn na Karolce, miana 

dr. Józefa Rostka, dôwniyjszy Zakład św. Jadwigi (nôjlepszyjszy we miyście i 

blank bez dłógów) i drugi, starucny, ftory kiejsik przinôleżôł do Spółki Brackij 

miana dr. Andrzeja Mielęckiego (tyn ci miôł dłógów choby mrowców na 

wiesna). I bez tyn tydziyń ojgynowô Haźbiytka siedziała sztyjc dóma, bo szło 

sie zwyrtnóńć i mieć côłki tydziyń fraj. Wszyjskich Świyntych trefiół we sobota. 

Niyskorzij sie juzaś ludzie rychtowali na wtorek 11 listopada, tyż frajny dziyń. 

A to wszyjsko skuli tego, iże pizło wtynczôs gynał dziewiyńćdziesiónt lôt jak ze 

srogóm paradóm przikludziół sie cugiem do Warszawy tyn côłki Jółzel 

Piłsudzki, kiery bół fest podany na Wałęsy, Putry (abo na łopak) i łorôz my sie, 

sam u nôs we Polsce tela, co niy na naszym roztomiyłym Ślónzeczku – 

wypraskli na „niypodlygłość”.  

I terôzki mómy już łod pôruch lôt świynto, i wól niy wol muszymy fajrować, i 

to na cołki karpyntel. Ja, przikôzali nóm fajrować Trzecigo Môja, Piytnôstego 

Siyrpnia i Jedynôstego Listopada. Ja naporynczyli!  

Wieluch historikerów miyni, iże przijyńcie 11 listopada jako datóm łodzyskaniô 

niypodlygłóści jes mocka umówne. Przeca Polôki, a i samtyjsze na Ślónsku 

ringowali sie ło swój „suwerynny” byt łod 31 paździyrnika 1918r, kiej rzóndy 

we Galicyji przejyna Polskô Kómisyjô Likwidadyjnô a piyrszego listopada 

napoczła sie haja ło Lwów. Tymczasowy Rząd Ludowy Republiki Polskij 

powstôł 7 listopada we Lublinie. Ale nôjważniyjsze, co po wielomiesiyncznym 

hereszcie we twiyrdzy magdeburskij Kómandant przikludziół sie 10 listopada 

1918r ze Berlina ło pół łósmyj szpecijalnym pyndlym (jednowagónowym 

cugiym) na banhów Kolei Warszawsko-Wiydyńskij (bół ci łón na winklu ul. 

Marszałkowskij i Al. Jerozolimskich. Byli śniym Kazimierz Sosnkowski i 

dwiuch łopiykónów miymieckich: grof Harry Kessler i ritmajster Paul von 

Guelpen. Na Piłsudskigo czekało ino kielanôście ludzi, co niy szteruje legyndzie 

ło witajóncych brygadiyra tulmach ludzi. Na drugi dziyń ze balkónu pynzjónatu 

paniczek Romanównów przi Moniuszki 2 we Warszawie rzyknół do ludzi, ftorzi 

prziszli go tam prziwitać ino tela: „Obywatele! Warszawa witô mie juz trzeci 

rółz ... Witóm i jô wôs krótko, skuli tego, iżech przeziómbnół, boli mie gôrło i 

targo we piyrsiach.” 

Nó ale, nôjważniyjsze, co mómy już terôzki łod 1989r te ci Narodowe Świynto 

Niypodlygłóści. Ino, iże my (łóni) Polôki, to nijak ci już niy poradzymy tak do 

łostatka fajrować jak przinôleży. Pół biydy kiej take świynto trefi bez tydziyń. 

Wszyjskie, kiere jesce sam u nôs na Pniokach robota majóm, niy muszóm bez 

côłki tydziyń fyrtać do werku. Nó, możno niy côłki tydziyń, ale chocia łod 

pióntku do wtorku. Abo skorzij –  łostatniô szychta we pióntek siódmego i 

nazôd do roboty we pyndziałek siedymnôstego. Tyż ci to gryfnie, prôwda?  

Nó ale, kiejby te dupne świynto trefióło we niydziela, to ci  żôdyn, z kierym szło 

połozprawiać przed pniokowóm „Józefkóm” abo „Barbórkóm” (gôdka sam ło 

samtyjszych kościołach a niy ojgynowych kamratkach lebo sómsiôdkach), blank 

niy poradziół gynał wytuplikować, skuli cego bół tyn côłki fajer terôzki we 

wtorek. Jedyn ino starzik, ółpa Ymil Lebioda cosik tam fandzolół ale na łostatek 

ino charknół na ziymiô i tela śniym szło pogôdać. Ale fajer tak by tak bół, i to ci 

na dwadzieścia śtyry fajerki tela, co ino we Warszawie. A łostudy, zwady wiela 

ci przi tymu bóło! Jednego napytali ale niy poszôł, drugi kciôł pójńść, ale go niy 

zaprosiyli. Miôł być srogi (ha, ha, ha) bal a wylôz z tego ino tyjater. Nó ale, 

nôjprzodzij łoznôjmiyli prezidyncke ministry (skorzij tyn spaśny Kamiński, a 

niyskorzij tyn brodziaty ze gymbóm Bustera Keatona), co nasz nôjważniyjszy 

Polôk, nasz Prezidynt łorganizjyruje we Warszawie maskybal dlô prezidyntów, 

rzóndzicieli, sprawców i (możno?) królów. Bo przeca musiôł by to być na isto 

maskynbal a niy jakisik inkszy. I Ojgyn sie wtynczôs kciôł wetnóńć ze kôżdym 

bali i ło krzinka nôjlepszyjszyj gorzôły, co tego balu, tego tańcowaniô na isto 

jużcić niy bydzie. Bo trza dać pozór! Fto tak po prôwdzie mô grónt do jakigosik 

fajrowaniô? Przeca niy prezidynt Miymiec, kiery musiôł by przi tyj przileżitości 

fajrować przegranô we 1918 roku wojna. Wrółz tyż ci i gowie Austrijoków niy 

lza sie radować ze tyj przedrzistanyj wojny, po kieryj ze côłkij przeświytnyj C. 

K. mónarchiji łostali ino łokrojki we póstaci niyspôłna ino srogszyj zegrody 

Habsburgów. I tak by sam szło wyrachowywać aże do usranyj śmiyrci.  

Nó i maskynbalu niy bóło, chocia przileżitości do szlukniyńcia jakigosik 

dobrygo sznapsa wszyjskie znôdli po tym côłkim śpiywaniu (samô Rodowiczka 

wiskała po starymu na binie we Pałacu Kultury, ftory  dwa, trzi lata niyskorzij 

minister Sikorski kciôł do imyntu zbulić). A juzaś ta wtynczôs blank nowô 

prziprezidyncko fresa, chop, kiery poradzi ci sóm sia łocyganić ze gymbóm 

Bustera Keatona, ftorego już prezidynt wyciep na zbity pychol – bez pôrã 

miesiyncy niy puściół dychu z gymby i do łostatka żôdyn niy wiedziôł, niy 

miarkowôł fto zaprôszô, kogo sie zaprôszô, fto przijón zaproszyni, a fto łodciep 

i zwyrtnół sie rzicióm. A jesce na łostatek pedziôł bół, co Wałęsy niy napytali 

bo ... NIY! I ino pôruch ludzióm, a i Ojgynowi, we mrolowatych i uwziyntych 

palicach ksiónżkowych motów belóntali sie po filipie we nocy, kiej śnik niy 

przilazuje, sztrofki jesce fest przedwojynnygo dziyła Juliana Tuwima:   

„I dzisiaj wielki bal w Operze. 

Sam Potężny Archikrator 

Dał najwyższy protektorat, 

Wszelka dziwka majtki pierze 

I na kredyt kiecki bierze, 

Na ulicach ścisk i zator, 

Ustawili się żołnierze, 

Błyszczą kaski kirasjerskie, 

Błyszczą buty oficerskie, 

Konie pienią się i rżą, 

Ryczą auta, tłumy prą, 

W kordegardzie wojska mrowie, 

Wszędzie ostre pogotowie, 

Niecierpliwe wina wrą, 

U fryzjerów ludzie mdleją, 

Czekający za koleją, 

Dziwkom łydki słodko drżą.” 

A ku tymu ludzie! Szłoby zawrzesknóńć na côłki karpyntel:  

– Zaśpiywejmy sakóm-pakóm ku pamiyńci i pouczce naszych zadufanych we 

sia, ważnych choby jaki magiwyrfel we melce, wywołanych we swojij furyji 

poprôwiaczy historyji: 

„Niech żyje bal!  

Bo to życie to bal jest nad bale!  

Niech żyje bal!  

Drugi raz nie zaproszą nas wcale! 

– Bo przecamć nôs, Nôród  już żôdyn i nikaj niy zaprôszô, niy napytô! Prôwda? 

– rzóńdziół Ojgyn we kaczmie na Grunwaldzkij u fojermana Marka. – Tóż to 

dómyna naszych boroków ze Warszawy do przemôwianiô, rzóndzyniô w 

imiyniu Nôrodu, dlô „Dobra Polski” i takie tam firlefance, belery i belakwasty. 

Ja, wszyjske tam na wiyrchu we tyj Warszawie, a łosobliwie te „Prôwdziwe 

Polôki” wyciyrajóm sie pychole: Nôrodym, Dobrym Polski, Racjóm Stanu i ino  

na chorzowskim Amelóngu szło na łodwieczerz ysłyszeć szeptłanie: 

– To jô Polska! A ślyjźcie we gizdy łoszkliwe juz yntlich symie!!! 

Ja, ja richtik ... A kiejsik przi podanym świyńcie tela, co bóło to we lipcu bawiół 

sie zawdy na côłki karpyntel i ze srogóm uciychóm côłki Nôród a niy ino te tam 

giździorske „wybrańce” nôrodu i blank jimu, tamesznymu Nôrodowi niy trza 

bóło tego przikazować.  

– Ale, ludzie! Możnoch sie za tela rozciepôł, łozjargoł ło tyj polityce – spytôł sie 

jesce na łostatku Ojgyn. – Bo jô przecamć niy ma żôdyn „polityk” (chociach 

liznół deczko tyj polityki, kiej bółech bez dwie kadyncje rajcóm we Chorzowie) 

ale ci swój filip mióm, kukóm na lewo zajta, gawca na prawo, i cosik mi sie zdo 

ino tela, coch przedrzistôł, przefyrtôł na tym świycie już bez szejśćdziesiónt lôt, 

a corôzki barzij sie miarkuja ... coch jô jes na isto corôzki gupszy! A możno 

inakszij: Kiej jô sie tak gawca naobkoło, kole mie, to ci sie na isto festelnie 

dziwuja: pizło mi już, te szejśćdziesiónt trzi lata, tela żyja we tyj Polsce, a 

jeżech ci sam jesce ciyngiym ...normalny!!!! A możno ... i niy.... ? – pedziôł 

Ojgyn i tak ci jakosik ucich, zjankorniôł. A po łobsztalowaniu nastympnyj lagi 

dlô sia, i dlô pôruch kamratów (zawdy tak miôł, kieja napoczynôł sie deczko 

nerwować) rzóńdziół dalszij, chocia blank niy zważowôł eźli go ftosik suchô 

abo i niy. 

Spómnieli mi sie inksze czasy, czasy kiej żech sie na gibko uczół tego (terôzki 

modernego) „marketingu”, a niyskorzij tyż żech to, coch sie naumiôł tuplikowôł  

inkszym. I mieli my na „Międzynarodowych Targach Poznańskich”, na naszym 

sztandzie, na kierym bóło côłkie polskie hutnictwo (ja, nôjprzodzij bóło côłkie) 

jednego szykownego karlusa, dolmeczra (ze miymieckigo, anglickigo, ruskigo i 

szpanielskigo) Józka Pluty ze Huty Zôbrze. Jô już ło niym gôdôł, ale przi blank 

inkszyj przileżitości. Wszyjsko bóło gryfnie, ale jô (piyrszy, drugi rôz na tych 

targach) niy wszyjskoch ci jesce miarkowôł. Napytali ci nôs pôruch ze takij 

fyrmy British Steel Corporations do poznańskigo hotylu „Merkury” na srogie 

„party”, taki gryfny fajer, na takô wyżyrka tela, co bez połednie. Tyn Jółzel szôł 

symnóm do kupy i tak po dródze gôdôł ci mi jak jô móm tam na tym bankycie 

fóngować, jak ci tam tak do łostatka łobstoć.  

– Ojgyn suchej ino! Nôjprzodzij te wszyjskie móndroki bydóm mocka gôdać. 

Niy suchej tego wszyjskigo, ino zarôzki stóń sie kole tego stoła kaj jes jôdło 

(mianuje sie to terôzki tak madernie „szwedzki stół”). Musisz tak sie tam łostać 

stôć, cobyś swoji elbółgi, swoji łokcie nôjbarzij móg ci na wszyjskie zajty sie je 

roztopiyrzyć; musisz stôć rozparzisto, szyroko, coby twoje grace mieli kajsik 

kole jednygo kwadratmyjtra szyrzki. Te wszyjskie angyjbery bydóm przodzij 

mocka gôdać, mocka wynokwiać, mocka sie kwolić a ty ... a ty styrcysz kole 

stoła, bo tam jes jôdło (gorzôła bydóm ółbry zółwizoł kôżdymu wtykać do 

gôrści). Styrcysz tak, styrcysz, i łorôz tyn nôjważniyjszy rzóndzi: 

– Pytómy wszyjskich byzuchantów, proszymy do stoła! 

A ty jużeś tam jes! I już napoczynôsz ćkać wiela ci ino do rzici wlyjzie. 

Tyn kamrat tak poradziół bez dwa tydnie (wtynczôs tela to zetrwało, bo terôzki 

ino śtyry dni) mieć festelny kust i niy wydować żôdnych swojich betków na tyj 

„delegacyji”, na tyj dinstrajzie. 

Terôzki już miarkujecie po jakiymu jô gôdôł ło tych poznańskich targach. Jô ci 

sie tak miarkowôł, co ino jedyn mój kamrat tak poradziół, ale styknie co cowiek 

bez pôrã lôt bół rajcom miyjskim, to już poradzi to wszyjsko spokopić. Wszandy 

jes piyrszy. Tak choby te we Warszawie we zeszły wtorek. I niy jes to tak, nikiej 

we tym jednym wicu, starym wicu:  

Bezludnô wyspa na kieryj łozprawiajóm dwa utrôpiyńce: 

– Wiysz, tyn szif na kierym żech sie miôł do Hameryki dostać napocznôł sie 

topić. 

– Nó, i co? 

– Anó, trza mieć telo pieróńsko tragedyjo, teligo łoszkliwego pecha ... 

– Po jakiymu? 

– Uwidziôłech kyns drógi gryfno kiecka, taki szachowany, kraciaty faltynrok. 

Fuknółech wartko nazôd do tyj wody i wycióng żech, wysmycoł ci na piosek, 

badnij sie ino ... richticznego ... Szkota!  

Bo kiej tak cowiek gawcy naobkoło, to na isto zdo sie, co tyn côłki Bertold 

Brecht miôł prawie, kiej gôdôł: 

„Nie wiadomo co jest większą zbrodnią – założyć bank, czy go obrabować.”  

I klapuje to wszyjsko sam u nôs, pra? Cy dziyrżyć to, co ludzie przi welónku 

dali, lebo nachapać sie podwiyl sie jesce zdo?  

Nó ale, idzie tyż sie drzistnóńć festelnie jak jedyn mój kamrat; 

– Słyszôłeś, słyszôłeś? Bazmać Zefel za kusika, kiery dôł Rółzie łod Majzlinyj  

erbnół, co tam erbnół? skôzali go we naszym gyrichcie aże na côłke śtyry tydnie 

heresztu!!! 

–  Co to jes styry tydnie? Mie do pierona za te same skôzali we „Jôzefce” na 

ciynżkie dożywocie, na ... „małżyństwo”!!!! 

Nó ale! Ludzie! A sam jes już tyn podzim, jes ta côłkô jesiyń. Pół szczwôrtyj po 

połedniu, nó ... kole tego, a klara pitła już za moja „siedymnôstka” i za fara łod 

„Józefki” kaj jô zawdy na łodwieczerz gawca, kiej mi sie mocka ckni; robi sie 

ćma a sam cowiekowi spóminajom ci sie czasy, kiej za dziołchami tyroł, kiej ci  

miôł jesce ci połno rzić roztomajtych gupot we palicy. No, dobra, jesce pôrã 

słówecek, kiere naszkryflôł rechtór ze mojij „siedymnôstki”, kiery pedziôł bôł, 

iże to wszyjsko, co łón i inksze rechtory i rechtórki robióm dlô dziecek, łozewrzi 

tym dzieckóm i modziokóm cesta: „... by stawać się lepszym człowiekiem, by 

zdobywać wiedzę, dzięki której będą mogli w przyszłości budować rodziny i 

państwa w których będzie panowało wzajemne poszanowanie.” A jak kiejsik 

pedziôł nasz Papiyż: „Musicie od siebie wymagać”. I to niy rechtory i wszyjskie 

nasze pniokowe szkolorze! Ale te tam na wiyrchu, kiere majóm połne gymby 

„miyłości bliźniygo” i „dobra nôrodu” gynał tak jak tego ze tego fusbalokowego 

ferajnu, kiery przi łostanim welónku prezesa (łostoł niym Grzegorz Lato) 

pokôzali wszyjskim „figa z makiym”! A dziecka we tyj mojij „siedymnôstce”, 

kiej już sie jim zmierzły te côłkie kôzania i we kościele, i we szuli, łozprawiali 

jedyn wic (możno i niy wic):  

– Mamulko, mamulko, kiej Wy mi niy lajstniecie nowych galot na tyn fajer we 

tego jedynôstego listopada – to wszyjskim rzykna, co mocie już pierónym stary 

gybis i farbowane, lakowane wosy!!! – rycy jedyn śpikol na placu. 

I juzaś. Inszkô sobota niyskoro na łodwieczerz. Zicnółech sie na szeslóngu, kole 

mie glaska biyru, jakosik gryfnô ojla gôrzołecki, gawca sie we telewizyjô i łorôz 

... słysza jak jedna szykownô żórnalistka rzykła cosik do drugij, przeciepła ji, 

coby niy bóła takim gargulcym. Łocuciółech sie wartko ze mojij drzimoty, 

prziszołech do sia i we łoka mrziku napocznółech medikować, co tyż to jes tyn 

„gargulec”, abo skany sie bieróm te gargulce?  

Napoczlo sie to wszyjsko łod jednyj interesantnyj ksiónżki modego pisôrza 

Andrew Davidsona (urodziół sie we 1969r) „Gargulec”. Niy byda sam gynał  

tuplikowôł, co tyż tam we tyj ksiónżce bóło napisane styknie, co rzykna, iże 

jedna istnô Marianne (kuriyrowała sie we lazarycie dlô iptów) napoczła 

eklerować jednymu chopowi po autokowyj kraksie, iże łóni sie bezmać znajóm, 

bezmać sie tyz przajóm, i to łod siedymset lôt. Przi czytaniu tak na isto piyrszy 

rółz natrefiółech na tego gargulca. Niyskorzij jesce bóła szykownistô, i moc 

starô katyjdra Notre-Dame we Laon, mieście we francuskij Pikardii kaj sóm 

gargulce mianowane „wołami ze Laon”. Coby je ujzdrzić i gynał se łobejzdrzić 

trza sie wdrôpać chnet na sóm szpica wiyży kryntymi słodami na pómost, tako 

bóna nad katyjdralnymi glokami. I tam ci hyrnie styrcy na hónorowym placu  

szesnôście kamiyniannych wołów nôturalnyj wiylkości nikej wachtyrze 

cichtujónce na horizóncie cudzych wojôków. Ino po jakiymu woły? Ano skuli 

tego, iże to razinku wołóm katyjdra we tym Laon zawdziynczô swoji 

fóngowanie. Przi stôwianiu tyj katyjdry trza bóło srogachne bergi  na ta budowa 

przismycyć ze łodlygłygo ło szesnôście kilomyjtrów kamiyniołómu we 

Chermizy. Gôdajóm tameszne ludzie, iże chnet bez sto lôt na przikrych spadach 

chrymiyli skórzanne kumety, spraskali baciska, zgrzóne ciylska użytnich wołów 

perlóły sie krapkami potu. Pónoć czasym, kiej usiotanô gadzina przistôwali na 

dródze, przitrefiało sie, co pokazôwôł sie blank biôły wół , ftory pómôgôł jim 

smycyć szele, całbrowny wysłannik Łopatrznóści, Łopatrznóści zaziyrajóncyj 

sprzijaźliwie na śmiôłe plany tamesznych baumajstrów. 

Niyskorzij bóły jesce i inksze gyszichty (pojstrzód nich „Historia Gargulców” 

Adrew Crama) ... 

Nó, i ta côłko gyszichta krwie Gargulców napoczynô sie razinku gynał godzina 

po śćmiywku pióntygo môja anno domini 1086. Piyrszy Gargulec, take jakiesik  

skuplowanie Nosferatu, Tzimisce i Gangrela łostôł stworzóny, ugróntowany bez 

seriô ćmiywnych cyrymónijów niy do łogłondaniô ani drzewiyj, ani niyskorzij. 

Co to tyż tak gynał sie stanyło po tyj côłkij cyrymóniji, niy miarkowôł żôdyn 

króm niyjakich Tremere i Rady Siydmiuch, kierô ci to tyż ta côłko cyrymonijô 

łodprawióła. Plytnie i słychy prawióm, co nałónczôs tyj cyrymóniji poświynciyli 

tyż srogi łobiykt mianowany „gałyńzióm Diedne”, strómym życiô, bóńdź tyż 

hasiym nôdziyji, zalyżnie łod tego, fto łozprawiô ta gyszichta. Ale bez zglyndu 

na to, eźli to bóła prôwda abo niy, zdô sie, co Tremere niy byli w sztandzie (abo 

możno i niy kcieli) tuplowanie powtórzić te ekszperimynta. Wrôz ze glajchóm 

cyrymónijów, łośmiuch dôwnych magów i czaródziyjów kôzało swojimu 

stworzyniu „pójńść i plóngnóńć sie”! Piyrszy Gargulec stómpiół pomiyndzy 

wiyśniôków – wieluch przewiyrzgnół. Kajsik już po tydniu Tremery mieli côłko 

hormijô niywólników, usuchliwych łoddziałów we wojnie z Inconu.  

Bez wiela, wiela lôt Gargulce sużyli Tremere bez wahaniô. Byli ci łóne 

łochrónóm, asistyntóma we laborach i szumnymi wojôkami. Tremere ale mieli 

jich ino za nyndzne norychty. Gargulce juzaś niy pokazowali niyusuchliwości; 

byli richticznymi sugami. Tyn łobrôz niy jes ale richticzny, bo kajsik tam we 

głymboczynie duszy Gargulce gorszyli sie festelnie na Tremere.  

Niyzadowolniynie i zgórzkniałóść rośli pomiyndzy Gargulcami ale skorzij jesce 

piyrszyj godziny piytnôstego wiyka żôdyn ze Tremere niy zdôwôł se sprawy z 

tego. I Gargulce jak jedyn chop powstali prociw kôżdymu zborowi Tremere. 

Nastała noc rzyzi i zbródni. Tyj nocy jedna trzeciô klanu Tremere i bez połowa 

klanu Gargulców kipła, bóła zatrzaśniyntô. Ino śćwierć wszyjskich Tremere 

łostała na świycie a chnet wszyjske Gargulce, kiere jesce łostali kajsik ci sie we 

świycie potraciyli.  

Bez nastympne trzista lôt Gargulce byli skukane, wdycki tyż wtôpiali sie we 

skały, we felsy srogich gór. I pomaluśku rośli w siyła i zastympowali tych, 

kierzy byli stracóne przi tyj rebeliji. 

Ale tyż przi napoczniyńciu siedymnôstego wiyka Gargulce napoczli sie 

pokazować inkszym ze familije. Nôjprzodzij po dwiuch-trzech a niyskorzij i po 

dwadziestuch pokazowali sie na côłkim starym i nowym świycie. Ku tymu jesce 

napoczli sie pokazować ksiónżóm i arcybiskupóm jako wojôki do naimaniô. I 

bezmać tako róla majóm do dzisiôj. 

Szłoby sam jesce mocka gôwyńdzić ale cosik mi sie zdo, iże tego na dzisiôj 

styknie, bo tak po prôwdzie jes ci to festelnie staro gyszichta wypokopióno bez 

Terry’ego Pratchetta. Pisôł ci tyż łó nich jedyn istny Anthony Piers we swojim  

łoziymnôstym tómie pod mianym „Xanth. Fa.” Te Gargulce sóm bezmać takóm 

łodmianóm trolli i skuplowane tyż sóm ku tymu jesce ze wampiyrzami. 

Poczóntki wampiyrzów nie sóm tak do łostaka znane a idyjô, co kôżdy ze 

klanów bół założóny bez jednego ino wampiyrza nie jes tak blank pewnô. Ze 

tymi wampiyrzami to monej bóło i tak, co jakisik tam rzymski wojôk Longinus 

stôł ci sie tym łoszkliwym wampiyrzym zarôzki po tym, jak przebodnół bok 

Krystusa na krziżu ale tak richtik, to tym blank piyrszym bół hrabia Drakula (ło 

kierym gryfnie pisôł Bram Stoker we takim rómanie „Drakula”) abo takô 

tajymnô postać wiydźmy Crone. Bół jesce tyż jedyn Francois de Fou, kiery 

wandlowôł sie ze arystokraticznyj familije ze północy Francyji ze miyjscowości 

ło mianie Fou. Żywobycie śmiyrtylne napocznół bezmać śtyrnôstygo kwiytnia 

1770 roku. I to bóło deczko historyji ale terôzki wrôcómy do naszych łowiycek. 

Te Gargulce, ta łodmiana trolli jakosik ci sie przimiarkowała do życiô na 

miyjskich dachach. Neści te Gargulce skrojcowali sie ... dejcie pozór! ... ze 

rinnami na srogich miyjskich chałupach i zómkach. Ludzie godajóm, co za jôdło 

majóm briwy, cukrówy abo grochowiôki. Niy gôrdzóm inkszymi ptôkami abo i 

tyż mantopiyrzami, flyjdermałsami. Przepuszczajóm tyż ściykajóncô woda bez 

dakle do gynstych cedzitków we swojich pycholach. Poradzóm tyż gryfnie 

gôdać, chocia łozewrzito do mola fresa sprôwiô, iże jich niy idzie spokopić. 

Jejich miana wandlujóm sie łod placu kaj sie ftory śnich usadowiół. Na tyn 

przikłôd Gzyms nad Broad Wayem. Szło tyż łó nich mocka poczytać we takim 

cyklu ksiónżek ło „Straży Miejskiej Ankh-Morpork” kaj jes jedyn ci Gargulec, 

kierego mianujóm Rzygacz.  

I tym tuplym dokulwitali my sie do tego, coch tak na isto kciôł sam łopedzieć. 

Mómy przeto gargulce abo inakszij mianowane: rzigôcze, garłôcze cy plwôcze. 

I sóm ci to szykowniste, łozdobne, wystyrczóne poza lico muru – taki łostatek 

rinny dachowyj ze kierego woda dyszczowo mô frajny wypływ. Nôjsómprzód 

byli to kamiynianne, niyskorzij blaszanne rzigôcze. W czasach „gotyku”, we 

Francyji przibiyrajóm ci łóne fantazjyrne formy: ludzkich gymbów, fresów 

gadzinowych i inkszych fantazjyrnych stworów. Na tyn przimiyr sóm take 

gargulce na srogij katyjdrze Notre Dame de Paris (Katedra Marii Panny) we 

Paryżu. Spytołbych sie wôs eźli ftosik widziôł richticznego dziobła? Joch go 

widziôł! Tyrczół na wiyży tyj razinku katyjdry Notre Dame de Paris łoparty ło 

bajera. Jego gowa spiyrała sie na gracach a krzidła miôł blank sklapniynte. Lica 

miôł wyblyszczóne, a spómiyndzy niysnożnygo trzepaka miôł fest łoszkliwie 

wyszibniynty lynzyk. Ze côłkóm powôgóm i zastarany zaziyrôł, gawcół sie na 

Paryż łozcióngniynty pod niym. Stynżały i sztajfny styrcy we tym miyjscu już 

chnet tysiónc lôt i raduje sie widokym wybranygo miasta łod ftórygo niy moge 

łoderwać wejzdrzyniô.  

Kukołech ci na tego dziobła na tyj katyjdrze Notre Dame de Paris i blank ci mi 

sie niy wydôwôł aże tak festelnie bodlawy jakech sie go forsztelowôł. Jużech we 

życiu widziôl barzij łoszkliwe, barzij giździorskie fresy. Łón ci we tych côrnych  

kamyniannych ślypiach niy miôł ździebka, niy miôł ciynia trijómfu; wyglóndôł 

na starego, zmochanego i usiotanego letkimi zwyciynstwóma i swojim włôsnym 

piykłym. Boroku, lichoto, ty stary Belzebubie! Mianowali cie wszyjeske kiejsik 

panym fligów i kopruchów (ze hebr. Baal-Zevuv) abo tyż łod bóżka Baala juzaś 

mianowali cie panym podziymiô i podziymnyj wody (sem. Baal-Zebub). Tyś 

niy urodziół sie ty ze kralami, ze srogimi pazurskami a dyć żysz ze krzidłami 

ino, ale Pónbóczek uczyniół, stworzół ze cia dziôbła jak cie ściepnół rajn do 

tego piykła i nakôzôł ci być srogim wachtyrzym wszyjskich przeklyntych i 

sakramynckich duszycek. Niy stôłbyś ty jankorny boroku na szyndziołowym 

dachu łod chnet tysiónca lôt pojstrzód sumeryjów i norywnych dyszczów, kiejby 

ci to sprôwiało uciycha i srogo frojńda. A pewnikiym tyż niy jes letko być 

dziôbłym, kiej sie jes urodzónym jako krzidlaty duch równy bogóm. Czamu to 

ty, ksiónża ćmoku, niy zagasisz tego łognia diôbelskigo we tym swojim 

podziymnym królestwie jak gasi sie paliczkym świycka we kościyle, i se niy 

siedniesz pojstrzód nôs we jakim szykownym, srogim miyście? Po tylich latach 

we takim jakimsik szumnym mieście miywôł byś sie jak pynzjónista, ftóry côłki 

dziyń miarkuje ino ło jôdle, słepaniu i sztaplowaniu pijyndzy. 

Nó, dobra, styknie! Te wszyjskie rzigocze, gargulce łozpowszechniyli sie na 

côłko Ojropa. We Polsce i sam u nôs na Ślónsku tyż jich mómy dosik pôrã a 

nôjciykawsze wiydóm sie ze „renesansu”. Byli ci łóne rychtowane zawdy i na 

roztomajtych budónkach świyckich, i na nôjbarzij sztramskich i szykownistych  

kościółach i katyjdrach. Na isto mocka jich jes we Gdańsku, Krakowie ale i sam 

u nôs. Festelnie gryfny gargulec jes na wiyży kościóła Nôjświyntszyj Maryji 

Panny we Katowicach. Ale dló mie, i niy ino dló mie, nôjgryfniyjszy jes tyn, 

kiery styrcy na mauzolyjóm Donnersmarcków we naszym Świyrklańcu. I tym 

tuplym przikulwitali my sie łod roztomajtych trolli, wampiyrzy i inkszych 

maszkarów na nasz plac, na Ślónsk kaj do dzisiôj idzie ujzdrzić gryfne gargulce 

abo rzigôcze!  

 

26. Po jakiymu we niyposztrajchowane 
 

Niyftore ci łobyczaje, prziniywiarki i roztomajte ausdruki zakorzyniyli sie we 

naszyj świadómości tak gymboko, iże zdô sie, coby byli ci snami na isto łod 

zawdy. A jes ci jich na isto mocka, i niy zawdy cowiek poradzi spomiarkować 

skónsi sie łóne wziyni? 

Zwyk łodklupowaniô we drywno, coby łodżynóńć złe siyły, zaobycz kupluje sie 

ze krziżym, na ftorym bół ukrziżówany Pónbóczek. We wieluch świóntyniach 

na côłkim świycie znôjdujóm sie relikwie – kónski pónbóczkowygo krziża. 

Uważuje sie, co jich kusikowanie abo ino letke tykniyńcie garantjyruje zdrówie i 

srogi glik. Yntlich tykniyńcie kôżdego drzywa, kiere uznowali ludzie za zibmol 

krziża, łostało gróntym łozpowszychniónygo prziwyku łodklupowaniô zawdy i 

wszandy we niysztrajchowane. To jes ale ino jedna wersjô.  

Drugô posywô nôs do czasów, kiej to ino kościoły dôwali schróniyni ludzióm 

sekiyrowanym. Kiej ścigane dokludziyli sie, doturmacyli do jakijsik świóntyni i 

tykali drzewnianne dźwiyrza, trefiali tym tuplym pod łopiyka pónbóczkowego 

krziża; byli ci zatym już zicher, bezpiyczne. Żôdyn tyż niy śmiôł by jich tam 

heresztować, bo dyć żysz glajchowało by to sie ze świyntokractwym. 

Jes ci jesce jedne wyłożynie – ze czasów, kiej ludzie miyszkali ino we takich 

drzewniannych chałupach. Te, ftorym sie darziło, strachali sie ło tym gośno 

gôdać, coby niy droźnić łoszkliwych skrzotków, juraszków i niy przismykać 

skuli tego do dóm niyszczyńściô. Coby juzaś zaguszyć, przitulmić łozprawianie 

ło tym, jak to tyż jim sie szczyśnie darzi, jaki ci to majóm mazel, ludzie klupali 

ci na côłki karpyntel wszyjskim co mieli pod gracóm, a choby i ino górzciami 

we drzewnianne ściany swojich chałupów. Wtynczôs ci te zowistne duchy niy 

poradziyli spokopić tych jejich słówecek, wszyjskich łozprôwek. Jednakowóż 

podle nôjmożebniyjszych wersyji zwyk tyn pokôzôł sie jesce we czasach 

pohańskich, kiej ci to ludzie łoddôwali stromóm boskô czyść i nabożyństwo. 

Pogóny wierzyli, iże kiej pierón prasknie we strom, wlazuje wyń boskô siyła. 

Dómb juzaś bół siydzibóm grómowłôdnygo bóstwa. Tykniyńcie jego trómska 

przikludzało na dziedzina powodzyni i tuste lata. Nó, i do dzisiej chnet wszyjske 

móndroki (eźli w to wiyrzóm abo i niy) łodklupujóm zawdy na szczyńści we 

niysztrajchowane drywnô, coby jim sie moc we wszyjskim darziło.  

Sól, zalc – jak gôdajóm niyftorzi – łod zaraniô naszyj ciwilizacyji azistowała 

ludzióm i mieli ci jóm łóni za świyntô. Bóła ci łóna łobecno we łobrzyndowóści, 

skłôdano jóm bogóm we łofiyrze. Trefiómy na spóminki ło tym i we Biblyjce, a 

i tyż we łopisach pohańskich łobrzyndów. Znojść ci jóm szło na kôżdym tiszu a 

szynkowanie jôdła bez soli stanówióło łobraza, srogi deszpekt dlô piyrwyjszych 

bogów. Łostawióła swoji znaczyni i we spółczysnym jynzyku. Gôdómy przeca: 

„Coby dobrze przejzdrzić cowieka, trza śniym do kupy wećkać faska zalcu”. We 

starożytniym Rzymie zóld (gychalt) wypłôcali wojokóm solóm. Zalc łosnożô, i 

tymu biere sie jóm za zimbol snożnych, łokludnych gyszeftów, richticznyj ci 

porzómności.  

Grecki matymatiker Pitagoras (Πυθαγόρας, Pythagoras, ur. ok. 572 p.n.e. na 

Samos, zm. ok. 497 p.n.e. w Metaponcie) widziôł we soli zimbol rechtu, côłkij 

sprawiydliwóści. Zalc jes szykownistym kónsyrwantym. Beztóż tyż jes ci zalc 

zimbolym dugotwałygo przocielstwa i ku tymu cychóm niyśmiyrtylnóści.  

Arabery stôwiajóm na stół przed kôżdym na isto byzuchantym sól, coby mu ci  

pokôzać, iże majóm ku niymu dobre zamiary. We wieluch krajach sól wkłôdô 

sie umartym do truły na cycha niyśmiyrtylnóści jego duszycki. W Szkocyji juzaś 

ichnie biyrbrałery i winiôrze wciepujóm chocia górzć soli do winiannyj abo 

piwnyj putyry, coby łodżynóńć roztomajtyj zorty heksy i strzigi.  

Łozsucie zalcu łod nôjdôwniyjszych czasów mô sie za słychy łoszkliwych 

wiyści. Przesóndne ludzie, kiej bez cufal łozsujóm sól, na doczkaniu, drabym 

ciepióm przigórść soli lewóm gracóm bez prawe plyco, coby wykuglować sie 

łod wszelijakigo niyszczyńściô i łobrónić sie łod dioska. Dzioboł jes ale zwyrtny 

i szprymny. Przilazuje ku cowiekowi łod zadku abo ze lewyj zajty, ftorô jes ci 

na isto zawdy lichszô i barzij narażónô na angrif łoszklistwa.  

Wóntek, motiw łozsuciô soli pokazuje sie we wywołanyj „Łostatnij wieczyrzy” 

Leonarda da Vinci. Miôłech przileżitość łobejzdrzić gynał tyn łobrôz jak my 

byli we Mediolanie ze mojóm Elzóm we 1980 roku. Tyn ściynny malónek, ta 

„Łostaniô wieczerzô” (Il Cenacolo lub L'Ultima Cena) jes ci we refektorzu 

kościoła Santa Maria delle Grazie w Mediolanie. Na lewyj zajcie tiszu, wele 

Judôsza, idzie merknóńć łobalóno zalcfaska, sólniczka. Dziyje sie to we kwilce, 

kiej Jezusek gôdô apostlóm, iże jedyn śnich go wyzdradzi. Jejich fresy, 

brodziate króm świyntego Jóna gymby sóm fest styngniynte we mankuliji. Ale 

tyn ci Judôsz, coby wyglóndać po jednakich pijóndzach ze inkszymi, blank ci 

niywinowato jak inksze, sztrekuje lewô graca na dynga protystu, na cycha 

łodpory, chocia prawóm beztynczôs zacisnół na bojtliku ze strzybnikóma. Fest 

gestikuljyrowôł możno i to na isto łón łozsuł ta sól. Możebnie, co Leonardo da 

Vinci wykorzystôł motiw starego przesóndu ło lagramynckij wymółwie łozsuciô 

zalcu, coby zmócnić dramatika zdrady Judôsza. Nó, i rzyknijcie mi, niy dôwocie 

fest pozór, coby sie sól u wôs we chałpie na ziym niy łozsuła? 

A terôzki ze inkszyj faski. Istniyje pôra wersjów wyłożyniô, po jakiymu ludzie 

wiyrzóm, co hufajza, kóńskô podkówa przinosi szczyńści. Nôjbarzij znanô jes 

legynda ło takim jednym świyntym Dunstanie, kiery zanim łostôł biskupym – 

bół szumnym fachmanym-kowôlym. Tyn ci świynty bół przełorym klôsztoru 

Glastonbury i ercbiszofym Cantenbury (924-988). Rółzczasu prziszôł ci ku 

niymu zniynôgła sóm Lucyper w przeblecyniu i poprosiół, coby go pokować. 

Wystawiół kopydło. Atoli świynty Dunstan wartko sie spomiarkowôł, kapnół 

sie, iże to jes na zicher dzioboł, chyciół ci go sztram za chyrtóń, prziprził go do 

ściany, i napocznół prać hamerym we te jego kopydło ze telóm siyłóm, iże tyn 

dzioboł łozdar sie na côłki karpyntel i szkómlôł ci fest ło politowanie. 

Jednakowóż kowôl go niy wypuściół aże mu tyn dzioboł niy prziłobiycôł, co już 

nigdy niy przestómpi proga kôżdyj chałupy na dźwiyrzach ftoryj przidziyrgano 

abo powieszónô bydzie podkówa. 

Inkszô tradycyjô skuplowanô jes ze szyroko łozpowszychniónóm wiaróm we 

heksy. Ludzie wiyrzyli, co heksy strachajóm sie kóni i beztóż tyż sztyjc ci łóne 

furgajóm na mietłach. A z tego płynół ci światły i prosty rikszlus, iże tyn dóm, 

na ftorym przikrymplowanô jes ci hufajza, kóńskô podkówa kupluje sie heksóm  

ze kóniami i skuli tego bydóm ci łóne chrónić łod takigo miyjsca. Te wszyjskie 

heksy, sotóny i strzigi miôł łodstraszować sóm ino widok takij podkówy. I tak ci 

już chnet na côłkim świycie łostało, iże podkówa przinosi szczyńści. Przeca 

pewnikiym ci niyrółz  uwidzieliście bildowanego chopa we nôjmoderniyjszym 

autoku we zóntbrylach i mobilniokiym przi daklu i ... ze przidinksowanóm do 

zadku podkówóm, pra? 

Inakszij deczko jes ze fajnistym gystym jakim jes uścisk górści, podôwanie 

rynki. U gróntu kamrackigo, zgodliwego gystu lygajóm podyjzdrzliwóść i 

bojónczka. We dôwnych czasach cowiekowi zagrôżało mocka grózy – łod 

gadziny, i łod inkszych, cudzych ludzi. Żódnymu niy szło spolygać i dufać. 

Ludzie napoczli tedyć zbrójić sie we knebulce, myloki a niyskorzij we szwerty.  

Tref ze niyznajómym, cudzym cowiekiym móg być fest gyferlich. Możebne byli 

śtyry strategije, sztrichy postympowaniô: nawrócić sie nazôd i duknóńć sie łod 

trefu, łostać stôć a zatym prać sie, ze brónióm w gracy zedrzić wartko bez haje 

abo powitać sie bez wafy i bez praniô sie. Coby szło szafnóńć tyn szczworty 

szimel, natykniyntym godzióło sie przekónać sia wzajym ło jejich pokojowych 

zamiarach. Seblykali atoli ze sia wafa, côłkô bróń, łodkłodali jóm kajsik na kraj 

abo bodej syjmowali śnij grace i pokazôwali, co łóne sóm prózne. Dlô srogszego 

uważowaniô wymiyniali uścisk górści – to szterowało fest ci we chycyniu za ta 

szebla abo szwert. Stela wziyna sie tyż ta tradycjô podôwania prawyj rynki we 

kieryj zaobycz dziyrżóło sie bróń. 

Mocka – coby niy pedzieć, iże nôjwiyncyj – mómy zwyków, i zabobónów, 

skuplowanych ze żyniackóm (wydowaniym sie, łobabiyniym i jak by to tak fto 

niy mianowôł). Szłoby sam łozprawiać ło tym bez pôra godzin ale niy plac, i 

czas sam na to. Mie sie ino spómino zwyk (eee, już terôzki bele kaj zaboczóny), 

kiery jes skuplowany ze chodzowaniym po dródze chopa ze babóm. Dzieckóm 

sie zawdy tuplikowało, co baba depto noryncznie, znacy sie ze prawyj zajty 

chopa. Modzioki tyn gryfnisty zwyk już dôwno wciepli do fuzekli ale jesce za 

mojich czasów, sztramski chop dôwôł na to fest pozór.  

Ale niy zawdy tak bóło. Jesce za pierónym starego piyrwyj sztramski i galantny 

chop, kiej szoł ze kobiytóm peramt, zawdy dôwôł babie tak rynka, coby łóna niy 

deptała łod stróny borsztajnu. A to skuli tego, iże wtynczôs byli jesce wszandy, 

we wszyjskich miastach przi cestach ranty i rynsztajny kaj chnet bez côłki rok 

stôła belówka. I kiej przejyżdżała jakosik kucza, karyta, a niyskorzij to i autok, 

to ino chopa popyrskało. Cóż tam popyrskało? Łobciepało flapsym, marasym ... 

nó, belówówóm łoszpluchtało. Niyskorzij to sie już chnet we côłkij Ojropie 

przijyno, co baby, libsty, babeczki trzimali sie noryncznie, znacy sie prawyj 

zajty chopa. Ale, trza sam terôzki spómnieć ło jednym zwyku, kiery bół 

piastowany jesce możno łod strzydniowiyczô. Jô to jesce bocza ze łozprowek 

mojij Starki Klary, kierô mie i mojimu bracikowi to sztyjc łozprawiała. Szło ło 

jedyn wiesielny prziwyk. Poduk starodôwnygo zwyku nałónczôs zaślubinów – i 

to łod zawdy – we kościele modô pani musiała stôć kóniycznie ze lewyj zajty 

chopa. Mody żyniol podôwôł swojich dziolsze swoj lewy arm. A to wszyjsko 

beztóż, iże dôwnij bali i do kościoła ślachcic szôł ze szeblóm przi sia. Rółz za 

kej bóło tego potrza, co kandidat na żyniola musiôł łodeprzić angrif zowistnego 

kónkurynta, gyjgnera abo tyż i łozkokocónego, łozeźlónygo fatra, ftory niy dôł 

zwóli na żyniacka swojij cery. Terôzki to już żôdyn chop niy dowo na to pozór 

ale ... mie sie zdo, co to bół na isto gryfnisty zwyk i ... blank miy ma to zabobón. 

Nó, a terôzki na łostatek móm cosik, ło czym sie blank niy gôdô, bo wszyjskie 

miynióm, co tak musi być i ... szlus! Łozchodzi mie sie ło knefle. Piyrsze 

prziłodziynia, we ftore szaciyli sie ludzie, byli łoblykane bez gowa i niy mieli 

łóne żôdnych haszpów i haltrów. Zatym napoczli ludzie używać hôcyków i 

hajtków, niyskorzij roztomajtych sznelków, szpangów, aże na łostatku poczli sie 

knefle, druknopfy i co tam jesce. Piyrsze knefle przisznajdowali ludzie do jejich  

łachów, klajdów i prziłoblyczek kajsik we XIII wiyku chocia niy wszyjske śnich 

posugowali do zapinaniô łoblyczków – byli ci łóne ino garniyróm. We chopskim 

prziłodziyniu łodgrowali ważno róla – za czasów Karola I Andegaweńskigo 

chopskie „pantalóny” (ichnie galoty) byli musowo zapniynte już na knefle. 

Bółoby to na isto rechtówne, kiejby baby i chopy zapinali sie na ta samô zajta, 

bo niy ma przeca dorzycznygo wytuplikowaniô, coby musiało być inakszij. 

Beztynczôs jednakowóż chopy – łod szlafancugów aże do szykownistych 

szaketów – majóm wszyjsko zapniynte na prawô zajta, a baby – na łodwyrtka. 

Łoszkliwce i szmyjdlery miynióm, iże to skuli babskij fałeszności: baby tak by 

tak muszóm wszyjsko robić na sprzyk i inakszij niźli chopy. Łozchodzi sie ło to, 

iże wiynkszóścióm ludzie sóm praworynczne a niy lewajtkorze, majńtyki.  

Ale ... chopy łod zawdy łoblykajóm sie samodziylnie, a baby juzaś – zwłószca 

sroge paniuchny – korzystali, a niyftore robióm ci to do dzisiej, ze spómożyniô 

izbetnych dziołchów.  

We trefónku babów zapinanie sie na lewô zajta jes jymniyjsze – to znacy, bóło 

wygódniyjsze dlô izbetnyj dziołchy, kierô stôła gymbóm ku swojij pani, a juzaś 

prawóm rynkóm zapinała jeji szaty. Króm tego, na lewyj rynce kobiyta zaobycz 

dziyrżi dziecio, a kiej musi we jawnym placu nakôrmić swoji kukulóntko, 

lekszij ji posebłuczyć lewy cycek. Dziynka tymu, mô frajno prawô rynka, moge 

tyż skoro potrza skukać dzieciô prawóm połóm mantla abo co tam ci łóna mô na 

sia łoblecóne. Beztóż tyż zapinanie sie na lewô zajta jes ci dlô babów ło wiela, 

wiela barzij szprymne.  

Możebne jes tyż i inksze wytuplikowanie. We strzydniowiyczu chopy musieli 

być durch i jednym ciyngiym fertik do gyfechtu. I coby w blysk, po gibku 

wyjmnóńć szwert, prawô graca trzimali we ciepłym miyjscu – za niadra, coby 

jim łóna niy zmarzła i bóła zawdy zwyrtnô i fertik do dziyrżyniô bróni. Tymu 

tyż musieli zapinać swoji prziłodziynie na prawô stróna.  

He, he ... dzisiej żôdyn ze tych gróntów niy mô nôjmyńszego znaczyniô, ale isty 

podziôł na babski i chopski szimel zapinaniô knefli trzimie sie sztram fórt. 

Wejno srogô jes siyła naszych prziwyków.  

 

27. Ło łożyrokach – spowiydź łochlapusa 
 

Wielã sie sam u nôs gôdô, łozprawiô i gôwyndzi ciyngiym ło tych wszyjskich 

łożyrokach, łochlapusach, ślywusach i słepokach. Aji miesiónc trzyźbości we 

Polsce łogłoszajóm kôżdyrok we siyrpniu. Jednakowóż wszycka to niy jes juzaś 

take ajnfachowe, obyczajne. Idzie ło tym moc łozprawiać i kôżdy łozprawiôcz 

moge sie uwzióńć, co ino łón mô prawie. Idzie ale ło tych łożyrokach, 

ankoholikach napocznóńć łod monej szpasownych łozprôwek.  

Take ci na tyn przimiyr Japóńce, to festelnie móndry nôród i szprymny, kiery 

zawdy mô jakosik powiarka na kôżdô przinależitość, takô ichnio „mądrość 

narodu”. Na tyn przikłôd: 

„... dlô ankoholika jedyn sznaps to na isto za tela, a tysiónc sznapsów – to jużzaś 

za knap.” 

A take juzaś Żabojady, Francuze gôdajóm ło łożyrokach i bryniolach tak:  

„Łożyrok, tintała mógby ustać słepać, kiejby ino kciôł, a bryniol, ankoholik 

kciôłby tak na isto ustać słepać ... kiejby ino móg!  

Nó, ale ze tymi ankoholikóma, bryniolami to niy jes juzaś tak szpasownie jakby 

sie to możno niyftorym zdało. To jes na isto pierónym srogo niymoc, i wiela 

łóna moge i tymu łożyrokowi, i côłkij jego familiji utrôpy i łostudy nasporzić. 

Ojgyn, ftory ze niyjednego piekarszczoka chlyb ćkôł i niyjedne już na tym 

pónbóczkowym świecie ujzdrzôł, nasztaplowoł bez łostatnie kielanôście lôt 

mocka rotomajtych gyszichtów, kiere mogóm byc przidajne przi tuplikowaniu 

łostudy jakô bajstluje tyn côłki ankoholizmus. A tak na prawie już Mikołôj Rej 

pisôł bół tak: 

„U nas, by pijanego każdego stłuc miano, 

Ledwie by kijów z lasa dostatek dodano.” 

Juzaś jedyn istny, Wacław Potocki, jesce we XVII wiyku łostrzygôł we jego  

sztrofkach tak: 

„Nie budzić pijanego, dosyć już naszalał, 

Niech wyszuma, co wina w głowę z brzucha nalał. 

Jeśli milczy swarliwy, szkoda dzwonka trącać, 

Szkoda klarownej wody bez potrzeby zmącać ...” 

Ale, cy to bydzie richticzny bryniol, łopapraniec i łobrzympoł, abo ankoholik we 

ancugu i pod bindrym, capióm gynał jednako, sóm ci po jednakich pijóndzach. 

Wszyjskie do kupy łożyroki capióm. I te łosrane, łobdrzistane, kiere styrcóm ło 

szóstyj przi rozwidnioku wele składu na łozdyrgotanych szłapach i fechtujóm  

na piyrszô flaszka biyru. Tyż i ty chopie, we tyj biôłyj hymdzie, pod szlipsym i 

we ancugu, niy jeżeś łod nich lepszyjszy, kiejbyś sie ino poradziół sóm na sia 

kuknóńć, wejzdrzić na ta swoja łożarto fresa. Kiejbyś ino na isto poradziół ... bo 

przeca sóm miarkujesz, co tyż tam pod tóm hymdóm idzie tak na isto nôjść.  

Ludzie! Nó, tóż łod nowa słepiymy. Jak to mómy we zwyku słepiymy możno u 

jakigosik naszego kamrata Jorga, kierego na ta przileżitość mianowali kamraty 

ze tyj samyj zorty starych łochlapusów – Jorgowizna. Łón miôł we Chorzowie 

na Pniokach fajniste i sztramske pomiyszkanie ino przed sia, i beztóż tyż my 

wszyjske słajziyli sie tam zawdy hormijóm a nasze kabzy, rynkôwy, epy i lecy 

jake ci tam tasie wyfolowane byli flaszkóma szykownyj gorzôłecki. Festelnie 

my mieli radzi te jego pomiyszkanie, kôżdy cuł sie tam lałfpasownie, tak na isto 

blank ajnfach, żôdyn tyż niy mekrowôł i niy wynokwiôł, nie robiół breweryji i 

krachu skuli tego, co ftosik snôs sznapskamratów za tela słepie. Wszyjskie juzaś 

urzyndy łostawiali my za dźwiyrzami, tyrbacyje, mankulije i utrôpy tyż. I 

zawdy, łod szaroka do nastympnego rozwidnioka szło tam trefić kogoś ze kim 

szło pogôdać do szczwôrtyj flaszki słusznie, prawucko a niyskorzij szło zawdy 

ździebko pobłôznować abo i na łostuda kómuś cosik zbajstlować. Przilazowali, 

przikludzali sie tyż poniykedy jakiesik frele tak, iże côłkie kamractwo bóło tyż 

ździebko pometlane. Tyn łostani rôz, ło kierym kca sam deczko połozprawiać, 

duldali my we sztyrze: jedyn mój kamraty ze swojóm libstóm, jeji kamratka, nó 

i jô. Łón bół dochtór łod szłapetów, ortopyda a łóne łobie ... nó możno i gryfne, 

szykowne tela, co już niy take blank mode, żôdne tam świyrgołuszki. A na tiszu 

gorzôły wiela ino. Na popitka ino jakosik coca-cola abo inkszy zelter, bo na 

zagrycha żôl bóło kôzdymu pijyndzy, chocia to możno niy tak do łostatka bóło 

prôwda. Po poruch lagach tyn dochtór ze tóm swojóm frelóm wykludziyli sie do 

drugij izby (pewnikiym, coby łón ji tam cosik do dakli móg nawciepować, coby 

ji cosik nabamóncić) a jô łostôł sam, kaj my słepali ze tóm cudzóm mamzelóm, 

kierô cheba tak po dwiuch sznapsach kajsik mi sie na fest podziôła, straciyła. 

Niy szkłódzi. Do zdrzadła tyż sie szykownie słepie, prôwda? Jô już wtynczôs 

miôł rôd sóm ze sia ino duldać, ringować sie ze gorzôłóm, ze machmolym. 

Łostatnie co jesce bocza, to mój achtlik na dródze łod stoła do mojij gymby i ... 

Przecuciółech sie, pozganiołech dziywki (jak to niyftore rzóndzóm) ... kajś. Niy 

miarkowôłech kaj. Łeb jak kalfas a rajn rómplowanie, larmo i tyn ci łod Wieśka 

Gołasa „tupot biôłych mew”, w gymbie choby we starym tryjtku łod Gerata 

Cieślika a moje wszyjskie myślónki bzuczeli i tyrcyli mi pod deklym nikiej 

piscoły we roju. Procne próby nasztalowaniô pamiyńci podle raje, do porzóndku 

na psinco sie zdôwali. Nó, i trza bóło yntlich łozewrzić ślypia. A sam srogô hala 

a driny setki, tysiónce ludzi. Spomiarkowôłech, kapnół żech sie, co jô na isto jes 

we Poznaniu na banhowie! A dziepiyro coch bół przeca we Chorzowie. 

Posznupôłech po kabzach i znodech bilet. Jak jô sie go lajstnół, jak jô wlôz do 

tego cuga i jakech wylôz śniego we Poznaniu blank niy miarkuja. Nó, możno ze 

tym wylazowaniym to bóło blank ajnfach, bo przeca tyn cug dalszij już niy 

jechôł. Wiycie, kôżdô tajla mojigo ciała targała mie, łómała sama przed sia. 

Kapnółech sie ku tymu, co na sia móm niy swoji łachy. Jakisik sztramski, 

galantny pelc mojigo kamrata loł mi jak przinôleżi tela, iże uwiyrôł, puczół mi 

pomyślónek, co tyż to stanyło sie ze mojim kamratym i tymi dwióma frelami, i 

co tyż tak po prôwdzie na isto sie stanyło? Eźlich niy zbajstlowôł jakisik gupot, 

belafastrów, bo jô jes taki kafabel jak sto diosków po gorzôle, a niyskorzij blank 

nic niy bocza, co tyż to sie symnóm dziôło. Tyn utargany fylm blank niy kciôł 

mi nic łodpedzieć na te moje tropiynie sie i wóntpliwości. Narobiół mi ino we 

filipie jesce srogszego rojmóngu niżech skorzij driny miôł. I wtynczôs piyrszy 

rółz chyciyła mie tysknica za takim blank trzyźbym łocucyniym sie ło szaroku 

we włóśnym prykolu. Cobych niy musiôł jak zawdy trôpić sie, iże łocuciółech 

sie róncz ino napocznół sie rozwidniok, kiej ino widniało ... znacy sie, ło drugij 

po połedniu. Ja, ja – niy chichrać sie sam ino – alech sie legnół do pryka możno 

tak jakosik kole dwanôstyj we połednie!  

Łocucić sie, pozganiać dziywki bez tego moralnygo kacynjamru, kiery barzij 

doskwiyrô i gôwyndzi niźli targanie zymbisków i sroge łômanie we kostyrach 

do kupy. Nó, ale trza bóło jakosik sie ze tego wyplańtać. Tyn poznański banhów 

to jô prawie dobrze znôł, boch tak miyndzy Chorzowym a Poznaniym bez côłkie 

szesnôście lôt chneda chned krajzowôł. Miarkowôłech tyż kaj, fto i co poradzi 

sie zwyrtnóńć, kole cego poradzi sie zwyrtnóńć i co poradzi spatrzeć. Skalółech 

tyn kamratowy pelc i miôłech już na to, coby sie lajstnóńć bilet nazôd do dóm i 

jesce coby luchnóńć jakosik gryfno i trzyźbióncô laga ze biyrym.  

Miôłech ci kiejsik kamrata, sztramskigo karlusa Ecika. Łoba my mieli radzi 

fusbal i góry, byli my miyłośnikóma fusbalu i wandrowaniô po górach, a jak sie 

jesce niyskorzij wykôzało, srogszymi niźli turistami byli miyśnikóma gorzôły, 

jesce moc barzij radzi mielichmy ta gorzôła. U nôs we Chorzowie bół AKS i 

„Ruch” ale skamraciyli my sie ze fusbalokóma ze GKS-u Katowice, ze kierymi 

to niyjedna szykownô flaszecka gorzôły, wina abo biyru my wysłepali. Zatyl te 

chopcy, przisznajdowane hajery (ja, przisznajdowane, bo wtynczôs wszyjske we 

Polsce piyrszoligowe fusbalkluby mieli „spónsora” a to byli nôjczyńści gruby 

abo werki) wlejzli do piyrszyj ligi, a piyrszy szpil we tyj lidze bół dwa dni 

skorzij mojigo gyburstaku – łósmygo siyrpnia 1965r. Uciychy bóło co niymiara, 

sporze i beztóż tyż durch i jednym ciyngiym trefiali my sie we takij chorzowskij 

kaczmie, takim kafyju „Madziar” (miarkujecie to: „Lyngyel Magyar két jó 

barát”, pra ?) kaj łoblywali my kôżdy wygrany, a i przerómbany bez naszych 

kamratów fusbalszpilerów szpil. I cy to naszym chopcóm wklupali podug lôt, 

abo łóni naklupali inkszym – zawdy bóła przileżitość do festelnie sztramskigo 

fajrowaniô, znacy wysłepaniô kielanôstuch flaszek szykownego madziarskigo 

wina do kupy ze gorzôłóm przismycónóm we rajzyntasi bez tych fusbaloków, 

bo tyn côłki „Magyar”, to bół kafyj, i tam ino wina szło sie szluknóńć. I kciôłech 

sam terôzki łopedzieć taki jedyn fal. To bóło wierza kajś na podzim we 1968r. 

Rychtowôł sie szpil GKS-u ze Górnikiym Zôbrze. A te wszyjske ci samtyjsze 

nôjbarzij prawe kibice chorzowskigo RUCH-u mieli moc rade tych juzaś, kierzy 

poradziyli wklupać berkmónóm ze Zôbrzô. Nó, tóż my sie tyż szykowali na tyn 

gryfny ale i ałfrygujóncy szpil. Ale przodzij my ze mojim kamratym Ecikym 

wycióngli we dugô rajza po wszyjskich chorzowskich – i niy ino chorzowskich 

– kaczmach, coby niyskorzij, już blank na łodwieczerz przikulwitać sie do tego 

naszygo kafyju, kaj mielimy bezmać fajrować szpil naszych chopców: Anczoka, 

Zigi Szmidta, Rothera, Pyjtra Sobika (mojigo kamrata jesce ze harcyrzy), Paulka 

Glika, Pyjtra Czaje (we torze) i inkszych, kierych już sam do łostatka niy byda 

terôzki mianowôł. Gôdało sie, co nasze kamraty berkmóny ze Katowic, ze tego 

GKS-u na zicher wklupióm podug lôt prziflostrowanym hajeróm ze Zôbrzô.  

Nó i napoczło sie. Wandrowali my ze Ecikiym łod szinku do szinku, łod kaczmy 

do kaczmy, łod strółdacha do strółdacha, aże ci nôs chyciyła, łogarła jakosik 

takô ci ćma niyprzenikniónô, tajymnô, ftoryj śćmiywki niy szło – bali i już po 

przijńściu do sia – poszkopić. Kiejchmy już poskludzali, pozbiyrali te swoji 

łozdyrgotane, ściorane zezwłoki do kupy, coby byli chocia deczko podane na 

ludzi, spómnieli my sie, chocia moc procnie, że przecamć mô być tyn wywołany 

i łoczekówany szpil. Łokrzysiylichmy sie ino wartko szykowym zajdlym piwa i 

pokwanckali my sie blank i do łostatka sklupiałe i przigniynte do ziymi bez 

pierónowego, łoszkliwego – nad piwo – kaca do naszego kafyju. Wyglóndali my 

jak wyforskane kanoldy, kacynjamer dziyrżół ci nôs festnie ale kac kacym, a po 

szpilu werci sie, co jô tyż gôdóm werci?, na isto przinôleżi sie jakosik halbecka 

abo kana wina wysłepać ze naszymi kamratami fusbalokami. Wlejźli my tyż ze 

Ecikym rajn do tego „Madziara” a sam ci blank prózno, żôdnego chopa driny 

ino we takij maluśkij gardyróbie bóła szatniôrka, kierô zdrziła na Abrahama, 

brała ci jóm pierónowô drzymota. 

– A czamu sam jes tak prózno? – udało mi sie procnie pôrã słówecek do kupy i 

ze cwekiym poskłôdać. 

– A po jakiymu dyć niy miało by sam być tak prózno? – ździebko znerwowanô 

łodpedziała szatniôrka, ftorô my nôgle łocuciyli. 

– Nó, przeca bół szpil! – gôdóm opaternie do tyj zmierzłyj baby. – Mielichmy 

sam to terôzki na łodwieczerz łoblywać, fajrować ze zigeróma... 

– Chopy, jaki szpil, jake łoblywanie, co za fajrowanie? – wyprościyła ci sie 

szatniôrka, a jeji zmôrscki swinyli sie we pytajnik, we tako fragecycha (jakby to 

pedzieli Miymce).  

– Nó, przeca nasze karlusy wklupali „Górnikowi” Zôbrze aże trzi do nula. A 

dyciś dzisiôj jes strzoda, bół tyn szpil ... 

Ta lampucera łozdziawiyła gymba, sztopło ci jóm i tako jóm wziyna dziwota, 

iże blank słówecka nôjprzodzi niy poradziyła wypedzieć. Ale jakosik sie deczko  

spamiyntała i rzykła: 

– Chopcy, tyn szpil bół we strzoda tela, co côłki tydziyn tymu nazôd !!! 

A my doimyntnie zgupnyli, chocia jesce łoka mrzik tymu zdôwało sie nóm, iże 

wysłepanô gôrzôła niy łostawiyła we naszych filipach żôdnego placu na srogsze 

łogupniyńcie niźli łozfaklowała.  

Kiejsik indzij juzaś łozprawiôłech ze znajómkym, kiery spóminôł dôwniyjsze 

łonegdajsze klyty, kierych jô blank niy pamiyntôł, nic a nic. 

– Przecamć chopie niy bółeś łożarty, nie łajziółeś po styruch – rzyknół mi łón.  

A bółech, bółech tela ino, co łón sie niy kapnół. Bo przeca niy trza sie łobalić, 

wykopyrtnóńć zarôzki, coby tyn machmol, ta gôrzôła zaćmiyła filip.  

Kiej indzij juzaś łocuciółech sie do kupy ze psym we prykolu, a przeca te, kiere 

mie blank dobrze znajóm miarkujóm, iże jô niy ciyrpia psów! Ale to jes blank 

inkszô bôjka i niy byda sam ło tym dzisiôj berôł.  

Ale to niy dziwota. Take zaniki pamiyńci to piyrszy zignal łostrzygawczy, 

cycha, iże zucht (nałóg) rójnuje, klyci do prózna twoja mózgownica.  

Skapnółech sie, co u mie skuplowały sie dwie zajty jednego cowieka; słepać tyż 

moc poradziółech a po takim duldaniu, bez kielanôście drugda dni, poradziółech 

sie siednóńć i juzaś ci pôrã godzin bele co, i barco ło bele cym szkryflać.  

Kciôłbych sam wciepnóńć terôzki na łostatek take gryfne słówecka tela, co po 

polskimu. Spómnieli mi sie łóne bez cufal a napisôł je bół jedyn istny Julian 

Wieniawski, kiery we jejigo „Wędrówkach delegata” pisôł tak: 

„Z gryzmoleniem tak jak z trunkiem: zakosztujesz – wstrząśnie tobą albo i 

zemdli; pociągniesz drugi raz – miło ... trzeci raz – błogo ... czwarty – bardzo 

miło ... piąty – jeszcze milej! ... i aniś się spostrzegł, jak ni stąd, ni zowąd 

nałogowym zostałeś pijakiem.” 

Łod jakigoś czasu niy móm rôd gawcyć sie do zadku, na to wszycka, co już we 

mojim życiu bóło, bo kiej filuja, zaziyróm hań za sia, we tameszne lata, coch już 

dôwno przepasowôł, kiere do imyntu już ci minyli, ringuja sie ze mojim srogim 

forantym pamiyńci i pytóm sóm sia jak to sie stało, iże taki pieśliwy synek jak 

jô, szkolorz muzycznyj szuli, kiery ze uciychóm grôł na krzipkach, zgolymy 

karlus, co miôł festelnie rôd côłko muzyka, literatura, tyjater, sznupok dociyrny 

ludzi i świata, znacy jô – bechnół we gôrzôła, we te łoszkliwô ankoholowô 

niymoc, kiere już niyjednygo przewiózło bez Styks i to bez hilfy Charona. 

 „ ... Po mieście krążę wpółśpiącym 

I pytam przeciągłym śpiewem, 

Czy ono snem mym dławiącym, 

Czym ja jest jego wyziewem ... „ 

Ta sztrofka Tadeusza Boya-Żelęńskigo przilazuje mi go gowy kiej sie lecy kedy  

spóminóm jak ci tyż sie to wszyjsko u mie napoczło. Bół możno rok 1957 abo 

58. Tak jakosik we połowinie czyrwiynia, kiej sie jesce niy napoczli feryje we 

podstawówkach poszli my we sztyrze na baje. Jedyn ze kamratów pichnół ci ze 

mamulkowego portmaneja (łóna bóła handlyra) piyńćset złocioków, wiycie, 

tako banknóta ze berkmónym (niyftore gôdali na to „gorol”). To bóło wteda 

moc pijyndzy. Pokwanckali my sie wszycka do kupy na „liga” (niyskorzij 

mianowali to „Dolina górnika”). Po dródze lajstli my sie śtyry flaszki takigo 

wina patykiym pisanego. We słepaniu tego jabola zaprawióny już bół na fest 

jedyn ze mojich klasowych kamratów (miôł już siedymnôście lôt, bo trzi razy 

łostôł siedzieć we szóstyj klasie), i to łón nôs naumiôł polekuśku tago słepania. 

Po wyduldaniu côłkij jednyj flaszki zrobióło nóm sie przijymnie i miyło, i bóło 

na isto szpasownie. Filowôłech, iże zwyrtóm sie naobkoło ze côłkóm ziymióm. 

Tyn dziwôczny dló mie „stan niyważkości” festelnie mi sie napoczół podobać, 

na zicher mi sie spodobôł. Niyskorzij dyć żysz palica sie zrobiyła ciynżkô choby 

kastrol ze blajym i anich sie spodziôł, jakech nynôł kajsik we ciyniu stroma. 

Klara sie jadnakowóż szibła we swojij kôżdydniowyj dródze po niybiesiech i 

jakiś czas społech już we tym słóńcu. Kiejech sie łocuciół, to lepszij niy gôdać 

jakech wyglóndôł. Wtynczôs ale stykło sie jesce deczko przenynać we chałupie, 

kaj moja mamulka nicego niy zmiarkowała, stykło na rozwidnioku łoszpluchtać 

pychol i wyszajrować zymbiska, szluknóńć kiszki abo wrawygo mlyka i zarôzki 

bóło po ptôkach. Cowiek mody, to tyż i w te pyndy wrôcôł sie do zdrowiô. 

Przetwało ino spómniynie frojdnygo rausza a ło przikrych, mierskich skótkach 

napraniô wartko sie przepómniało. Napocznółech deptać sóm, abo ze kamratami 

na piwo. Wtynczôs tyż gôrzôła, tyn ankohol pómogôł cowiekowi na wszyjske, i 

te richticzne abo ino te wymedikowane utropy; nó na wszyjsko abo możno chnet 

na wszyjsko. Szterować cowieka, słepoka napocznół niyskorzij; trza na to boło 

doczkać jakiesik śtyrdziyści pôrã lôt. Jak to śpiywôł Andrzej Sikorowski:  

„Ale to już było 

Znikło gdzieś za nami. 

Choć w papierach lat przybyło 

To naprawdę wciąż jesteśmy tacy sami.” 

Gôdô sie ło cowieku, kiery za tela słepie, co jes ... gupi jak szczewik ... a mie sie 

sztyjc po palicy belónce, iże cowiek naprany jes taki gupi, jak côłki sklep ... ze 

szczewikami ... 

Miôłech ci tyż poruch kamratów ze kierymi sztudiyrowali my na Politechnice 

Ślónskij we Glywicach, i ze kierymi niyjedna gryfno halbecka my tyż do kupy 

łobalyli. Napoczynało sie to – jak my to mieli we zwyku – łod biyru we takim 

szynku „Silesia” we Świyntochlowicach (na dródze do Glywic). A niyskorzij 

już to my sie kwanckali abo dó mie do dóm, abo do jednego ze tych kamratów, 

do takigo jednygo istnego Tyjdiygo. Zawdy my do Glywic gzuli ałtym (jedyn ze 

kamratów, tyn Tyjdi miôł ci „trabanta”, drugi, Roman – „zastawa 750”) i kiej sie 

nóm na uczylniô niy kciało kwanckać, brali my sie do szkata. Miarkujecie tyż 

ale, co szkat bez gôrzôłecki, to niy idzie ściyrpieć, prôwda? I tak ci tyż bóło u 

nôs. Ale tyn Tyjdi miôł jesce takigo gryfnego pudla, kiery bezmać miôł być 

pudel „miniaturka”, a tak po prôwdzie, urosnół chnet na zgolyme ciela. Nó, i tyż 

rółzczasu łogrómnucnie my do kupy posłepali i łocuciółech sie na dylinach. 

Podwiyl żech jesce tych mojich poślepianych łócz niy łozewrził, pocułech na 

licach cosik mokrygo, maźglatego. Kiej mi sie ino udało te diosecke zagnojóne 

ślypia łozewrzić uwidziôłech nad sia sznupa tego dziobła côrnego, tego pudla. 

Łoblizowôł sie choby mu sie kans szpyrki prziśniół a jô go tak polekuśku 

przicióng ku sia duchnółech mu tym capiatym cuchym direkt we sznupa i blank 

opaternie, cichuśko rzyknółech mu: 

– Dobrze, dobrze, iżeś sam jes ...  sznupej Azor, zuchtej, możno ty chocia cosik 

nôjńdziesz w tyj chałpie do szlukniyńciô? 

To jesce możno by i bóło wicne ale niy ma nic gorszyjszego dlô chopa, kiery niy 

ciyrpi psów (tak jak jô!), łocucić sie ło rozwidnioku i łobjimać króm baby, a tak 

po prôwdzie możno miast baby – jakigosik kyjtra, kóndla.  

I niy ma sam co wynokwiać. Moge sie i tak przitrefić jak jednymu bryniolowi 

jesce we tych czasach, kiej ze gôrzôłkóm bóło knap a te istne, ftore na isto już 

musieli cosik szkluknóńć, deptali do drógeryji takij choby jak ta, kierô bóła na 

naszyj Krojcce łod Krysztafkiewicza: 

– Panoczku, a môcie wy „woda brzozowo” ? 

– A jakô, byście sie winszowali ??? 

– A takô ... hhhh – duchnół łożyrok tymu sklepikôrzowi.  

– Niy, takij niy mómy ! 

– A jako môcie? – niy dôł pokój tyn bryniol. 

– Hhhh ... a takô ino mómy !!! 

I szło by tak sam jesce festelnie dugo bojcyć, łozprawiać i pokazować, co tyż to 

złygo paradzi napochać ta łoszydliwo gôrzôła, ale eźli sie to werci? Eźli potrza 

sam jakigo tuplikowaniô? Eźli sie to kómu na co przidô? Pewnikiym niy. Bo 

wszandy idzie natrefic na ludzi, kierych ta gorzôła i do truły zakludziyła. 

Ale beztóż tyż idzie sam terôzki spómnieć niy bez jankoru, mozno ze zowiścióm 

jedna ino takô gryfno śpiywkã kocyndra i kabaryciôrza Artura Andrusa, kiery 

śpiywôł bół tyż ło jednym istnym, kiery miôł rôd słepać:   

„O trzeciej w nocy w barze „Zryw” 

Dopełnił się wędrówki jego czas. 

Zamówił jeszcze piwo, 

Zamknął oczy, zgasł. 

Jak zwykle w podróż wyruszał sam, 

Po chwili stał u niebieskich bram. 

Zapukał grzecznie, przekroczył próg, 

Rozejrzał się, a tam ... 

La, la, la, la, la, la, la .... la, la, la, la, la, la, la, la.” 

I niy ma sie co dziwać, iże ludzie mianujóm tych wszyjskich nacychowanych 

machmolym łochlapusami, łożyrokami stopieróńskimi, słepokami, ślywusami, 

tintałami, moczymordami, naprańcami festelnie uzalyźniónymi już ino łod tego 

ci łoszkliwego machmolu, ftory tyż mocka poradzi napochać we tym cowiecym 

żywobyciu. I tyż na zicher niy ma sie co za tela dziwać tymu, co to za niymoc 

diosecko, co za łoszkliwe choróbsko jes tyn côłki ankoholizmus. Ale, kiejby tak 

podyjńść ku tymu niy tak ze côłkóm powôgóm, to pewnikiym tyż ale bydzie sie 

cheba wercić, coby sie nad tym wszyjskim poślynczeć i powróżyć.  

Jô już niy rółz berôł sam ło kacynjamrze, spóminôł srogi kacynjamer, kiejci to 

cowiek wyglóndô gynał jak wyforskany kanold. Ale tyż tyn łoszkliwy kac jes ci 

dlô poniyftorych nôjlepszyjszym, fest prziwiónzanym i wiyrnym przocielym. 

Nó, możno niy jes to taki na isto richticzny przijôciel, ale wiyrniyjszy łod 

niyjednyj baby kamrat, kómpan i „towarzysz”, a to ci juzaś niy jes tak blank po 

jednych pijóndzach. I to prawucko niy skuli tego, co pierónym ci cowiekowi 

gore i suszy w gymbie, kce sie jak sto diosków słepać, mô cowiek cuch choby 

we styranym, zdziadowanym tryjtku ino beztóż, iże kôżdô ze milijarda 

kómórek, kôżdo szpirala naszygo wnótrznygo DNA we cowieku wrzescy, drzi 

sie ło barco, ło choby ino bele co, co mô we sia jake chocia liche procynty.  

Słyszôłech łod jednego istnego (Antek sie mianowôł), kiery już bół pôra tydni 

po  „łodwyku”, iże skorzij bóło już śniym tak niyhersko, iże sztyjc miôł dylyrka, 

kiej mu sie durch pokazowali przed łoczami roztomajte łobrôzki, słyszôł kajś we 

palicy jakiesik larmo, wónioł bele jake cuchy i take tam jesce ... nó bóło ci to niy 

do szczimaniô. Łozprawiôł niyskorzij taki fal jak ci to łocuciół sie kiejś blank ło 

szaroku we swojij izbie, kaj na łodwieczerz słepôł ze swojimi kamratami aże mu 

sie do imyntu fylm urwôł. Idzie sie spomiarkować, iże zatym kacynjamer miôł 

ci jak sto diosków, taki kac szpiralny miôł na isto. Miarkujecie, co to za berdyjo 

tyn szpiralny kac? Niy wiycie co to jes? Pewnikiym wiycie i gynał miarkujecie 

ale niy kcecie tego uznać, iże to jes możno i tak: eźli wy moji ludkowie môcie 

kaca, a tyn wasz kac mô tyż jesce kaca, i niyskorzij tyn kac, tego waszygo 

piyrszego kaca, tyż ci mô kaca, to to ci jes dziepiyro na isto kac szpiralny. 

Łorozki tyn Antek we tym swojim kacynjamrze, szpiralnym kacynjamrze 

kuknół i uwidziôł, co przi stole blank przi niymu zicło sie opaternie jego dwiuch 

kamratów a juzaś na tym ufifranym tiszu styrcy szykowno halbecka gorzôłecki. 

Ujzdrzôł cosik, cego tak po prôwdzie blank niy ma, i niy bóło. Jego przociele 

wołajóm ci go na sznapsa. Słyszy cosik, co blank niy istniyje, niy egsistuje ale 

widzi i słyszy tak gynał, iże niy poradzi zmiarkować, iże to sóm ambaje. Kce 

sztreknóńć sie ze swojigo prykola i podyjńść do stoła, ale we łostatnim łoka 

mrziku merknół, ujzdrzôł, co pod jego klapetami, miyndzy tiszym a prykolym 

jes kielasetmyjtrowô tifa, srogachnô głymbsz a na jeji spodku, na jeji gzómpie 

łozpościyrało sie gryfnô, farbistô miyścina. Przesiedziôł ci tak borok zożyrnie 

podwiyl niy napoczła kajsik kole połednia klara blyndować we łokna, co ci go 

dziepiyro przywróciyło do terôźniyjszości.  

I Wiycie co? Jô zawdy, kiej widza na dródze skacowanych, dyrgocóncych jak ta 

hadra na klopsztandze boroków, dowóm jim pôrã betków, pôrã złotków coby 

mógli sie cosik szluknóńć, bo inakszij ze strachu (ja, to jes taki wnótrzny strach) 

możno by sie i łozlecieli, łozeprali. Jô miarkuja, co te pôra klepoków do jim na 

kwilka chocia, kaj jakigo pokoju, ździebko jich uholko.  

Côłkie życie ankoholika jes pôłne szpanóngu, ymocyjów. Nôjbarzij to juzaś 

wtynczôs, kiej cowiek mô tyn ci pierónowy katzynjamer. Prziterefiyło mi sie 

kiejsik, iżech uwidziôł jednego łożyroka, srogigo i musklatego chopa we blank 

côrnym pampóńskim hucie, co siedziôł we szinku i dôł sie do beku jak smarkaty 

synek. Płaczki tyn istny kulôł, kiej ino usłyszół jak we winklu przi sómsiydnim 

tiszu inkszy łożyrok pinkołół na gitarze i śpiywôł jakoś niy za tela jankorno 

śpiywka. To ci u niygo pewnikiym ślimtała gorzôła, tyn diosecki i łoszkliwy 

kacynjamer, a niy isto, prôwdóm pieśliwość. A możno prôwdóm pieśliwoś, isto 

pieśliwość? Anó, co jes dlô ankoholika sztandym normalnym, sztandartniym? 

Cheba ino to, iże jes łón durch i jednym ciyngiym niytrzyźby, naprany. Wteda 

tyż tyn szpanóng, te ymocyje grajóm choby krzipki na jakimsik farbistym 

cygańskim wiesieli. Wtynczôs, podwiyl niy śleci, niy skipnie pod stół, cowiek 

mô wizjóniyrskie plany nikiej tyn dôwniyjszy Marshall abo te nasze polskie 

politykery a srogo wiara w to, iże sie to wszyjsko ziści. Przirodzóne wykopki, 

turbacyje łoblygajónce go ze roztomajtych zajtów, stowajóm sie myńsze łod 

nôjmyńszego pinkla, praje dzieckowo snadne richtik do szafniyńciô, do ustóniô 

a wkletrowanie sie na nôjsrogszô góra Mount Everest (Czomolungma) niy jes 

procniyjsze niźli wjechanie ałfcugym na Gubałówka. Zdô sie, co wszyjskie baby 

i frele naobkoło sóm do wziyńciô, do poderwaniô, pijóndze do zarobiyniô, 

ksiónżki do napisaniô – i to ze śpiywkóm na gymbie. A tak po prôwdzie, to ino 

tyn łożrały śpiyw a tak gynał, wrzesk jes do szafniyńciô. Po tym wiskaniu to ino 

tymu cowiekowi, co tam cowiekowi? ankoholikowi łostôwajóm ino dyrgówki 

we sztram zankniyntyj, na fest zawrzityj chałpie, niy lza mu wylazować na 

hulica a kôżdy prask, klupniyńcie dźwiyrzami, tramplowanie, tómpanie abo 

godka sómsiadów bali i za łoknami lebo za dźwiyrzami na siyni, wyciskajóm ze 

cowieka côłkie kanki wody, bo tyn cowiek szwicuje sie côłkim wystrachanym 

ciałym. Na isto ludziska! Niy ma sie co lachać ze tego, jak sie cowiek szelónto 

naobkoło we wilgłyj hymdzie, ze kropkami szwajsu na sztirnie, do imyntu 

sparzóny no côłkim ciele łod tyj gorzôły. Niy, niy, na isto niy idzie sie lachać, 

rzoć, bo richticzny śmiych, sroge chichry bez gorzôły jes tak po prôwdzie ino 

udôwaniym! I blank niy do śmiychu bół fal jednygo mojigo kamrata Alojza: 

dziepiyro, kiej piyrszy rółz przikwanckôł sie do dóm blank trzyźby, jego starô 

sie gynał spomiarkowała, przejzdrzała, iże łón jes richtik łochlapus, łożyrok i 

stopieróński ... ankoholik. 

Nó, i jesce na sóm łostatek. Miôłech ci szykowny śnik. Śniyło mi sie, coch sie 

zebrôł, zemrził razinku we kaczmie ... Moc’ech łobsztalowôł, stopieróńsko żech 

pojôd i sie nasłepôł ... i anich fynika za to wszyjsko już niy zabulół! 

i idzie pedzieć za jednym filozifym, iże we beznadziyjnych cufalach zawdy 

szukómy lecy jakigo bretlika, dylika retóngu, choby łón bół i blank zgnity.    * 

 

28. Chudobne dziecka i Dziecióntko  

 
A śniyg ciyngiym suł równo, cichuśko i corôzki go bóło wiyncyj, choby côłkie 

Pnioki byli łobciepane piyrzym nikiej po szkubackach. Ćma. Ino tyn pniokowy  

kościół, „Józefka” łoświycónô choby we faszing. Róncz pogaśli sztrasynlaterny 

na cestach ło rozwidnioku. Ficywyrt szałfluje śniyg wele familoków przi 

Kalidego a jego starô suje z kibelka wrzawe hasie na dróga. 

Cosik sie tyrpie i lekuśko zgrzipi. 

– A dyć ustóń, diosecki najduchu sie wiertać, fyrtać i roztopiyrzać! 

– Ale, kiej jô, jô już blank do imyntu przeziómbnół. 

– Tóż eknij sie barzij do Znojdka, mogesz sie jesce deczko ku niymu szibnóńć, 

pra? Przeca łón je gorónciyjszy i ździebko sie jesce łogrzejesz. I dyć nynej jesce 

krzinka! 

– A wiela je? Kiej bydzie rano? 

– Cicho być, niy jamruj i niy wajej, i ... ustóń sie zasik majtać na wszyjskie 

zajty. Przeca niy ma jesce pół łósmyj, bo we „Józefce” niy glingali, jesce gloki 

niy rozfechtowali. Dzisz? Briwy, cukrówy i dziamble ci tyż jesce kimajóm. Ino, 

ino ... te dioseckie glapy ci już kracóm. 

– Marijka, ale mie sie kce eać i jscać! I móm głód. 

– Utropiynie ze cia Hanysku i łostuda. Podwiyl se tak lygómy, to je bździnka 

lekszij tyn ziómb szczimać, a i Znojdek tyż jesce niy isko błechów. 

– Nó ale, kiej mi sie kce i tela.  

– Nó, tóż targej i gibej sie wartko nazôd. Ino dej pozór coby cie fto niy uwidziôł. 

Zawrzij sie i trzimej Znojdka za sznupa, coby fest niy harusiół, bo ftosik sie sam 

kole naszygo chlywika belonce. ... No, już poszoł. 

Poskludzej jesce te lómpy do szachtli a jô gynał skukóm rest, zegówek i ta staro 

deka, coby nóm jóm fto niy chabnół, jakisik haderlok lebo szmaciorz. Dobrze, 

iżech łóński tydziyń znojdła ta kraciato deka na hasioku, bo by my terôzki na 

zicher zamarzli. 

I zaprzij na łostatek sztangóm dźwiyrze! 

– A co bydymy dzisiôj bez côłki dziyń robić? 

– Dej pozór Hanysku. Dzisiôj je Wilijô. Muszymy sie zwyrtnóńć i tak wszyjsko 

zrychtować, coby i my mógli fajrować. Miarkujesz? 

Łoblyc tyn dubel, chocia ci jes za srogi, cypelmyca na palica i idymy wrôz na 

haltynsztela banki na Nowyj, tam je rozhajcowany koksiok, to sie nôjprzodzij 

łogrzejymy. A możno i po dródze co nojńdymy do jôdła na hasioku. Ludziska 

tela na Gody naforantowali, iże cosik jejim sie tam zawdy zgiździ i muszóm to 

wyciepońć. 

– Nó ale, Marijko, co to je Wilijô? 

– Uwijej sie a jô ci byda niyskorzij ło Wiliji łozprawiać. 

Kiejsik, dôwno tymu, kiej jesce Mamulka niy siedziała we hereszcie i żół nasz 

Tatulek, to my tyż spôowiali Wilijô. A Wilijô, to jes nocka kiej Pónbóczek, 

maluśki Jezusek, Dzieciónteczko – prziszło na świat. I beztóż ludzie durch sie 

radujóm, bo łod tamtego casu jes juń lepszij na tyj ziymi. 

– Je, łobejrzi sie, żymła, i to jesce ze kyjzóm. Musi, jakisik rozbestwióny 

huncwot wyciep jóm do hasioka, bo dzisiôj je post i niy ćko sie tela, i tak jak we 

niydziela. A Znojdek tyż ci już tam cosik dlô sia wysznupôł. 

Pojodeś, łogrzołeś sie deczko, to idymy na torg. 

– A skuli cego, Marijka, po jakiymu? Przeca dzisiôj je pyndziałek a torg je 

wdycki we strzoda i we sobota. 

– Ja, môsz prawie, ale dzisiôj handlyrze tyż jesce sztandy zbajstlowali, kiejby 

tak fto co przepómnioł kupić abo musiôł cosik zrychtować na chib tref abo na 

łostatni driker. My tyż Hanysku muszymy sie drap uwijać, coby wszyjsko gynał 

nazgłobiać, coby nóm tyż na ta Wilijô stykło. Kiej ino blank tyn côłki torg 

przesznupiymy, wyfechtujymy, to niy bydzie knap. 

– Filuj ino Marijka. A dyć tam styrcy jakosik łoberzniynto chojna, możno jedla. 

Bierymy jóm? 

– Nó, przecamć. A tu jesce ku tymu we pucince łostali dwie glaskugle, deczko 

szczaskano szpica i strzybno keta. Po świycki to pójndymy jesce niyskorzij na 

kiyrchow, a jakigosik harynka lebo rest kapera ufechtujymy łod tego zabranygo 

handlyrza.  

I tak Marijka, Hanysek i Znojdek łamziyli bele kaj, sznupali, zgłobiali aże 

wszyjsko przikludziyli do swojigo chlywika na placu wele klopsztangi. Dwie 

przeżdżałe apluziny, pôrã kobylónków, śćwiertka margariny, wyfechtowano 

szekulada i pôrã bómbónów, styry stare żymły, łobrzinki wusztu, biksa 

harynków we tomatach i take tem bele co; a i chojna tyż ci mieli. 

Nó, i poklechtali sie na smyntôrz, coby pichnóć jakiesik świycki.  

– Marika, padosz iże Tatulek kipnół i jes umrzity, a po jakiymu sam niy mô 

grobu? 

– Hanysku, łón niy kipnół ino sie sóm hangnół, bo kiej go wyciepli ze werku 

(bół na stymplu, za elwra), niy poradziół wyfutrować naszyj côłkij familiji. I 

beztóż go niy dali pochować, ino sfalyli pod płotym. 

– A gôdałaś Marijko, iże piyrwyj to my tyż mieli Wilijô nikiej inksze dziecka. 

Na isto mieli my? 

– Anó, mieli my. Nó ale, kiej niy stykło Tatulka, Mamulka zacła słepać gorzôła, 

schacharzóła sie, rojbrowała, aże jóm yntlich zawarli we herszcie. Ale, ty mi niy 

spóminej ło tym, bo móm srogi jankor i jesce ci sie tukej łozbecza, ześlimtóm i 

... być rôd, iże my sóm do kupy a niy we łochronce. I mô być gryfnie i godnie 

jak kaj indzij. 

– Wejrzij sie Marijka, wejrzij, piyrszô gwiôzdka uwidziołech bez ta nuta  we 

dźwiyrzach! 

– Dej pokój Hanysku, tam styrcy naprany Lojzik, kiery luchnół przi Wiliji pod 

harynka i kurzi terôzki cygareta. Niy mogymy mu dać skozać, iże my tukej sóm 

i mómy srómate bo srómate, ale zawdy jôdło dló nôs i dlô Znojdka tyż. Jesce 

nóm sam co nazgobi, wyszykuje na łostuda i bydymy mieli Wilijô forbaj. 

A śniyg suje, ino już niy je taki biôły nikiej sie wydowo. Ajscapy zamarzli na 

rułach łod familoków. Wszandy naobkoło blyscały i szklyły sie we izbach za 

gardinami jedle. Na łoknach prziflostrowane byli roztomajte barzoły, glaskugle, 

Mikołôje barzij choby we amerikański „halołin” a niy nasze Dzieciónteczko. 

Tam kaj ci łokna byli łozewrzite we lufcie wóniało grzibionkóm, parszczónym 

kaperym, makówkami, piernikóma i inkszymu wilijnymi maszkytóma. Juzaś ze 

poniyftorych łokiyn idzie posuchać kolyndy, chocia take jakesik inksze, cudze, 

amerikańskie choby naszych ślónske, polske już wszyjskie przepómnieli. Niy 

nastykło Starków i Starzików, kierzy poradziyli gryfnie wiskać nasze śpiywki. 

A nasze ... nasze dziecka i Znojdek naćkali sie cym tam mieli, wlejźli pod deka, 

po cichuśku powiskali „cicho noc” a „lulejże Jezuniu” i chnet by jejich śnik 

chycioł. 

– Suchej ino Handzlicku, już glingajóm gloki na pastyrka. Mogymy zójńść do 

„Józefki” pokiel kościół bydzie jesce próżny... pokiel klôsztorne panny i Antek 

Pikulik jesce niy wachujóm i jes jesce ćma przi ółtôrzu. 

– Jô niy kca. Tam je ziómb, a tu pod dekóm i przi Znojdku niy ma ci jesce  tak 

nôjgorzij. 

– Niy fandzol, idymy! Przeca we kościele hajcujóm, jes fol ludzi, kôżdy dycho ( 

niekierzy gorzôłóm wysłepanóm pod słonygo harynka), ale idzie we tyj hormiji 

szczimać. I łobejrzymy se maluśkigo Jezuska, Dziecióntko, kiere terôzki we ta 

szykownô noc sie urodziyło. 

Poszli. 

– Ino dej pozór! Ino muszymy Znojdka przikrymplować, prziknótlować ci do 

gylyndra przi słodach kościoła.  

– Wejrzij se Marijka, kuknij sam. Tyn Jezusek, te borajstwo wrajziyli do takij 

betlyjki, do grotka na siónko a kole Niygo yjzel i kalymba, kierzy dychajóm na 

Niygo, coby niy uziómbôł. Już miarkujesz po jakiymu wszyjskie Mu przajóm, 

bo Łón ci tyż spokopiół, iże ludzióm jes niy nôjlepszij na tym świycie na kiery 

Go Pónbóczek – Łojciec posłôł, a Łón usuchliwie niy wybiyrôł jedbôwnych 

zegówków i damastowych sztepdeczków. A bali i pojedzóny to jes tyż ino 

beztóż, iże Go pastuszki niyborzóntka nafutrowali cym mieli, mlykiym, 

oscypkóma, i co tam jesce kiery śnich miôł. 

A iże to Pónbóczkowy synek, to niyskorzij i króle ku niymu sie przikwanckali. I 

ty tyż niy môsz co wajać i labiydzić, bo Boże Dzieciónteczko tyż niy miało ci  

przodzij blank letko. 

Pastyrka bóła ci richtik szykowô. Łorgany grali, ludzie śpiywali do kupy ze 

Farorzym aże sie niysło do samiuśkich Logiewnik. Dziecióntko sie narodziyło. 

Doczkali my sie Godów.  

„Przibierzeli do Betlyjym pastyrze...” 

Dziecka zicniynte kole hajcónga doczkali aże wszyjskie wyjndóm, aże côłki 

kościół bół prózny, i podwiyl same niy kipnóm, przoć bydóm Maluśkimu, kiery 

tyż bół zziómbniynty i miôł głód nikiej łóne dzisiôj.  

A wele „Józefki” kulwitoł sie jakisik soróń (możno ci i jakosik cyjntla za zojlóm 

wysłepôł), kiery pedziôł bół do swojij staryj: 

– Kuknij se co za ludzie, blank bez serca, na taki ziómb i ćmok tego maluśkigo 

psiôka prziknółtlować do okolnika. I to we Świynta. Skoranie boskie na takich, 

abo chocia jako sztrofa. Niy ma tukej kajsik kiegosik szucmana??? 

Na łostatek dziecka porzykali mamine rzykani: 

Niy gorsz sie Dziecióntko na Twojich równioków, 

Bo niy znajóm ciepła starych familoków. 

Niy zawiyrej łoczek ty Bożo Dziecino, 

Wszyjskie Cie proszymy – przijńdz sam dó nôs ino. 

Zarôz se łoddychniesz w betlyjce na sianyczku, 

My Ci zaśpiywómy, śpij, Bożi Syneczku! 

A śniyg durch suje i suje, i jes ci corôz cichszij, i zdowo sie, iże blank aże łod 

Kosmalowych rybników miyndzy Maciyjkowicami a Starym Chorzowym, bez 

pole, bez łobalóny sztalwerk ze „Kościuszki”, bez te wszyjske familokowe place 

ze klopsztangami a ze łobalónymi chlywikami, na ftorych jesce lecy kaj wiszóm 

ształchniyte dźwiyrza, bez familokowe góry, ze ftorych – jak to przinôleżi – 

richticzne ślónske gospodynie na Gody pościóngali côłke pranie, pod 

zamarzniyntymi łoknóma na kierych mróz wymalowôł swoji zimowe łobrozki, 

stary Utopek po ćmoku wisko swoja kolynda: 

„Nynej se Dzieciónteczko, 

Moja perełko. 

Nynej umiłowane 

Moji pieścidełko. 

Nynej se Dzieciónteczko, 

Nynej se nynej. 

A ty Mu Hanysku 

Kolynda śpiywej. 

Nynej se Jezusku 

Nynej se nynej, 

A ty Mu Hanysku 

Gryfnie zaśpiywej! 

 

Śpiywej Mu po cichuśku, 

Mały Hanysku. 

Ło gwiôzdkach, co wysoko 

Na niybie blyscóm. 

Śpiywej Mu Hanysku, 

Przeca ty umisz. 

Śpiywej po naszymu 

Łón cie rozumi. 

Śpywej Mu Hanysku, 

Przeca ty umisz. 

Śpywej Mu po ślónsku 

Łón cie rozumi...!”  *

29. Wilijne wóniôczki  

 
Wilijô ... cheba nôjszykowniyjszy dziyń we tym pónbóczkowym kalydôrzu. Tyn 

dziyń nôjbarzij sie możno we żywobyciu pamiyntô. A mie, to Wilijô kupluje sie 

zawdy ze roztomajtymi wóniôczkami ... kiej sie ino spómna jakosik ważnô (dló 

mie) Wilijô to zawdy móm we nocholu wónianie.... 

Moja piyrszô Wilijô, ftorô już gynał bocza (bółech wteda możno piyńć-szejść 

lôt stary). Szykownistô jedla ugarnirowanô glaskuglami, janielskimi wosami, 

alóminiannóm lametóm. Kajniykaj powtykane, prziprzóngniynte świycki, 

wiszóm tyż na nij bómbóny, pierniki, glancowane futermyjloki i – dló nôs ze 

bracikiym nôjsrogszô uciecha – wónderkerce, znacy zimne łognie. Ku tymu pod 

tóm chojnóm farbistô papyndeklowô betlyjka kupiónô bez Mamulka u starego 

Frąckowiaka na Krziżowyj, ftorô niyskorzij my poskłôdali do kupy ze Łojcym.  

I wszandy wónianie apluzinami i citrółnami. Ja, wteda we piyńćdziesióntych 

latach szło je erbnóńć, choby ino ze „unrapakytów” abo tyż łod familijantów 

zeza granicy (ze Miymiec lebo Ynglandu skany niyftore wojôki niy wrôcali sie 

nazôd do dóm, tak jak nasz jedyn ujek). Niy wóniało parszczónym kaperym, tyż 

niy makówkami, moczkóm abo siymióniôtkóm ale całbrownie wóniało wszandy 

apluzinami i ... smóndym ze tych zimnych łogni, wónderkerców. 

Ślecieli trzi-śtyry lata (niy poradza terôzki tego zmiarkować) i juzaś Wilijô. Ale 

blank inkszô. Już niy szmektne wóniôczki łod jôdła, chojny, świycek ale cuch. 

Srogi, na isto yjklich cuch. Tatulek mieli tego łoszkliwego „raka” i wszandy ci 

bóło czuć tym choróbskiym. Ja, capióło choróbskiym, chocia my ze bracikiym 

nic sie niy sprawowali. Taki ci jankor ino bół wszandy, czuło sie jak ta śmiyrtka 

krajzuje i tyn .... cuch, łoszkliwy sztich tego choróbska. A na bezrok, we marcu 

Tatulka już snami niy bóło. 

Zatym juzaś Wilije mynij abo barzij szczysne. Możno niy tak bogate jak terôzki, 

ale zawdy szło wywóniać nasze ślónske jôdło. Parszczóny na maśle (skorzij na 

margarinie abo ceresie) kaper, wóniôczka świyżo upieczónego kołocza a ku 

tymu na isto szmektne wónianie zupy grzibowyj do kupy ze rybnóm. Kajniykaj 

we siyni cióngło uwarzónóm kiszónóm kapustóm ze grzibami. To, co szło przed 

i przi Wiliji wywóniać łostowało na lata we boczyniu. 

Niyskorzij żyniacka i piyrszô moja Wilijô na wsi, u szwigrów. Już łod dwiuch 

dnioszków wóniało we izbach świyżóm jedlóm, ftorô sióngała aże do gipsdeki, i 

ku tymu jesce wóniało tyż sianym. Ale nôjbarzij mi ci uwiónzgłó we pamiyńci 

wónianie wandzónki. Szwigerfater bół masôrzym i u niygo na Gody musieli być 

swojske wuszty, wandzónki, szołdry i co tam jesce. Tatulek mojij Elzy, czystwy 

chop, ftory na fresie wymalowane miôł côłke swoji procne życie, rychtowôł to 

wszyjsko już dwa-trzi tydnie skorzij ale, iże miôł tyn swój wyndzok na górze, 

po wszyjskich ci izbach cióngło smóndym, ftory bół zapowiydzióm masnych 

maszketów i godnego jôdła. A i łostało mi do terôzka wónianie łociypki słómy, 

ftorô styrcała we winklu paradnyj izby ku srogij zocy i reszpektu dlô chleba. Na 

stole tyż styrcôł jedyn frajny talyrz na przidawek tela, co niy – jak to sie sztyjc 

dzieckóm tuplikuje  – dlô zabamóncónygo, zapodziónego i głodnygo wandrusa 

ale – jak to eklerowała elzino Starecka Bolcia – dlô samygo Pónbóczka. Bo tyż 

festnie ważnym zwykiym bóło akuratne zasztrabowanie na fest dźwiyrzy, coby 

bez jakisik cufal do côłkigo łobyjńściô niy wlazowała, niy wryła sie biyda. Ale 

wteda tym tuplym na blank dugo łostowała wóniôczka.  

Jednego roka zakciôło ci nóm sie, uwidziało sie nóm ze mojóm Elzóm, coby  

wykludzić na Gody i Zilwestra do Uheroków, do Budapesztu. Tam tyż Gody 

sóm fajerym, kiery kupluje ludzi wszyjskich religiów a i ku tymu tych, ftorych 

sie mianuje „miyłośnikóma świónt” a kierzy niy prziwiónzywajóm k’tymu wôgi 

żôdnyj kónfesyji. Tydnie skorzij Godów mianuje sie podle raje: papiórzannym, 

brónotnym, strzybnym i goldowym. We ta goldowo niydziela tameszne ludzie 

króm sprzóntaniô, schrónianio tyrajóm po sklepach za sprawónkami, i coby sie 

na łostatek lajstnóńć chojna nó, terôzki to już ino plastikowô. Ale wszandy tyż  

wóniało ci takim ichnim narodnym maszkytym „szalocurym”, znacy takimi 

pralinkóma, kónfektóma nafolowanymi łorzechowym, marcipanowym abo 

wanilijowym dzióniym. We hotylu „Budapešt” (kaj my bez te dwa tydnie 

miyszkali) wóniało ci jesce festelnie makowo-łorzechowóm sztrudlóm, ichnim 

kranckuchym, skwarzónym gusiokiym i madziarskim wywołanym na côłki 

świat winym zorty „Tokaj”. Do samyj wieczerzy wilijnyj szynkowali nóm jesce 

zupa rybnô ze siedmiuch zortów fiszy, rozinami i côłkimi kirszami. Wóniała ta 

zupa richtik fajniście ale ... coby mi to smakowało .... 

Wartko ślecieli latka, umrziła moja Mamulka i mój szwigerfater, elzin Łojciec. 

Świekra przekludziyła sie dó nôs do Chorzowa ale niy poradzióła ci sie sam do 

jeji nowygo pomiyszkaniô przibadać. Jak ci to móndroki gôdajóm: przeca niy 

lza przeflancować starych stromów. Sakóm-pakóm uzdali my ze mojóm Elzóm, 

co na Gody i Zilwestra 1996 roku wykludzymy sie do Krynicy. Wyjechać fórt 

na friszny luft, daleko łod jankornych spómniyń .... coby sie do sia przibadać. 

Tam, we tyj Krynicy, we szykownym pynzjónacie mieli my ci narychtowanô 

Wilijô, wieczerzô wilijnô. Szykowniście wónióncô chojna, jedla garniyrowanô 

jak wszandy srogimi glaskuglóma, lampeckóma (świycek przeca już żôdyn niy 

płużi), roztomajtymi bóntymi szlajfami, papiyrzannymi lyńcuchami i cym tam 

jesce. Wieczerzô wilijnô jak wszandy tela, co na isto niy poradza sie spómnieć 

wónianiô jôdła jake ci nóm tam narychtowali. Ale łostała jedna wóniaczka. Już 

po wieczerzy (szlus bół kajsik kole łósmyj na wieczór, bo przeca te dziołchy, 

kiere tam bedinowali, tyż mieli swoji familije) ta nôjważniyjszô kucharyjô 

naciepała do pieca na gluta, ftorô już ino ledwa sie miziyła, mocka chabinków i 

pyrści, coby bez côłko noc wóniało lasym i fojerkowym smyndym. I tyn smónd 

cióngnół ci sie za nami aże do Chorzowa. Wtynczôs tyż ta moja nieboszczka 

świekra piyrszy rółz łod pôruch miesiyncy sama sie łozwała i rzykła gryfniste 

słówecka, iże wszandy gryfnie ale dóma nôjlepszij. 

I szłoby sam jesce mocka wóniaczków spóminać ale same to przeca miarkujecie 

i boczycie, bo przeca kôżdy snôs mô te swoji łod malyńkości, łod dzieckowych 

lôt umiyłowanie wóniaczki, ftore kuplujóm sie ino ze Godami, ze Wilijóm. 
Ale niy ino wóniôczki kuplujóm sie ze Godami. Łod zawdy tyż ci przi tych 

sztramskich i szykownistych świyntach spóminô sie roztomajte cufale ło ftorych 

stare ludzie majóm rade łozprawiać.  

U mie dóma nigdy niy bóło żôdnyj gowiydzi, króm kurzóntek, kierech sie 

lajstnół jesce za bajtla, a ze kierych moja Mamulka uwarzóła szmektnô ... 

nudelzupa. Przeca miyszkôłech, i miyszkóm w miyście. Niyskorzij zrobiółech 

szykowny gyszynk mojij babeczce na gyburstak i kupiółech ji ... basztarda. Nó 

ale dzisiôj byda rzóndziół ło gadzinie i gowiydzi z kieróm spichnółech sie, i to 

blank niydôwno. 

Bóło ci to we łóńskô Wilijô. Suło, fujało fest śniygym, bóła srogachno kurniawa 

i strzympióło mrozym. Ździebko zetrwało, kiej my ze bracikiym wykulwitali sie 

ze naszyj „Józefki” ... niy, niy coby my byli już na sztajfnych szłapach, chocia 

deczko my tam przi wieczerzy szlukli, ino niy kcieli my sie ryć choby sorónie 

nikiej te, co jejim bóło drap, kierzy sie wartko uwijali do szinki lebo szołdry i do 

sznapsa, a kierym jich zółwizół bóło już cuć. Tómpali my sie blank pomaluśku 

kole płota łod smyntorza przi „Józefce”, eknyli my sie na zegródki, a iże mieli 

my ze sia gryfnô halbecka, kcieli my sie zicnóńć kole lałby kaj Józik Gmyrek do 

kupy ze starym Neumanym, cichtowôł briwy, pulty, cukrówy i inkszo gadzina. 

Sznuptychlóm ściepnółech ta kupa śniega ze gnotków, bo śniyg przi dźwiyrzach 

bół ci już łodszałflowany, blyndnółech fónclóm eźli bez cufal ftosik sie sam niy 

skukoł i już my mieli wlajzować rajn, kiej łoroz słysza zachrapociały głós: 

– I cóż wôs sam gizdy pieróńskie prziwlykło???  

Wejzdrzołech sie na bracika, ale łón ci przeca takigo sznapsbarytóna niy mô. 

Kuknółech w lewo, kuknółech we prawo, nikogo żech niy uwidziôł, nó tóż ryja 

sie do lałby... 

– Pytôłech cie ciarachu, co wôs łobuch sam wlece? Zasik bydzicie słepać ta 

łoszkliwô gorzôła jak zawdy przi szkacie, a niyskorzij to ino bydziecie sie 

wadzić i spiyrać choby wôs fto ze skóry łobdziyrôł?  

Troszka ci mie to nerwło, dopolóło. Gawca juzaś wele siebie naobkoło, ale nic 

niy poradza ujzdrzić, żôdnego sam przi nôs niy ma. Niy ma, i szlus!  

– Ustóń gupieć Bogdan – gôdóm do bracika – przeca someś kciôł, coby my sam 

po pastyrce prziszli (bo sie przeca staryj strachosz!) i ta halbecka łobalyli.  

– Przeca jô do pieróna nic niy gôdôł – pado mi na to bracik. 

Nó nic, niy byda zważowoł, ino deptóm rajn. 

– Niy gupiyjcie karlusy, niy tropcie sie. To jô, Kónda, pies łod Józka, coście 

zaboczyli, iże jô sam côłki czôs wachuja? 

Richtik, gawca a przi budzie zicniynty na łogónie Kónda, łoblizuje pychol, 

ślypiami przewrôcô i dalić prawi: 

– Bół sam tyn mój gospodôrz, wciepnół mi do grotka jakigosik flapsu i myśli, 

iże mi to przi Wiliji styknie. Kiej ino łón sóm sam przidepto, to mu dziepiyro 

rzykna, co jô łó niym tak na isto medikuja. 

A z wiyrchu szło usłyszeć nôjprzodzij gurglowanie, a niyskorzij napoczli już 

fest skyrczeć józkowe briwy we gołymbniku: 

– Ja, ja łó nôs tyn Jółzel tyż ci blank przepómniôł przi tyj Wiliji! Siedzi se 

pewnikiym  ze swojóm staróm pod  jedlóm, ćko sam maszkyty a nóm wciep ino 

pôrã ziorek i medikuje, co nóm to na Gody styknie!!! 

Ździebko mi sie gupio zrobióło, iżech zaboczół, co we Wilijô gadzina – króm 

możno mojij staryj – gôdô ludzkóm sztimóm, i napocznółech prziliźnie do niygo 

blank ze inkszyj faski: 

– A  dyć sie Kónda niy trop, niy starej, przijńdzie Jółzel, to ci co ze wilije do 

garca wciepnie ... wóm zwadliwe ptôki pewnikiym tyż ... a podwiyl co, môsz 

sam tyn kranc wusztu, kiery my sie  ze bracikiym na zagrycha pod mantlym 

przismycyli.  

Briwóm podrobiyli, pokruszyli my tyż tyn kónsek kranckucha, kierych majtnół 

staryj ze kómory.  

– A kiej już my przi tym sóm, to co tyż tak Józkowi kcesz pedzieć Kónda? 

– Nó, nó ... tóż moga mu pedzieć, co sam we tyj lałbie, na tym szeslóngu, kiery 

jego starô kôzała mu tukej przitargać – łóna sama wyrobiała ze tym glacatym 

pampóniym, kiej Gmyrek miôł szychta na noc a łónyj kôzôł briwy wachować, 

co to mieli ze flugu wrôcać. Abo ... 

– Dej pokój Kónda, co go tam bydziesz ałfryjgować, jesce go hercszlag chyci 

abo ji prasknie jakómsik kopyścióm i łostuda gotowô. 

Pies napocznół ćkać tyn wuszt, kierych mu wciepnół do budy, my zasik wartko, 

coby niy doczkać sie Józka, wysłepali ta halbecka, ale jakosik nóm za tela niy 

podłajzióła. Możno to skuli tego psigo gôdaniô, pierón wiy. 

Tyż my drap potyrali nazôd do dóm a sam już łod proga łobie baby, starô i moja 

świekra ze pycholym na nôs: 

– Wy gizdy dioseckie, wy łochyntole. Jô zawdy tak sie medikowała po jakiymu 

ciebie durch sie ślypia blyndujóm i ciyngiym fulosz choby naprany.  A tyś na 

isto, richtik zawdyś bół chycóny. Wdyckiś ino deptôł do szrancku na balkón. 

Terôzki dziepiyro żech wypokopióła, co tam môsz skukano i gorzôła, i zaobycz 

jakiejsik piwo. 

Co prôwda, to prôwda. Jô richtik na zadku we szrancku, za srogimi krałzami 

naforantowôłech sie pôrã flaszecek (to mi jesce, tyn zwyk, łostoł łod tyj trzecij 

wojny, łod tego „stanu wojennego”, kiej cowiek musiôł naściubić, co sie ino 

dało, coby ło suchym pysku nie łajziś nynać). Nó ale, fto ji to pedziôł? Przecamć 

wiyrza, iże łod samości by ci tego niy wysztudiyrowała. 

– A dyć niy górsz sie dziubecku, jô to tam ino dziyrżół skuli gripy, kucaniô lebo 

inkszego choróbska, abo kiej by sam do cia, moja roztomiyło, jakiesik kamratki 

przilejźli, przikwanckali abo co – gôdóm i gryfnie sie pod fusiskiym lachóm.  

– A fto ci tyż to pokôzôł? Przeca świekra niy je takô monter, takô wyzdrzistô,  

coby sama to wypokopióła. 

– A dyć to mi pedziôł tyn twój basztard, kiery niy poradzi sie doczkać kiej ci 

sóm nazdô, jak mu bydziesz dalszij tyn stary futer łod Majzlinyj dôwôł do jôdła.  

Tegoch już niy kciôł suchać i wartko wlejźli my ze bracikiym do małyj izby. 

Achtliki my już mieli we kabzi (te, co po pastyrce) i ino żech staryj pedziôł, 

coby nóm narychtowała cosik do jôdła, bo chyciół ci nôs głód a i ta szykownie  

wyziómbióno halbecka tyż we zocy miała pôrã talarków szinki, prawoków we 

łoccie, abo co tam jesce... 

– A dyć Elza, niy dôwejcie jim jesce jôdła, bo jak zawdy napocznom niyskorzij 

we nocy, kiej już prasknóm do prykola, pierdzieć nikiej przeżgany luftbalóng – 

zaskrzecało cosik ze antryja.   

Nic, ino gizdowi byda musiôł łeb ukryńcić. Przeca tyn pieróński basztard, niy 

dosik iże z rańca nynać niy do, to jesce terôzki mi sam moja Haźbiytka bydzie 

bańtować. I to przi takich srogich świyntach. Przi Wiliji. 

I beztoż tyż latoś byda dowoł pozór, coby mi gadzina Godów, nikiej łóńskigo 

roku, niy popśniyła. 

 

30. Idymy na balanga .. 
 



 162 

Kaj sie zasik zapodziôli moje fuzekle? Pierônie, we tyj chałpie to richtik nic niy 

poradza nojńść.  

– Elza, tyś kajsiś niy skukała tych mojich nowych zoków?  Jô je sam we antryju 

łostawiół i terôzki jich niy poradza ujzdrzić. 

– A dejżysz mi pokój giździe, boch je terôzki pod brałzóm. Niy wylejza i niy 

byda ci rychtować twojigo łoblecyniô, ani niy byda tyż sznupała za twojimi 

fuzeklami, ftore sóm ciepiesz bela kaj i zatym niy poradzisz jich znojść.  

Lakszuły tyż jakech je łóńskigo roku wrajziół do putnie, to – do pieróna 

kandego  – do dzisiôj niy łopucowane dotwali. 

– Elza, a kaj môsz gutalin? Bo musza przeca te szczewiki wysnożyć i gynał do 

porzóndku wyglancować.  

Skoranie boskie ze tóm balangóm, tyż ci sie ubzdało. Przeca mogli my jak 

normalne ludzie zicnóńć sie na zofie, szluknóńć po maluśkim, cosik wciepnóńć 

do trownicy i tyż by nóm ta sobota śleciała. A łóna nic ino pado: 

– Ojgyn, ruchtuj sie, bo kôżdô sobota we tym faszingu niy bydymy styrceć we 

chałupie, ino targómy na tańcowanie do „Bryki” lebo do inkszego „Szopyna” 

jak inksze ludzie. – mróncy pod kicholym.  

– Boczysz jak gryfnie bóło ło dwanôstyj we Zilwestra na chorzowskim Rynku 

kaj nasz „na wieki, wieków amyn-Prezidynt” ciepnół do Chorzowioków ryjda i  

snochwiôł, jak to terózki gryfnie i fajniście bydzie we mieście – cióngnie ci 

dalszij swoji jamrowani moja starô. 

– Jô przeca niy ma jesce tako starô, cobych durch we chałpie siedziala, pra? 

Coch miôł pedzieć? Przeca niy powia, iże na Ółma to łóna niy jes jesce podano, 

chocia ji, jak i mie, już ta rojmatika i hercklekoty tyż niy dowajóm pokój. Co 

inkszego, kiejby mie przipytała jakô modô, gryfnô dziołcha. Nó ale, co prôwda, 

to prôwda. Rółz do roku to i bali swojã starô trza przeluftować, bo możno i tak 

trefić, jak Bercik łod Majzlinyj. Łóńskigo roku, tak jakosik kole Trzech Króli 

trefiółech Bercika jak wyciepowôł hasie do aszynkibli na placu, gryfniech go 

pozdrowiôł, powinszowôł mu na Nowe Lato i pytóm go sie: 

– Bercik, rzyknij mi ino jak ci śleciôł Zilwester? 

Bercik poszkrobôł sie przodzij po gowie, pomedikowôł i jakisik markotny pado: 

– Wiysz Ojgyn, iże niy wiym, jesce mi kamraty niy łozprawiali!!! 

Nô, tôż tyż bez srogich mecyji, kciôł niy kciôł zaczónech sie do tyj balangi 

rychtować. 

– Elza, a ze mojigo ancuga kulki na mole żeś już powycióngała, i przeluftowałaś 

go ździebko? 

– A co ty giździe niy wóniôłeś go już przed Zilwestrym? 

Wónioł cy niy spytać sie przeca moga, pra? 

Nó, entlich! Wylazła już ze tyj badywanny. Ida deczko tyn pychol łodropać i 

parfinym popyrskać. 

Terôzki jesce hymda,  binder ... a możno fliga? A niy, łóńskigo roku to mie 

pierónym żła pod karkiym, lepszij bydzie binder, bo zawdy go idzie ściepnóńć. 

– Halo!... Taksi? Ja? Nó, to jes jô Ojgyn ze Pnioków. Bydóm frelko tacy dobrzi i 

jak zawdy podciepnóm mi sam jako taksa ... ino srogo, bo jadymy na balanga na 

Wolka a moja starô sie festelnie szumne szaty łoblykła i do bele jakigo autoka 

sie niy bydzie poradziyła wkarycyć. Co, byda musił doczkać pôrã minut? Sto 

pierónów, przeca jô sie we tym ancugu sam na isto uwarza, a i mojij staryj côłkô 

fresa sie zapoci. Musza doczkać? Tóż doczkóm.  

– Nó Elza jeżeś już fertik? Bo zarôzki autok przijedzie i karycymy sie na ta 

balanga. Tyż mie diosek pokusiół łoblyc te lakszuły. Gryfne co prôwda sóm ale 

na ta moja rać ździebko za knap, jesce mi sie plynckiyrze zrobióm nikiej 

łóńskigo roku. 

Taksa przijechała i my rółz-dwa znodli u „Bryki”.  

– Witómy panie Ojgyn, witómy. Wy zasik u nôs, pra? 

Co zasik u nôs, co? Zawar by tyn pychol i niy fandzolół tela. Jesce moja Elza 

bydzie mi haja robić, iże sam ciyngiym łajża. 

– Tisz jak zawdy, tyn sóm, we ćmoku? Kaj ciymno tam przijymno, haa, haa, 

haa... – zachichrôł sie iptowato ółber, ftory nôs prziwitôł u proga. 

A cobyś puk, giździe diosecki, zawrzesz ta fresa, abo niy? Côłki wieczór mi 

jesce Elza bydzie myndzić skuli tego.  

– Może być, może łostać. I dejcie sam zarôzki co do piciô, bo móm brand po 

tym dziesiejszym łobiedzie jak sto diosków. 

– Ty łochyntolu diosecki! Nic ino zarôzki ło gorzôle myślisz. Siednymy sie 

nôjprzodzij, prziwitómy z przocielami, kuknymi jak sie te dwie stare murchle 

dzisiôj wysztiglowali... jeeee ...  Agnys we peruce abo to możno jeji szkóty tak 

styrcóm? Nó ale, ci sie te kudły krasiate zmachlowała, choby jako modziuśko  

dziołcha – wlazła we swoja róla moja Elza. 

– Witej Agnys, ale ty dzisiôj szykownie wyglódôsz, chobyś miała ino ... 

szejśćdziysiónt lôt – prziwitała sie łoszydnie ze kamratkóm moja starô.  

– Cicho być Elza, przeca łóna miała dziepiyro Abrahama – padóm mojij staryj 

do ucha po cichuśku. 

– Przeca wiym, ale niy bydzie mi sie sam asić ku tymu ze szatami, kiere ji ze 

Efu Erna przisłała, bo na nia byli za knap. 

– Nó, tóż po maluśkim jak stare Polôki – padóm do kamratów. I jesce rółz na 

drugo szłapa, coby my przi tańcowaniu na pychol niy furgli kiej ci nóm już bez 

tyn côłki rok kolana zarościeli.  

Nó, i tak jakosik poleku prziszli my dran do szampana. Jô tam za bardzo go niy 

ciyrpia, bo mi sie po niym chepie, ale co mus, to mus. 

Jak Pónbóczek przikôzôł, piyrszy kóncek żech ze Elzóm przetańcowôł. Inoch 

miôł dioseckigo pecha, bo razinku zagrali waloszka a mie moje szłapy przi tym 

sie festelnie metlajóm nikiej Salecie na ringu abo we tym szpasownym „Tańcu 

ze gwiôzdami”.. 

– Jezderkusie! Łobejzdrzij sie Ojgyn, jako gryfnô dziołcha tam przi szynkwasie 

styrcy – mrónca sóm do sia. – Możno popróbuja i zatańcuje sie śnióm. Jerónie! 

A ta giyra w tym szlicu! Ludzie! I dychanie tyż ci mô ... pôłno pióntka. A nie 

zmarznie łóna, bo ji przeca aże pympek widać. Nó, co mode, to niy ta moja Elza 

abo – niy dej Pónbóczku – jeji kamratki.   

Ida, bo jesce ftosik bydzie gibciejszy. 

– Moga napytać, znacy prosić, paniczko gryfnô. Tak bych sie kciôł sie swami 

moc potańcować. A suchejcie ino, jak gryfnie grajóm. 

– Dej pozór mamlasie! To jes mój szczewik i niy deptej mie, bo cie praskna bez 

pysk!  

– Niy, niy, jô niy do wôs paniczko, ino do tego łochyntola, co sie tak na tyj ci 

tancbinie roztopiyrzô choby ino łón sam tańcowôł.  

– A wy tyż panie Ojgyn to richtik szykownie poradzicie tańcować, richtik mi sie 

swami dobrze tańcuje. 

– Nó, to tyż sóm lata praktyki. Nó i ze szykownóm dziołchóm, to tyż zarôzki jes 

inakszij (jak ze swojóm babóm). Wóm tyż tyn nasz Pónbóczek dôł wszyjsko jak 

przinoleżi. I dychać môcie cym, i szłapy na isto szykowne, nó, i ... aże sie tropia 

cy móm pedzieć? ... i siedzieć tyż môcie na cym.  

– ….? 

– Niy, niy, to niy jes naskwol, to jes na richtik. Szykownô swôs kobiyta, niy 

idzie pedzieć. A jak jesce ci tak wôs fest łobłopiã, to aże mi mrowce przed 

ślypióma locóm i ... spóminajóm sie mode lata, jezderkusie!!! 

– …. ? 

 – Niy, niy, to niy do wôs, tak sie ino rôd do sia mrónca, kiej trzimia tako gryfnô 

i wizgyrno dziołcha. 

– Ach tak … nó … 

– To możno by my sie tak po jednym szlukli? A ... zarôzki niyskorzij zasik 

potańcujymy ... niy, niy, moja starô tyż sie dobrze bawi, a eźli niy, to już jeji 

utrata... niy, niy ... to bół ino wic, wiedzóm łóni? Nó ale, gryfnie pinkolóm, pra? 

Same takie nasze szlagry, jô to móm richtik rôd takô muzyka.  

.... 

.... 

– Te! Ojgyn. Spamiyntej sie. Wstôwej, dugo tak jesce bydziesz gniół po tym 

łobiedzie? Bo już pizło szejść, sam môsz bónkawa i pile, kiereś miôł wećkać już 

we połednie; jô móm ło wszyjskim boczyć. Ty to byś ino nynôł, i nynôł. Śnik 

możno jakiś miôłeś, abo co, boś  tak szłapami wiyrzgôł i gracami wywijôł  … a 

jakech szła do izby, to mi sie zdowało, iżeś śpiywôł: 

„Côłkô sala, śpiywô snami 

tańcujónc walca, waloszka pôrami ...” 

– Ustóń wyrceć, aże ustóń! Ty tam zawdy jakiesik sroge gupoty poradzisz 

nawynokwiać! 

I jak kôżdô sobota, bónkawa, pile, kónsek kołocza ze makiym abo kyjzóm... 

a balanga... a balanga ... to bydzie, kiej sómsiôd Bercik przikolybie sie nad 

ranym ze szynku do dóm.                                          * 

 

31. Łostatki, zapusty, kuse dni ... 

Łostatki abo inakszij: zapusty, miynsopust, faszing, bakusy cy kuse dni, to blank 

łostatnie dnioszki karnewalu. Tak po prôwdzie łostatki to wtorek skorzij Strzody 

Popiylcowyj ale tyż kajniykaj, côłki tydziyń łod Tustego Szczwôrtku do tegóż ci 

tyż wtorku. A już ci ta Strzoda Popiylcowô, to napoczniyńcie Srogigo Postu i 

łoczekowania na Wielkanoc. Werci sie pamiyntać, co „Karnawał” i „Ostatki” to 

niy ino kreple a ajerkuchy. Miano wandluje sie łod takigo łacińsko-italijóńskigo 

słówecka „carnavale” (“caro” – mięso i “vale” – bywaj zdrów) a to znacy sie łod 

łozyjńścia sie ze miynsym, co Polôki wrółz przetómaczyli na „miynsopust” tela, 

iże skuplowali to ino ze tymi łostatniymi dnioszkóma  „karnawału”. Jesce inksi 

rzóndzóm, co te słówecko „karnawał” przipóminô ci łacińske słówecka “carrus 

navalis” jak mianowali takô garniyrowanô kwiôtkóma łódka na kółkach – taki ci 

kymfwagyn, cwajrad boga Dionizosa, ftory poradziół zwandrować hulice 

starożytniygo Rzymu nałónczôs tego ci ze szpicparadóm fajrowanego powitaniô 

wiesny. We strzydniowiyczu ze karnewalowych fajerów słynóła Wenecjô a 

niyskorzij jesce (we XVIII w) – Rzym. Chnet taki sóm butylny bywôł wtynczôs 

karnewal we Szpanielsku, Portugaliji, u Żabojadów, nó i jesce we Miymcach, 

Czechach, na Rusi i Bałkanach. Nó ale, i u nôs tyż fajrowali na côłki karpyntel. 

Zwykowo karnewal (faszing) staropolski bół ci łókwity, szapasowny, fest 

wrzasklawy i szumny, i bół ci tyż czasym roztomajtych uciychów, gónów, 

szlichtadów, tańcowaniô, jôdła, piciô i swawóli. Wiycie! We takim (jesce kajsik 

ze XVII wiyka) „Kiyrmaszu wieśniackim” Teodora Wierzbowskiego pisali tak: 

„Mięsopusty, zapusty, 

Nie chcą państwo kapusty, 

Wolą sarny, jelenie 

I żubrowe pieczenie. 

Mięsopusty, zapusty, 

Nie chcą państwo kapusty, 

Pięknie za stołem siędą, 

Kuropatwy jeść będą. 

A kuropatwy zjadłszy, 

Do taneczka postawszy, 

Po tańcu małmazyją 

I tak sobie popiją.” 

We zapusty szło chnet wszyjsko wyrobiać, w kôżdym bóńdź razie mocka 

wiyncyj niźli zwykowo. I po wsiach i we miastach nôjszpasownij i na na côłki 

karpyntel fajrowało sie tyn łostatni tydziyń faszingu łod tustego szczwôrtku aże 

ci ku tymu „kusymu wtorkowi”. Tuplikowało sie, iże we tyn zapuśny lebo 

cómbrowy szczwôrtek tela razy przinoleżi spróbować, pornóńć szpyrki i jakij 

szołdry, wiela razy kot myrgnie łogónym. Nó, nasze staroszki ćkali sztyjc przi 

tyj przileżitości fest fetowne jôdło ale niy przepómnieli tyż przi tymu ło nôpitku. 

Te masne jôdło musiało być pokropióne jakimiś sztramskimi, siôrczystymi 

trónkami, coby to wszyjsko niy śległo na leberkach. Wiyrzyli nasze przodki, iże 

łókwite jôdło we tych dnioszkach garantiyruje zdrowie i wszelijake darzyni bez 

côłki bożi roczek. Jakech sam już kiejsik rzóńdziół, niy dziwota blank, co już we 

szesnôstym wiyku jedyn Araber gôdôł swojimu sultanowi Sulejmanowi II, iże 

Polôki bez zima dostôwajóm ptôka, fimla, i festelnie do łostatka bez tyn côłki  

karnewwal gupiejóm, blank ci warijujóm, podwiyl jim kapelónek niy posuje 

hasiym palicy, kiere ci to hasie dziepiyro lyczy wszyjskie te ichnie gupoty. 

Kiejsik tyż jesce ludzie jedli kreple ale blank inksze łod tych, ftore my znómy. 

Robióło sie je ze chlybowygo ciôsta, czynsto ze kónwiśnioka filowanego 

szpyrkóm i parszcóne na tustym. W XVI wiyku pokôzali sie już roztomajte 

parszcóne we fecie słodke ajerkuchy, polske bliny i pampuchy (niy metlać ze 

basokami) i roztomajte dylikatne kołoce i „cukry”. Niyskorzij to kónditory 

poradziyli zadziwać jakóścióm swojich krepli i chróstków, iże już Jędrzej 

Kitowicz łozpisywôł sie ło kreplach „ … tak ci puszytych, iże bali kiej ci je ściś 

we gracy, zarôzki zatym łozcióngajóm sie do swojij łobjyntości a wiater 

poradziół by je zdmuchnóńć, wyfukać ze teriny.”  Możno ino te wsiówe byli ci 

deczko gorszyjsze, bo tyn sóm Kitowicz pisôł tyż „ … co takim szpecijałym szło 

nabić szykownô ojla abo podbić ślyp.” Łod tego tyż wziyny sie roztomajte fajne  

przipowiarki, choby ino take: 

„Na zapusty bydzie kónsek tusty!” 

„Na zapusty jydz żur tusty!” 

„Pedziôł Bartek, co dzisiôj tysty szczwortek,  

ludzie uwiyrzyli, krepli nasmażyli!” 

„Jak tuste zapusty, to i dóm moge być pusty!” 

Bo łobjôdanie sie na fajrant karnewalu bezma brało sie łod tego, iże niyskorzij 

byli tydnie sztramskigo postu i trza sie bóło pożygnać ze tustymi, masnymi 

warzami. Trza tyż jesce dopedzieć, co polekuśku nastôwôł tyż  „przednówek” 

nałónczôs kierego czynsto niy bóło czym futrować côłkij dómowyj gadziny, 

beztóż tyż przinoleżało jóm wytuc i wećkać coby sie ta gadzina niy utyrmaniyła, 

abo blank niy prziszła na skapka. Zarôzki tyż po północce skludzali ze tiszów 

miynsne jôdło i serwiyrowali terôzki ino mlyka, jajca i harynki. Beztóż tyż 

przijynô sie miano „ślydź”, ftore wszandy do dzisôj fónguje.  

Tyn czôs festelnych balangów, bigli i biesiadów, te côłkie zapusty (jak inksi 

gôdajóm – „rozpusty”) zetrwajóm (terôzki, i to u nôs nôjbarzij) łod Nowygo 

Roku aże do łostatków, aże do tego „śledzia”, po kierym jes ci już ta strzoda 

popielcowo i fajrant tańcowanio i uciechy. Kajsik żech wyczytôł, że tyn gryfny i 

dobrotliwy charakter Ślónzôków pokazowôł sie we tańcowaniu, szlitynfartach, 

szumnych zabawach i  kolyndowaniu. Szykowne, wysztafirowane i uciyszne 

dziołchy tropiyli sie, coby wtynczôs nôjść, chycić prziszłygo chopecka skuli 

tego, iże bez post, po tyj strzodzie popiylcowyj bydzie już na to za niyskoro. 

Jesce moja Starka na te trzi łostatnie dni zapustów, na niydziela, pyndziałek i 

wtorek gôdali „kuse dni”, kiej wszyjskie szpasowali, fimlowali, kiej sprôwiali 

szlichtady, kiej tańciyrowali bez dziyń i noc do padniyńciô, i kiej jesce modzioki 

przeblykali sie za żydów, cygónów, tatarów, za dziadów,za roztomajtô gadzina:  



 167 

bery, capy, wilki i co tam jesce. Fto by tam co niy gôdôł te łostatnie trzi dni, te 

łostatki to zawdy bóła mocka uciechy i szpasu dlô wszyjskich, kiej jesce kôżdy 

dôwôł pozór na tyn srogi niyskorzij post.  

Musza sam jesce dociepnóńć cosik ło „babskim cómbrze”. Wiela gupot idzie 

posuchać i poczytać we roztomajtych radijokach, telewizyji i cajtóngach, i tyż 

mocka jes jesce niyporozumiyniô skuli tego zwyku. Terôzki i przi berkmóńskij 

„Barbórce” baby tych grubiorzy zowiszczóm swojich chopóm i bajstlujóm przi 

tyj przileżitości swoje ... „babske cómbry”. A tyn sóm kapelónek, ło kierym sam 

sie już spóminało,  Jędrzej Kitowicz pisôł gynał tak, iże „... ino we samym we 

Krakowie bół tyn zwyk, co we piyrszy postny szczôrtek tameszne handlyry 

sprawiali se uciycha, nijimali głóśnych muzykantów, przismycali roztomajtego 

jôdła i nôpitków, a i we pojstrzodku Rynku, na hulicy, choby i we nôjsrogszym 

marasie, jak sto diosków tańcowali. A kogo ino ze wrazidlatych krakowskich 

chopów zaglóndajóncych na Rynek choby szwoby do zygôrów poradziyli tam 

chycić, cióngli do tego tańciyrowaniô. Chudobne juzaś chopy dlô jôdła i szluku 

gorzôłecki same sie dowali chycić a kiery by tak bez cufal ze lepszyjszych ludzi 

dôł sie tyż bez razinku chycić, barzij miôł rôd zabulić jake betki niźli we tym 

flapsie – jesce do kupy ze babami – skôkać.”  

Tyn côłki karnewal, faszing zachowôł swoji cychy we wieluch krajach Ojropy i 

świata. Szłoby sam wyrachować mocka tych roztomajtych faszingów. Sóm ci to 

(możno niy podle raje): łostatkowy bal na placu św. Marka we Wenecji, cheba 

nôjsrogszy we świycie bal we Rio de Janeiro, szymny Carnival of Binche we 

Belgii, Carnaval of Salwador de Bahia we Salwadorze, Barranquilla’s Carnival 

we Kolumbii, ku tymu bale i parady we Nicei, srogi Carnaval in Chipiona we 

Szpanielsku, szpasowny i paradny Rosenmontag we Miymcach, Mardi Gras we 

Nowym Orleanie i mocka, mocka jesce roztomajtych, fest szykownych i mocka 

sztramskich kaj indzij jesce. 

Napocznóńć by trza łod weneckigo balu łostatkowygo na placu św. Marka. 

Zabawy karnewalowe we Wenecji idzie zarachować jako nôjsrogszô zabawa 

ulicznô jakô idzie trefić we naszyj już terôzki Ojropie. Bez côłki „karnawał” 

kôżdydziyń na tym placu przed bazylikóm św. Marka organizjyrówane sóm 

wywołane maskynbale na kierych wybiyrô sie nôjlepszyjszô larwa. Jes ci to tym 

barzij szpasowne, iże niy jedna mamzela dowo sie na pychol larwa ... fajniyjszô 

niźli sama łod urodzyniô mô.Tyn plac jes tyż ci mianowany nôjsrogszym zolym 

balowym a to juzaś skuli tego, iże jes łobszyrny i łokolónynaobkolo gryfnistymi 

baukómsztnymi cudami. Kiejsik nójważniyjszô tajla weneckigo karnewalu bóła 

miyndzy Tustym Szczwôrtkiym a Popiylcowóm Strzodóm ale dzisiôj idzie trefić 

przeblykańców we Wenecji już łod drugigo dnia Godów. Idzie tyż ci przi tyj 

przileżitości posuchać nôjlepszyjszych kapeli, muzykantów i śpiywôków. Bali 

kejsik i sóm Frank Sinatra we tyj Wenecji śpiywôł. Zarôzki ale kole tego placu 

św. Marka jes taki maluśki, gryfnisty placyk mianowany ze ichnia Piazzetta 

sómsaiadujóncy ze tym srogim placym przed bazylikóm. Zabawy tam sóm na 

isto stopieróńskô całbrówne a to skuli tego, co stamtónd widać ganc gynał biôły 

gibel, fasada kościoła San Giorgio Maggiore, ftory jes na drugij zajcie kanału 

św. Marka. Sóm tam tyż dwie zojle przismycóne jesce kajś we XII wiyku ze 

Konstantynopola. Na jednyj styrcy św. Tyjodor (kiejsik patrón Wenecji) a na 

drugij krzidlaty lyjw. Kiejbych kciôł ino ło tym karnewalu sam łopedzieć niy 

stykło by na to côłkigo dnioszka a i Wy byście pewnikiym tyż napoczli nynać 

przi czytaniu.  

Jednym ze barzij distingiyrówanych faszingów jes karnewal we Wiydniu. 

Kôżdyrok we samiuśkim Wiydniu bajstluje sie cosik kole trzista balów. Na 

przecam, we tym czasie côłko Austrijô tańciyruje ale nôjbarzij znómiynny jes 

paradny Zilwester we Wiydniu. Spómniôłech sam ło Zilwestrze, bo wtynczôs 

napoczynô sie karnewal srogachnym cysôrskim festym we Hofburgu. Jes ci to 

wiydyński palast sprawców Austriji, napoczynajónc łod Rudolfa I aże do tego 

Karola I, znacy łod XIII wiyku aże do 1918 roku i bół ci łón sztyjc bez tyn côłki 

czôs łozbudowywany i przebudowywany bez kolyjnych gospodôrzy zómku.  

Ale nôjważniyjszym jes srogi fest, bal we wiydyńskij Staatsoper. Jes ci na niym, 

na tym balu chnet trzi a pół tysiónca pôr, pojstrzód kierych sóm króle ksiónża, 

politykery, gwiôzdy telewizyjne i côłke inksze tameszne wytwórne towarzistwo, 

znômiynity i wywołany gyzelszaft ojropyjski. I wiycie! Kôżdy, ale to na zicher 

kôżdy wiydyński bal napoczynajóm szwarne modzioki (take tyż ze lepszyjszyj 

asisty) ... polónezym! 

Nôjbarzij wywołanym karnewalym jes juzaś tyn we Rio de Janeiro. Niy byda 

sam za tela ło tym rzóndziół ale musza spómnieć, co tradycjô brazilijskigo 

karnewalu sióngô połowiny siedymnôstygo wiyku (gynał to roku 1641), a samô 

zabawa zetwô tam zawdy piyńć dni i telaż nocy. Co tam idzie we tym Rio de 

Janeiro łobejzdrzić, to same miarkujecie a mie sie ino spómniôł stary Pelka, 

ftorymu przi telewizorze gybis wyleciôł z gymby jak uwidziôł te wszyjske côrne 

i cycate dziołchy, ftore tańciyrowali sztyjc i jednym ciyngiym ta ichniô samba.  

Deczko inakszij jes ze łostatkami na ... Kubie. Wiycie! Tam fajrant karnewalu 

jes ci we ... grudniu. Jes ci to take Las Parrandas we Remiedion. Richtik szlus ze 

faszingiym jes ci tam 24 grudnia. Ale jes tem jesce i inkszy, tyż fajnisty i we 

świycie wywołany fest. To fajrowanie łostatków we „Tropicanie” na łobrzyżach 

Hawany. Ta „Tropicana” to jes ci taki ichni „Moulin Rouge” ze rewiôm tańca, 

akrobatiki i śpiywaniô. Postawiyli tyn kabaryt gynał siedymdziesiónt lôt tymu 

nazôd (fajrowali gyburstak we grudniu 2009r).  Ło tym sie wiela niy pisze, niy 

gôdô, bo przecamć tyn Fidel Castro (i jego bracik Raul) terôzki niy ma we 

mółdzie, a kiej ci my jesce sie choby ipty prziflostrowali do Hameriki, to już 

blank niy idzie ło tym gôdać, a tym tuplym sie jesce kwolić, co to sie widziało.  

A jô – i moja Elza – my to widzieli, my tam rajn byli i te wszyjske ichnie 

„daiquiri, „Cuba libre” abo „mojito” słepali. Tam, we tyj côłkij „Tropicanie” we 

grudniu, kiej u nôs bóła zima a tam ...  

Ludzie! Te poseblykane dziołchy i ... tyż te stare purty ze twôrdymi, 

głymbokimi brózdóma na fresach nikiej kostki fyrzichów, kiere do tyj Hawany 

przifurgli, przikludziyli sie ino, na isto ino, skuli tych gryfnych, szykownistych i 

sagich dziołchów, kiere możno niy sóm zawdy take mode, nó ale, kiej łogibajóm 

sie gryfnie, to żôdyn stary knaker niy gawcy we metryka, pra? Ale kole naszych 

łostatków u nich jes inkszô impryza. Jes ci to taki Habanos Festival ( Festival 

del Habano) we Hawanie znacy sie Miyndzynarodowy Festiwal Cygar. Alech ło 

tym już kiejsik sam rzóndziół i niy byda tuplowanie lynzyka drził. Tela, co to 

tyż ci juzaś jes blank inkszô bôjka, a jô sam niy byda namôwiôł do kurzyniô 

tych cigarów chocia ... ja, ja ... miôłech ci je kiejsik festelnie rôd. Styknie co 

rzykna, iże za mojij bytnóści na we tyj Hawanie bóło tam na Kubie, tam we tyj  

Hawanie bez tysióńc miyłośników cigarów „Montecristo”, „Cohiba”, „Partagas” 

i inkszych jesce, ze bez siedymdziesiónt krajów świata. 

Jesce ci inakszij możno jes we miymieckij Nadrenii. Same Nadryńcyki gôdajóm 

ło jejich karnewalu jako ło pióntyj porze roku. Podanie jak we gryfnyj Brazyliji 

wszyjske karnewalowe gyzelszafty rychtujóm sie pierónym dugo do tyj zabawy. 

Jes ci to ale ździebko dziwocne, bo napoczynô sie u nich karnewal we Moguncji 

(ale tyż i we Köln, Düsseldorfie, Bonn) gynał – dejcie pozór! – jedynôstego 

listopada ło jedynôstyj a jedynôście minutek. Takim ci cyntróm miymieckigo 

karnewalu jes ci ta graniczóncô ze Francjóm północnô Nadrenia-Westfalia, kaj 

ta pióntô pora roku jes ci festelnie sówicie podlywano roztomajtym ankoholym, 

choby ino jakimsik ci tam doppelkornym, i biyrym. We łostatni szczwôrtek (we 

tyn nasz tusty szczwôrtek) faszingu, ftory mianuje sie Weiberfastnacht, we tyj 

Nadrynii i Westfalii baby festelnie nalipynsztiftówane ze srogimi szerami, 

nożyckóma w gościach łobrzinajóm chopóm ... (nó, niy to co miarkujecie) ino ... 

bindry. I tyż kôżdyrok we tyn Weiberfastnacht na czas jedynôstego listopada ło 

jedynôstyj a jedynôście minutek  kieladziesiónt tysiyncy poprzeblykanych we 

farbiste kostimy babów wkrôczô, piere sie rajn do tych ichnich rathausów we 

Düsseldorfie, Bonn, Kolonii, Akwizgranie, Moguncji i inkszych miemieckich 

miastach, coby łoberżnóńć byamtróm jejich szlipsy i erbnóńć zimbolicny klucz 

do miasta przijimajónc włôdzô we swoji rynce. Nó, i na łostatek jes jesce znany  

Rosenmontag, istne szalyństwo karnewalowych paradów, muzyki do kupy ze 

fórami przebiyrańców, ftorzi ciepióm naobkoło roztomajte maszkyty, kwiôtki i 

maskótki. Jesce wszyjske ci wrzescóm (we kôżdym miyście deczko inakszij) 

choby nôjynte na tyn przikłôd: Kölle Alaaf w Kolonii. A bez tyn côłki czôs 

królujóm gorke wusztliki i – jak to u Miymców – biyr i wrzawe wino.  

We Francyji, u Żabojadów tyż organizjyruje sie roztomajte impryzy, lampartyje  

i festy. Łosobliwie łodznôczô sie tradycjô ze Nicei a ja tóż fóry mimów (takich 

ichnich Irków Krosnych), ftórzi łogrowajóm , markiyrujóm żywe łobrôzki.  

Mianuje sie to Cote d’Azur znacy sie Kwiôtkowô Haja. Wszyjske rychtujóm na 

tyn czôs roztomajte przebleczyni, garniyrujóm hulice i we gotowóści styrcóm 

tancyrze, szpilmany, akróbaty i muzikanty. Wszyjske niy poradzóm sie doczkać 

na te parady i beztóż szlukajóm po lekuśku kir (to jes ichnie wino ze zoftym). 

He, he kiejbych ino móg terôzki tam być, rychtowôł bych sie do tańcowaniô ze 

jakóm, chocia jednóm, modóm, szykownistóm i szekuladowóm dziołchóm 

samby ... Eee tak, stary pierdoła... 

Nó, i zbliżô sie ta godzina „nul”.  Hulice wypôłniajóm sie srogim tulmym 

przeblykańców. Bali i policajty, te łod reskiyrowaniô ruchym, sóm przeblecóne 

za kasprów. Ze daleka słychać głósy trómpyjtów i trómbónów. Na Quai des 

Ētats-Unis paradnie krôczajóm tancyrki we farbistym przebleczyniu, roztomajte 

heksy, akrobaty na bachsztelcach, mimy i dmuchocze. Niy moge blank brachnyć 

na tym feście Maurów, roztomajtych drachów, flyjdermausów i legyndarnygo 

tojfla Babou. Dôwnij, za starego piyrwyj – a tracycjô sióngô XIII wiyka – ludzie 

ze larwami na gymbach ciepali naobkoło jajca i mółka. Terôzki to ciepióm ino 

kwiôtki mimozy i „kónfeti”. 

Jakech gôdôł, faszing zachowôł swoji cychy we wieluch krajach Ojropy. We 

Czechach na tyn przikłôd te łostatki tyż napoczynajóm sie we Tusty Szczwôrtek 

i na isto i tam wiyrzi sie, co masne, fetowne jôdło garantiyruje zdrówie bez côłki 

nastympny rok. Nôjwiyncyj uciychy jes ci we łostatniô niydziela karnewalu i 

szlus we wtorek ło północce przed Popiylcowóm Strzodóm.  

Na Morawach juzaś nôjważniyjsze jes zbijanie, znacy świniobicie i to zwykowo 

ze familijóm, przocielóma i napytanymi byzuchantóma. Musowo jôdô sie, ćko 

sie warzónô świnskô kłymbowina, roztomajtyj zorty ichnie „knedliczki”, jesce 

ku tymu szołdry i – co jes festelnie ważne – biôłô kapusta.  

We Szwajcaryji tyż bajstlujóm roztomajte parady, korowódy, roztoliczne 

miyjske i wiyjske zabawy uliczne przi łogrywaniu damfkapeli. W Lucernie nad 

rzykóm Reuss łostatki to tyż na przidôwek pożygnanie zimy.  

Niyzwykłym  fajerym jes „Poklad”, ftory łodbywô sie na jednyj ze chorwackich 

wysp. Zdrzódła prawióm , co łobchody tego tak już fest ugróntowyngo we 

krześcijańskij kultórze świynta, wandlujóm sie ze IV wiyka a bół to fajer na 

czyść Dionizosa poświyncóny uważowaniu życiô, cucóncyj sie côłkij przirody i 

naródzinów wiesny.  

We Rijece juzaś (tyż we Chorwacji) już łod strzydniowiycza fajrowali karnewal. 

Jesce jakiesik sto lôt tymu nazôd razinku tukej fajrowali karnewal nôjbarzij 

lautownie. Cugi przeblykanców i maskynbale we kierych udziôł brała ślachta 

cyzarokowo i madziarskô, ruske ksiynżny, miymiecke baróny, grofy i gryjfinie 

ze côłkij Ojropy twórzyli całbrowny tygel kultórowy.  

Trza sam jesce możno dopedzieć, iże tyn łostatni wtorek, łostatkowy wtorek jes 

fajrowany we niyftorych dziydzinach jako „Mardi Gras” (ze francuskigo – tusty 

wtorek). Jes ci tak u Ynglynderów, we Hamerice i Australii. Tyż u tych côłkich 

Ynglynderów, ale i we Irlandii, Hamerice i Australii mianuje sie tyn dziyń tyż 

„Shrove Tuesdey” i jes przileżitościóm do parszczyniô ajerkuchów. Stónd tyż 

jesce inksze miano – „Pancake Tuesday”. Miymce i Cyzaroki zajôdajóm sie tyż 

kreplami, ftore mianujóm „Donut” abo „Berliner”, a juzaś we Szwcji i Finlandii 

tradycjóm sóm kyjksy ło mianie „Semla”, ftore sóm podane na winbojtle ale we 

pojstrzodku majóm filóng mandlowy abo marcypanowy ze szlagzanóm.   

I Wiycie! Na łostatek spómniôł mi sie łobrôzek, kiery my ze mojóm Elzóm 

widzieli we Ermitażu we Sankt Petersburgu (dôwniyjszym Leningradzie). Jes ci 

tam malónek Jeana-Leona Gerome pod mianym „Pojedynek po balu 

przebierańców”. Tyn malyrz sztyjc i jednym ciyngiym twórzół łobrôzki sagich 

babów ale tyn jedyn jedziny łobrôz jes ci blank, ale to blank inkszy i ... możno 

ino mie sztimuje do tego, coch dzisiôj nałozprawiôł. 

 

32. Czas jak rzeka  ... 
 

Zima latoś niy jes (niy bóła) ci tako łostrô, śniega sam u nôs we Chorzowie 

blank niy ma. Klara poniykedy przigrzywô a cowiekowi sie tak jakosik 

jankornie robi i napoczynô szpekulować, ślynczeć i medikować, co tyż to ze 

swojim żywotym do terôzka zrobiół. Ani sie cowiek niy łobejzdrzôł, a sam kans 

życiô śleciôł i ani tyż sie niy pozdoł, jak na gynik pizło iber szejśćdziedziónt lôt. 

Bół kiejsik gryfny piosynkôrz, kieregoch miôł festelnie rôd suchać – Czesław 

Niemen. Śpiywôł łón ci takô gryfnô śpiywka we kieryj byli szykowne słówecka, 

co mi sam terôzki na zicher klapujóm:  

„Choć czas jak rzeka jak rzeka płynie,  

unosząc w przeszłość tamte dni ...” 

Ja, tyn nasz czas richtik przeciykô miyndzy palcyskami jak ta woda w rzyce, we 

jakisik głymboczynie. Wiycie, jak sie tak gynał powróżyć, to cowiek dziepiyro 

terôzki poradzi zmiarkować, jak to czas inakszij śleci kiej sie mô szejśćdziesiónt 

lôt a jak ślatuje kiej sie jes śpikolym, smarkatym synkiym, co sie niy trôpi ło to, 

iże jutro jes nowy dziyń i cowiek jes juzaś ło jedyn dziónek starszyjszy. Szłoby 

sam pedzieć za Marcelym Proustym tak: „I mógech terôzki ujzdrzić siebie nikej 

we piyrszym prôwdomównym zdrzadle, jake bych trefiół, uwidzieć sóm siebie 

we łoczach tych starzików, co we włóśnym majnóngu łostali mode, nikiej i jô 

miyniół ło sia, a ftorzi kielakróć wymianowôłech sóm siebie jako przikłôd 

starzika, coby mi zaprzyczali – widzónc mie takim, jakim łóne same niy widzieli 

siebie, i takim, jakim jô ich widziôł, niy słówiyli weżrokym ledyjakigo protystu. 

[ ... ] I spomiarkowołech już terôzki, czym tak na isto jes starość – starość, ze 

wszyjskich prôwdów, rzeczywistóści stanówióncych ta cheba ino, ło ftoryj 

nôjdugszij we żywobyciu łostôwiómy absztrakcyjny anóng, kukajónc we 

kalyndôrz, szkryflajónc datóm na brifach, miarkujónc jak żynióm sie nasze 

przociele, dziecka naszych przôcieli i blank  niy rozómiyjónc, bóńdź to ze 

strachu, bóńdź bez zgniylstwo, co to wszyjsko tak na isto gelduje aże do 

dnioszka, kiej przifilujymy niyznanô zilwetka, na tyn przikłôd  starego 

zemrzitego już kamrata, ftory informiyruje nôs, iże żyjymy już we blank nowym 

świycie.” 

A jô, a jô tyż kiejsik toch ci bół piykny i mody. A terôzki? A terôzki to mi ino te 

„i” łostało ... A cy wtynczôs, we tych modych latach cowiek poradziół sie 

wystawić, iże czas na nôs niy czekô, ino wartko pruje do przodku a my, a jô niy 

poradza za niym zdónżyć. I łoroz pokazuje sie, iże cowiek swoji zwiekowôł i 

trza mu sie przeca polekuśku rychtować na ta drugo zajta, tam, łodkany jesce 

żôdyn sam nazôd na ziymia sie niy przikwanckôł, niy dôł nóm znać jak ci tam 

tak na isto jes; prôwda gôdajóm kapelónki abo ino cosik tam bôjcóm, coby my 

za tela na tyj ziymi niy grzyszyli?  

Ale prôwdóm jes, za cowiekiym cióngnie sie jak cuch po galotach jakosik tam 

ciferka, kieróm jes nasz wiyk, wiela ci nóm pizło lôt. I bez blank dugi czôs ta 

cifra nic a nic niy gelduje, psinco śnij mómy. Nó, bo fto tak na isto rozeznôwo 

sie, eźli sie mô trzidziyści abo śtyrdziyści lôt na puklu ? Przeca nóm sie zdô, co 

kôżdy snôs mô przedsia srogi kibel kupowato jesce nafolowany tymi dnióma, 

tydnióma i miesióncami do przeżyciô. Grajfnie cowiek rajn do tego życiówygo 

kibla, nabiyrô gość ze tego ajmera i wyjmnie sie lecy jaki dziyń do wicnie, tyż  

możno fest szczysnego, dobrygo przeżyciô. Terôzki juzaś, kiej jô kukóm do tego 

mojigo zdziadziałego bez te kieladziesiónt lôt mojigo życiô – kibla, poradza 

ujzdrzić ino zola, samiuśki spodek. Bółbych srogóm iptóm, gupim na isto jak 

fónt kudeł, kiejbych sie tego niy wymiarkowôł do porzóndku. Ale ku tymu 

blank ci jesce niy poradzã wyfilować, iże tyn mój czôs mie nôgli, festelnie nôgli 

i skorzi. Blank niy miarkuja kiej ci na mie tak na isto przijńdzie fajrant, szlus 

mojigo życiô, mojigo przetwiyraniô sie, swańdaniô po tym niy nôjgryfniyjszym 

ze światów. Możno to bydzie za dwa tydnie, na bezrok abo za dziesiyńć lôt. 

Miôłbych rôd, na isto wolôłbych, coby to bóło niy skorzij jak za jake dziesiyńć 

lôt, bo ciyngiym mi sie wszyjsko jesce zdô, bo ciyngiym mi sie jesce kce żyć, 

kce brać ze tego życiô co nôjlepszyjsze. Ale cowieka, i to niy ino mie, tak by tak 

biere ci takô tynsknica za tym co bóło a co sie już nazôd – jak to Pepiki gôdajóm 

– „nie wrati”. Bo côłkie nasze życie, to jes takô srogô srogô côrnô dziura, do 

kieryj ślatujóm wszyjskie minutki, godziny, dnie, tydnie i miesiónce, kiere same 

cii tracymy na wszyjsko co mało ważne, na roztopiyrzanie sie, na iptowatô 

gónitwa za betkóma, za powodzyniym we żywobyciu. Jes to na isto czôs, kiery 

my już utónkali we haźliku, ino jesce niy spuściyli po sia wody. 

A jô już tyż niydôwno zmiarkowôł, iże baby, babeczki, kiere przelazujóm kole 

mie, blank poblisku, tak ci wele mie, przi samych mojich ślypiach, zółwizół sóm 

blank daleko łodymie i łod côłkigo mojigo życiô. I zdôwajóm sie gôdać ku mie: 

niech ci styknie to, co ci dôwo tyn nasz gryfny świat, cym cie jesce łobdarzi tyn 

świat ale na nôs już niy rachuj. Niyftory to sie jesce ajnbilduje, asi sie, iże za 

niym sie jesce łoziymnôstki łoglóndajóm ... ja, kukajóm łobziyrajóm sie ale to 

ino skuli tego, co sie miarkujóm, iże kole nich Gargamel depto a niy jakisik ci 

tam wizgyrny chop. A tak po prôwdzie to możno jake zwiykowane mamzele 

łobsztalowali sie we tyj kaczmie swojigo życiô tyj i kyjksy. Niyskorzij podniyśli 

weźrok znad szôlków, skinyli łebami i gymbami jak gilotiny mamlali kyjksy. 

Blank surowe brózdy zawiydziónych póstaci ze lepszyjszego świata ścióngali ku 

spodkowi ciynke jak sztacheldrat wargi a we posmorszczanych już, flekowatych 

dłóniach pozwóniała porcylana. Łodzwywali sie łóne głósym jak szkło. Aże 

cowiekowi dyrgówki i zima po plecyskach tyrô.  

A sam idzie wciepnóńć słówecka, kiere naszkryflôł jesce we XVII wiyku jedyn 

istny – Jan z Kilian i klapujóm mi łóne do tego, coch skorzij rzóndziół: 

„Jeden starzec, siedząc blisko przy białejgłowie, 

Zapatrzył się jakoś na nią w pilnej rozmowie. 

Ani o tym nigdy myślił, co się przydało, 

Że z niechcenia przyrodzenie jemu powstało. 

Co widząc, przypadła mu z tego żałoba, 

A wstałeś ty, wstanę ja też, stoiważ tu oba. 

Pan mówi: „Czemuście  się, panie porwali?” 

On ją tylko pożegnawszy i poszedł dalej ...” 

Jô ci tyż kiejsik miôł taki fal. Jużech sam łozprawiôł, jak to bez côłkie 

szesnôście lôt rychtowołech sztand wszyjskich polskich werków, côłkigo 

naszygo polskigo hutnictwa na roztomajtych miyndzynarodowych targach. 

Nôjwiyncyj ci tego bóło (miôłech) na takich wywołanych Miyndzynarodowych 

Targach Poznańskich (MTP). I tam tyż zawdy łobsztalowali my sie gryfne, 

sztramskie dziołchy, sztudyntki do łobsugi tego naszego srogigo sztandu, do 

bedinowania na naszyj „ekspozycji”. I jô lecy kedy rzykołech tak zolytnie, 

koketyryjnie do tych szykownych freli, iże mie trza mieć we zocy, bo jô jes 

starszyjszy chop, jô już móm swoji lata i take tam belery ... a łóne ci blank 

słósznie, prawucko zawdy mi poradziyli gryfnie łodpedzieć: 

– A dyć kaj tam, panie inżiniyrze! Wyście blank niy sóm take stare, wy byście 

jesce niyjednygo karlusa przefukli, niy gôdejcie ale panie Ojgyn takich gupot ... 

Rzyknółech to terôzki kiejsik jednyj freli abo drugij gynał tak samo, na tyn sóm 

szimel. I wiycie co? Do pieróna! Żôdnô mi niy łodpedziała tak, jak to robiyli te 

dziołchy skorzij, dôwnij na tych poznańskich targach !!!  

Nôjgorszyjsze jes juzaś i te, co cowiek napoczynô corôzki barzij spóminać te 

wszyjskie przileżitoście, kierych niy poradziół wypłużyć. Jak chop mô kajsik 

kole dwadzieścia, trzidzieści lôt, to niy zaziyrô do zadku; niy ta babeczka, frela, 

dziołcha, to bydzie inkszo. Palica obyrto mu sie na wszyjskie zajty za kôżdóm 

chnet fresóm, za kôżdymi grajfnymi szłapami i sztramskimi cyckami. A jak już 

ci jes rubo po Abrahamie, kiej już na gyniku wisi „sechzig”, to chop sie łóbziyrô 

ino za co dziesióntóm, piytnôstóm babóm i corôzki czyńścij, i to jesce ze srogim 

jankorym, możno i labiydzyniym spómino te przileżitości, kiere kiejsik, dôwno 

tymu we tyj swojij nôgłości przepasowôł, przespôł i łóminół. I ryjóm sie sam do 

gymby słówecka, kiere już we szesnôstym wiyku pedziôł bół Henri Estienne II : 

„Kiejby modość miarkowała, kiejby starość poradziyła!” („Gdyby młodość 

wiedziała, gdyby starość mogła!”). Ale to chopy (baby możno tyż?) przeca 

znôcie, gynał miarkujecie prôwda? Prôwda!   

A jô tak ciyngiym szpekuluja, ślyncza po jakiymu Pónbóczek wypokopiół  

stworzyni na swój òbrôz i podobiyństwo, i ... stworzół Cowieka? Dlô kogo? Bo 

jak Bóg jes Bogym, niy potrza mu przecamć świata ani tym barzij – cowieka. 

Przeca Łón istniyje sóm dlô sia i sóm we sia. Styknie sóm dlô sia. Czamu ale 

stworzół cosik blank nadbytnigo, cosik takigo, co sie zdô psu na buda? Tu jes 

côłki grónt tego wszyjskigo!  

A eźli Pónbóczek istniyje ino beztóż, co tak sie to forszteluje, tak miarkuje i tak 

tego pragnie cowiek? To tyż, tyn nasz Pónbóczek, niy mô swojigo istniyniô.  

Gróntym stworzyniô cowieka jes możno i to, iże Pónbóczek zbajstlowoł nôs na 

swój łobrôz i podaństwo. Ale idzie sie sam tyż terôzki na doczkaniu ło to fest 

wadzić. Eźli nôs stworzół na swój òbrôz i podobiyństwo i co, na przidawek, ło 

wszyjskim gynał wiedziôł z góry, „a priori”, to po jakiymu stworzół nôs na 

podaństwo i łobrôz ZŁA?  Po pierónie nasz łobrôz i podaństwo sknółtlowôł z 

cychami  dziôbła? Czy tyn łobrôz Pónbóczka  łod napoczniyńciô zawiyrôł we 

sia łobrôz dymóna? Nó ale, jak pedziôł Tertulian z Kartaginy, „To wszyjsko to 

jes na isto prôwda, przeca jes to plytnia, belafaster i „absurd”!” 

Nó, i tak mi dzisiôj prziszło sam ździebko jamrować, lutować sie i użôlać. 

Możno to skuli tego, iże i wiesna już wisi we lufcie, możno i to iże już corôzki 

wiynkszô biyda, corôzki procnij wlazować na tyn mój trzeci sztok, a i zafuceć 

sie idzie przi bele cym ... bo jô wiem? Bół ale jedyn taki móndrok William 

Shakespeare, kiery już dôwno pedziôł bół gryfne słówecka: 

„Życie jest tylko przechodnim półcieniem, 

Nędznym aktorem, który swoją rolę 

Przez parę godzin wygrawszy na scenie 

W nicość przepada – powieścią idioty, 

Głośną, wrzaskliwą, a nic nie znaczącą.” 

I na tym bych sam możno zrobiół szlus i fajrant ze tym lamyncyniym chocia, 

werci sie wciepnóńć jesce słówecka Marcela Prousta, ftory we „Poszukiwaniu 

straconego czasu” rzóńdziół tak: 

„I mógech terôzki ujzdrzić siebie nikej we piyrszym prôwdomównym zdrzadle, 

jake bych trefiół, uwidzieć sóm siebie we łoczach tych starzików, co we 

włóśnym majnóngu łostali mode, nikiej i jô miyniół ło sia, a ftorzi kielakróć 

wymianowôłech sóm siebie jako przikłôd starzika, coby mi zaprzyczali – 

widzónc mie takim, jakim łóne same niy widzieli siebie, i takim, jakim jô ich 

widziôł, niy słówiyli weżrokym ledyjakigo protystu. [ ... ] I spomiarkowołech 

już terôzki, czym tak na isto jes starość – starość, ze wszyjskich prôwdów, 

rzeczywistóści stanówióncych ta cheba ino, ło ftoryj nôjdugszij we żywobyciu 

łostôwiómy absztrakcyjny anóng, kukajónc we kalyndôrz, szkryflajónc datóm 

na brifach, miarkujónc jak żynióm sie nasze przociele, dziecka naszych przôcieli 

i blank  niy rozómiyjónc, bóńdź to ze strachu, bóńdź bez zgniylstwo, co to 

wszyjsko tak na isto gelduje aże do dnioszka, kiej przifilujymy niyznanô 

zilwetka, na tyn przikłôd  starego zemrzitego juz kamrata, ftory informiyruje 

nôs, iże żyjymy już we blank nowym świycie.” 

A wszyjsko to spóminô sie cowiekowi, cowiekowi? ... mie, kiej przilazujóm 

wartko zapusty.We zapusty szło tyż chnet wszyjsko wyrobiać, w kôżdym razie 

mocka wiyncyj niźli zwykowo. I po wsiach i we miastach nôjszpasownij, i to na 

côłki karpyntel, fajrowało sie tyn łostatni tydziyń faszingu łod tustego 

szczwôrtku aże ci ku tymu „kusymu wtorkowi”. Tuplikowało sie, iże we tyn 

zapuśny lebo cómbrowy szczwôrtek tela razy przinoleżi spróbować, pornóńć 

szpyrki i szołdry, wiela razy kot myrgnie łogónym. Nó, nasze staroszki ćkali 

sztyjc przi tyj przileżitości fest fetowne jôdło ale niy przepómnieli tyż przi tymu 

ło nôpitku. Te masne jôdło musiało być pokropióne jakimiś sztramskimi, 

siôrczystymi trónkami, coby to wszyjsko niy śległo na leberkach. Wiyrzyli 

nasze przodki, iże łókwite jôdło we tych dnioszkach garantiyruje zdrowie i 

wszelijake darzyni bez côłki bożi roczek. Jakech sam już kiejsik rzóńdziół, niy 

dziwota blank, co już ci we szesnôstym wiyku jedyn Araber gôdôł swojimu 

sultanowi Sulejmanowi II, iże Polôki bez zima dostôwajóm ptôka, fimla, i 

festelnie bez tyn karnewwal gupiejóm, blank ci warijujóm, podwiyl jejim 

kapelónek niy posuje hasiym palicy, kiere ci to hasie dziepiyro lyczy wszyjskie 

te gupoty. 

Kiejsik tyż jesce ludzie jedli kreple ale blank inksze łod tych, ftore my znómy. 

Robióło sie je ze chlybowygo ciôsta, czynsto ze kónwisnioka filowanego 

szpyrkóm i parszcóne na tustym. W XVI wiyku pokôzali sie już roztomajte 

parszcóne we fecie słodke ajerkuchy, polske bliny i pampuchy (niy metlać ze 

basokami) i roztomajte dylikatne kołoce i „cukry”. Niyskorzij to kónditory 

poradziyli zadziwać jakóścióm swojich krepli i chróstków, iże już Jędrzej 

Kitowicz łozpisywôł sie ło kreplach „tak ci  puszytych, iże bali kiej ci je ścić we 

gracy, zarôzki zatym łozcióngajóm sie do swojij łobjyntości a wiater poradziół 

by je zdmuchnóńć, wyfukać ze teriny. Możno ino te wsiówe byli ci deczko 

gorszyjsze, bo tyn sóm Kitowicz pisôł tyż „co takim szpecijałym szło nabić 

szykownô ojla abo podbić ślyp.” Łod tego tyż możno wziyny sie roztomajte 

przipowiarki, choby ino take: 

Na zapusty bydzie kónsek tusty! 

Na zapusty jydz żur tusty! 

Pedziôł Bartek, co dzisiôj tysty szczwortek,  

ludzie uwiyrzyli, krepli nasmażyli! 

Jak tuste zapusty, to i dóm moge być pusty! 

Bo łobjôdanie sie na fajrant karnewalu bezma brało sie łod tego, iże niyskorzij 

byli tydnie sztramskigo postu i trza sie bóło pożygnać ze tustymi, masnymi 

warzami. Trza tyż jesce dopedzieć, co polekuśku nastôwôł tyn „przednówek” 

nałónczôs kierego czynsto niy bóło czym futrować gadziny, beztóż tyż trza bóło,  

przinoleżało jóm wytuc i wećkać, coby sie niy utyrmaniyli, abo blank niy 

prziszli na skapka. Zarôzki tyż po północce skludzali ze tiszów miynsne jôdło i 

serwiyrowali terôzki ino mlyko, jajca i harynki. Beztóż tyż przijynô sie miano 

„ślydź” ftore do dzisiôj, i to niy ino u nôs, fónguje.  

Tyn czôs festelnych balangów, bigli i biesiadów, te côłkie zapusty (jak inksi 

gôdajóm – „rozpusty) zetrwajóm (terôzki, i to u nôs nôjbarzij) łod Nowygo 

Roku aże do łostatków, aże do „śledzia”, po kierym jes ci ta strzoda popielcowo 

i fajrant tańcowanio i uciechy. Kajsik żech wyczytôł, że tyn gryfny i dobrotliwy 

charakter Ślónzôków pokazowôł sie we tańcowaniu, szlitynfartach, szumnych 

zabawach i  kolyndowaniu. Szykowne, wysztafirowane i uciyszne dziołchy 

tropiyli sie, coby wtynczôs nôjść, chycić prziszłygo chopecka skuli tego, iże bez 

post, po tyj strzodzie popiylcowyj bydzie już na to za niyskoro. 

Jesce moja Starka na te trzi łostatnie dni zapustów, na niydziela, pyndziałek i 

wtorek godali „kuse dni”, kiej wszyjskie szpasowali, fimlowali, kiej sprôwiali 

szlichtady, kiej tańciyrowali bez dziyń i noc do padniyńciô, i kiej jesce modzioki 

przeblykali sie za żydów, cygônów, tatarów, za dziadów, roztomajto gadzina za 

bery, capy, wilki i co tam jesce. Fto by tam co niy gôdôł te łostatnie trzi dni, te 

łostatki to zawdy bóła mocka uciechy i szpasu dlô wszyjskich, kiej jesce kôżdy 

dôwôł pozór na tyn srogi niyskorzij post.  

Musza sam jesce dociepnóńć cosik ło „babskim cómbrze”. Wiela gupot idzie 

posuchać i mocka jes ci niyporozumiyniô skuli tego zwyku. Tyn sóm kapelónek 

Jędrzej Kitowicz pisôł tak, iże „... ino we samym we Krakowie bół tyn zwyk, co 

we piyrszy postny szczôrtek  handlyry sprawiali se uciycha, nijimali pôruch  

muzykantów, przismycali roztomajtego jôdła i nôpitków, i we pojstrzodku 

Rynku, na hulicy, choby i we nôjsrogszym marasie, tańcowali. A kogo ino ze 

chopów poradziyli tam chycić, cióngli do tego tańciyrowaniô. Chudobne chopy 

dlô jôdła i szluku gorzôłecki same sie dowali chycić a fto by tak ze lepszyjszych 

ludzi, angyjberów dôł sie tyż bez cufal chycić, barzij miôł rôd zabulić gôrść 

betków, miydiôków niźli we tym flapsie – jesce do kupy ze babami – skôkać.”  

Tyn côłki karnewal, faszing zachowôł swoji cychy we wieluch krajach Ojropy i 

świata. Szłoby sam wyrachować mocka tych roztomajtych faszingów. Sóm ci to: 

łostatkowy bal na placu św. Marka we Wenecji, nôjsrogszy bal we Rio de 

Janeiro, Carnival of Binche we Belgii, Carnaval of Salwador de Bahia we 

Salwadorze, Barranquilla’s Carnival we Kolumbii, bale i parady we Nicei, 

Carnaval in Chipiona we Szpanielsku, Rosenmontag we Miymcach, Mardi Gras 

we Nowym Orleanie i mocka jesce roztomajtych i szykownistych kaj indzij. 

Napocznóńć by trza łod weneckigo balu łostatkowygo na placu św. Marka. 

Zabawy karnewalowe we Wenecji idzie zarachować jako nôjsrogszô zabawa 

ulicznô jake idzie trefić we Ojropie. Bez côłki „karnawał” kôżdydziyń na tym 

placu przed bazylikóm św. Marka organizjyrówane sóm maskynbale na kierych 

wybiyrô sie nôjlepszyjszô larwa. Tyn plac jes tyż ci mianowany nôjsrogszym 

zolym balowym a to skuli tego, iże  jes łobszyrny i łokolóny gryfnistymi 

baukómsztnymi cudami. Kiejsik  Nójważniyjszô tajla weneckigo karnewalu 

bóła miyndzy Tustym Szczwôrtkiym a Popiylcowóm strzodóm ale dzisôj idzie 

trefić przeblykańców we Wenecji już łod dugigo dnia Godów. Idzie przi tyj 

przileżitości posuchać nôjlepszyjszych kapeli, muzykantów i śpiywôków. Bali 

kejsik i sóm Frank Sinatra we tyj Wenecji śpiywôł. Zarôzki ale kole pl. św. 

Marka jes taki maluśki placyk mianowany Piazzetta sómsaiadujóncy ze srogim 

placym przed bazylikóm. Zabawy tam sóm pierónym całbrówne a to skuli tego, 

co stamtónd widać gynał biôły przód kościoła San Giorgio Maggiore ftory jes na 

drugij zajcie kanału św. Marka. Sóm tam tyż dwie zojle przismycóne we XII 

wiyku ze Konstantynopola. Na jednyj styrcy św. Tyjodor (kiejsik patrón 

Wenecji) a na drugij krzidlaty lyjw. Kiejbych kciôł ino ło tym karnewalu sam 

łopedzieć niy styklo by mi dzisiyjszygo dnioszka, a i Wy byście pewnikiym tyż 

napoczli nynać.  

Jednym ze barzij distingiyrówanych faszingów jes karnewal we Wiydniu. 

Kôżdyrok we samiuśkim Wiydniu bajstluje sie cosik kole trzista balów. Na 

przecam, we tym czasie côłko Austrijô tańciyruje ale nôjbarzij znómiynny jes 

Zilwester we Wiydniu. Spómniôłech ło Zilwestrze, bo wtynczôs napoczynô sie 

karnewal festym cysôrskim we Hofburgu. Ale nôjważniyjszym jes srogi fest, bal 

we wiydyńskij Staatsoper. Jes ci na niym chnet trzi a pół tysiónca farbistych pôr,  

a pojstrzód nich króle, ksiónża, politykery, gwiôzdy telewizyjne i côłke inksze 

wytwórne towarzistwo, znômiynity gyzelszaft ojropyjski. I wiycie! Kôżdy, ale 

to kôżdy wiydyński bal napoczynajóm zawdy szwarne modzioki (take ze tyj  

lepszyjszyj asisty) ... polónezym! 

Nôjbarzij wywołanym karnewalym jes tyn we Rio de Janeiro. Niy byda sam za 

tela ło tym rzóndziół (boch już niy rółz to eklerowôł) ale musza spómnieć co, 

tradycjô brazilijskigo karnewalu sióngô połowiny siedymnôstygo wiyku (gynał 

to roku 1641) a samô zabawa zetwotam zawdy piyńć dni i telaż nocy. Co tam 

idzie łobejzdrzić, to same miarkujecie a mie sie ino spómniôł stary Pelka, 

ftorymu przi telewizorze gybis wyleciôł z gymby jak uwidziôł te wszyjske côrne 

i cycate dziołchy, ftore tańciyrowali sztyjc i jednym ciyngiym ta ichniô samba.  

Deczko inakszij jes ze łostatkami na ... Kubie. Wiycie! Tam fajrant karnewalu 

jes ci we grudniu. Jes ci to take Las Parrandas we Remiedion. Richtik szlus ze 

faszingiym jes ci tam 24 grudnia. Ale jes jesce i inkszy fest. To fajrowanie 

łostatków we „Tropicanie” na łobrzyżach Hawany. Ta „Tropicana” to jes ci taki 

ichni „Moulin Rouge” ze rewiôm tańca, akrobatiki i śpiywaniô. Postawiyli tyn 

kabaryt gynał siedymdziesiónt lôt tymu nazôd (fajrowali gyburstak we grudniu 

łóńskigo roka). Ło tym sie wiela niy szkryflô, niy gôdô, bo przecamć tyn Fidel (i 

jego bracik Raul) terôzki niy ma we mółdzie, a kiej ci my jesce sie choby ipty 

prziflostrowali do Hameriki, to już blank niy idzie ło tym gôdać, a tym tuplym 

sie jesce kwolić, co to sie widziało. A jô – i moja Elza – my to widzieli. Ta 

côłko „Tropicana” we grudniu, kiej u nôs bóła zima a tam ...  

Ludzie! Te poseblykane dziołchy i ... tyż te stare purty, kiere ci przifurgli, 

przikludziyli sie ino, na isto ino, skuli tych gryfnych, szykownistych i sagich 

dziołchów, kiere możno niy sóm zawdy take mode, nó ale, kiej łogibajóm sie 

gryfnie, to żôdyn stary knaker niy gawcy we metryka, pra? Ale kole naszych 

łostatków u nich jes inkszo impryza. Jes ci to taki Habanos Festival we Hawanie 

znacy sie Miyndzynarodowy Festiwal Cygar. Alech ło tym już kiejsik sam 

rzóndziół i niy byda tuplowanie lynzyka drził.  

Jesce ci inakszij możno jes we miymieckij Nadrenii. Same Nadryńcyki gôdajóm 

ło jejich karnewalu jako ło pióntyj porze roku. Podanie jak we gryfnyj Brazyliji 

wszyjske karnewalowe gyzelszafty rychtujóm sie pierónym dugo do tyj zabawy. 

Jes ci to ale ździebko dziwocne, bo napoczynô sie u nich karnewal we Moguncji 

(ale tyż i we Köln, Düsseldorfie, Bonn) gynał – dejcie pozór! – jedynôstego 

listopada ło jedynôstyj jedynôście. Takim cyntróm miymieckigo karnewalu jes 

ci ta graniczóncô ze Francjóm północnô Nadrenia-Westfalia kaj ta pióntô pora 

roku jes ci festelnie sówicie podlywano ankoholym i biyrym. We łostatni 

szczwôrtek (tyn nasz tusty szczwôrtek) faszingu mianowany Weiberfastnacht 

we tyj Nadrynii i Westfalii baby festelnie nalipynsztiftówane ze srogimi 

szerami, nożyckóma w gościach łobrzinajóm chopóm ... (nó, niy to co 

miarkujecie) ino ... bindry. I tyż kôżdyrok we tyn Weiberfastnacht na czas 11.11 

kieladziesiónt tysiyncy poprzeblykanych we farbiste kostimy babów wkrôczô,  

piere do do ichnich rathausów we Düsseldorfie, Bonn, Kolonii, Akwizgranie, 

Moguncji i inkszych miemieckich miastach coby łoberznóńć byamtróm jejich 

szlipsy i erbnóńć zimbolicny klucz do miasta przijimajónc włôdzô. Nó, i na 

łostatek jes jesce Rosenmontag, istne szalyństwo karnewalowych paradów, 

muzyki do kupy ze fórami przebiyrańców, ftorzi ciepióm naobkoło roztomajte 

maszkyty, kwiôtki i maskótki. Jesce wszyjske ci wrzescóm (we kôżdym miyście 

deczko inakszij) choby nôjynte na tyn przikłôd: Kölle Alaaf w Kolonii. A bez 

tyn côłki czôs królujóm gorke wusztliki i – jak to u Miymców – biyr i wrzawe 

wino.  

We Francyji, u Żabojadów tyż organizjyruje sie roztomajte impryzy, lampartyje  

i festy. Łosobliwie łodzôczô sie tradycjô ze Nicei a ja tóż fóry mimów (takich 

ichnich Irków Krosnych), ftórzi łogrowajóm , markiyrujóm żywe łobrôzki.  

Mianuje sie to Cote d’Azur znacy sie Kwiôtkowô Haja. Wszyjske rychtujóm na 

tyn czôs roztomajte przebleczyni, garniyrujóm hulice i we gotowóści styrcóm 

tancyrze, szpilmany, akróbaty i muzikanty. Wszyjske niy poradzóm sie doczkać 

na te parady i beztóż szlukajóm po lekuśku kir (to jes ichnie wino ze zoftym). 

He, he kiejbych tam ino móg terôzki tam być, rychtowôł bych sie do tańcowaniô 

ze jakóm, chocia jednóm, modóm, szykownistóm i szekuladowóm dziołchóm 

samby ... Eee tak, stary pierdoła... 

Nó, i zbliżô sie ta godzina „nul”.  Hulice wypôłniajóm sie srogim tulmym 

przeblykańców. Bali i policajty, te łod reskiyrowaniô ruchym sóm przeblecóne 

za kasprów. Ze daleka słychać głósy trómpyjtów i trómbónów. Na Quai des 

Ētats-Unis paradnie krôczajóm tancyrki we farbistym przebleczyniu, roztomajte 

heksy, akrobaty na bachsztelcach, mimy i dmuchocze. Niy moge blank brachnyć 

na tym feście Maurów, roztomajtych drachów, flyjdermausów i legyndarnygo 

tojfla Babou. Dôwnij, za starego piyrwyj – a tracycjô sióngô XIII wiyka – ludzie 

ze larwami na gymbach ciepali naobkoło jajca i mółka. Terôzki to ciepióm ino 

kwiôtki mimozy i „kónfeti”. 

Jakech gôdôł faszing zachowôł swoji cychy we wieluch krajach Ojropy. We 

Czechach na tyn przikłôd te łostatki tyż napoczynajóm sie we Tusty Szczwôrtek 

i na isto i tam wiyrzi sie, co masne, fetowne jôdło garantiyruje zdrówie bez côłki 

nastympny rok. Nôjwiyncyj uciychy jes ci we łostatniô niydziela karnewalu i 

szlus we wtorek ło północce przed Popiylcowóm Strzodóm.  

Na Morawach juzaś nôjważniyjsze jes zbijanie, świniobicie i to zwkowo ze 

familijóm, przocielóma i napytanymi byzuchantóma. Musowo ćko sie warzónô 

świnskô kłymbowina, ichnie „knedliczki”, szołdry i – festelnie ważne – biôłô 

kapusta.  

We Szwajcaryji tyż ci bajstlujóm roztomajte parady, korowódy i roztoliczne 

miyjske i wiyjske zabawy uliczne przi łogrywaniu roztomajtych damfkapeli. A 

juzaś we Lucernie (ze miymiecka – „miasto światła”) nad rzykóm Reuss pod 

samóm ci góróm Pilatus, łostatki to tyż na przidôwek pożygnanie zimy.  

Niyzwykłym juzaś na isto fajerym jes „poklad”, ftory łodbywô sie na jednyj ze 

chorwackich wysp. Zdrzódła prawióm ,co łobchody tego tak fest ugróntowyngo 

we krześcijańskij kultórze świynta wandlujóm sie ze IV wiyku, a bół to fajer na 

czyść Dionizosa poświyncóny we côłkości uważowaniu życiô, cucóncyj sie 

przirody i naródzinów wiesny.  

We Rijece juzaś (tyż we Chorwacji) już łod strzydniowiycza fajrowali karnewal. 

Jesce jakiesik sto lôt tymu nazôd razinku tukej fajrowali karnewal nôjbarzij 

lautownie. Cugi przeblykanców i maskynbale we kierych udziôł brała ślachta 

cyzarokowo i madziarskô, ruske ksiynżny, miymiecke baróny, grofy i gryjfinie 

ze côłkij Ojropy – twórzyli całbrowny tygel kultórowy.  

Trza sam jesce możno dopedzieć, iże tyn łostatni wtorek, łostatkowy wtorek jes 

fajrowany we niyftorych dziydzinach jako „Mardi Gras” (ze francuskigo „tusty 

wtorek”). Jes ci tak zawdy u Ynglynderów, we Hamerice i we Australii. Tyż u 

Ynglynderów, ale i we Irlandii, Hamerice i Australii mianuje sie tyn dziyń tyż 

„Shrove Tuesdey” i jes przoleżitościóm do parszczyniô ajerkuchów. Stónd tyż 

jesce inksze miano – „Pancake Tuesday”. Miymce i Cyzaroki zajôdajóm sie tyż 

kreplami, ftore mianujóm „Donut” abo „Berliner” a juzaś we Szwecji i Finlandii 

tradycjóm sóm kyjksy ło mianie „Semla”, ftore sóm podane na winbojtle tela, co 

ale we pojstrzodki majóm filóng mandlowy abo marcypanowy ze szlagzanóm.   

I Wiycie! Na łostatek spómniôł mi sie łobrôzek, kiery my ze mojóm Elzóm 

widzieli we Ermitażu we Sankt Petersburgu (dôwniyjszym Leningradzie). Jes ci 

tam malónek Jeana-Leona Gerome pod gryfnym mianym „Pojedynek po balu 

przebierańców”. Tyn malyrz twórzół sztyjc i jednym ciyngiym ino łobrôzki 

sagich babów ale tyn jedyn, jedziny jego łobrôz jes ci blank inkszy i ... możno 

ino mie łón sztimuje do tego, coch dzisiôj nałozprawiôł. 

 

33. Wiesna, wiesna ..   
 

Wiesna, wiesna. Wiela to latek ze swojimi wiesnami śleciało, sóm ci już forbaj. 

Zwiykowany już Ojgyn nierółz wrôcôł sie do tych czasów, kiej ta szykownô 

wiesna łoznôjmiała cosik blank nowego we życiu, pokazowała, iże po zimie 

wszyjsko zawdy sie robi wizgyrniyjsze, barzij farbiste i kludzi to ze sia mocka 

uciychy. Ale tyż terôzki corôzki radszij cowiek, i to niy ino Ojgyn, wrôcô sie 

nazôd, do dzieciyńctwa, do nôjbarzij możno szczysnych lôt swojij malyńkości. 

Do lôt, ło ftorych  terôzki corôzki barzij ciepluśko sie gôdô, i to niy ino skuli 

tego, iże cowiek bół wtynczôs ło jakiesik trzidziyści kilo lekszyjszy i – chocia 

pewnikiym bół gupszy i barzij porwany – ale zawdy to bóła jego modość.  

Wiesna wtynczôs wartko sie przikludzała, abo to sie ino ludzióm zdało, i jak to 

kiejsik, za starego piyrwyj bóło, zawdy ci na wiesna polekutku, po maluśku 

wylazowali na sztreki roztomajte miglance, kóndy i wigyjce. Terôzki to możno 

już niy tela, ale juzaś idzie niyftorych, gynał takich jak za starego piyrwyj, sam 

ujzdrzić i kajniykaj, lecy kedy trefić na dródze . 

Pewnikiym kôżdy jesce boczy, pamiyntô szykownego i festelnie wicnego 

warszawskigo szałszpilera, kierymu sie zemrziło we styczniu dwatysiónce 

piyrszego roku – Jaremy Stępowskiego? Ja, ja, tego chopa niy idzie zaboczyć, 

tak jak niy idzie przepómnieć jego gryfnych i szpasownych śpiywek. Choby ta 

ło warszawskim szlajfiyrzu: 

„No i puszczam maszynerię moją w ruch, 

Moim iskrom mogą gwiazdy pozazdrościć ...” 

Łón śpiywôł ta śpiywka Stanisława Grzesiuka już pierónym dôwnô tymu nazôd, 

możno jesce przed wojnóm (abo zarôzki po tyj drugij wojnie). Ale przeca takich 

razinku szlajfiyrzów mocka tyrało kiejsik po samtyjszych ślónskich placach, 

wele naszych familoków. Łajziyli te istne po placach ze swojóm szlajfmaszinóm 

na puklu i już ze daleka szło usłyszeć wołani: „Noże szlajfuja, noże, nożycki 

szlajfuja!” Zarôzki tyż wszyjskie tuteczne baby we tych familokach, wszyjskie 

ci usiotane starecki, mamulki i babecki sznupali wartko wszandy po szuflôdach i 

szuflôdkach, kajsik we kuchyniannych stołach, we byfyjach, coby nojść bele 

jake pitwoki, bodzioki, gnypy. Hledali we szuflôdkach nyjmaszinów, zuchtali 

we kastlikach do szyciô, eźli niy ma tam jakisik szerów, nagelszerów, ftore by 

sie nadôwali do szlajfowaniô. Nôjwiyncyj przi tymu uciychy mieli dziecka ze 

takigo familoka, kiere wrzescónc wypolali ze siyniów ze tymi pitwokami, 

szeróma, nożyckóma i cym tam jesce w gracach. A tyn côłki szlajfiyrz stawiôł ta 

swoja szlajfmaszina, giyróm deptôł takô srogô drzewniannô pyndala, szuszczół, 

szumiôł skórzanny pôsek, kiery ci mu napyndzôł szmyrgel, a tyn juzaś fyrtoł, a 

spode noży, pitwoków, nożycek furgali, pyrskali szarłatne fónki, côłkie sztrale 

tych farbistych fónków. Byli ci te fónki na isto tak gryfne, tak szykowne i blank 

ci dlô tych dziecek niyszkłódliwe, choby wónderkerce, choby te godne rachetle, 

zimne łognie. Bajtle mieli festelnô frôjńda gibym przelecieć bez te fónki, bez 

tyn fónkowy sztróm i poczuć na sagich szłapetach pieślawe żgacki, sztichy ze 

tych iskrów. Stare ludzie rzóndziyli, iże szpluchtanie sie we takich iskrzannych 

sztrómach garantiyruje i zapewniô duge i zdrowe życi. Tego sie już terôzki nikaj 

niy ujzdrzi, niy uwidzi sie i niy usłyszy tego szykownygo sznapsbarytóna chopa, 

kiere deptôł zmiyrnie po tych wszyjskich naszych familokowych placach.  

Inkszym bół juzaś chop, kiery tyż deptôł po naszych placach tela, co ale robiół 

cosik blank inkszego. Łón juzaś wrzeszczôł na côłki karpyntel: „garce drótuja, 

garce! bóncloki, szkorupioki drótuja!” abo możno jesce inakszij: „garce lyjtuja, 

stare garce, miski i inksze blaszôki, roztomajte blachówki lyjtuja!”  

To wrzesceli juzaś take ci wandrowne placowe ślusôrze, blachôrze abo terôzki 

blank przepómniane – szkorupiôrze. Wtynczôs jesce, zarôzki ci po tyj drugij 

wojnie światowyj, we wszyjskich sam chałpach na Ślónsku dożywali łostatnich 

swojich dniów połostawiane kajsik we szranckach basiate bóncloki, starucne 

żuroki, gliniôki, ftorych farba mianowali wicnie aszgrałfiolt, jakiesik inksze 

jesce szkorupiôki, roztomajte jesce garce, kastrole na pranie, gorczki i pioczki 

po ómach, i inksze litroki, półlitroki i co tam jesce sie we kuchyniach przidało. 

Przeca samtyjsze starki i mamulki ciyngiym tuplikowali, iże ino we richticznych  

szkorupiôkach udôwo sie prôwdziwy, ślonski łowiynzinowy abo kurzi rosół; 

przecamć tak prawiyli i Luca ze von Bachmanów Ćwierczakiewiczowa 

(zemrziła we styczniu 1901r) Marijka Monatowô. Te ci szkorupiôki spukali sie 

drugdy i wtynczôs trza bóło takigo dróciôrza. Łoplôtôł baniate bónclokowe 

basisko gynał drótowym neclikiym i juzaś szło warzić ta nudelzupa, tyn rosół 

jak Póbóczek przikozôł, zôcnie i na starodôwny szimel, ółminy sztrych.  

Do kupy śniymi, abo kole nich deptali placowe ślusôrze, kiere lyjtowali abo 

nitowali blaszanne garce, blaszôki, kanki i co tam jesce. A côłke te larmo i butel 

dopôłniali jesce mlyczôrze, kiere łoznosiyli, smycyli flaszki ze mlykym aż pod 

same dźwiyrze pomiyszkaniô. To byli take gryfne litrowe flaszki. Jedne ze 

strzybnóm kapslóm –  chude, ciynke mlyko, inksze ze goldowóm kapselkóm – 

tuste, fest fetowne mlyko.   

Piyrwyj to te samtyjsze starki, mamulki mieli rade (a możno tak bóło lepszij dló 

nich) robić szykowny forant na zima. Nôjważniyjszô przi tymu bóła kwaszóno 

we faskach kapusta tela, co przodzij niźli sie takô dymbowo krowa blank do 

połna narychtowało, trza bóło skrónżać ze dwa-trzi miechy tyj kapusty. I beztóż 

tyż szło uwidzieć jak po sztrekach, hulicach i placach deptôł chop ze takóm 

maszinóm do krónżanio kapusty, ze takóm krónżownicóm na puklu. Ale byli tyż 

i take, ftore zicli sie na ryczce kole familoka i doczkali na ludzi, kierzy kcieli 

takô maszina za pôra złocioków (na godziny) borgnóńć. U nôs na Krojcce bół to 

stary Jelonek we diosecko maszkytnym, wicnym ale i paradnym hucie, i to łod 

niygo ojgynowy tatulek (już terôzki Jerzy) zawdy przismycól ta maszina do 

krónżaniô kapusty. A na łostatku to Ojgyn i inksze bajtle mieli nôjwiynkszô 

uciycha przi folowaniu kapusty do faski i przi jeji deptaniu. Te, kiere mieli 

gryfne, suche i zimne pywnice, trzimali tam te dymbowe krowy, srogachne 

faski. I co pôra dni łajzióło sie tam do tyj pywnice, coby pościyrać szuminy ze 

dekla na tyj fasce, łoszpluchtać gynał dekel i te bergi, granicioki, kierymi byli 

prziciśnióne te dekle na kapuście i niyskorzij szło sie szluknóńć deczko tyj 

maszkytnyj kwaski ze kapusty (zarôzki tyż dolywało zimnyj przewarzónyj 

wody). I tyn ekstra, zuperfajnisty cuch tyj zakiszczónyj kapusty, ftory szło 

wywóniać we côłkij chałpie, blak niy szło spomiarkować zeza kierych dźwiyrzi 

łón cióngnie.   

Wszyjskie ludzie niy ino we Chorzowie mieli rade takich chopów, kierzy fyrtali 

tyż po wszyjskich placach, po wszyjskich naszych hulicach ze srogim gysztelym 

na puklu we kierym miôł roztomajte szyby. To bół szklôrz. Kiej Ojgyn i jego 

kamraty jesce za bajtli, za śpikoli wytrzaśli kajsik szyba we łoknie przi jejich 

fusbalowaniu, to zarôzki mamulki wołali szklôrza, coby ta szyba wrajziół tela, 

co skorzij poradziyli fest nazwyrtać dzieckómpo rzici za te wytrzaśniyńcie. I niy 

bóło to te łostatnio modernô i wywołanô przemoc we familiji.   

Nôjrichticzniyjszy szklôrz, kiery na tych swojich placyskach targôł tyn stary  

drzewnianny gysztel ze pôróma zortami szkła, rycôł tyż na côłki karpyntel: 

„szyby wrajzuja, szyby kituja, szybyyyy ...”. 

I taki szklôrz miôł cosik, co za bajtla wszyjskim pniokowym śpikolóm blank niy 

dowało we nocy nynać, co ino mógli sie łóne forsztelować, wystawić po 

przeczytaniu przi taszynlampie pod dekóm jakisik ksiónżek ło afrikanskich 

dziydzinach, ło roztomajtych zabranych Araberach, szyjchach i inkszych takich 

ałslynderskich bogôczach. Tyn szklôrz miôł ci DIJAMANT ło kierych ci to 

dijamantach te usmarkane ze wrażyniô śpikole czytali we tych roztomajtych 

breweryjokowych rómanach.  

A kiej ci tak te dziecka, te smarkate łochyntole medikowali ło tych dijamantach 

doczkali na nich, na łodkrywcach zacałbrowane światy, dziydziny. Ja, ja, te 

dijamanty przinależeli tak na isto – i gynał ci to łóne miarkowali – do blank 

inkszego świata. Czekali na nich, na tych łodkrywców, znacy tych jesce śpikoli 

łozczytanych we tych przedwojynnych, i powojynnych powiyściach dlô dziecek 

i modziyży kajsik pod blank cornóm pierzinóm afrikańskij abo indyjskij ziymi. 

We śniku łoglóndali łóne, poradziyli ci tyż łóne na isto ujzdrzić te sztramskie 

gałgónie, halsy i rynce afrikańskich abo hinduskich ksiynżniczków, kaj te 

dijamanty festelnie ci szklyli i mechciyli, a jim sie zdało, co łóne sóm jakie 

ksiónża ze paradnymi hutami ze pawiymi piórami na palicach, kiere sie fest  

ringujóm ze wszyjskimi naobkoło ło te gryfne i szykowne dziołchy. I kiej po 

takich śnikach przilazowali chopcy na plac, kaj razinku wprowiôł we rómy te 

swoji szyby szklôrz, to gawcyli wrółz choby zacałbrowane, jak to tyż tyn jego 

dijamantowy kónszczek łostawiół biôłô piska na tyj śklannym tafelu, i ta plata, 

kiej jóm tak opaternie klupnóńć, łodpyrsknie łod reszty gynał tam kaj kciôł tyn 

szklôrz. I zawdy to gynał, prawie sztimowało do rómy wypraskniyntego łokna. 

Kiejsik niy bóło takich modernych szybów jak terôzki: hertowanych, takich ci 

pancyrnych, klyjbowanych, tuplowanych i jakich tam jesce. We chudobnych 

powojynnych czasach ludzie sztiklowali łokna, szyby we łoknach, i bóło i tak 

poniykedy, co bez pojstrzodek łokna szła piska ze tyj sztiklowanyj szyby. A te 

wizgyrne chopy, te szklôrze wsmycali do chałupy, cióngnół za niymi letki cuch 

fyrnajsu – cuch szklôrzowygo kitu. Terôzki już ganc gynał i stary Ojgyn, i jego 

familokowô czelodka niy miarkujóm eźli to beztóż, co ze kitym bóła biyda, bóło 

go knap, abo skuli ksiónżki napisanyj bez Ferenca Molnára „Chłopcy z Placu 

Broni” (tam ci bół taki gryfny Klub Przeżuwaczy Kitu, ftory wszyjske pniokowe 

bajtle kcieli kopiyrować) – to te tuste, fetne, miyntke i biôłe ciôsto zdôwałô sie 

jim czymsik wziyntym, jakimsik majlandym dló nich, dlô tych lojfrów i łebóni. 

Kiej już kieryś wycyganiół łod tego szklôrza kłopeć tego kitu, móg ci go zatym 

przekajplować i za pôra miydziannych klepoków, kiere po wyfilcowaniu łyskali 

tak, choby byli goldowe. A juzaś wszyjskie łochyntole, kajsik na szpilu, na 

AKS-ie abo na RUCHU poradziyli ryceć na chopa, kiery styrcôł przed niymi i 

festelnie zawôdzôł przi kibicowaniu: „A pónknij ty sie mamlasie, abo zicnij, bo 

przeca twój łojciec niy bół ... szklôrzym !!!”  

Inkszóm zortóm chopów, kierych już za tela niy ujzdrzicie terôzki na tych 

samtyjszych dziurawych sztrekach i cestach (uchowali sie jesce bezmać kajsik 

we  Świyntochlowicach, we Rudzie Ślónskij kole grubów) sóm fórmony i inksze 

kuczery. Fórmóństwo to bół kiejsik jesce za starego piyrwyj fach, kiery zawdy 

przelazowôł ze łojca na syna i dalszij. To byli ci roztomajte ludzie ze takimi  

szarłatnymi łod gorzôły a możno ino łod wiatru – fresami i kicholami. Po tych 

miyjskich, ślónskich sztrekach, farbanach flostrowanych graniciokami, po 

starych jesce holcwegach (takich drógach, kiere miasto asfaltu i tery na bergach, 

mieli ci take  drzewnianne kóły wtłócóne w ziymia jak na dôwniyjszyj Ligocie 

Górniczyj, Bergfreiheitstrasse – terôzki Truchana). Tymi hulicóma cióngli sztyjc 

roztomańte fóry abo plaskate rolwagi cióngniynte bez – i sam trza dać pozór –

cheba nôjważniyjsze wtynczôs kónie perszeróny (to idzie ze francuskigo La 

Perche), ruskie kónie włódzimiyrskie, ynglickie „suffolki”, kónie holsztyńskie 

ze Schleswigu, szwajcarske kónie freibergerske (ze Franches Montagne), 

norwyske kónie ze doliny Grundbrandsdal, szykowniste i norywne polskie kónie 

sztumske, sokólske i cheba nôjważniyjsze sam na Ślónsku jesce łod  czasów 

napoczniyńcio fedrowania we samtyjszych grubach – brabancke belgijoki. Te 

spómniane perszeróny mieli ci festelnie łobrośniynte szłapy na spodku i beztóż 

wyglóndali chnet tak, choby ci byli łoblecóne zyjmańske galoty.  

Króm fórmónów abo kuczerów, byli jesce przed wojnóm (ale tyż możno i blank 

po drugij wojnie) wózkorze, kierzy cióngli swoji wózki bele kaj po prziłogach, i 

kiere ku tymu tyrkotali, hurczeli, kolybali sie na wszyjskie zajty po tych bergach 

na cestach. Wózkorze to byli nôjczyńści chopy żylate, norymne ale i festelnie 

dychawicne, stare, ło posmôrszczanych jak rozinka i blank cerwiónych, 

szarłatnych ze wysiyłku, ze ansztryngowaćniô sie fresach. Dziyrżyli sztram 

ojka, dyszliki tych wózków a posprzyk klôty wrzinała jim sie parciannô szora. 

Przed samóm wojnóm to szło jesce uwidzieć i take òbrôzki, jak zarôzki za tymi 

wszyjskimi fórami abo za tymi wózkami, kiere cióngli wózkôrze szli, deptali po 

maluśku te, do kierych tyn przewożóny towôr przinoleżôł. Szli i wachowali, 

dowali pozór, a kiej ci już cosik ze tego wózka abo rolwagi śleciało, to zarôzki 

sprzyntnie zbiyrali wszyjsko ze ziymi. Kejnedy byli to i małe kónski wónglô, 

kierych tak by tak we flapsie, we marasie bez zima łostowało sporze, iże i inksze 

ludzie, kierym bóło możno i za knap ze pijyndzmi, to tyż mógli cosik nazbiyrać. 

Take fórmony, to kiejsik mocka poradziyli bez côłki dziyn przidubnóńć. Gôdało 

sie, co łóni nynajóm na pijondzach, chocia jô tam za tela w to niy wiyrza. Ale 

byli take, kiere po côłkim dniu kuczerowaniô szli sakóm-pakóm kajsik do 

kaczmy poblisku i tam dziepiyro skazowali, na co jich stôć. Sztalowali jôdło, 

piwo i gorzôła. A kiej jesce trefiyli do szynku kaj grała muzyka, to niy rółz 

muzykańciô niy mógli ze graniym dló nich nastyknóńć. Te klezmery (tak sie na 

ta muzyka gôdało) skorzij deczko drzymali kajsik we winklu a dziepiyro jak 

przilazowali fórmóny, kucze wylazowali pomaluśku i brali sie do graniô. Te 

kuczery juzaś przi halbie, ajsbajnie ze kiszczónóm kapustóm i ziymiôkóma, 

wiskali sie (bo przeca niy śpiywali) te wszyjskie moderne wtynczôs śpiywki i 

podwiyl ci sie blank niy sfalyli, niy skulnyli pod stół, wszyjskie mieli cosik dlô 

szpasu. Kôżdô dziylnica miała tych swojich fórmónów, kierzy ludzióm wóngle 

wojziyli (poniykedy to i ściepowali do pywnice). Jesce blank po wojnie, jak 

Ojgyn i jego bracik byli bajtlami, śpikolami, to sam we drugij dziylnicy 

Chorzopwa byli take wywołane familije fórmóńskie jak: Hample na Bytóńskij, 

Cioski ze Listopada, jak Sadowskie, Ceglarskie, Wajndlichy na Bismaringu abo 

Myrkwy ze Świdra. Nó ale, nôjważniyjsze fórmóny, te ze takóm ci nôjsrogszóm 

u wszyjskich wziyntościóm, nôjwiynkszym moresym, to byli te, ftore paradnie  

kuczerowali lajchynwagynami, kiere wiydli naszych Chorzowioków we ta 

łostatniô dróga, na smyntôrz. W tyj zajcie Chorzowa do kupy ze Pniokóma taki 

nôjbarzij wywołany ansztalt „zakład pogrzybowy” miała starô Gabryśka na 

Grunwaldzkij. Jak jeji kucza zaprzóngnół ci do tego srogigo lajchynwagyna dwa 

(dlô niyftorych, fest zabranych, to i śtyry) côrne kónie ze szykownymi takimi  

fyjderpuszami na gowach i côrnymi dekami na puklach, to aże bóła uciecha 

gawcyć na taki pogrzyb. Myrcik (jesce wtynczôs mody karlus, chocia 

wszyjskim sie zdô, co łón zawdy bół jednaki) ze krziżym na przodku, dwa 

kapistranty, kapelónek abo i sóm farorz, kejnedy tyż i dmuchocze, a na tym 

lajchynwagynie na wiyrchnim gysztelu, na kóźle siedziôł paradnie wywołany 

kuczer, taki ichni ółberlajchyntryjger tyż łobleczóny blank na côrno. Po łobiuch 

zajtach tego „karawanu” szli jesce paradne lajchyntryjgry (śtyruch abo drugda i  

szejściuch chopa). Nó, płaczka sie we ślypiu kryńci, jak sie to cowiek spómni.   

Ze inkszych juzaś fachów to byli tyż we Chorzowie, na Pniokach (i niy ino tam)  

łod zawdy we wercie – stolôrze. Za dzieckowych lôt Ojgyna bóło jich trzech: 

jedyn na Ligónia i dwiuch na Krziżowyj. Tyż to bół gryfny fach, kierego – 

takigo richticznego, prôwdziwygo stolôrza – już terôzki sie tyż cheba nikaj niy 

nojńdzie. Abo, do niydôwna jesce, chopy, kiere sie szewiectwym zajimali. Bóło 

jich we dziylnicy poruch. Wiela łóni sie naflikowali, naflekowali, nałotali, tych 

starych, styranych i zdziadowanych charbołów, koperetli, lakszułów, sztibli i 

inkszych ci jesce szkarbołów, kiej sklapniynte i pokyrczóne siedzieli na tych 

swojich zydelkach przi drajfusach, kopydłach, ze prawidłami abo pociynglym w 

gracach, i ze teksami, kołkami i krótkimi szpyndlikami w gymbie. Ludzie 

samtyjsze pamiyntajóm jesce, spóminóm sie jednego istnego, kiery zawdy ci 

miôł charboły take stare, choby w nich jesce świynty Józef deptoł. Jak we tyj 

staryj powiarce, iże szewiec we dziórawych szczewikach łamzi. 

Do dzisiôj jesce idzie trefić (i mało fto miarkuje, co łón jes) jednego szwieca 

ółatego Stanika, jak na kole pyndaluje do zegródków. Terôzki szewiec to na isto 

niy jes fach dlô modego karlusa, chocia juzaś, i to ale corôzki czyńścij, ludziska 

niy poradzóm sie lajstnóńć nowych szczewików i chyntnie by te swoji stare 

charboły jesce do szewieca zaniyśli do reperónku.  

Bez cołkie tyż lata nôjważniyjsze we wszyjskich lepszyjszych (a drugda i we 

gorszyjszych) szynkach, kaczmach, kafyjach byli „babcie klółzytowe”. Ludzie, 

to ci byli na isto ważne perzółny tela, co blank niy jakiesik tam take ważne 

choby magiwyrfle we mlycznyj zupie. Gôdali na nie haźlikowe ółmy abo tak 

jakosik, bo zawdy to byli stare baby. Niyftore to jesce sie moc ajnbildowali, 

niyftore byli ku tymu wysztrajchowane choby yjlzokel we knapszafcie. Żôdnô 

śnich tyż sie niy prziznowała do swojigo inkszygo życiô. A wiela szło sie łod 

nich dowiydzieć, wiela łóne miały do łozprôwki, wiela łóne tak na isto na tym 

świecie przeżyli, to ino sóm Pónbóczek dobry miarkuje. I to tyż ino tak gynał  

poradzi spokopić tyn, kierymu bez pół życiô (tak jak i Ojgynowi) śleciało, 

przetrôwióło sie we roztomajtych festelnie szykownych, i tych możno mynij 

sztramskich szynkach, kaczmach, restółrantach. Te klółzetfrele, te haźlikowe 

ółmy zeszlóndrôł, spłókôł wartki sztral historyji, kiej prziszôł na nôs wszyjskich 

taki czôs, kiery my już ci pewnikym i gynał utónkali we haźliku, a jesce niy 

spuściyli do łostatka wody. 

Terôzki to te wszyjskie haźliki we nôjgorszyj razinku gospodzie sóm szykownie 

wykachlickowane, wypucowane, wyglancowane choby w lazarycie. I niy trza 

nic bulić, żôdnego bali i ceskigo, klepoka cy fyniola. Do czego ci to doszło? A 

przeca taki terôźniyjszy aptryt to niy zyngruba ino richticzny haźlikowy ałtómat, 

kiery niy spokopi, niy wysuchô przecamć żodnego łozżôlónego, zgorzkniyntego 

kóntmana, kiery niy wzdychô nad dolóm łożyroka, nad pofyrtanym bez gorzôła 

losym naprańca. To ino piyrwyjsze klółzemutry poradziyli tam przi ćmawyj 

fóncli z janiylskóm zmiyrnościóm dować pozór na to, co kôżdy napraniec we tyj 

gorzôle fandzoli, mamro ... a i poniykedy łoberwany knefel przisznajdowali, 

sznuptychla po żiganiu łoszpluchtali i co tam jesce ...   

Ale ..., króm starych babów byli tyż tam jesce, robiyli za te klółzetfrele chopy, 

ale inakszij niźli baby, byli to nôjczyńścij mode karlusy. Take, jak terôzki sóm 

we wszyjskich diskotykach za tormanów. Możno i sztudynty, a możno tyż i 

jakiesik bizygóny abo luftinszpektory. Znôł i Ojgyn jednego takigo, kiery – jak 

mu sie wciepło na tablet, abo do gorczka klepoka – wzdychôł po cichuśku: 

– Nó, jesce dwiuch-trzech takich i bydzie na piwo. 

Opaternie spytôł sie go kiejsik Ojgyn po poruch biyrach: 

– A wiela to chopie môsz takich kóntmanów kożdydziyń? 

– Aaa, na jakiesi siedym-łoziym biyrów styknie! 

Byli jesce i inksze, możno niy fachmany, ale ludzie, kiere fyrtali po chałupach, 

wszandy tam, kaj bół gaz i gazcyjlery na mince. Fto to jesce dzisiôj boczy? 

Ludzie, i to we starych jesce familokach (choby u we Chorzowie na Krojcce) 

mieli pocióngniynty gaz, ale kiej sie go kciało łoświycić, trza bóło przodzij 

wciepnóńć do gazcyjlera take mesingowe mince. Rółz na miesiónc przilazowôł 

chop ze gazownie, wycióngôł te wszyjskie wciepniynte rajn do gazcyjlera 

mince, rachowôł i kalół je kómornikowi łod nowa, coby ludzie mógli juzaś bez 

côłki miesiónc na tym gazie warzić. Take gazcyjlery na mince byli razinku u 

ojgynowyj starki Klary. Kiej sfinyli tyn krzeft za tela już niy idzie zmiarkować, 

bo przeca niy ino Ojgyn za modzioka miôł co inkszego we filipie niźli starcynne 

gazcyjlery. Straciyli sie te wszyjskie chopy, te wszyjskie luftinszpektory, kiere 

musieli deptać po teluch sztokach, po teluch chałpach; możno poszli na pynzyjô, 

abo erbli kindygónek i łostali elwrami? Ło jednym takim istnym (Erwin sie 

mianowôł) łozprawiali niyskorzij, co chyciół ci łón gryfnô, szykownô robota ... 

piyńćset ludzi miôł pod sobóm ... 

– A co łón robiół? 

– Anó, jak by to pedzieć ... siekôł trowa na kiyrchowie ! 

Ja, ja ... a spróbuj chopie ino znojść jakosi robota kiej już môsz 45-50 lôt i niy 

môsz przodnich zymboli!  

Hahaha ... a Fto niy chyciół sie kiejsik na tym chyciyliście, iże łorôz wszyjskie 

dni sóm już blank jednakie, iże nic tak po prowdzie sie niy dzieje, ino cowiek 

mô na puklu corôzki wiyncyj lôt i przibywô ci jich corôzki gibcij ?  

Pierónym dugo szłoby sam ło tych wszyjskich zaboczónych fachach łozprawiać 

ale fto by tyż to na jedyn roz szczimôł? Przeca szłoby sam jesce rzóndzić ło tych 

wiyjskich babach, kiere załopatrywali miastowych we roztomajte miynso, we 

jako łowiynzina, masnota abo sznyclówka, we wuszty, masło, biołô i świyżo 

kyjza, i lecy kedy – miód ze swojich huli. Abo jesce tyż ło tych frelkach, kiere 

bele kaj po składach mieli take amluśke norychty do chytaniô laufek, maszek we 

babskich sztrymfach abo niyskorzij – we hółzynsztrymfach wteda, kiej jesce 

wszyjske polske dziołchy, frele, babecki i baby niy nosiyli tych modernych 

hółzynsztrymfów we kierych lałfki, maszki już niy ślatujóm.   

Gymziół tak tyż lecy kedy Ojgyn po tych jego Pniokach, deptôł bele kaj i rółz 

tyż trefiół ci na dwiuch starych knakrów takich bez siedymdziesiónt lôt starych, 

takich samtyjszych werkowych pynzjónistów. Zicli sie tak wszyjske do kupy na 

plantach na bance i tak sie tam bele co łozprawiali, a tak po prowdzie, jamrowali 

jak to ino stare chopy poradzóm. Razinku szło tyż usłyszeć jak jedyn śnich ze 

rułóm i côłkóm słósznóścióm gôdô: 

– Wiysz Ernst, kiejsik roztomajte ipty tuplikowali we telewizyji, iże jak bydymy 

stare, fest stare, to niy bydymy już ... MÓGLI! 

– Ja, ja ... tak godajóm do terôzka i cheba ... majóm prawie, prôwda chopy? 

– Aaaa, tam, cóżeś blank łogup cowieku, mie sie  ino tak ganc ajnfach na isto 

już ci to ... NIY KCE ! 

Ale i dziecka, i to niy ino wtynczôs zarôzki po wojnie, ale i do terôzka, majóm 

roztomajte marzynia. Jedyn kciôłby być fojermanym, inkszy wojôkiym abo 

policajtym. Jesce inkszy, możno jakisik móndrok, kciôłby być politykierym abo 

cosik kole tego. Ojgyn tyż za dziecka sztyjc medikowôł i niy poradziół uzdać 

eźli mô łostać ministrym abo kasprym (klownym). Łobroł sie te druge, bo bół na 

isto słósznym synkiym i tak ci mu to do dzisiôj łostało. Bo coby łostać 

politykerym, ministrym abo – niy dej Pónbóczku – zwiónzkowym, politycznym 

dziôłôczym, to trza na isto niy mieć wszyjskich dóma, mieć nasrace we palicy. 

I kejsik jedyny stary ojgynowy kamrat spómniôł mu przi sznapsie ło tych jejich  

roztomajtych ci dzieckowych grackach, ło tym, co tyż to jesce za bajtli łóne ze 

srogóm uciechóm bajstlowali. Niyftore ze tych gracków szło zrobić na dworze, 

niyftore, kiej już dyszcz siómpiół, to ino we chałpie, ale tyż przi tyj przileżitości 

to i Ojgynowi sie spómnieli fale, jak to dôwnij, za starego piyrwyj, grało sie na 

placu we klipa, fyrtało sie ze rajfóm, ringiym na drucie, festelnie na podzim 

smyndzióło sie kalfaskami abo, już na  łodwieczerz, już we chałpie, bajstlowało 

sie sroge szpile we cymbergaja. Nó, niyftorzi, te starszyjsze synki, kiej pichli 

faterkowi pôra szachtli sztrachecli, to bajstlowali take szczylanie z kluca. Bóło 

to ale gyferlich, bo i niyjednymu samtyjszymu pniokowymu łochyntolowi 

urwało przi tych grackach palcyska abo wypolóło ślyp. Szczylało sie tyż drugda 

kalichlorkiym (kiery szło sie lajstnóńć we japtyce) abo karbidym w biksach (nó, 

to barzij na Zilwestra, lebo na Wielkanoc, ale kiej indzij tyż) a na podzim, to 

musowo byli już te kalfaski na drótach i smyndzóne w nich driny kobzole we 

łoblatyjóncych na podzim liściach. 

Nó ale, do kalfasek liściô musieli być blank suche, bo inakszij to po prôwdzie 

festelnie sie smyndzióło ale kartofle sie niy upiykli. Terôzki możno niy idzie 

tela tych kalfasek bajstlować, bo lakfarby i inksze fizymatynta sóm terôzki ino 

we „plastikowych” biksach, a na richticzno kalfaska musiała być putnia, biksa 

blaszannô, we kieryj sie borowalo dziury, przipinało jakosik keta lebo drót, 

folowało kupowato liścio ... sztrachecle i hajda ... rozfaklować do mola i tak 

smyndzić aże niyftore ficywyrty tyrali ze krykami za tymi bajtlami, kiere ta 

łostuda bajstlowali. Te starszyjsze gizdole, kiere już sie barzij za dziołchami 

łoglóndali, to brali pôra kartofli do neca, namôwiali jakô gryfnô frela i deptali na 

szachta, za zegródki, wszandy tam, kaj ci jich żôdyn niy móg szterować. I to tam 

ci łodgrowali roztomajte kónsztiki i łobmacowali te dziołchy i grajfowali tam, 

kaj słóńce niy kukô. Skorzij jesce zbiyrali tyż liścio, grochowiny i jake inksze 

habozi, kiere szło na szykownistô fojerka naściubić i hajda... 

Opaternie, deczko podmuchać w ta fojerka, ... miało sie smyndzić, ale niy pôlić 

srogim łogniym. Niyskorzij wciepowało sie kobzole, zasuło jesce liścióma i ... 

trza bóło doczkać ... Terôzki szło przerobiać take synkowo-dziołszynne „prace 

ręczne”, abo jak to łoszkliwce gôdali – łobiycanki, macanki a gupiymu styrcy! 

Nó, tego przeca żôdyn stary knaker i zwiykowanô mamzela do łostatka swojich 

dnioszków niy przepómni. A niyskorzij, te ufifrane fresy, te palcyska zgorane 

łod tego łognia ze fojery i ta uciecha, kiej dziołcha sama kciała na drugi dziyń 

juzaś pójńść na szachta, na hołda, na „balzamgórka” abo kaj ino cowiek, co tam 

cowiek? modziok, ftory już napoczynôł miarkować, po jakymu nasz dobry 

Pónbóczek stwórzół dwie zorty ludzi: chopców i dziołchy tak ci blank inkszych 

łod sia.   

Pierónie! A terôzki tela modzioków siupnie we tych modernych kafyjach 

internytowych i ani niy pogracô, ani kajsik niy pokusikuje, bo ino wciepuje bez 

mobilnioki te ichnie SMS-y lebo diosek wiy co jesce. Przeca, eźli moge to być 

jakô uciecha dlô synka i dlô dziołchy, kiej niy idzie pomacać, pogracać kaj 

kożdy wiy i miarkuje, a ino co moge jim we palcyska trefić, to jake knefle ze 

mobilnioka lebo kómputra? 

Niy, niy ... niy ino Ojgyn ale wszyjske jego kamraty, kamratki i côłke 

przocielstwo niy poradzi se forsztelować, niy poradzi sie wystawić, coby jejich, 

już poskurcane, pokrziwióne bez rojmatika palcyska przi szykownyj, gryfnyj i 

ku tymu jesce modyj dziołsze ino po kneflikach lôtali, i to niy kneflikach łod 

cycynhaltra, jakli, ... nó ... przecaście i wy, ftorzi to terôzki czytôcie, tyż 

jesce’ście tego niy przepómnieli jak to sie kiejsik robióło?  

Poradzóm sie te mode lata blank pobelóntać ale przecamć kôżde lata majóm 

swoji uciechy.Terôzki Ojgyn tyż barzij mô rôd dobre piwo i laga, ku tymu jesce 

ździebko poszkacić niźli... chocia ... jesce mu na śniku pewnikiym – jak 

kôżdymu chopowi – roztomajte gupoty do palicy przilazujóm!  

I cy niy sztimujóm sam terôzki, już na podzim take szykowniste (chocia ino po 

polskimu) słówecka Wiktora Gomulickiego: 

„I ty nie jesteś z uroków odarta, 

Jesienna poro smutku i niemocy, 

Gdy innych ptaków kończy się już warta 

I kogut tylko skrzeczy o północy; 

Gdy słońce, gasnąć, w mgłach posępnych tonie 

I rzuca niwom długie, żółte smugi, 

A wyrobnica biada na zagonie, 

Że dzień tak krótki, a wieczór tak długi... 

I tyś nie brzydka, szara druhno zimy, 

Wiodąca z sobą melancholię dziką 

Strojna w błękitne chat wieśniaczych dymy 

I głośna rogów myśliwskich muzyką, 

Gdy w zwaloną drzew trupami knieję 

Ze sforą wyżłów prowadzisz szlachcica 

I grzmią dwururki, i starka się leje, 

I płomień ognisk krwawo barwi lica.” 

 

34. Wielkanocne zwyki  
 

Cowiek, chocia już deczko zwiykowany, ciyngiym ale medikuje ło roztomajtych 

zachach i ino nastowajónce po sia podle regli póry roku we tym Pónbóczkowym 

kalyndôrzu i śmiatajónce corôzki gibcij lata dôwajóm do wiymiarkowaniô, iże 

niy ma smiyłuj sie ... corôzki bliżyj do tyj szweli za kieróm – jak to kapelónki 

prawióm – jes krajina wiycznyj szczynśliwóści z kieryj jednakowóż żôdyn sam 

jesce nazôd niy prziszôł, i tak do łostatka niy wyeklerowôł jak tam jes. I na isto 

potrza ino pedzieć za Jamesem Waitem, côrny zyjman ze Indjów Zachódnich 

(we rómanie Josepha Conrada „Murzyn z załogi Narcyza”), ftory zapôd ci na 

śmiyrtylnô tubera nałónczôs rajzy swojigo szifa ze Bombaju do Londynu na 

dociyrne zapytani, czamu wybrôł sie na tyn dugi i procny wander, kiej wiedziôł 

już gynał, iże jes festelnie niymocny, łodpedziôł: „Musza żyć, podwiyl niy 

umrza, eliby niy tak bóło?” Nó, i my tyż muszymy a ino chopske filozofy 

medikujóm ło tym, ftore świynta sóm ważniyjsze: Gody, abo Wielkanoc? Idzie 

pedzieć, co kiejby niy bóło Godów i przijńścia na tyn niy nôjgryfniyjszy ze 

światów Dzieciónteczka, to i Golgoty, Pasyji i Wielkanocy by niy bóło. Ale, 



 189 

Gody inakszij poradzóm ludzi radować, a blank inakszij cowiek przeżywo 

Wielkanoc.  

Nó, tóż mómy już łostatek marca, śniega już ci blank na cestach, drógach, 

polach i pasiónkach niy ma. Ale już pôra tydni nazôd szło ujzdrzić spode śniyga 

anymónki, śniygótki, terôzki juzaś napoczynajóm kwiść mercbechery, narcizle, 

kluczyki i hijacynty. Wszandy we zegródkach i na plantach idzie już posrywać 

kotki, baźki (kocianki, kucianki, bagnióntka, ciciki, cy jakby to jesce fto inakszij  

mianowôł) a po wszyjskich kwiôciarniach, na sztandach przi kościołach styrcóm 

już tyż paradnie astki wiyrbów „mandżurskich”, takich ci terôzki we mółdzie 

wielkanocnych chłabinków. 

Mómy wiesna i we wartkich abcugach kludzi sie Wielkanoc, łod pôruch dni 

fajnisty kwiyciyń (staropolski łżykwiôt) i łostatek Pasyji (Srogigo Postu), już po 

Chudyj i Kwiytnyj Niydziyli. Sztimujóm do tego czasu szykowne słówecka 

Lucjana Siemieńskiego (1807-1877) – polskigo poyty i pisôrza, kiery ło Pasyji, 

ło tyj przedwielkanocnyj cyrymónji pisôł tak: 

„Wielki Post ze swojem wstrzymaniem się od zabaw i uciech światowych, 

swojem rozpamiętywaniem i pracami duchowemi, przypada zwykle w posępnej 

aurze, która jest przejściem z martwoty zimowej do wiosennego życia. Zaiste 

trudno było stosowniejszą wynaleźć chwilę do nastrojenia umysłu na ton żałoby, 

nad te zamiecie marcowe i te kwietniowe zmiany.” 

Dlô Ojgyna kôżdô Wielkanoc, a łosobliwie łod czasu kiej napocznół we soboty 

gôwyńdzić swoje łozprowki we Radiu Piekary miała swój wert, mocka 

geldowała. Mocka tyż ci bez te łostatnie łoziym lôt już łozprawiôł, gôwyńdziół 

ło wszyjskim, co jes skuplowane ze Wielkanocóm ale – przeca wszyjskie 

miarkujóm – nigdy beraniô ło wielaknocnych zwykach niy bydzie za tela. 

Łostawić trza na boku, inkszym ta Pasyjô, ło kieryj mocka tuplikujóm przi 

rekolykcjach kapelónki a zajimać sie trza bydzie ino tóm szykowniyjszóm 

zajtóm tych wiesiynnych świónt. Jajca, kroszónki, kołocze wielkanocne, 

babówki, marcypanowe hazoki, cipki i starodowny śmiyrgust, ftory kiejsik 

zetwôł i dwa pôłne dzioszki, kiej Wielkanoc fajrowało sie jesce bez trzi dni.  

Nó, możno niy podle raje ale nôjprzodzij tyn śmiyrgust, ftorego napoczniyńcie 

wandluje sie jesce łod starożytnióści. Idzie go przeca ujzdrzić zarówno we Azji 

u kolybki ludów aryjskich, jak i sam u nôs we Słówiańszczyźnie.  

Bół kiejsik taki Ynglynder, major Symes, ftory we 1796r jako poseł pojechôł do 

Bengalu i Birmy (terôzki Związek Myanmar), do miastów Awa i Pegu, i 

niyskorzij łopisôł ichni gryfny zwyk. Tameszne wyznôwcy buddyzmu łod 10 

kwiytnia fajrujóm bez trzi dni fajrant ichniygo starego roku. We tym łostatnim 

dniu dlô łoszpluchtaniô sie ze niysnożności kóńczóncygo sie roku prziwykli 

baby lôć kôżdego chopa wodóm (łóne ale majóm prawo jim pómścić). Jes ci to 

deczko inakszij niźli zwykowo u nôs. I niy bóło smiyłuj sie. Bali i tameszny król 

musiôł dôwać pozór, bo baby ta woda lôli ze łokiyn i dachów prómp na palice 

piechciôrzy. We pałacu birmańskigo króla, po blank poważnyj, moc sztramskij 

cyrymóniji i wyjńściu króla, byzuchanty łostôwali na pastwiy bez trzidziystuch 

freli, ftore po wparzyniu na zol ze kónewkóma i polywaczkóma lôli wszyjskich 

stopieróńsko.  

„Łoddôwalichmy jim za swoje, aże wody niy nastykło tela, co wszyjske byli 

utoplane, uszlóndrane do suchyj nitki” – pisôł tyn Symes.  

U krześcijanów zwyk tyn musiôł sie festelnie przełónaczyć. Wiymy, iże kiejsik i 

u Słówianów przi wieśnie bół poczóntek nowego roku, i to wtynczôs tónkali ta 

côłko Marzanna, znacy sie śmiyrtka-zima. W Polsce naciepli mu miano ze 

miymiecka i skuplowali tyn zwyk ze wiesiynnym świyntym Wielkijnocy. Już 

Karol Libelt spomiarkowôł, iże dyngus moge być spolszczyniym miymieckigo 

słówecka Dünnguss, co po ichniymu geldowało wódnistô polywka abo 

chlustniyńcie wodóm. Inksze juzaś (Aleksander Brücjner i Mieczysław 

Karłowicz)miyniyli, co słówcko dyngować wandluje sie łod miymieckigo 

słowecka dingen, ftore znacóło: wykupować sie, ugôdać sie, naimać sie. Blank 

dôwno jesce Dingnus (abo Dingnis) geldowało wykupiynie sie bez wojna łod 

raubrowaniô. Zocóm takóm, znacy sie „dingnusym” wykupowali sie 

modziokóm, dôwajónc jim jajca i take „małdrzyki”, coby ino wtynczôs niy 

szpluchtali wodóm.   

Juzaś polski śmigus przełónaczyli ze miymieckigo Schmeckostern, kiej to prali 

palymkóm abo wiyrbnym próntkiym. Werci sie sam spómnieć, iże synod 

biskupi dijecezyji poznańskij za króla Władysława Jagiełły przikazôwôł prociw 

zabobónnym zwykóm we artiklu „Dingus prohibeatur”:  

„Zakôzujcie, coby we druge i trzecie świynto wielkanocne choby babów, a baby 

chopów niy łopowożyli sie napasztować ło jajca i inksze gyszynki, co blank 

ajnfach mianuje sie dyngówać, ani tyż do wody wcióngać.” 

Szłoby sam i ło Ukrainie, i ło Litwie prawić ale styknie, co spómna  Jędrzeja 

Kitowicza, ftory za czasów saskich pisôł tak: 

„Była swawola powszechna w całym kraju, tak między pospólstwem, jako też 

między dystyngowanymi; w poniedziałek wielkanocny mężczyźni oblewali 

wodą kobiety a we wtorek i w dni następne kobiety mężczyzn.” 

Szpluchtało sie roztomajtym szimlym. Absztyfikanty, kcónc cyrymónijô 

łodprawić bez ukustu, i nie na łostuda, skrôpiali ino letko pôróma kropkami 

różannyj, abo inkszyj wónióncyj wody, nó możno jesce maluśkóm sikôwkóm 

abo flaszeckóm. Te juzaś łochyntole, ftore woleli pulyrować i bizygónić 

łoblywali ajnfachowóm wodóm, chlistali, gichali gôrkami, szklónkami abo 

srogimi sikôwkóma direkt we gymba abo łod szłapów do gowy. Kiej już sie 

wszyjske łozkóndowali, panoczki i dwórzanie, baby i frelki, lôli jedne drugich 

ze wszyjskigo, co jim ino do gracy wlazło a słóżba donosiyła kiblami, zberami 

woda. Nôjsrogszô uciecha bóła kiej sie przicapło dziołcha, babeczka, baba we 

prykolu a przitrzimanô bez karlusów, musiała pływać we powódzi. Nó, chopy 

we prykolach niy podlygali tymu, bo przecamć wtynczôs „skromność” 

dziołchów niy dozwôlała tego robić. Grryfnô powiarka jes ci z tym tyż 

skuplowano: 

„Od Wielkiej nocy do Zielónych Świóntek, 

Idzie dôwać śmiyrgust bali i we pióntek.” 

Nôjwicnij to możno bóła na Kujawach. Tam gabczok wylazôwôł na dach 

kaczmy we wsi ze waszbekym abo srogim garcym w gracy i ze srogim larmym 

łobwołówôł dziołchy, ftore mieli być łoblóne, łoszpluchtane i zapedziôł, iwela 

ftoryj potrza dlô wyszojrowaniô fór piôsku, pyrzu na wiychcie, gracków do 

szkrobaniô, wiela kibli wody i zajfy. Zdô sie, jakby śmigus bół pamióntkóm 

szpluchtaniô sie na Wielkanoc po pokucie srogopostnyj.  

Na Mazowszu juzaś łod zawdy łozeznowô sie dyngus lod śmigusa. Chopcy ze 

wsi na Gody chodzóm (tak jak i u nôs) po kolyńdzie ale przi Wielkanocy – po 

dyngusie, śpiywajónc śpiywki przinôleżne tym świyntóm i sztaplujóm do 

kobieli, co jim tyż tam ludzie dajóm. Śmigusym juzaś mianujóm Mazury 

łoblywanie, szpluchtanie wodóm dziołchów bez chopców we drugi dziyń 

Wielkanocy (a nałopach – szpluchtanie chopców bez dziołchy we trzeci dziyń). 

Tela, co już terôzki trzecigo dnioszka wielkanocnygo sie sam u nôs niy fajruje; 

łostało to ino we prawosławiu, kiej to sie we tyn trzeci dziyń nawiydzô ze 

kroszónkóma kiyrhowy.  

Miana dyngus i śmigus, spolszczóne ze miymieckigo, niy przemôwiajóm kanyż 

tam, coby i sóm tyn zwyk przikludzóny bół ze Miymiec. Eźliby przecamć i te, 

za starego piyrwyj, szpluchtanie wodóm „przodownicy”, ftoro niysła koróna 

przi żniwówce tyż miymieckim prziwykiym?  Na prociw, miana te tuplikujóm 

ino, iże Miymce, ftore łosiydlali sie we polskich miastach za Piastów, 

łokupowali sie tamesznym ludzióm, kiej te swój starożytni prziwyk płużyli 

k’tymu  chyntliwie. „Dingen” przeca znaczy zaobycz zgôdzać sie, zgódzić sie a 

blank po starymu – torżyc sie lebo wykupowac sie szpyndóm. Poniykedy idzie 

jesce trefić na take miano naszygo śmiyrgusu: dnioszkiym świyntygo Trichtra, 

łoblywankóm abo polywankóm.  

Miôłech kiejsik przileżitość poczytać ździebko z tego, co napisôł nasz – deczko 

już przepómniany – Emanuel Konstanty Imiela, poyta i znôwca kultóry ślónskij 

ze Świyntochlowic (urodziół sie we Lipinach 10 marca 1888r). Napisôł ci Łón 

„Górnośląskie bajki i satyry”, „Tajemnica Twardonia” i „Śląskie zwyczaje 

wielkanocne”, ftore nigdy niy byli wydane a majóm ino szesnôście zajtów. Pisôł 

na tyn przikłôd ło gojiku. Podle Imieli wielkanocny czôs napoczynôł sie jakiesik 

dwa tydnie skorzij Niydzieli Zmôrtwychstaniô chodzyniym  ze goiczkiym, 

znacy sie ze świyrcokowóm chojnóm. Tyn gojiczek zimbolizowôł łozbudzowani  

sie przirody po zimowym śniku, a tyż wyżyniyńcie weg przi napoczniyńciu 

wiesny zimy-śmiyrtki. Prziwołówało to tyż ku tymu nowô pôra roku, ftorô 

niysła uroda, życie i wiesieli. Wyglóndało to tak, iże myńsze dziołszki ze wsi  

przed połedniym abo zarôzki po połedniu chodzowali, hałzowali ze gojikiym 

zdóbnym, ugarniyrowanym farbistymi szlajfami, pôskami, miesiónczkami i 

półmiesióncami a ku tymu jesce posztrajchowanymi szkorupinami jajec. Deptali 

tak łod chałpy do chałpy i śpiywali: 

„Do tyj chałpy wstympujymy, 

Szczyńściô, zdrowiô winszyjymy. 

Nasz gojimk zielóny 

Piyknie ustrojóny. 

Na naszym gojiku czerwióne szlajfecki, 

Co je zawiyszali rozbarske dziywecki. 

Niech nóm niy dôwajóm jajcuszka jednygo 

Bo bychmy sie poprali wszyjske skuli tego.” 

Pisôł tyż ale Emanuel Imiela, co kajniykaj prziwyk chodzowania ze gojiczkiym 

łodbywôł sie we piyrsze świynto wielkanocne a dziołchy darówane jim jajca 

wekslowali na kroszónki, ftorymi wzajym łobdarowywali we pyndziałek 

wielkanocny chopców, kierzy przilazowali ło szaroku, coby jich wodóm 

łoszpluchtać. Przi chodzowaniu ze gojiczkiym bół tyż czôs na tónkanie 

Marzanny. Tym juzaś zajimali sie starszyjsze dziołchy, ftore na łociypa słómy 

łoblykali szykowniste łachy i sroge szczewiki, na gałgóń – pociorki, na gymba – 

larwa a na gowa – wiónecek. Kiej tak smycyli Marzanna po wsi, śpiywali ku 

tymu tak: 

„Marzanecka rósła, aże nóm urósła, 

jak sosna, jak sosna. 

Nasza Marzaneczka jak z Rozbarku 

Mô ci łóna pôciorki na karku, 

Mó ci łóna wiónecek na gowie, 

Łoglónajóm sie na nióm śleprowie.” 

Blank już za wsióm nad rzykóm abo sublym dziołchy ta Marzanna seblykali i 

pojstrzód srogigo larma wciepowali jóm do wody. Musie ale dôwać pozór, coby 

chopcy niy łapli ździebła słómy, bo to bóło by niyszczysne dlô tych dziołchów.  

A eźli ftosik boczy jesce, pamiyntô, iże króm Marzanny bół jesce i Marzaniok? 

Ja, to chopcy, karlusy chodziyli ze Marzaniokym, ftóry tym łozeznowôł sie łod 

Marzanny, iże bół łoblecóny we nôjgorszyjsze szwory i chwańty i miôł jesce ku 

tymu srogô fajfka we słómiannyj gymbie.  

Trza sam jesce spómnieć, co tyn gojiczek miôł roztomajte miana we 

roztomajtych dziydzinach. Mianowali go: gajym, gajikiym, majym, majikiym, 

nowym latym, turzycóm, kustym... Na Ukrainie fajruje sie haiwki, u 

Białorusinów mianuje sie to zielónym winym, na Podlasiu zwyk tyn mianowôł 

sie chodzowaniym ze królewnóm, a u Czechów bóla „Kralowa nedela” a juzaś 

na naszym Ślónzeczku (kajsik pod Głogówkiym) szło usłyszeć śpiywka: 

„Wyniyślichmy mór ze wsi, 

Latorość smycymu do wsi.” 

a kajsik we Raciborskim deczko inakszij: 

„Marzena ze wsi 

a lateczko do wsi.” 

Ja, ja ... mocka sie już szykownistych zwyków przepóminô; z kôżdym 

dnioszkiym ubywô jakisik zwyk, łobrzóndek, pamióntka ... Kuknijcie ino na 

starodôwne „świyncóne”. Wżdy to przecamć pamióntka – jak pisôł kiejsik 

dôwno Lucjan Siemieński – ze duszy słówiańskij wytarganô, bo jij nikaj, we 

żôdnym inkszym kraju tak niyfajrujóm jak u nôs. Kaj indzij gôdajóm, co to jes 

barbarzyński prziwyk, tyn zbytek zastawy i jôdła, kołôcze, baby, szinki i szołdry 

idzie przeca ćkać bez côłki rok a niy ino bez te dwa wielkanocne dnioszki. I niy 

ma co takim łoszkliwcóm łodpedzieć, bo eźlibyś  kciôł wytuplikować zimbolika 

wielaknocnygo jajca, baranka i tych wszyjskich kołôczów we roztomajtych 

gysztaltach pieczónych, eźlibyś tyż jesce prziwóływôł tajymne znaczyni tego ci  

świyncónygo jak to za pierónym starego piyrwyj eklerowôł Mikołaj Rej we jego 

„Postylli” rzykajónc: „... fto świyncónygo niy jy, a wusztu dlô szlangi, krzóny 

do błechów, jarzómbka dlô heresztu we klôtce dziyrżić, już ci to zły krześcijón!” 

– stracónô bółaby twoja wiydza, a radszy naraziół byś chopie na szpas ta côłkô 

poezyjô wielkanocnygo fajeru, ftory rychtuje sie we Wielim Tydniu ze tymi 

wszyjskimi zabiygóma, utropóma naszych gospodyniów. Kuknówszy ino we 

tajniki kôżdego dómu, co jesce staropolski piastuje prziwyk, uujzdrzôłbyś 

chopie jaki tam panuje rojmóng we łostatnich dnioszkach Wieligo Tydnia. 

Gospodyni bez noc niy dosypiô, wachujónc nad ruszajóncymi sie ciostóma, 

zglóndajónc gorkości piekarnioka, medikujónc ło nôjlepszyjszym 

ugarniyrówaniu i szmelcowaniu babówków i kołôczów we kiery suje 

nôjroztomajtsze i dziwokie „kordiały” i lukrecyje.  

Eeee tam, starodôwnych zwyków mi sie zakciało. Ale, kiej tak kuknóńć bele kaj 

i deczko poczytać, to idzie spokopić, iże za pierónym starego piyrwyj we Wielo 

Sobota kapłan poświyncôł łoczekiwanô po dugim i srogim poście łokwitô 

miynsnô zastawa świóntycznô. Kiej przikludziół sie do dwóru côłko wiyś 

snosióła świyncóne we kobiylkach wypolstrowanych biôłymi handtuchami i 

ustôwiała półkoliście na ziymi a we pojstrzodku żber ze wodóm. Kapelónek 

poświyncôł woda i jôdło, ftore łod tego łoka mrziku przibiyrało miano 

„świyncónki”, „świyncónygo”. Woda łozlywali do flaszek, kiere brali do sia do 

dóm e rest wlywali do studni. We blank jesce dôwnych czasach po rezurekcyji 

ło północce dziylóno sie jajcym. Dzisiej napoczynajóm tym jajcym śniôdanie 

we Niydziela Mortwychstaniô. Wiycie! Łukasz Gołebiowski we piyrszyj 

półowie XIX wiyku pisôł ci tak: 

„Uginają się i teraz stoły pod ciężarem szynek, mięsiw, jaj, kiełbas, placków i 

mazurków. Rzadko już gdzie dają się widzieć starożytne kołacze, obertuchy, 

jajeczniki.”  

Tak bóło i we czasach Imieli, kiej to tyż żôdyn niy deptôł do kościoła, ino 

ksióndz prziłajziół do ludzi we wsi. Terôzki to już pewnikiym bółoby to procne 

ale już i wtynczôs kapelónki tuplikowali, coby do świycyniô dôwać ino jôdło a 

niy szekuladowe hazocki ... nó, cheba, iże ftoś ćkô na śniodanie ino szekulada. 

Spóminôł tyż Emanuel Imiela, iże świyncónka przipóminô spólne jedzynie bez 

piyrszych krześcijanów.  Trza sam jesce dopedzieć, iże za blank starego piyrwyj 

żôdne ciasta, kołôcze abo babówki niy mógli sie łobyjńść bez szafrónu, ftory niy 

ino nadôwôł jim żółtô farba ale – jak to wtynczôs móndroki tuplikowali – 

łozweselôł wszyjskich.  

Ze tóm Wielkanocóm skuplowanô jes jesce łod blank starego piyrwyj Niydziela 

Palmowô (Kwietnô Niydziela). Mielichmy jóm we łóńsko niydziela. Ale, sam 

już niy byda fandzolół, bo to wszyjsko znôcie przeca łod swojich kapelónków a 

jô terôzki spómna ło dôwniyjszym prziwyku, kiery idzie ujzdrzić ino we 

telewizyji.  Napoczna tak łod zadku. Niy bółoby richticznych świónt bez 

kroszónek, bez malowanych jajec. I to we Wieli Szczwôrtek te kroszónki te 

razinku kroszónki byli darkiym i podziynkówaniym za ... umycie nogów. Sam 

na Ślónsku bół taki obyczôj, ftory przikazywôł dzieckóm szluchtanie nogów 

łojcóm. Robiyli to kolyjno, łod nôjstarszyjszego do nôjmodszego na pamióntka 

tego, iże Póń Jezus mół swojim ucznióm nogi. Ale, kiejby sie tak dobrze 

wczytać we ty słówecka Imieli idzie spokopić, co szłapy tych łojców byli blank 

snożne, bo na łostatku dziecka poradziyli znojść we tym waszbeku ... gryfniste, 

farbiste kroszónki. Wiyncyj ło jajcach już gôdać niy byda (fandzolółech ło tym 

we łóńske lata) ale musza sam połozprawiać deczko ło inkszym zwyku, ło 

ftorym sie cheba blank już niy boczy ale kiejsik na Ślónsku festelnie sie go 

flyjgowało. We Wieli Pióntek, jesce blank ło szaroku, dziecka i słóżba tyrali po 

bosoku, letko ino prziłobleczóne direkt ze prykola łoszpluchtać sie. Kiej niy 

bóło pobliski rzyki, mógła być studnia abo choby ino jakosik przikopa. A trza 

bóło przi tymu stôć we wodzie po kolana i gynał łoszpluchtać fresa i côłko 

palica. Tako woda bóła bezmać medikamyntym na ośpice, chroski, gluzy, 

niyżydówki, mitesry i flechty. Sóm tyn prziwyk miôł przipóminać wiyrnym, iże 

Żydy po copniyńciu Pónjezuska wciepli go do rzyki Cedron. Woda we Wieli 

Pióntek zajimo wertowny plac. Ło północce na łoka mrzik weksluje sie we wino 

ale trza mieć pierónowy mazel, coby na tyn mómynt trefić. Jes to tym barzij 

procne, iże kiej sie ino te wino tyknie lecy jakim nôczyniym, szaflikiym wino na 

szlag zamiyniô sie juzaś we woda. Woda nabrano w tym dniu trzimało sie dóma 

jako medikamynt. Tak tyż już ło rozwidnioku napoczynôł sie wyścig ku rzyce, 

bo kôżdy kciôłby sie łoszpluchtać dobrze, nim wzyjńdzie słóńce. I niy lza bóło 

sie łobtrzić po łoszpluchtaniu, wilgłóść musiała sama wyschnóńć, bo inakszij 

niy bóło by sie bez côłki rok zdrowym. Ale, coby niy chycić jakisik rymy, 

kucaniô kôżdu po przijńściu do dóm dostôwôł lampus ajerówki (nôlywki ze 

kalmusa, tatarczoka) na „chroboka”. Imiela pisôł, co potrza bóło zowzitości, 

coby szluknóńć deczko tego łostrygo nad piełóń górzkigo nôpitku. Rôczyni 

ajerówkóm miało przipóminać ło tym, iże i Pónjezuska pojyli łoctym i żółcióm.  

Szłoby sam jesce mocka gôwyńdzić ło roztomajtych jesce prziwykach, Ło 

procesyjach modzioków, ło procesyjach na kóniach, ło tym, iże kiejsik kôżdy 

nowy we dziydzinie musiôł fóndnóńć tamesznym srogo faska biyru. A kiej 

takigo chopa niy bóło gmina fóndowała nôpitek. Możno tyż i skuli tego na 

łostatku kościół zaszperowôł tyn zwyk. A sóm Emanuel Imiela wajô, iże szlogi 

roztomajte, szpery dokludziyli ino do tego, co z czasym poszła we niypamiyńć 

wiynkszóść piyknych i umiyłówaniô gódnych zwyków ... łożarstwa, zojfgylagi 

jednakowóż te szperowanie niy wykludziyło ... i tak łostało do dzisiôj. 

35. Mistrzostwa Europy .. 
 

Nó tóż mómy już chnetki łostatek czyrwiynia. Napoczło ci nóm sie gryfniste 

lato, jutro bydymy sie ałfryjgować szpilym ło majsterstwo Ojropy we tych XIII 

Mistrzostwach Europy, ftore byli we Austriji i Szwajcaryji łod 7 do 29 czyrwnia 

2008 roku. Dziecka tyż ustali już deptać do szkoły i na tym szpilplacu kole mojij 

„siedymnôstki” tak ci sie jakosik cicho zrobiyło i jankornie bez tego lotaniô, 

wyrobianiô, chichraniô sie i szpasownych gracek dziecek ze kierych nieftóre (ja, 

ja ino niyftóre, bo jakosik nad łobiycki tych łoszkliwych politykerów ze 

Warszawy wszyjskie sam u nôs sóm corozki chudobniyjsze, biydniyjsze) 

wykludzóm sie ze łojcami abo możno tyż i ze kamratami i kamratkami kajsik na 

wywczasy. A mie sie tyż tak jakosik mersko zrobiyło, tako mankulijo mie 

łobjimała boch sie spómniôł jak to jô jeszcze do tyj szuli deptoł ... zdo sie, co to 

bóło pôrã lot tymu nazod ... a to już ńo ja, bóło bez piyńdziesiónt lôt tymu 

nazôd. A już pierónym dôwno tymu moja Starka zawdy mi tuplikowali: 

– Wiysz synek, kiej ci już piźnie bez szejśćdziesiónt lot, to niyskorzij jes tak, iże 

we strzoda miôłeś gyburstak, a już we pióntek fajrujesz nastympny rôz! Ale !!! 

Jô już sam niyrółz łozprawiôł i ło mojij Mamulce, i ło mojich rajzach (ze mojóm 

Elzóm) po świycie, i terôzki kciôłbych to wszyjsko jakosik sknółtlować ze sia 

do kupy. Moja Mamulka urodziyła sie i miyszkała bez côłkie swoji życie we 

Chorzowie a sam bóła szwela, bóła granicô kole Bytónia ze dôwniyjszymi 

Miymcami. Ludzie wtynczôs jesce, za staryj polski, poradziyli bez łostudy, bez 

stóniô ło to, sztyjc wandrować, wykludzać sie, przetwiyrać sie tam i nazôd ze 

Polski do Miymiec, i ze Miymiec do Polski. A fto już wkarycół sie skorzij do 

Bytónia do Miymiec, móg tyż i dalszij wandrować aże do Wiydnia. I tam ci 

moja Mamulka miała rada ciyngiym jyździć i ranżyrować tam a nazôd. To ale 

bóło wszyjsko podwiyl my sie ze mojim bracikiym na tyn światek frech niy  

wkarycyli, niy przikludziyli my sie do mojich łojców.  

Mamulka bóła ze fachu pucmacherkóm a mocka sie naumiała łod tych majstrów 

razinku we Wiydniu. Tameszne ludzie jóm znali i wiela jij spómôgali. Fest tego 

wszyjskigo zowiściyli jij jeji kamratki ale, co uwidziała, co tam za dôwnóm 

granicóm ujzdrzała, to bóło tak na isto ino jeji. A my ze bracikiym za bajtla 

musieli ciyngiym jeji łozprowek suchać i beztóż tyż trochã terôzki poradza ło 

tym Wiydniu łopedzieć. Idzie ło tym Wiydniu mocka rzóndzić i wszyjskie tyż 

wiela, ale to richtig wiela ło tyj austrijackij stolicy miarkujóm. I to niy ino skuli 

tego, co nasze fuzbaloki mieli ci tam dwa tydnie tymu nazôd wklupane.  

Fóndamynty, grónta Wiydnia splôtajóm sie we libeźnym łobjimaniu ze 

kryptóma i katakómbóma, na kierych postawiyli kościoły: Kaputzinerkirche, 

Michaelerkirche abo Stephansdom (katyjdra świyntygo Szczepana, ja i niy jes to 

majtniyńcie, bo miano wandluje sie łod kościoła św. Szczepóna ze XII wiyka). 

Ta katyjdra powstała na murach rómańskigo kościoła, ze kierego łostała ino 

wtynczôs szykowno fasada, frónt ze wywołanymi wrótami mianowanymi 

„Riesentor”. A miano jes łod tego, iże kiej radlyli przikopy pod fóndamynty, 

natrefiyli na jedna ci srogachno szinkbajnowo kostyra mamuta.  

Kiejsik, jak we Wiydniu bóło srogo zaraza, to we takim lochu, we takij srogij 

dukli pochowali, pogrzybali tysiónce chopa, tysiónce zezwłoków poblisku 

klôsztoru Maryji Wiernyj, Maria-Treu. Ale, to ci już jes inkszo bôjka.  

Cychóm Wiydnia (jedzinóm ze pôruch) jes ta katyjdra świyntego Szczepóna 

(abo inakszij  Sztefana) i jes ci to nôjważniyjszo budówla gotyckô we Austrii. 

Moja Mamulka sama pôra razy wlazowała, kletrowała sie po 343 słodach na 

wiyża libeźnie mianowano bez Wiydyńcyków Steffl (Sztefek). Ze 

przirodzónygo kościoła łostała ino „Brama Olbrzymów” (tyn Riesentor) i 

„Wieże Pogańskie”. Juzaś my ze mojóm babeczkóm po prôwdzie do łostatka niy 

poradziyli sie nadziwać na zarkofag cysorza Fryderyka III, szafniynty ze 

szarłatnygo marmóru kajś ze piytnôstego wiyka i taki gotycki krzidłowy ółtorz 

ze Wiener Neustadt stawióny tak, jak i zarkofag kajsik we połowinie XV wiyka. 

Ze tyj wiyży roztôczô sie szumny widok na côłke miasto; idzie łobadać i 

podziwiać côłki Wiydyń naobkoło. Gynał po jednych pijóndzach wyglóndo to 

ze Kahlenbergu (Łysô Góra) pod Wiydniym, ze takigo gróniczka (500 myjtrów 

wysokigo). Na tyn côłki Kahlenberg jechało sie autokiym bez Höherstrasse w 

stróna północno-wschódniygo kraja Wienerwaldu („Lasku Wiedeńskiego”) ... 

Śniygo, abo jeszcze lepszij ze Schöpfla szło łoglóndać i dziwować sie na 

Wiedyń, dolina Dunaju, Małe Karpaty i Alpy Styryjskie ... Jes ci tam na tym 

Kahlenbergo szykowny kościółek św. Józefa reskiyrowany chnet łod zawdy bez 

polskigo farorza. Ze tamesznego placu nasz król Jan III Sobiyski dowodziół 

szlachtym ze Turkóma ło Wiydyń. Ło tym kościyle i polskim kapelónku jô już 

sam kiejsik rzóndziół i niy byda tego tuplowanie powtôrzôł.  

Wiydyń mô kielanôście szykownych i piyknych parków (po miym. Grünanlage) 

i idzie po nich sie poswajńdać, posmykać. Na tyn przikłôd Volksgarten, park 

leży blank kole Spittelbergu, wziyntyj łokolicy Wiydnia, kaj roztomajte bajzle 

forszlagujóm kondmanóm wino, kobiyty i śpiyw. Jes ci tam do dzisiôj gryfny 

dynkmal cysarzowyj Elżbiety. Fresa tyj cysôrzowyj Elżbiyty jes łobrócóny 

gymbóm ku szykownyj sodzawicy ze fóntyjnóm łokolónóm blank niywysokim 

klómbym. Jes ci tam tyż gryfno świóntynia Tezeusza i szykowny pawilón kaj 

jesce za blank starego piyrwyj popołedniami tańcowało kielaset pôr waloszki 

wszyjskich Straussów granych bez bimoka, bez łorkiystra wojskowo, ichnio 

militarkapela. Bóło to za wywołanego cysôrza Franciszka Jółzefa I (austr. Franz 

Joseph I, po madziarsku Ferenc József I), kierymu sie zemrziło nôgle we jejigo 

pałacu Schönbrunn we Wiydniu we wtorek 21 listopada 1916 roka, a ftóry to we 

pamiyńci potómnych zapisôł sie jako łostatni cysorz Austro-Węgier i zimbol 

szejśćsytlytnij mónarchiji, kierô poszła fórt na zawdy wrółz śniym.  

Pałac Schönbrunn, to bóło lytniô rezydyncjô cysôrskij familiji i do terôzka jes 

nôjgryfniyjszym palastym barokowym we Ojropie. Wszyjskie te wywołane 

Habsburgi – wandlujóm łod Guntrama Bogatego z X w. – miyszkali bez 

wiynkszy kónsek roka we roztolicznych izbach, kómnatach. We 1830 urodziół 

sie tyż tam niyskorzyjszy cysôrz Franc Jółzef  I, kiery tyż za kieryś czas łobabiół 

sie ze miyłóm i całbrownóm Sisi. Niy idzie sam sie za tela prawić styknie co 

rzykna, iże tyn szykowny Schönbrunn we côłkości bół posztrajchowany już 

wtynczôs na takô farba mianowano fajnie – „żółć Marii Teresy”. Ło tym 

cysorzu stare ludzie we Wiydniu jesce do dzisiôj łozprawiajóm (a i tyż moja  

Mamulka ło tym spóminała, kiej gôwyndzióła ło jeji rajzach) jak to cysôrz Franc 

Józef I wybrôł ci sie kiejsik piechty na Hoher Markt. Natyczôs swojigo 

szpacjyrgangu łobalół ci naskwol srogi łograbczok ze jajcami, ino po to, coby ta 

yhandlyra go spieróniyła. Baba bóła rozkokocóno, iże blank przepómniała, co 

mô przedsia Jejigo Apostolsko Mość (tak tyż tego cysorza mianowali). Zatym 

cysôrz jij za te jajca zabulół, twiyrdzónc, iże mu sie to wszyjsko bóło wort, 

werciyło sie babie zabulić, coby chocia rółz we żywocie łostać uważowany za 

ajnfachowego cowieka a niy cysorza.  

Kukołech tyż i tam, kaj moja Mamulka szpacyrowała a jô tak jakosik ledwa ino 

boczół i takech ze mojóm Haźbiytkóm zawandrowôł kajsik  

... kiej sie szło łod Tiefer Graben ku mostowi Hoher Brücke przeciepniyntym 

bez hulica, po kieryj kiejsik maszyrowali, a możno ino szpacyrowali sztramsko 

cysôrzowe huzary a deczko dalszij na Rotgase (na takim maluśkim zaółku) 

poblisku sztramskij żydowskij synagogi fyrtali zawdy take roztomajte sztifty, 

kierych we Wiydniu mianowali „schusterbuben” (szewcyki). 

Pôrã minutków szpacjyrgangiym łod Stefansdom ... abo kiejby sie szło łod 

Ringu jes łogrómnucny kómplyks, strzydniowiyczny (ze XIII w) zómek 

Hofburg, kiery łobjimô apartamynty, kwatyry cysôrskie, pôrã muzyjów, gotyckô 

kapela, kościół, Austrijacko Biblijotyka Narodowô, Szpaniylsko Szkoła Jazdy i 

bióra prezidynta Austrii. Ło strzydniowiycznym zómku ino ta gotyckô kapela 

jesce spóminô. Sómech we tym Hofburgu widziôł taki blank ajnfachowy 

zielezny prykol na ftórym nynôł cysôrz Franc Jółzef. Ze tóm familijóm 

cysôrskóm to tyż bóła poniykedy łostuda i roztomajte mecyje. Moja Mamulka 

trefiyła sie kiejsik we takim kafyju „Café Schrangl”, tam we Wiydniu, ze 

swojóm ałstrijackóm przocielkóm. Te „Café Schrangl” bóło ci we małym 

stawiyniu, budónku (za blank starego piyrwyj rajn tam niy mógli wlazować 

samotne baby) na Tiefer Graben blank ci poblisku Dreifaltigkeitssäule, srogij 

kolónny, kiero ustôwiyli dlô upamiyntniyniô srogij i łoszkliwyj zarazy we 

Wiydniu, łod kieryj szło skryńcić we inkszo bogatô hulica, co wiydła ku 

Stephansdom ze jejigo na isto szumnym ajnfartym na północnyj ścianie katyjdry 

ze kónsztownym gotyckim „portalym” mianowanym Bischofshof ... alech już 

przeca sam ło tym Sztefku skorzij rzóndziół. Tam we tym kafyju baby sie  

łobsztalowali bele co. A bóło tam wtynczôs (tak możno jak i terôzki) we czym 

przebiyrać. We dôwniyjszym „menu”, we ichnij „speisekarte”szło nôjść moc 

maszkytów: tortynsztikle Indianerkrapfen, Strudel mit Röster, Keisermelange 

(czôrny kafyj ze żółtkym i kapeckóm kóniaku), „gebackene Mäuse (pieczóne 

myszy – ja, ja tak sie to mianowało), Bischofsbrot (take nasze zozworki, 

Krampus (figórka dziobółka wypiykanego ze świyżygo ciôsta chlybowygo), 

Kesierschmarren (szpliterki ze kyjzóm) Doboschnitten (tyż maszkytne szpliterki 

tela, co polywane karamylym), nó i wiyna: Grüner Veltliner abo tyż jesce Blauer 

Zweigelt. Nó i musiôł być ku tymu kafyj „Kapuziner” ku ftórymu dowali tyż 

jesce zawdy glaska abo zbónuszek zimnyj wody. Naszołech tyż jesce kesjsik za 

modych lot szumno „Grand Café” we dziylnicy Alsergrund jakech dyrdôł 

(ździebko piechty, ździebko autokym) na nôjważniyjszy we Wiydniu smuntorz  

Zentralfriedhof, kaj sóm pochowane take ludzie jak: Johannes Brahms i Franz 

Schubert, szałszpiler Curt Jürgens, Eduard, Josef i jesce łoba (Johann-łojciec i 

Johann-synek) Straussy. Ale, to możno kiej indzij a terôzki wrôcómy sie do 

naszych baranów ... 

Ta mamino kamratka łozprawiała taki fal, kiery sie przitrefiół we hotylu 

„Sacher”, kiery stôł na Augustinerstrasse. Bół to nôjbarzij sztramski hotyl we 

dôwniykszym Wiydniu. Kiejsik ci John Lennon ze jejigo babeczkóm Yoko Ono 

pokozali sie żórnalistóm zamotlane rajn do kupy łoba we biôłym miechu. Bóło 

to na pôra miesiyncy skorzij tego, niźli Johna Lennona łósmygo siyrpnia 1980r  

przed jejigo dómym Dakota Haus we Nowym Jorku jedyn taki gupielok niy 

zastrzelół z pistółli. Tyn „Hotel Sacher” widziôł i inksze gyszpantne fale. 

Rozczasu kuzin cysôrza arcyksiónża Otto wylôz do hotylowygo antryju 

(„westybulu”) i pokôzôł sie hormiji wiydyńskich mamzeli sagi jak turecki 

świynty ino ze degóm przi pôsku i we madziarskij czôpce ze fyjderpuszym na 

palicy.  

Nó ale, to bóło dôwno i niyprôwda. Moja Mamulka zawdy kciała chocia jedna 

noc przenynać we takim cysôrsko-królywskim hotylu „Imperial” przi Kärtner 

Ring 16 jak sie szło łod Schubertringu a kaj na ścianach połno bóło malónków, 

lobrozów łolyjnych Habsburgów. My ze mojóm Elzóm miyszkali we takim 

maluśkim hotylu (miana już niy bocza) blank kole Franz-Joseph Bahnhof. 

Nôjbarzij ale miała ci ta moja Mamulka radô wiydyński Prater ze jejigo srogóm 

góndlóm. My tam podeptali piechty łod Ringu (Ringstraβe, kiero gróntowała 

sie, powstôwała szyrokô, moc szumnô hulica ze roztomajtymi stawiynióma, 

dynkmalami, palastami, parkóma) bez gryfnisto Ausstellungstraβe i Straβe des 1 

Mai i Eduard-Lang-Weg na tyn wywołany Prater. Jes ci to możno  

nôjstarszyjszy na świycie rómelplac. Jes ci tam na isto moc atrakcyjów, 

szpanóngu i ymocyjów. Styknie, co wyrachuja choby ino tónyle strachu, 

karasole roztomajtych zortów, budy, szisbudy i kasina. Jes ci we tym Praterze 

sporze roztomajtych kafyjów, szynków, kaczmów i cego tam jesce. Piyrszy 

gospoda wystawiyli tam już we 1603 roku. Zatym zbajstlowali roztomajte 

szpasowne tyjatry, kabaryty i kaspertyjatry. Łod takigo jednygo markotnygo 

błôzna Hanswursta łod kierego wzión miano rómelplac – „Wustelprater”. Jak 

cowiek wlejzie do góndli tego rajzynradu i wykludzi sie blank na wiyrch (chnet 

65 myjtrów) i pokuko sie, łobejzdrzi naobkoło cołkie miasto, to dziepiyro 

wtynczôs idzie pedzieć, iże sie bóło na isto, prôwdóm we Wiydniu. 

Niy idzie tyż ale łobcyrklować łóminóńć Grinzing (to jes po dródze na 

Kahlenberg, ło czym jô już sam berôł). Kiejsik to bóła tako maluśko dziydzina, 

ftóryj czyść prziniysło blank mode wiyno (Hauriger). Moja Mamulka tyż 

festelnie miała rada te knajpecki na tym Grinzingu, ale wielach jô tam tego 

modego wiyna wysłepôł, niy byda sie sam asiół, bo mi juzaś ftosik przeciepnie, 

co jo ino raja i namôwióm do słepaniô. Spómniôłech sam skorzij ło takim winie 

Hauriger.  

Śniym to co jes côłki cyrkus i srogo uciycha. Prôwdziwo „winiarnia”, 

wajnsztuba idzie łozpoznać, poboczyć po tym, iże nad dźwiyrzami zawiyszónô, 

przidziyrganô jes asta sośnicy i tabulka ze napisym: "Ausg'steckt" („łozewrzite) 

i ino tam podôwo sie richticzne wiydyńskie wiyno włôsnyj roboty. Te słówecko 

„heurigen” jes tyż ku tymu mianym modego wiyna, nôjnowszyjszygo rocznika 

słepanego we srogi fajer 11 listopada. Coby już za tela ło tym niy berać i pypcia, 

smacyska niy robić rzykna ino jesce, co niyważne cy to Weißburgunder, Blauer 

Zweigelt abo Riesling – wiydyńskie wiyno jes zawdy galantne, i – jak móndroki 

gôdajóm – nôjlepszij pornóńć, popróbować je tam, skany łóne sie wandluje. Ino 

we Wiydniu ! I musza wóm pedzieć, a ździebko sie na tym znóm, te wiyna 

mogóm konkurować z mozelskimi czy reńskimi winami. A już ichni Eiswein to 

jes taki sóm dobry jak wszyjskie kanadijske wiyna zbiyrane i presowane kiej 

sóm jesce zamróżóne. Spómniołech sam skorzij ło Francu Schubercie. Jô, tak po 

prôwdzie móm tego kómpozytorza festelnie rôd. Urodziół ci sie Łón 31 stycznia 

1797 roka na przedmiyściach Wiydnia we Lichtentalu jako dwanoste ze 

śtyrnostuch dziecek rechtora łod muzyki i côłkie życie śleciało mu we Wiydniu, 

kaj mu sie zemrziło dziwiytnôstego listopada 1828 roku. Pizło mu dziepiyro 

trzidziyści jedyn lôt. Miôł ci roncz dziwiytnôście lôt, kiej skómpóniyrowôł swój 

piyrszy srogi kónesk, muzyka do „Króla olch” Goethego. Łówczysne ludzie niy 

wożyli go sie za tela i dziepiyro szejśćdziesiónt lot po śmiyrci (po skludzyniu do 

kupy jejigo dziył bez Breitkopfa i Härtla) erbnół przinoleżny mu chwôlba i 

reputacyjô. Tyn Franz niy widzioł morza a jednakowóż, jak żôdyn muzyk, 

malyrz i poyta, króm Homera, niy dôł nóm równie siylnie wymiarkować jejigo 

spokojnygo piykna, tajymnóści i łogrómnucnygo gniywu jak Łón. Niy bół we 

Egipcie, i niy uwidziôł Nilu ale piyrsze takty dziwucnego „Memnona” werte 

sóm coby zabrzmiyli we tymplach, świóntyniach Luksoru. Ze côłkigo kónsztu i 

lityratóry hellyńskij wiedziôł ino tela, co mu łopedziôł jejigo kamrat Mayerhofer 

a dyć żysz jejigo „Bogowie Grecji”, „Prometeusz” i „Ganymed Fragment aus 

Aeschylus” sóm arcydziyłóma. Niy znôł miyłości żôdnyj kobiyty, a przecamć 

we jejigo „Małgorzacie przy kołowrotku” gwinczy łozdziyrajóncy wrzesk 

namiyntnóści. Niy ma piykniyjszyj piyśni miyłosnyj nixli jejigo „Serenada”. 

Eee, tam stary pierdoła symie. Zemrziło mu sie, poszoł pod sosiynki we 

trzidziystym piyrszym roku życiô we biydzie i nócie we jakich żół wdycki. 

Chop, ftóry tworzół, kómpóniyrowoł tako szykowno i piyknisto muzyka niy 

miôł ci bali klawiyra. Na łostatek, po jejigo śmiyrci znodli we starucnym, 

zdziadowanym kofrze mocka òwych niyśmiyrtylnych piyśni, kiere na isto byli 

wiyncyj we wercie niźli wszyjskie złoto Rothschildów kiejsik nasztaplowane we 

Wiydniu, we kierym chudobny muzykant przeżół swoji lata a niy zwiekowôł, bo 

umar. 

A terozki na sóm łostatek, kiej już niy poradzymy sie doczkać na tyn finôłowy 

fusbalszpil jesce jedyn wic, kiery już łod poruch tydni sam łozprawióm a kiery 

jas ci tam jakosik skuplowany, sknółtlowany ze tym Wiydniym mojij Mamulki i 

ze fusbalym. 

Wiedyń, niyskoro w nocy po szczwortkowym szpilu Polôków ze Austrijokami 

policajty napasowali i zawarli trzech kibiców, trzech gafrów: Polôka, Miymca, 

Ałstrijôka i Chorwata. Wszycka sztyrza nawalóne jak belówy (kajsik kole dwa 

prómile ankoholu we kwie). Miymiec wyżar dwa ichnie piwa. Ałstrijôk szluknół 

trzi sznapsy, Chorwat wysłepoł halbecka ichnij rakije a Polôk ... a Polôk już łod 

dwiuch dni blank nic niy słepoł !!! 

 

36. Tydziyń pynzjónisty .. 

 
Jô wiedziôł! Jô na isto richtik miarkowôł, iże tyn prziszły tydziyń bydzie blank 

do dupy, i to zarôzki łod pyndziałku. 

Bo to jes tak: cowiek, kierymu jesce niy pizło łoziymdziesiónt, to sie we sobota 

terôzki we faszingu na jakosik balanga rychtuje, choby możno niy zarozki we 

jakismsik wywołanym szynku ale zawdy kajś, kaj ci ze kamratami idzie jakosik 

gryfno halbeczka łobalić, możno i ździebko potańcować, i to niy ino sztyjc – 

Pónbóczku bróń i wybôcz mi tyn grzych – ze swojóm ślubnóm. Ku tymu idzie 

tyż połozprawiać pôra wiców lebo kamratóm cosik dlô szpasu zmachlować. Nó, 

ino tela zrychtować, coby szło pedzieć, iże jakosik bogobojnie cowiek tyn côłki  

tydziyń przetrôwiół. Łod biydy idzie tyż jesce poszkacić, ale musi być do tego 

śtyruch, bo we trzech to tyż idzie tela, co ... blank niy mô fto nalywać i dôwać 

pozór eźli achtliki niy sóm prózne. I tym tuplym tyż, kiej już jes ci blank ze 

gorzôłóm knap – musi przeca ftoś fyrtać po nowo halba. A wiycie przeca, iże 

kôżdô flaszecka musi sie skóńczyć, musi miec swój szlus, ale jake jes ci sroge  

dziwowanie, kiej sie richtik skóńcy, kiej pokôże sie zol tyj flaszki, i jesce kiej ci 

na isto niy styknie łostatniymu do achtlika. 

Niyskorzij je niydziela, i ... dupny kacynjamer, kac, taki „tupot biôłych mew” 

(jak śpiywôł Gołas). Rachowanie cy pierón niy szczelół we portmanyj i już tyż  

możno niy styknie do dziesióntego, do pynzyji, do tego  ... taszyngeldu a niy 

geltaku. Cowiek ze szprymóm znacy doświadczóny, niy mô z takóm niydzielóm 

srogij utropy, bo przecamć niyjedna już takô zdziyrżół, łobstoł jak Pónbóczek 

przikôzôł a – jak sie dôwnij gôdało – partiô dała zezwolyństwo.  

A dyć to wszyjskie gynał tyż miarkujóm, iże dobro seta i ku tymu jesce piwo z 

kraglym, to medikamynt, ło kierym staroszki gôdali, co: sznaps z rana, na isto 

lepszejszy niźli zana a ... stary chyrtóń trza naszmarować i przegurglować. 

I yntlich jes pyndziałek. Gowa choby kastrol ze mydlinami po praniu, juzaś we 

gymbie, choby we nachtopie, lynzyk nikiej zola ze tryjtka, pychol niy łogolóny, 

zoki ci jesce łod soboty, a możno i łod łóńskigo tydnia porozciepowane bele kaj, 

ancug wisi na sztilu, na berlisku łod mietły a niy na biglu (juzaś starô blank niy 

dała pozór, abo sie jeji niy kciało chopowego zgniylstwa flyjgować?).  

Dobrze chocia, iże gybis je tam, kajech go we sobota wrajziół ... we gymbie, we 

gymbie ... a kaj by miôł być? A na mojij „Józefce” pizło dziesiyńć.  

– Możno byś sie zeltru szluknół, lebo kiszki ze bóncloka, to przijńdziesz deczko 

do sia? – starô idzie ze doradóm.  

– Brrrrr, zelter, abo to jô gańś lebo kaczyca, cobych sie we wodzie toplôł ... kiej 

sie ino kapka spamiyntóm, ida do Breka na piwo – padóm piyknie, ale blank po 

cichuśku, coby mi gowa niy pukła.  

– I niy rómbej tak do pieróna tymi garcami, pokrywkóma, niy rób krachu i 

takigo diosekckiego larma!... jezderkusie, moja palica...  

Nó, co tam byda wiela gôdôł, pyndziałek jak pyndziałek, tyż mi mecyje. Ale 

cosik’ech czuł, cosik mi sam festelnie wóniało, gôdołech? Gôdôłech! 

Piwo, możno dwa, łobiod ... alech ino podziubôł ... niy, niy skuli kacynjamru, 

ino jô musza mało wiela ze basiska ślecieć boch spaśny i tela. Dwa piwa do 

wieczerzy i nynać. Możno we wtorek bydzie lepszij? 

Mómy wtorek. I anich sie spodzioł, kiej mi tyn pyndziałek śleciôł. Cosik mi sie 

ino zdo, co to na łodwieczerz niy byli ino dwa piwa. Starô łamzi po izbie choby 

zarôzki miała puknóńć jak krupniok. Zmierzło jak pokrziwa! Bez lachyty abo 

kryki niy podlazuj. 

– Suchej nó Elza, a co tyż tam wczorej bóło we telewizyji, bo jô na isto wiela 

niy bocza? 

– Ty giździe diosecki, jesceś miôł we sobota i niydziela mało? Jesce ci to niy 

stykło, iżeś musiôł Bercika napytać i do kupy ze Jorgym – bo łón tam kaj lejóm 

zawdy ze swokiym, ze dziywiyrzym sie przikotasi – łobalyliście cheba ze śtyry 

halby i ... ło ty sto pierónie! ... Kaj je moja miodówka, coch ci jóm we szrancku 

skukała na kucanie dlô mamulki?  

– Dlô  mamulki, dlô świekry, a dlô chopa ślubnygo to niy, dlô niygo to psinco? 

Na łoszkliwyj miodówce bydziesz chopowi szporować? 

Nó ale, co tam byda sie mamlasiół, co byda kminiół, Pyndziałek to ... „bół ale 

choby żôdnego niy bóło” ... tak jakosik, abo ździebko inakszij szrajbowoł ci tyn 

côłki nasz Kochanowski ... abo fto?  

Nó, terôzki do badywanny, wytónkać sie choby kaper przed Wilijóm, wytoplać, 

łoszpluchtać. Fresa gynał tyż przejechać raziyraparatym, parfinym ... 

– Sóm tam jake snożne fuzekle i wybiglowanô hymda? – spytołech sie mojij 

Elzy szykownie. – I jakisik taszyntuch, bo ta sznuptychla, kierô móm we kabzie 

to ... ale wónio, capi ... pewnikiym wczorej zech w gówno wlôz i śnióm jesce sie 

szczewiki wypucowôł ...  

– A kaj ty zasik lyjziesz giździe diosecki. Niy môsz nic do roboty we chałpie? 

Kamraty już styrcóm na Krziżowyj i niy poradzóm sie na cia doczkać. Zasik 

bydziecie ło polityce fandzolić aże dójńdzie do zwady, do haje? – zawrzeskła 

łod dźwiyrzy moja babecka i poszła na góra ze praniym. 

A jô wartko jakla na pukel, pitówa na łeb, handszuły, szczewiki i już mie we 

chałpie niy bóło. 

Ida sie, ale polekuśku, bo to przeca mô być ino szpacyr dlo zdrowiô. Musza sie 

przecamć flyjgować, bo mie dochtory tela, co ze lazarytu wypuściyli kaj ci mi te 

jakiesik „bajpasy” zbajstlowali.  

– Panie Ojgyn – gôdôł ci mi jedyn taki istny dochtór jak moja Elza pó mie 

przijechała do Ochojca – terôzki muszóm łóni dôwać pozór. Żôdnych cygaretów 

(a dyć jô już niy kurza), żôdnyj gorzôły, ze tym „zeksym” tyż po maluśku sie 

brać, i ... niy dej Pónbóczku sie za łoziymnôstkami łobziyrać !!!  

A ftoby sie tam na nie zaziyrôł, przeca szwarne dziołchy to niy do łoglóndaniô 

sóm ino do.. nó, co wy wiycie, a jô miarkuja. 

– I niy nerwować sie, niy gorszyć bo moge być jesce jedyn hercszlag i bydzie po 

ptôkach! – to tyż jesce tyn dochtór. 

Tego ci ale możno moja Elza niy usłyszała abo blank niy kciała do łostatka 

spomiarkować, bo tak by tak mie ciyngiym nerwuje. 

Jak sie niy nerwować, kiej te dioseckie angyjbery we Warszawie, te côłkie 

piyrzate cwilingry (i prôwdóm, niy ino łóne) machlujóm, iże tego ci bali sto 

amerikańskich stolôrzy tak by tak ci do kupy niy poskłôdô. 

Nó, tóż tómpia sie tak blank polekuśku ...  

– A pochwolóny Pytrausko, pochwolóny ... (to juzaś jedna starô gorolica !).  

– A dziyń dobry panie Ojgyn. Licho jakosik wyglóndôcie, panie Ojgyn, aże 

licho. Możno jako utropa ze swojóm staróm môcie, abo co? 

Abo co? Abo by cie gańś świtła starô murchlo. Licho wyglóndôcie, panie 

Ojgyn. A ty jak wyglóndôsz? Z dupy ci sie treciny sujóm a łoziymnôstka strugô 

i markiyruje jóngfera. 

– Niy, niy, frau Pytraus – łodpedziołech szykownie. – U mie wszyjsko jes do 

porzóndku. A u wôs? Chop dalszij słepie i wyrôbio (a môsz diosecko hyrpo!). A 

tyn kalny ślyp, to tyż łod niygo, tyż jako fanga erbliście tyn tydziyń? 

Poszła, pofurgła choby dziobła uwidziała. A na winklu, kole masarza styrcóm 

już kamraty. Tela ... co mie dzisiej jes niy za za tela do gôdki. Ale, do Pyjtra abo 

do Breka wlejza. Możno szkaciôrze już tam tyż ci bydóm. 

– Niy, niy, chopy jô dzisiôj niy szkaca, bo musza ze staróm niyskorzij pójńść do 

miasta, coby zabulić za ubezpieczynie – ekleruja szykownie. 

– No ale, zicnij sie ino, Pyjter już przecamć leje ... ty dowosz... fto je terôzki na 

przodku ... rajcuj a niy nynej, abo grómy abo wancki chytómy? 

Nó, i mómy ... strzoda.  

Wezdrzijcie sie ino, jak tyn czas śleciôł? Ani sie cowiek pozdoł a już ci mómy 

poła tydnia. Te dni, tydnie, miesiónce przeciykajóm miyndzy palcyskóma ... 

ludzie! Jak tyn czôs wartko tyro... nó ja, dziepiyro miôłech Abrahama, a sam ci 

mi już pizło szejśćdziesiónt śtyry lata. Nó niy, cobych sie cuł stary... stary to je 

ino kóń ... ale cosik tak choby barzij we kostyrach targało, łajzić już tak wartko, 

drabko tyż niy poradza ... ale co tam, niy byda jamrowôł, boch przeca lôt mojij 

świekry niy docióng, to i gôdać niy ma ło cym, pra? 

– A cóż ty łochyntolu diosecki tam tak jamrujesz pod fusiskiym? Wstaniesz to 

yntlich ze tóm rzicióm ze prykola i chycisz sie jakisik roboty abo niy? – słysza 

jak ze kuchynie wrzescy moja starô.  

Ino, co tyż sie przidarzyło? Przecach ino na pôra minut zicnół ze szkaciôrzami a 

sam już je szczwôrtek. Niy poradza tego gynał spokopić. 

– Elza, a jakisik cajtóngów toch niy miôł wczorej ze sia?  

– A miôłeś, miôłeś, inoch je musiała na góra do wysuszynio zasmycyć, bo byli 

ci  côłkie ze marasu ... prasknółeś kajsik do flapsu abo co, bo i galoty, i jakla na 

rynkowie byli festnie zmaraszóne? – bali już barzij zgodliwie pedziała moja 

baba. 

A cobych jô to wiedziôł ... musiôłech być niy blank mónter. Ło Jezderkusie! Ale 

mie zasik we palicy tómpie. Możno ze starości.  

– Co tam jamrujesz, iże ze starości, łod utropiynio – wyrcy ze antryja starô. Jake 

to ty tam môsz utropiynie, możno ze kim gorzôły sie nasłepać.  

E, tam, cicho być, niy fandzol tela ... „Polityka” jes, „Forum” ... jes ci i te 

dioseckie „Nie” tela, co festelnie utoplane. Pokiel co, niy wylazyja ze tego 

prykola, aże wszyjsko przecytóm. Ino, kaj jô móm brele? 

– Elza, kajsik mojich breli niy ujzdrziłaś ... a możnoś mi je na łostuda skukała? 

– Jô tam za twojimi brylami niy łajża, kajś je wetkôł, tam je môsz ... dzisz? Sam 

na szrancku we antryju leżóm ... ino zapultane, choby je jaki ałtok flapsym 

łobciepôł. 

Szczwôrtek. Klara wylazła, mróz już niy taki srogi i trza by możno kajsik 

wykludzić sie ze chałpy, coby do imyntu niy zakisnóńć. Hmm, cosik chudy mi 

sie zdo tyn mój portmanyj.  

– Elza, a niy wytargałaś mi jakisik betków ze mojigo bajtlika? 

– Ty mamlasie diosecki, ty bezkurcyjo, a gorzôła bez te śtyry dni to ci kamraty 

stawiali? Mie bydziesz take gupoty łozprawiôł? – cheba już fest znerwowano 

Haźbiytka wrzescy ku mie ze antryja.  

Kamraty, kamraty, a bo to kiery ci cosik łobsztaluje, cheba, iże ujzdrzi, co ty mu 

niyskorzij côłko halbecka postawisz, kamraty ... kamraty ... 

Ida, inoch dzisiôj jakisik lekuśki, i gowa tak niy tyrpie, musi druk jes dzisiôj 

inkszy, bo po jakiymu jes inakszij niźli wczorej, zawczorej? ... Gorzôła? Jako 

gorzôła, te pôra sznapsów? Nó, możno niy ino pôra ... nale co tam... Tam na 

wiyrchu na tyj Wiejskij łostuda jak sto diosków, wszyjskie sie chatruszom, 

wadzóm, łobciepujóm flapsym i rychtujóm corozki to nowszyjsze kómisyje. 

Moja starô gôdała, iże kiej tak kuko na ta telewizyjo, to ji sie zdo, iże lajstła sie 

jakiś gryfny plac we cyrkusie tela, co do richticznego cyrkusu trza jakiesik betki 

zabulić a tyn we Syjmie to jes blank „gratis”. Gôdajóm ło wartkim możno juzaś 

welónku a tak na isto to żôdyn śnich niy kce sie łod tego wertownego zesla 

łodchlastnóńć. Kôżdymu sie zdô, iże go ludzie juzaś wywelujóm. A psinco 

prôwda! Po kiego dioska? 

– Serwus chopy. Coście take markotne dzisiôj, kipnół fto abo co? – prziwitołech 

kamratów ze kierymi bakołech we werku, na „Kościuszce”. Wszyjskich ci nôs 

wysztuchli na ta drabko pynzyjo, na te côłkie „świadczynia” już pôra lôt tymu 

nazôd ... terôzki już my wszyjskie sómy richticzne pynzjónisty. 

– E, tam, nic sie niy stanyło, ino mie dzisiôj jakosik leberka nawolajóm i jscać 

niy poradza – pedziôł Ziga Kaczmarek, dôwniyjszy piyrszy sekretôrz. – A u tyj 

naszyj dochtórki raja choby dôwnij we mónopolu, sam na rogu, po gorzôła. 

Tela, iże po gorzôła zawdy sie ze jakómsik uciechom stôło a u dochtora ... to niy 

idzie pedzieć. Naobkoło roztomajte zasmarkańce, bo to i możno ta świńsko 

gripa, i jakiesik kucanie, charlanie i co by tak jesce niy bóło. 

Bo Ziga, kiej rano sztreknie sie ze prykola idzie zarôzki do łokna i gawcy ci sie 

gynał na nasz knapszaft, i tak ci medikuje: możno mie co boli, możno mie kajsik 

szczyko, abo możno ... żôdne możno, ino zarôzki wartko pyndaluja do dochtora, 

łón pewnikiym mi cosik znôjńdzie, jakiesik choróbsko abo co.  

A jes ci u nôs jedyn taki dochtór, za zgniyły coby we lazarycie robić, a kiery –  

coby żôdnymu niy zaszkłódzić – zawdy jakiesik pile abo inksze medikamynty 

szrajbnie i ... wszyjskie ółmy go kwolóm. Tyn Ziga tyż !!! 

Ida dalszij. Na winklu kole dôwnyj drógeryji łod Kryształkiewicza zasik pôruch 

styrcy. To już grubiôrze, kierzy tyż ciyngiym sie dziwujóm, po jakiymu nasze 

wóngle już niy ma take wertowne, gruby zawiyrajóm a Czechy niy dosik, iże dó 

nôs posywajóm, to jesce na łostuda łotwiyrajóm nowe gruby a ... wszyjskie my 

do kupy wlejźli do tyj samyj spólnyj Ojropy. Cosik mi sie zdo, iże na trzyźbwo 

to na isto wszyjsko niy idzie spokopić, wszyjsko pochytać. ..... 

Nó, tóż to co móm we zwyku: małe piwo i seta driny!!! Pyjter już nalywô bo jes 

zawdy mónter i wszyjsko kapuje, a niyskorzij ...  

– „...Gorolu cy ci niy żôlllll...”  

Możno i żôl, żôl, ino iże pijyndzy, jesce możno leberek – i ... do sto pierónów na 

isto nikaj niy jada!!! 

Pióntek. Dôwnij to bół szpas, starka abo mamulka posywali (mie abo bracika) 

do Pióntkowyj po żur za pióntka. Boczycie: za pióntka żuru łod Pióntkowyj we 

pióntek. Byli czasy, aże byli. Terôzki już niy ma staryj Pióntkowyj ani staryj 

Pytrauski, ino mode żyniole we ajnfarcie (i jedna rubo ze kwiotkóma), kiere niy 

poradzóm nôjńść roboty i styrcóm kôżdydziyń pôra godzin, coby skalić mało 

wiela krałzków lebo flaszek żuru i przidubnóńć deczko spómożyniô ze OPS-u. 

Znôcie to, znôcie? Wszandy sam na Ślónsku tak jes. A żur smakuje gynał tak 

samo i we Lipinach, i we Piôśnikach, Rudzie, Świyntochlowicach jak i sam i 

mie na Pniokach. A tyn czas ciurliko miyndzy palcyskami; dziyń za dniym, 

tydziyń za tydniym a za tym tydniym inkszy jesce tydziyń i miesiónczek za 

miesionczkiym, i tak do usranyj śmiyrci!  

We „Józefce” glingajóm gloki. Myrcik ze krziżym, maluśki kapistrant wiedóm 

naszygo kamrata Zigi Dugaja na kiyrchow ... piyńćdziesiónt siydym abo łoziym 

lôt mu pizło, niy doczkôł ani kiej mu synek skóńcy sztudiyrować... Już sie niy 

tropi, już mu niy je żôl tego zasranego życiô... hangnół sie na wôśnym pôsku. 

Już mu dmuchoce festelnie zagrali tela, co łón niy zatańciyrowôł już nikiej tyn 

Maciek ze śpiywki. 



 205 

Sobota. Cosik niyhersko mi jes, ale niy dziwota... skórka my łoblywali. A jakô 

gryfno ryjda, szykowno egzorta ciepnół nad grobym nasz Farorz. Moja Elza to 

niy gôdóm, zawdy miyntko bóła, ale i nasze kopidoły sie poślimtali. Ziga to ci 

bół dobry karlus. Niy jednymu seta łobsztalowôł bez proszyniô. A we szkata jak 

łón grôł. A dyć côłki wieczór my spóminali jejigo rajcowanie przi szpilu, jejigo 

ałsdruki: niy nynej, niy, bo to szkat a niy babskie barhany, kiej bydziesz taki 

nôgły, to sie ino diosi bydom radować. Nó, tóż nasuj (inksze gôdajóm nasyp 

lebo beszóng). I tak jak to łod zeszłyj soboty. 

A gôdôłech, co mi sie zdôwało, iże tyn tydziyń bydzie na isto łoszkliwy ... 

Krrra, krrra, krrra ... dej pokój Ojgyn, niy krakej ...  A tydziyń juzaś forbaj!!! 

 

37. Lato, lato i inksze lata .. 

 
Cowieka zawdy na podzim chyto take spóminanie tego wszyjskigo, co sie mu 

przitrefióło kiejsik, co tyż ci to przeżył bez łostatnie lata i kaj tak po prôwdzie 

terozki sie kulwito, kaj zmiyrzo i kaj sie na te łostatnie lata swojigo żywobycio 

lynkiyruje. Ale mie ci to chyciyło latoś razinku we tych nôjbarzij latowych 

miesióncach, kiejech miôł pauza we pisaniu (i beraniu) do radijoka. Możno to 

beztóż, iżech miôł za tela czasu, a możno to skuli tego, co tak sie roztomajte 

jarestagi latoś gryfnie poskłôdali. A możno tyż i skuli tego, coch już na isto miôł 

pôłno rzić tyj naszyj polskij usmolónyj polityki, tego wadzyniô sie ciyngiym ło 

wszyjsko i ło wszyjskich. Styknie, co spómna wiela ci to bóło haji i rómraju 

skuli naszego Chorzowioka (ja, prziszrajbowanego, ale zawdy Chorzowiôka) 

Jerzego Buzka. Nôjprzodzij wszyjskie łoszkliwce sie Niym pychole wycierali, 

choby mokróm lapóm a niyskorzij, kiej już go wywelowali na tyn sztramski 

sztelóng tego ci przewodniczóncygo Parlamyntu Ojropyjskigo, to szło ujzdrzić 

te fałeszne i zowistne fresy roztomajtych Kurskich, Kamińskich cy Bielanów, 

ftorzi chnet by zaśpiywali: „Kochejmy sie ...” a już za pôranôście dni, ciepali 

Mu kloce pod szłapy i szeredziyli.  

Beztóż tyż prziszołech na blank inksze idy. Spómniało mi sie jakech to gynał 

piyńdziesiónt lôt tymu nazôd we czyrwniu wyloz ze podstawówki, śtyrdziyści 

lôt tymu nazôd prziszołech ło gowa i łobabiółech sie, łożyniółech sie ze mojóm 

Elzóm i jesce jedne ... jakech sie, do kupy ze wszyjskimi chnet ludźmi na côłkim  

świycie, ekscytjyrowôł piyrszym flugym cowieka na nasz Miesiónczek.  

Ale podle raje. Łożyniółech sie we sobota 28 czyrwnia, zatym mieli my wiesieli 

we takim szykownistym restaurancie, ftory sie „Przystań” mianowôł we naszym 

panaziyntkowym Wojywódzkim Parku Kultury i Wypoczynku. Musza sam ino 

dociepnóńć, co wtynczôs jesce tyn nasz srogi Ślónzôk, stary Jorg (jak ci Go sam 

gryfnie Ślónzôki mianowali), bół jesce przewodniczóncym Wojywódzkij Rady 

Narodowyj (we 1973 dziepiyro łostôł wojywodóm katowickim). Ale nasz park 

już fóngowôł jak sto diosków.  

Mieli my ze mojóm Elzóm ździebko inksze wiesieli niźli to sam u nôs bóło we 

zwyku, bo niy bóło poprawinów, a my wartko wykludziyli sie na wywczasy do 

Krynice. Tela, co już wszyjskie ludzie gôdali, szpekulowali ło tym, iże chnet te 

Hamerikóny wylandujóm na tym naszym Miesiónczku. Kiej my ino ze tych 

wywczasów przikwanckali sie nazôd do Chorzowa, ło niczym inkszym niy bóło 

już gôdki, ino ło rajzie srogachnyj rakety Saturn V a rajza to bóła Apollo 11 (tak 

sie łóna mianowała) do naszygo Twardowskigo. Telewizyjo i nasze radijoki za 

tela ło tym niy gôdali (za tela, blank niy gôdali). Wszyjskigo ale dowiedzieć szło 

sie ze Wolnyj Ojropy, Głosu Ameryki abo ze wywołanego Radia Luksemburg. 

Ale telewizyjô, ino telewizyjô (kôzôł to Gomułka) pokazôwała.   

Spómniôłech sam ło Majstrze Twardowskim. Cheba piyrszy rółz spómniôł Go 

taki jedyn móndrok Łukasz Górnicki we swojim „Dwórzaninie polskim” we 

1566 roku. Bół ci to – jak wtynczôs prawiyli – czôrnoksiónża i nadwórny 

planeciôrz króla Zygmunta Augusta. I wiycie, iże skuli podszrajbowanego bez  

Majstra Twardowskigo „cyrografu” ze dziobłym, przi kierym przekajplowôł, 

skalół ci Łón bół, ta swoja duszycka, żôdyn do dzisiôj niy miarkuj, jake ci Łón 

miôł richtik miano. Ale wszyjske gymnał miarkujóm, iże to razinku tyn Majster 

Twardowski postawiół szpicóm ku ziymi ta srogo berga, Pieskowo Skała we wsi 

Sułoszowa, zebrôł ci strzybło ze côłkij Polski i wsuł je pod ziym kajsik wele 

Olkusza. A kiej Go już diosi dopadli i mieli ci naszygo ślachcica wykludzić do 

sia ze tyj kaczmy Rzym, pitnół ci jim na kokocie na tyn gryfnisty Miesiónczek.  

Nó ale, jô dzisiôj niy ło tym kciôł gôwyńdzić. Przeca terôz we lipcu pizło gynał 

śtyrdziyści lôt, kiej te Hamerikóny pofurgli na tyn Miesiónczek. Jakech sam już 

pedziôł, wykludziyli my sie ze mojóm Elzóm do Krynice, przebómlowali my ci  

tam bez dwa tydnie i wróciyli sie nazôd we strzoda szesnôstego lipca niyskoro 

na wieczór do dóm. Już ło szaroku, rano dowiedzieli my sie, iże Hamerikóny we 

rómach takigo programu Apollo 11 na rakecie Saturn V sztartli ze Floridy, ze 

tego jejich przilóndka Canaveral we ta strzoda trzi śćwierci na trzeciô po 

połedniu naszygo czasu. Bóło to trzech śmiôłych i norymnych chopa: Neil 

Armstrong (latoś pizło mu 78 lôt), Buzz Aldrin (79), Mike Collins (79). 

Szpicato kabina (command module) miała jesce cilindricznô tajla (service 

module) i landownik LM (lunar module). Tyn landownik ze tymi dwióma 

kosmonautóma siednół opaternie na takim Morzu Spokoju (Mare Tranquillitatis) 

we niydziela śćwierć na dziewióntô na łodwieczerz. Juzaś blank ło szaroku (u 

nôs bóło wtynczôs za śtyry minutki szczwortô) wylôz ci na tyn Miesiónczek 

piyrszy chop  Neil Armstrong, a tak po jakichsik dwadziestuch minutach drugi – 

Buzz Aldrin. Tyn trzeci śnich furgoł ci tak naobkoło tego Miesiónczka i czekôł, 

kiej sie te dwa chopy wrócóm nazôd. Po dwadziestuch jedyn i pół godzinie na 

tym Miesiónczku, tak jakosik piyńć minutek przed siódmóm, tyn landownik 

sztartnół nazôd ku tymu Apollo, kaj doczkôł na nich Mike Collins. To, jak ci 

wylazowali za rajóm te kosmonauty na tyn Miesiónczek, widzieli my już 

wszyjskie, ale i u nôs, bo to ci nasza telewizyjô gynał wszyjsko pokôzała. 

Wszyjske my tyn rano we robocie byli niywyspane, bo przeca żôdyn snôs niy 

kciôł takij przileżitości przepasować. We szczwortek 24 lipca juzaś kajsik kole 

szóstyj po połedniu naszego czasu (we Hameryce bóło dwanôście) ta kapsla 

landuje na falszirmach we Pacyfiku. Tak tyż tych trzech chopa ze tego Apollo 

11 wróciyli na ziym po łośmiuch dnioszkach i trzech godzinach łod sztartu na 

tyj Floridzie. I wiycie, wyczytołech, co ta raketa Saturn V kiej sztartowała, to 

wôżóła bez trzi tysiónce tón, a niyskorzij na Pacyfiku na tych ci falszirmach 

landowało ino szejść tón, i to jesce ci do kupy ze 23 kilo tych miesiónczowych 

bergów. 

A na zawdy łostali szykowniste słówecka, ftore pedziôł Neil Armstrong kiej ślôz 

po drabinie i postawiół szłapa na ukurzónyj niżynie Strzybnygo Globu: „To jest 

mały krok człowieka, ale wielki krok ludzkości.” Ale tyż zarôzki znodli sie 

łoszkliwce, kiere tuplikowali, co przejynty Armstrong przepómniôł ło jednym 

słówecku, bez co côłke zdani stracióło cwek: miast pedzieć „It's one small step 

for a man, but one giant leap for mankind" rzyknół ci „It's one small step for 

man (bez tyj buchsztaby „a"), bez co te zdani tak po prowdzie łoznaczało tela:  

„to mały krok dla ludzkości, ale wielki skok dla ludzkości". 

Ale tu sie już niy byda wadziół, i niy stoja ło to. Tela, coch nikaj niy wyczytôł 

eźli te dwa Hamerikóny trefiyli na tym Strzybnym Globie tego naszego Majstra 

Twardowskigo lebo niy. A możni ino nic niy pedzieli tym naszym dôwniyjszym 

ruskim „przocielóm”. I takech ci gryfnie skuplowôł ze sia moja żyniacka, rajza 

Hemerikónów na nasz Miesiónczek i naszego wywołanego we côłkim świecie 

Majstra Twardowskigo. 

 
 

 


